
	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	“АНУ: 200 жилд 200 дайн”

	 

	Энэ ном нийтлэлийн найруулал бөгөөд АНУ-ын бодлогын түрэмгий шинж, түүний армийн ард түмний эсрэг мөн чанарыг түүхэн тодорхой баримтаар илрүүлжээ. АНУ-ын арми капиталист эздийнхээ хүсэл зоригийг дуулгавартай биелүүлж, өөрийн оронд болон хилийн чанад дахь хөдөлмөрчдийн чөлөөлөх тэмцлийг дарах зэвсэг болсоор хоёр зуу гаруй жил болж байна.

	Номд гадаадын хэвлэлийн материалыг ашиглажээ.

	Энэ ном өргөн олон уншигчдад зориулагджээ.

	 

	 

	 

	“ИМПЕРИАЛИЗМ : ҮЙЛ ЯВДАЛ, НОТОЛГОО, БАРИМТ БИЧИГ” цувралаас

	 

	“США : 200 лет — 200 войн”

	Орчуулсан П. Шагдар

	Редактор Д. Сайнзаяа

	 


УДИРТГАЛ

	Дэлхийн хамгийн том капиталист улсын нэг Америкийн Нэгдсэн Улс хоёр зуу гаруй жил оршин тогтнож байна. Энэ бол үйлдвэр хөгжсөн баян орон юм. Тус улсын нутаг Атлантын далайн эргээс Номхон далай хүртэл, зүүн хойд этгээд дэх Аппалачийн шилмүүст ойгоор хучигдсан намхан уулсаас Аризон, Нью-Мексикогийн шатсан цөл хүртэл үргэлжилнэ.

	АНУ-д 220 сая гаруй хүн аж төрдөг. Энд капиталист ертөнцийн аж үйлдвэрийн бүтээгдэхүүний тэн хагас орчмыг үйлдвэрлэнэ. Үйлдвэрийн хувьд ийм их чадалтай болсон нь олон үеийн жирийн америкчуудын хөдөлмөрийн үр шим бөгөөд тэд том том хот барьж, орчин үеийн зам тавьж, цахилгаан станц, завод уурхай, нисэх онгоцны буудал сүндэрлүүлэн босгож байлаа. Өнөө үед хүн төрөлхтөн америкийн ард түмний ололтыг хүндэтгэж, түүний түүхийг үнэлдэг юм. Жорж Вашингтон, Авраам Линкольн, Жорж Белл, Томас Эдисон, Жо Хилл, Жон Рид, Уильям Фостер гээд л Америкийн олон алдарт хөвгүүдийн нэрийг дэлхий дахин санах бөгөөд Гэс Холл, Анжела Дэвис зэрэг олон америк хүний алдарт үйлсийг мэддэг юм.

	Тэгэхдээ дэлхий дахин бас өөр Америкийн Нэгдсэн Улс - фашистжисан «харцагууд», ку-клукс-кланы арьсны үзэлтнүүд, хэт барууны «Жон Берчийн нийгэмлэгийн» түйвээгчид, Пентагоны атомын зэвсгийн хэнээтэн, цэрэг-аж үйлдвэрийн хамслын милитаристуудын орныг мэднэ.

	АНУ хоёр зуун жилийн турш оршин тогтнохдоо үйлдвэрээ хөгжүүлж, хот босгож, тариа тарьж байсан төдийгүй, бусад оронд эрээ цээргүй өнгөлзөж, тэндхийн засгийн газруудыг хахуульдан, эдийн засагт нь голлох байрыг эзлэн, суртал нэвтрүүлгийн байгууллагуудад нь шургалан орж байв. АНУ хөрөнгө мөнгө, хуурч мэхлэх, айлган сүрдүүлэх аргаар бусдын нутгийг эрхэндээ оруулж, энэ нь бүтэхгүй бол зэвсэг барин харийн оронд довтолж, ард түмнийг гал мэсийн хүчээр боолчлон, бүрэн эрх, эрх чөлөөг нь цусанд живүүлэн дарж байлаа. АНУ энэ хоёр зуун жилд газар нутгаа бараг хоёр дахин тэлж, энэ зорилгоор хоёр зуу гаруй удаа дайн, зэвсэгт халдлага, цэрэг дайны адал балмад явдал өдүүлж байлаа.

	АНУ-ын бодлого түрэмгий шинжтэйг олон арван орны ард түмэн өөрсдийн биеэр үзсэн юм. Зөвхөн XIX зууны турш АНУ бараг 120 булаан эзлэх дайнд оролцож, түүний арми, флот 8600 удаа байлдааны аян хийж, зэвсэгт халдлага үйлдэн, бусдын нутагт цэргээ буулгаж, Европ, Ази, Африк, Латин Америкт байлдаж байсныг америкийн түүхийн албан ёсны судлалд ч арга буюу зөвшөөрөн хүлээсэн байдаг. XIX зууны эцсээр АНУ Испанийн колонийн эзэмшлийг булаан авах зорилгоор империалист дайн дэгдээсэн юм. Үүнээс хойш (1900—1905) америкийн империализм Хятадын эх оронч хүчний эсрэг колонийн өргөн ажиллагаа үйлдэж, Мексик (1914), Гаити (1914—1916), Бүгд Найрамдах Доминикан Улс (1916), Куба (1917—1922) болон бусад орны эсрэг түрэмгий дайн хийж, Гватемал, Никарагуад үндэсний чөлөөлөх хөдөлгөөнийг дарж, Куба, Гаити, Бүгд Найрамдах Доминикан Улсад (1919—1926) цэргээ дахин буулгаж байв.

	АНУ-ын империалистууд 1918—1922 онд шинэ тулгар Зөвлөлүүдийн Бүгд Найрамдах Улсын эсрэг үйлдсэн зэвсэгт халдлагыг Англи, Франц болон бусад орны эрх баригч бүлгийнхний хамт толгойлж, шившигт үүрэг гүйцэтгэсэн юм. XX зууны эхнээс дэлхийн хоёрдугаар дайн эхлэх хүртэл АНУ нийтдээ 30 гаруй дайнд болон үндэсний чөлөөлөх хүчнийг дарах, колонийн аян дайн, түрэмгий бусад ажиллагаанд шууд буюу өөрийн хамсаатнуудыг дэмжих замаар оролцсон юм.

	Дэлхийн хоёрдугаар дайны дараах жилүүдэд америкийн империализмын түрэмгий шинж улам нэмэгдлээ. Пентагоны албан ёсны мэдээлэл «Коммандерс дайжест» сэтгүүлд 1972 оны хоёрдугаар сард нийтлэгдсэн нэлээд барагцаалсан мэдээгээр зөвхөн энэ хугацаанд АНУ-ын зэвсэгт хүчин 17 цэргийн мөргөлдөөнд шууд, 19 зэвсэгт мөргөлдөөнд дам оролцжээ. Энэ дансанд бас 1950—1953 онд Солонгост хийсэн дайн, 60-аад он, 70-аад оны эхээр Вьетнам, Лаос, Кампучийн эсрэг үйлдсэн империалист түрэмгийлэл, 1958 онд Ливан, Иорданд Английн зэвсэгт хүчний хамт цөмрөн орсон, Конго дахь ард түмний эсрэг хүчнийг шууд дэмжсэн, арабын орнуудын эсрэг түрэмгий ажиллагаа үйлдэх, түүний дотор Египет, Сири, Ливаны эсрэг дайтахад нь Израилыг цэрэг, эдийн засаг, улс төрийн хувьд өргөн дэмжсэн, Америкийн улсуудын байгууллагын (АУБ) далбаагаар халхавчлан 1965 онд Бүгд Найрамдах Доминикан Улсад зэвсэглэн халдсан, 1961 онд эрх чөлөөний аралд кубын хувьсгалын эсэргүүчүүд халдах гэж оролдоход дэмжлэг үзүүлсэн зэрэг олон ажил явууллага орж байна.

	Америкийн улс төрийн нэрт зүтгэлтэн У. Фулбрайт бичихдээ, «Бид хүчирхийллийг голлон эрхэлдэг нийгэм байгуулсан юм. Манай улсад гаднын ямар нэг хүчин биш, харин манай дотоодын милитаризм хамгийн ноцтой аюул учруулж байна. Бид Америктаа дайнд илэрхий дассан мэт аягүй сэтгэгдэл төрдөг юм. Олон жилийн турш бид нэг бол дайтаж, эсвэл дэлхийн ямар ч нутагт дайн даруй хийж эхлэхэд бэлэн байв. Дайн, цэргийнхэн манай ахуйн салшгүй хэсэг, хүчирхийлэл манай орны хамгийн чухал бүтээгдэхүүн боллоо» гэжээ.

	Америкийн арми «яруу алдарт түүхэн замнал» туулж, «ард түмнийхээ тусын тулд үнэнчээр хүчин зүтгэж байгаа» тухай домгийг хөрөнгөтний суртал нэвтрүүлэг дэлхий дахинд ятган үнэмшүүлэхийг шаргуу оролдож байна. Гэвч үүнийг жинхэнэ түүхэн баримт няцааж байна. Америкийн тусгаар тогтнолын төлөө тэмцлийн галын дунд байгуулагдсан АНУ-ын зэвсэгт хүчин ардын арми болсонгүй. Энэ зэвсэгт хүчин Америкийн хөдөлмөрч ард түмэнд биш, харин түүний гол дайсан хөрөнгөтөн, монопольт капитал, милитаристуудад хүчин зүтгэж байна. Энэ зэвсэгт хүчин эрх чөлөөний тугийн доор үүсэн байгуулагдаад эрх чөлөөний дайсан болжээ.

	Өнөөдөр АНУ-ын зэвсэгт хүчин капиталист ертөнцөд хамгийн том хөлсний цэрэг, олон улсын империализмын цэргийн гол хүчин юм. Тус оронд эдийн засгийн ноцтой бэрхшээл тохиолдож, мөнгөний ханшны бууралт, хямралт үзэгдэл, ажилгүйдэл тохиолдож, хүн амын ихээхэн хэсэг үгүйрэн хоосорч байвч Америкийн харгис бүлгийнхэн цэргийн төсвийг байнга нэмэгдүүлж, зэвсэглэлээр хөөцөлдөх галд асар их хөрөнгө хаяж байна. Зөвхөн дэлхийн хоёрдугаар дайнаас хойших жилүүдэд зэвсэглэлээр хөөцөлдөхөд болон цэргийн бусад зорилгод асар их хөрөнгө — 1 триллион 600 миллиард гаруй доллар зарцуулсны 1200 миллиард гаруйг нь сүүлийн арван жилд зарцуулжээ.

	Америкийн империализм дэлхийг ноёрхох төлөвлөгөөгөө хэрэгжүүлэхийн тулд баазын стратеги гэгчийг боловсруулан цэргийн хэд хэдэн эвсэл байгуулснаас хамгийн том нь НАТО юм. Одоо Пентагоны мэдэлд дэлхийн 30 оронд байрласан 300 гаруй том бааз, цэргийн 2 мянга гаруй бусад байгууламж байгааг хэлэхэд хангалттай. «АНУ зардлаа бусадтай хуваалцаж, тэр далимаар НАТО-гийн гишүүн хамсаатнуудыг өөртөө аргамжиж авахын тулд уг эвслийн үүргийг өргөжүүлж байна. Вашингтоны стратегичид цэрэг дайны бэлтгэлдээ бусад олон арван улсыг татан оролцуулж, цэргийн бааз, нисэх онгоцны буудал, зэвсгийн агуулахаар дэлхийг хэрэхийг илт санаархаж байна1» гэж ЗХУКН-ын их хурал дээр ярьжээ.

	Энэ бүх түрэмгий хүчин байлдааны байнгын бэлэн байдалд байдаг болохоор хүн төрөлхтөн сэтгэл түгшихгүй байхын аргагүй юм. Зэвсэглэлээр хөөцөлдөхийг дэвэргэж байгааг эсэргүүцсэн улс түмний тэмцэл дэлхий дахинд өргөжиж байгаа боловч Пентагоныхон АНУ болон бусад оронд өрнөж байгаа дайныг эсэргүүцсэн хөдөлгөөнийг тоож үзэхгүй байна. Пентагоныхон түрэмгий ажиллагаа үйлдэх шинэ шинэ салбар ангиуд байгуулж байна. Тэдгээрийн дотор нефть олборлодог нутгуудад (юуны өмнө Ойрх Дорнод, Персийн булан, Арабын хойгийн районд) америкийн ашиг сонирхлыг хамгаалах» зорилготой 200 мянгаад хүнтэй «түргэн байрлах хүчин» гэгч, энэтхэгийн далайд «америкийн сүр хүчийг гайхуулах» зорилготой оперативын 5 дугаар флот байна. Бас ийм өөр хоёр том нэгтгэл — 6, 7 дугаар флот олон жилийн турш Газрын дундад тэнгис, Номхон далайн баруун хэсэгт «цагдаагийн том бороохойн» үүрэг гүйцэтгэж байна. Пентагоныхон явган цэргийн шинэ шинэ бригад, нисэх онгоцны эскадриль, «тусгай томилгооны» хорлон сүйтгэгч ангиудыг Өрнөд Европын орнууд, давын түрүүнд ХБНГУ, Англи, Ази, түүнчлэн Алс Дорнод, бусад районд татан аваачиж байна. Энэ бүхэн нь дэлхийн байдлыг хүндрүүлж байна. Чухам иймээс манай нам улс түмний энх тайван, аюулгүй байдлыг эрхэмлэх бодлогыг тууштай явуулж, Эх орныхоо болон нийт социалист хамтын нөхөрлөлийн батлан хамгаалах чадварыг бэхжүүлэхийг байнга анхаарч байна.


НЭГДҮГЭЭР БҮЛЭГ : САЙН ДУРЫН ЦЭРГЭЭС ЗАЛХААН ЦЭЭРЛҮҮЛЭГЧИД ХҮРТЭЛ

	1776 оны есдүгээр сарын 22-ны үүрээр ахмад Натан Хейлийг дүүжилжээ. Цаазаар аваачихыг толгойлсон английн хурандаа Каннингхем түүний хөлөн доороос армийн өндөр бөмбөрийг авч хаяжээ. Тэгэхэд Хейл «Надад эх орныхоо төлөө зориулж болох ганцхан амьдрал л заяасан нь харамсалтай» гэж хашхирч амжжээ.

	Хоёр зуун жилийн өмнө хувьсгалт дайны жилүүдэд умард америкийн колоничлогчид английн вангийн армийн эсрэг, эрх чөлөө, тусгаар тогтнолынхоо төлөө тэмцэж байхад энэ хэрэг тохиолдсон юм. Натан Хейл тэр армийн офицер байжээ. Англичууд түүнийг урьд орой нь Нью-Йоркоос холгүй газарт даалгавар биелүүлээд, өөрсдийнхөн дээрээ очих гэж явахад нь олзлон авчээ. Хейлийг тагнуул хийсэн гэж буруутгахад хангалттай бичиг түүний өврөөс олджээ. Харин тэр энгийн хувцастай байсан учир английн генерал Хоу түүнийг шүүж, мөрдөн байцаалтгүйгээр дүүжлэхийг тушаасан байна.

	Өнөөдөр Натан Хейлийн нэрийг америкчууд бүгдээрээ хүндэтгэдэг юм. Америкийн ард түмний хүү өөрийн орны тусгаар тогтнолын төлөө тэмцэж, амь насаа зориулсан юм.

	Энэ өдрүүдэд Америкийн Нэгдсэн Улсын эзэлж байгаа газар нутгийн үлэмж хэсэг нь тэр үед британийн колони байв. Европын орнуудаас шилжин ирсэн хүмүүс, гол төлөв англичууд, түүнчлэн шотландчууд, ирландчууд, голландчууд, францчууд энд аж төрж байв. Тэд ёс шиг чадалтай, зоригтой, бэрхшээл зовлон даадаг хүмүүс байв. Тэд эрх баригчдын зоргоор авирлах, эрх мэдэлгүй байх, шашны хавчлагатай эвлэрэхийг эс хүсэж, далайн чанад руу явжээ. Америкт тэд хатуу байгальтай тэмцэж, ой модыг огтлон, хөндөөгүй газрыг хагалахад хүрсэн. Гэтэл энд ч вангийн татвар гувчуур хураан авагчид, албан захирагч, шүүгчдээс аврагдах арга байсангүй. Тэгэхлээр шилжин суурьшигчид нутгийн гүн рүү, баруун зүгт Миссисипигээс цааш нүүж очжээ. Энд тэд Америкийн уугуул оршин суугч, индиан омгийн эзэмшилд халдан орж, тэднийг хавчин шахаж, шилдэг газрыг нь хүчээр булаан авч байв. Дарлалаас зугтаж явсан хүмүүс өөрсдөө дарлагчид болов.

	Умард америкийн колониудад олон жилийн турш байнгын дайн, зэвсэгт мөргөлдөөн гарч байв. Англитай дайсагналцаж байсан Франц, Испани улс индианчуудыг зэвсгээр хангаж, тэднийг мөргөлдөөнд турхирч байлаа. Үүний улмаас колониудад (энд Виргини, Коннектикут, Нью-Йорк зэрэг хэд хэдэн колони байв) өөрийн зэвсэгт хүчин эрт бий болжээ. Зарим колониуд бэлтгэл нэлээд сайтай цэрэгтэй байсан нь Америкт испаничууд францчуудын эсрэг үе үе англичуудын хийдэг байсан байлдаанд хүртэл оролцож байв. Энэ цэргүүд дотор туршлагатай дарга нар цөөнгүй бий болжээ.

	Эрх баригчдын зоргоор авирлахаас зугтааж Америкт очсон колоничлогчдын олонх нь шинэ нутагт очоод хуучин дарангуйлагчдадаа хүчин зүтгэхийг хүссэнгүй. XVIII зууны турш умард америкийн колониудад Англиас тусгаарлахын төлөө, тусгаар тогтнолынхоо төлөө тэмцэл өрнөж байв. Үе үе бослого гарч байв. Эцсийн бүлэгт эсэргүүцлийн саланги тусгай хөдөлгөөн хувьсгалт дайнд хүрчээ.

	Тэр дайн 1774 онд эхэлсэн боловч америкийн бүх нутгийн төлөөлөгчид Эх газрын их хуралд оролцож, «Эрхийн тунхаглалд» гарын үсэг зурж, Англиас худалдаагаа тасалснаа мэдэгдсэнээс хойш жилийн дараа бүр их далайцтай болжээ.

	1775 оны дөрөвдүгээр сарын 19-нд Бостоны ойролцоо босогчид английн цэргийн хооронд анхны зэвсэгт том мөргөлдөөн гарав. Босогчид вангийн отрядыг цохиж, тугаа мандуулаад, вангийн засагт захирагдахгүй гэдгээ шийдвэртэй мэдэгджээ.

	Америкчуудын талаас энэ тэмцэл дэвшилт, чөлөөлөх шинжтэй байв. В. И. Ленин «Америкийн ажилчдад бичсэн захидал» гэдэг алдарт бүтээлдээ энэ тэмцлийг «жинхэнэ чөлөөлөх, жинхэнэ хувьсгалт их дайны нэг» гэж нэрлээд, дээрмийн асар олон дайны дотор чөлөөлөх дайн маш цөөн байсан юм2» гэж бичжээ. В. И. Лениний дүгнэснээр энэ нь «Америкийг дарлаж, колонийн эзэгнэлд барьж байсан дээрэмчин англичуудыг эсэргүүцсэн америкийн ард түмний дайн байсан юм.»

	Хувьсгалт дайн бүх орныг хамарч, дарангуйллыг эсэргүүцсэн тэмцэлд хүн амын бүх давхарга босов. Тусгаар тогтнолын төлөө дайнд америкийн үндэсний арми байгуулагдаж, анхны удирдагчид нь төрж гарав. Тэднээс томоохон нь Виргинийн газрын эзэн Жорж Вашингтон байлаа.

	Колоничлогчид эхлээд амжилт олсны дараа английн арми хүчээ бэхжүүлэн, босогчдыг шахаж эхлэхэд Вашингтон том отряд цуглуулан, өөрийн хөрөнгөөр зэвсэглэжээ. Массачусетс, Коннектикут, Нью-Йорк, Пенсильванийн ой, ууланд олон арван тийм отряд байлдах болов. Тэд өөрсдийгөө «минитменчүүд» буюу журамт цэрэг гэж нэрлэж, орон нутгийн байдлыг чадмаг ашиглан, дайсантай шууд мөргөлдөхөөс зайлсхийн партизаны аргаар дайтаж байлаа.

	Босогчдод маш хүнд байв. Тэдэнд зэвсэг, галт хэрэгсэл, хүнс, эм хүрэлцэхгүй, бэхэлсэн байр, дулаан хувцас дутагдаж байв.

	Гэвч колоничлогчдын тэмцэлд эдгээр бэрхшээл саад болоод зогсоогүй юм. Босогчдын эгнээ нэгдэлгүй байлаа. Том газрын эзэд, түшмэд, худалдаачин, санваартны хэсэг нь зэвсэгт тэмцлийг эсэргүүцэж, хувьсгалт засгийн арга хэмжээг тасалдуулан, армийн байлдах чадварыг бусниулж байв. Үүнийг далимдуулан англичууд давшилт өрнүүлж, ихээхэн нутаг эзлэн авчээ.

	Бослогод удирдах нэгдмэл байгууллага шаардлагатай байв. Филадельфид хуралдсан Эх газрын хоёрдугаар их хурал тийм байгууллага болж, ажлынхаа анхны өдрүүдэд босогчдын цэргийн ерөнхий командлагчийг сонгожээ. Тэр нь Жорж Вашингтон болж, дорхноо генерал болжээ. Хэдэн өдрийн дараа их хурал Английн умард америкийн колониудыг эрх чөлөөтэй, тусгаар тогтносон муж улс болгон тунхагласан түүхэн баримт бичиг «Тусгаар тогтнолын тунхаглалыг» олонхын саналаар баталжээ. Энэ явдал 1776 оны долоодугаар сарын 4-нд болсон юм. Америкийн ард түмний үндэсний баяр болсон тэр өдрөөс Америкийн Нэгдсэн Улсын түүх эхэлдэг.

	Хувьсгалт тэмцлийн галын дунд төрсөн шинэ улс хүчирхийлэл, дарангуйлал, нэг ард түмэн нөгөөгөө дарлах, үндэсний дарлал, хууль бус, шударга бус явдлыг шийдвэртэй буруушаажээ. «Америкчуудын ухамсарт юунаас ч илүү нэвтрүүлэх ёстой зарчим байдаг бол тэр нь бид байлдан дагуулагчид шиг байх ёсгүйд оршино» гэж «Тусгаар тогтнолын тунхаглалыг» зохиогчдын нэг Томас Жефферсон мэдэгджээ.

	Хувьсгалын энэ гарамгай зүтгэлтнийг америкийн хувьсгалын бусад жолоодогч Жорж Вашингтон, Бенжамин Франклин, Томас Фейн нарын адил ямар ч өө сэвгүй болгон харуулж таарахгүй. Тэд цөмөөрөө юуны өмнө ангийн ашиг сонирхлоо хангахыг хичээж байсан америкийн шинэ залуу хөрөнгөтнийг төлөөлж байв. Харин дээрх үг өнөөдөр АНУ-д урьдынх шиг хүчээр түрээ барих бодлогыг явуулах гэж оролдож байгаа «хүйтэн дайны» тэр дэвэргэгчдэд хандсан зэмлэл шиг сонсогдож байна.

	Тусгаар тогтнолоо тунхаглаж, цэргийн засгийг төвлөрүүлэн, эдийн засгийн хэд хэдэн арга хэмжээ авсан нь Америкт хувьсгалт хөдөлгөөний байр суурийг нэлээд бэхжүүлсэн юм. Вашингтоныхон байнгын арми байгуулж эхэлж, тэр арми «минитменчүүд», цагдаагийн отрядтай хамтран английн цэргийн эсрэг идэвхтэй байлдаж байлаа. 1977 оны намар гэхэд америкийн арми англичуудыг хэд хэдэн удаа сүрхий ялаад, урагш нэлээд ахижээ.

	Тэр үед бий болсон гадаад улс төрийн нөхцөл байдал америкчуудын амжилт олоход тус болжээ. Английн дайсан болох Европын улсууд, юуны өмнө Франц улс өөрийн гол өрсөлдөгчийн байр суурийг ямар ч аргаар болов сулруулахыг хичээж байв. Тэд босогчдод ихээхэн дэмжлэг үзүүлж байв. Орос улсын санаачилгаар европын олон улс «зэвсэглэн төвийг сахих» байдал зарласан нь Английн байдлыг бас хүндрүүлжээ. Америкт хувьсгалт дайнд оролцохоор Европоос хэдэн мянган сайн дурынхан очсоны дотор Польшийн хувьсгалт Костюшко, Францын социалист Сен-Симон зэрэг хүмүүс байв.

	Английн цэрэг умард этгээд Шинэ Английн муж улсад ялагдал хүлээгээд Өмнөд нутагт амжилт олохыг оролдов. Энд тэд хувьсгал өөрсдийнх нь хязгааргүй эрх дархыг хязгаарлана гэж айж байсан боол эзэмшигч газрын эздийн тусламжид найдлага тавьж байв. Англичуудын найдвар бүтээгүй юм. Вашингтон Йорктаун хотын ойролцоо английн цэргийг бүсэлж 1781 оны аравдугаар сарын 19-нд бууж өгөхөд хүргэжээ. 1783 оны есдүгээр сарын 3-нд гарын үсэг зурсан Версалийн найрамдлын гэрээгээр Британи улс Америкийн Нэгдсэн Улсын тусгаар тогтнолыг хүлээн зөвшөөрөөд, цэргээ Канад руу татжээ.

	Тусгаар тогтнолын төлөө америкийн колониудын хийсэн дайн дэлхийн энэ бүс нутагт английн колонийн дарлалыг эцэс болгож, бие даасан шинэ улс байгуулагдахад хүргэв. Энэ нь тухайлбал Испани, Португалийн эзэмшилд байсан Латин Америкийн орнуудад үндэсний чөлөөлөх хөдөлгөөн өрнөхөд тус дөхөм үзүүллээ.

	Америкийн шинэ залуу армийн цэрэг-сайн дурын волонтерчүүд, өчигдрийн гар урчууд, фермерүүд нь хүлээсэн үүрэгтээ үнэнч, тэвчээртэй, эрэлхэг байлдагч болохоо харууллаа. Натан Хейл болон 1776 оны зун Чарльстонд Өмнөд боомтын хориглолтын үеэр амь өрсөн тулалдсан олон арван нэргүй цэрэг, Банкер-Хиллийн дэргэд болсон ширүүн байлдаанд оролцогчид, давуу хүчтэй дайсны эсрэг ойд тулалдаж байсан зоригт «минитменчүүд» тийнхүү үнэнч зүтгэхийн үлгэр дуурайл болж чадна.

	Байлдааны үеэр америкийн цэрэг газар нутгийн байдлыг чадмаг ашиглан тэр үед шинэ тактик болох болох таруу жагсаалаар байлдах тактикийг өргөн хэрэглэжээ. Ф. Энгельс энэ аргыг өндөр үнэлэн «Дюрингийн эсрэг» зохиолдоо, америкийн боссон цэргүүд жагсаалаар цэгцтэй явж чадахгүй байсан боловч ховилон винттэй буугаараа онц мэргэн бууддаг байжээ. Тэд хамгийн амин чухал эрх ашгийнхаа төлөө тулалдаж байсан учир хөлсний цэрэг шиг оргож зугтдаггүй байв гэжээ. Америк цэргүүд «өмнөөс нь шугамын жагсаалаар, тэгш задгай газраар гарч ирэх таатай боломжийг англичуудад олголгүй, харин өөрсдөдөө хаалт халхавч болсон ой модон дундуур буучийн хөнгөн тархай эгнээ болж байлдаж байв» гэж Энгельс онцлон тэмдэглэжээ3.

	Америкийн флотын хөлөг онгоцнууд ч дайсны эсрэг идэвхтэй байлдаж байв. Тэд англичуудын зам харилцаанд байлдаж, хөлөг онгоц зорчилтод нь саад учруулж байв.

	Дайн дуусахад залуу улс нэлээд хэдэн нарийн төвөгтэй асуудлыг шийдвэрлэх шаардлагатай болов. 1787 оны есдүгээр сард Филадельфид болсон бүх муж улсын төлөөлөгчид оролцсон их хурал - үндсэн хуульт конвентоор америкийн үндсэн хуулийг баталж, АНУ-ын ерөнхийлөгчийг сонгожээ. Генерал Жорж Вашингтон ерөнхийлөгч болов. Тэрээр том капитал, газрын эздийг даруй хамгаалж гарлаа.

	Урт хугацааны хүнд хэцүү дайны уршиг нөлөөлсний улмаас улс орны байдал маш түгшүүртэй байв. Үүнд юуны өмнө жирийн хөдөлмөрчид - фермерүүд, гар урчууд, ажилчид хэлмэгдэж байв. Засгийн газар «бүх америкчууд адил бололцоотой байна» гэж аман дээрээ тунхаглаад, английн хаанаас хурааж авсан ногдол газрыг зөвхөн баячуудад хувааж өгч байв. Ажилчид, гар урчууд хэмжээлшгүй их хэмжээний албан татвар, мөнгөний ханшны бууралт, юмны үнэ тасралтгүй нэмэгдэхэд өртөж байлаа.

	Ард түмний дургүйцэл нэмэгдэж, үймээн гарч, дараа нь хэд хэдэн хотод олныг хамарсан бослого гарчээ. Бослого бүх муж улсыг хамрав. 1786—1787 онд Массачусетс, Нью-Гэпшир муж улсад гарсан ядуу фермерүүдийн бослого хамгийн том бослого байлаа.

	Тусгаар тогтнолын төлөө дайнд идэвхтэй оролцож, байлдаанд гавьяа байгуулсны учир ахмад цол шагнуулсан Дэниел Шейс энэ бослогыг удирджээ. Босогчид (тэд 1100 гаруй хүнтэй байлаа) баячуудын газрыг багасгах, илүүдэл газрыг ядуу фермерүүдэд үнэ төлбөргүй шилжүүлж өгөх, албан татварыг багасгах, бүх өрийг цуцлах, түүнчлэн үл дагагсдын эсрэг шүүхийн бүх ажиллагааг зогсоох, баячуудын зарга үүсгэснээр гянданд хоригдсон «төлөх хөрөнгөгүй өртөн» ядуусыг суллахыг шаардаж байв.

	Засгийн газар босогчидтой хэлэлцээ хийхээс татгалзаж, тэдний эсрэг байнгын армийн ангиуд хөдөлгөжээ. Энэ ангиуд хэдэн сарын турш Шейсийн отрядуудыг мөшгөн хөөж, гартаа тааралдсан босогчид, тэднийг талархаж байсан хүмүүсийг хайр найргүй харгисалжээ. 1787 оны зун гэхэд бослогыг дарав. Бослогын удирдагчид, түүний дотор Дениэл Шейсийг хэрцгий харгисалжээ.

	АНУ-ын эрх баригч бүлгийнхэн Ард олны шинэ үймээн гарч магадгүй гэж болгоомжлон бүр XVIII зууны эцэст залхаан цээрлүүлэх байгууллагууд, юуны өмнө армиа хүчтэй болгох олон арга хэмжээ авав. Байнгын цэргийн тоог нэмэгдүүлж, тэднийг зэвсэглэхэд их анхаарах болов. Эрх баригчид арми, флотын офицеруудын талаар онцгой санаа тавьж байв. Тусгаар тогтнолын төлөө дайн дууссаны дараа офицеруудын дотор нарийн цэвэрлэгээ явуулав. Жирийн ардаас гаралтай бүх офицерыг зэвсэгт хүчнээс зайлуулж газрын том эзэн, үйлдвэрийн эзэн, банкны эзэн, улс төрийн удирдлагатай хамгийн ойр сүлбээтэй этгээдүүдийг удирдах албан тушаалд дэвшүүлж байв. 1796 он хүртэл ерөнхийлөгч байсан Вашингтон зэвсэгт хүчнийг өөрчлөх ажлыг удирдаж байв.

	Байнгын шинэ арми муж улсуудын эрх баригчдад захирагдахаа бүрэн больж, одоо түүнийг зөвхөн холбооны төв засгийн газар захирах болов. Холбооны засгийн газар ард олны шинэ хөдөлгөөнийг дарах, үл дагасан ажилчин, гар урчууд, фермерүүдтэй тэмцэхэд цэргээ удаа дараа турхирч байв. Ялангуяа 1794 онд Пенсильвани муж улсад их үймээн гарахад байнгын армийн 15 мянга гаруй цэргийг босогчдын эсрэг хөдөлгөжээ. Хэдхэн жилийн өмнө колоничлогчдын эсрэг, эх орныхоо эрх чөлөө, тусгаар тогтнолын төлөө тулалдаж байсан тэр цэргүүдийг эрх баригч анги, харгис хөрөнгөтнүүд хөдөлмөрчдийг хайр найргүй дарах зэвсгээ болгожээ.

	Гэхдээ тэр үед америкийн арми зөвхөн ард түмнийхээ эсрэг жадаа эргүүлээд зогсоогүй юм. Дөнгөж хөл дээрээ босоод байсан хөрөнгөтний залуу улс газар нутгаа өргөтгөж, гадаад улсуудыг булаан эзлэх, бусад орон, ард түмнийг боолчлохыг санаархаж байлаа.

	Их бууны 5 дугаар хорооны 1 дүгээр дивизионыг АНУ-ын хуурай замын цэрэгт хамгийн эртний анги гэж үздэг юм. Энэ дивизион 1776 онд Нью-Йорк хотыг англичуудаас хамгаалж дараа нь Банкер-Хиллийн дэргэд тулалдан, тусгаар тогтнолын төлөө дайны бусад олон байлдаанд оролцож явсан генерал Вашингтоны алдарт 5 дугаар батарейнаас эхэлсэн түүхтэй юм. Энэ батарей нь «америкийн армийн уламжлалын биелэл, түүний үхэшгүй сүнс, орчин үеийнхний ариун бэлгэ тэмдэг» юм гэж «АНУ-ын армийн товч түүхэнд» өгүүлжээ.

	1788 оны долоодугаар сард энэ батарей Америкийн Нэгдсэн Улсын баруун хилд, Огайо муж улсын нэг том боомтод байрлаж байжээ. Алслагдсан боомт болохоор тэндхийн амьдрал тайван, гарнизон нь ч цөөн хүнтэй байлаа. Хаашаа ч харсан эргэн тойронд ой мод, нуруу, толгод байна. Боомтын ойролцоо түүний хамгаалалтад байгаа юм шиг хэд хэдэн том ферм, бусад суурин байна. Энд хүмүүс дураараа аж төрж дассан байлаа. Тэд өөрөө өөрсдөдөө шүүгч, прокурор болж байв. Маргааныг нударгаар, сүхээр юм уу, гар буугаар шийддэг байлаа. Илүү хүчтэй нь ямагт зөвддөг байв. Фермерүүд ногдол газраа саадгүй өргөжүүлж, шинэ газар булаан авч, ой модыг шатааж байв.

	Ойролцоох ойд нь олон зууны тэртээгээс индианы хэд хэдэн омог нутаглаж иржээ. Энэ бол тэдний өвөг дээдсийн нутаг байв. Тэд гаднаас хүрч ирсэн цагаан арьстанд бууж өгөхийг хүссэнгүй, тэднийг няцааж байв. Тэгэхлээр нь харийн нутагт шохоорхогчид боомтын захирагч дэд хурандаа Гармараас «хамгаалахыг» хүсжээ. Тэр нь тойргийн командлагчид, командлагч нь Вашингтоны фронтын найз цэргийн яамны сайд Генри Нокст ханджээ. Нокс ч удаан бодсонгүй. «Бусдад нь сургамж өгөхийн тулд улаан арьстныг хашраахыг» тэр тушаажээ. Энэ хэрэг 1790 оны хавар болжээ.

	«Дуулгаваргүй индианчуудын» эсрэг залхаан цээрлүүлэх аян дайн явуулахад эхлээд 5 дугаар батарейг илгээжээ. Түүний араас армийн гурван батальон, түүнчлэн Кентуккээс Огайод ирсэн морин цэргийн бүлэг, бусад ангиуд аян дайнд оржээ. Залхаан цээрлүүлэгчид индианы гурван тосгоныг шатааж, дээрэмдсэн төдийгүй, бүх оршин суугчдыг нь хөнөөгөөд буцах замдаа отолтод орсон байна. Нарийн хавцал хаданд байрласан индианчууд олон цэргийг буудаж, морьд, хөсгийнх нь хагасыг олзлон авчээ. 5 дугаар батарей, морин цэргүүд яаж ийж боомтод хүрчээ. Кентуккийн явган цэрэг зугтав. Боомтын дэргэд бас хэдэн өдөр байлдаан болжээ. Индианчууд бүр боомтыг дайран эзлэхийг оролдсон боловч амжилт олсонгүй. Дараа нь туслахаар очсон салбар ангиуд индианчуудыг зугтахад хүргэжээ. АНУ-ын түүхэнд индианчуудын анхны дайн тийнхүү эхэлсэн юм. Америкийн арми бараг гар хоосон индиан омгуудын эсрэг хэчнээн аян дайн хийснийг нарийн тооцоолох аргагүй билээ. Зөвхөн XIX зууны турш АНУ-ын цэрэг «8600 гаруй тулалдаан, цэргийн мөргөлдөөн» явуулсан тухай «Америкийн армийн түүх» гэдэг олон боть номд өгүүлжээ. Тэдгээрийн үлэмж хэсэг нь индианы дайн юм.

	Ийм урт хугацаагаар залхаан цээрлүүлэх ажиллагаа үйлдсэн арми дэлхийд цөөн бөгөөд Европын империалист гүрнүүдийн колоничлогч цэргүүд хүртэл ингэсэн нь цөөн юм.

	Америкийн арми индианчуудтай хийсэн дайнд байлдааны нэлээд туршлага хуримтлуулжээ. Энэ арми жинхэнэ мэргэжлийн цэрэг болов. Гэхдээ энэ нь хөлс хүчийг нь дөмөгхөн өгвөл ямар ч газарт ямар ч дайсантай тулалдахад бэлэн хөлсний хэв шинжийн зэвсэгт хүчин байлаа. Бүр тэр үед америкийн армийн зарим онцлог - дайсанд хатуу харгис хандах, дайныг юуны өмнө амин хувьдаа баяжихад ашиглахыг бодох, ямар ч хэрэг өдүүлэхэд бэлэн байх шинж анх илэрчээ.

	XIX зууны эхээр Флорида, Луизиан, Алабама, Теннеси муж улсад индианчуудын омгийг хайр найргүй харгисалдаг байв. Америкийн цэргийн түүхэнд хамгийн «гарамгай» жанжны нэг гэж орсон генерал Эндрью Жексон энэ харгислалыг толгойлж байв. Ялангуяа Флоридад энэ генералын удирдлагаар онцгой харгислал үйлджээ. Олон индианчуудыг удтал мөшгөж яваад асар том намагт туун оруулж, устгажээ. Уахо-Свэмл, Хэтчи-Ластийн дэргэд, Ред-ривер гол дээр бүслэгдсэн бүх индианчуудыг бүгдийг нь (түүний дотор эмэгтэйчүүд, хүүхдүүд байв) бараг толгой дараалан хөнөөжээ. Энд 20 мянга гаруй хүн амь үрэгдсэн байна.

	Индианчуудын эсрэг хийсэн байлдаан дараах жилүүдэд ч үргэлжлэв. Цэргүүд баруун ба баруун урагш улам ахиж, Америкийн Нэгдсэн Улсын хилийг тэлж өргөтгөж байлаа. Индианы омгуудыг хээр тал, цөл рүү улам түрж байв. Тэд гамшиг зовлонг тэсвэрлэн цөхөртлөө эсэргүүцэвч хүч тэнцүү бус байлаа. Америкийн арми тэр үед бэлтгэгдсэн командлах боловсон хүчин, орчин үеийнхээ зэвсэгтэй сайтар сургуулилсан туршлагатай цэрэгтэй болоод байв. Цэргийг байлдаанд удирдах, төлөвлөх явдал өндөр түвшинд байв.

	Индианы семинол омгийн эсрэг явуулсан их аян дайн 1832—1841 оны «семинолын дайн» гэгчээр Умард Америкийн индианчуудын хамгийн том омгийн нэгийг хөнөөжээ.

	Америкийн армийн ангиуд Жоржи муж улсад индианчуудыг мөн тийнхүү харгисалж байлаа. 1835 оны арван хоёрдугаар сард хурандаа Тейлорын командалсан их буу бүхий явган цэргийн том отрядыг тийш нь илгээжээ. «Байлдааны том ажиллагаа өрнөж, тэр байлдааны үеэр хурандаа, Окихоби нуурын хөвөөнд индианы хэд хэдэн тосгоны бүх хүн амыг шахан аваачиж, шийдвэрлэх байлдаанд дайсныг бүрмөсөн бут ниргэв» гэж «АНУ-ын армийн товч түүхэнд» гэрчлэн бичжээ. Тэр «дайсан» нь гол төлөв эмэгтэйчүүд, хүүхдүүд байв.

	XIX зууны сүүлийн хагасын турш америкийн арми Алс өрнөдөд Колорадо, Аризон, Айдахо, Юта, Өмнөд Дакотад индианчуудтай зэвсэгт тэмцэл хийж байв. «АНУ-ын армийн товч түүх» гэдэг тэр номд бичсэнээр, 1865—1898 оны хооронд цэргүүд «жижиг үзэлцээнээс жинхэнэ тулалдаан хүртэл 143-аас доошгүй удаа амжилттай байлджээ». Байлдааны үеэр индианы шайенн, команч, модок, баннон, пиут, апачи зэрэг омгийг бүрмөсөн хөнөөсөн нь хэдэн арван мянган хүн байлаа. АНУ-ын нутаг дахь индиан хүн ам энэ жилүүдэд бараг арав дахин багасаж, үлдэгдлийг нь одоо ч Аризон, Юта, Нью-Мексикийн хамгийн үржил шимгүй нутагт байгаа тусгаарлан суулгах онцгой бүсэд хөөн оруулжээ.

	Индианчуудыг эрх баригч бүлгийнхэн, цэргийнхэн цус асгаруулан харгисалж байсныг америкийн их зохиолч Марк Твен хилэгнэн буруушааж байв. Тэр нэг памфлетдээ конгрессын хуралдаан дээр сонссон яриаг буулгажээ.

	— Хоёр зуун индианыг алав

	— Үүнд ямар зардал шаардагдав?

	— Хоёр сая доллар...

	Марк Твен ихэд эгдүүцэн:

	— Энэ хөрөнгөөр тэдэнд дээд боловсрол олгож болох байлаа гэж уулга алджээ.

	Гэвч тэр үед америкийн арми зөвхөн фермерүүд, индианчуудын эсрэг байлдаж байсангүй. Бүр 1810 он гэхэд АНУ-ын конгресс, засгийн газрын байгууллагуудад улс орноо гадаад бодлогын эзэрхийлэл, түрэмгий дайны аюултай замд хүчтэй түлхэн оруулж байсан «дайны харцагууд» гэдэг хочтой улс төрийн бодлоготны маш олон хүнтэй хэсэг бий болжээ. Улс төрийн энэ зүтгэлтнүүд, тухайлбал Канадад зэвсэглэн халдаж, Номхон далай, Карибын тэнгист колонийн дайн хийхэд зэвсэгт хүчнээ илгээн, өөр бүс нутагт ч «тэгэх боломж байгаа эсэхийг мэдэхийг» шаардаж байв. Засгийн газар, конгресст аядуу бодлого баримталдаг зүтгэлтнүүд эсэргүүцсэн боловч тэр харгис бүлгийнхэн 1812 онд АНУ-ыг Англид дайн зарлуулж Канадад довтлуулж дөнгөжээ.

	«Харцагуудын» адал балмад ажиллагаа АНУ-д их уршиг тарьсан юм. Дайн эхэлснээс хойш хоёр сарын дараа генерал Уильям Хеллийн командалсан гол төлөв сайн зэвсэглэсэн, хувцас, хэрэгсэл сайтай жинхэнэ мэргэжлийн армийн ангиудаас бүрдсэн америкийн томоохон хүчин Детройтын дэргэд («байлдалгүй, айж хулчийн, шившигтэйгээр») бууж өгөв гэж тэр үеийн нэг түүхэн бичигт өгүүлжээ.

	Английн цэрэг өмнө зүгт түргэн ахиж, АНУ-ын нийслэл Вашингтоныг булаан авч шатаан, 1814 оны эцсээр Шинэ Оролеанд хүрчээ. Зөвхөн тэнд Мексикийн булангийн эрэгт дайсныг зогсоож чаджээ.

	Үүний өмнө дайныг тоохгүй байсан америкийн хүн амын үлэмж хэсэг дайсантай тэмцэхэд нэгдэн нийлэхийг уриалсан засгийн газрын цөхрөнгөө барсан уриалгыг хүлээн авчээ. Тэр өөрсдийн тэмцлийг «тусгаар тогтнолын төлөө хоёр дахь дайн» гэж зарлав. Ийнхүү 1815 оны нэгдүгээр сард Шинэ Орлеаны дэргэд английн армид анхны дорвитой цохилт өгчээ. Английн арми эхлээд ухарснаа, дараа нь АНУ-ын нутгаас бүрмөсөн зайлж явахад хүрчээ.

	Дөчин жилийн өмнөх шиг энэ дайнд Орос улсын байр суурь дахин багагүй үүрэг гүйцэтгэсэн юм. Байлдааны ажиллагааны бүр эхэн үед оросын засгийн газар найрамдал тогтооход зуучлахаа санал болгожээ. Орос улсын байр суурь Англи улсыг найрамдал тогтоож, АНУ-ын тусгаар тогтнолыг дахин хүлээн зөвшөөрөхөд нэлээд хэмжээгээр нөлөөлжээ.

	Канадад хийсэн байлдаан ч америкийн засгийн газар дахь адал балмад бүлгийнхэнд сургамж болсонгүй. Тэд дэлхийн бөмбөрцгийн өөр бүс нутагт хонзонгоо авахаар шийджээ. Өргөн уудам нутагтай, борлуулах зах зээл арвин, байгалийн нөөцөөр баян Алс дорнод тэдний анхаарлыг татав. Үнэндээ эндхийн хэд хэдэн нутагт европын колоничлогч гүрнүүд - Англи, Франц, Герман, Голланд, Испани эзэгнэж байв. Эдгээр махчин амьтдыг өдөх цаг болоогүй гэдгийг Америк улс ойлгож байсан ч гэлээ Дорнодын баян орнууд руу ойртож очихыг оролдож байлаа.

	Номхон далайн баруун хэсэгт АНУ-ын үйлдсэн колонийн анхны балмад ажиллагааны нэг нь Индонезийн арлуудад цөмрөн орох гэсэн оролдлого байв. «Америкийн далайчид, худалдаачдад нутгийн оршин суугчид найрсаг бус хандсан явдал» халдан орохын шалтаг болсныг Вашингтонд албан ёсоор зарлажээ.

	Үнэхээр ч 1829—1830 онд Суматра болон Индонезийн олтиргийн бусад аралд эрэг хавийн хотуудын хүн ам америкийн далайчин, худалдаачидтай мөргөлдөж байсан юм. Гэхдээ энэ нь америкчууд худалдаа хийх нэрийдлээр илэрхий дээрэм хийж, нутгийн хүмүүстэй хэрцгий догшин харьцаж, Суматра арал дээр өөрсдийгөө бүр нийт эргийн дагууд худалдаа хийх онц эрхтэй эзэн гэж зарлахыг оролдсоноос болсон юм. Хэргийн жинхэнэ байдлыг Вашингтоныхон сонирхоогүй нь мэдээж. «Нутгийн хүмүүсийг хашраах» тушаалыг цэргийн байгууллага өгч, тэнгисийн департаментад энэ зорилгоор «Потамак» гэдэг шинэхэн хөлөг онгоц даруй зэвсэглэж өгчээ.

	«Потамак» хөлөг 1831 оны зун индонезийн эрэгт дөхөж очив. Тэр хөлөг дээр багийнхнаас нь гадна тэнгисийн явган цэргийн салбар байв. Хөлгийн дарга Даунс нутгийн хүмүүстэй харьцахад цэргийн ёс суртахууны наад захын хэм хэмжээг ч сахих шаардлагагүй гэж үзээд, туйлын зохисгүй арга хэрэглэж эрэг үзэгдэхэд америкийн далбааг данийнхаар сольж, худалдааны хөлөг онгоцны байдлаар Суматра арлын Кволо-Бату буланд оржээ. Дээрмийн энэ арга барилыг хожим нь АНУ-ын тэнгисийн цэргийн флотын хөлөг онгоцнууд удаа дараа хэрэглэсэн юм.

	Тэр шөнө уг хөлөг онгоцноос зэвсэглэсэн десант буулгав. Тэнгисийн явган цэрэг эрэгт хүрч, болзсон дохио өгмөгц хөлөг онгоцноос их буугаар гал нээжээ. Цэргүүд их бууны галаар халхавчлан хоёр жижиг бэхлэлтийг түргэн эзлэн авч, шатаан, гарнизоныг цохиод, дараа нь түйвээн бусниулж гарчээ.

	«Олл хэндс» гэдэг америкийн цэргийн сэтгүүлд энэ ажиллагааг архивын материалд түшиглэн бичихдээ, «Манай олонх тэнгисчид нутгийн хүмүүсийн эд агуурсыг их хэмжээгээр авч, хөлөг онгоцондоо буцаж ирж байлаа. Олон хүн хээнцэр гоё хувцас, хээ угалзтай торгон алчуур авчирч байв. Тэдний өвөр түрийнээс байлдаанд олзлогдсон ээмэг, бөгж, зүүлт, бусад үнэт чимэг гоёлын зүйлс цухуйж байв. Мөнгө ч багагүй олзлон авчээ. Хоёр цэрэг бүр амьд тахиа, нугасыг холбон хөлөг онгоцон дээр авчирсанд зөвшөөрөөгүй учир олзоо чарлуулан хөлөг онгоцны хашлага давуулан хаяхад бүгдээрээ инээдэм наадам болж байв» гэжээ.

	Ази, Алс Дорнодын олон орон руу АНУ хөлөг онгоцоо удаа дараа илгээж байв. АНУ Солонгост зэвсэглэн халдахыг хэд хэдэн удаа оролдож, америк-японы эрх тэгш бус гэрээнд гарын үсэг зурахыг Японд хөлөг онгоцны их бууны хүчээр албадан, хятадад удаан хугацааны турш ашиг сонирхлоо цэргийн хүчээр хангаж байв.

	Америкийн байлдааны хөлөг онгоц, тэнгисийн явган цэрэг бүр XIX зууны эхний хагаст Хятадын эргийн дэргэд анх байлдаж эхэлсэн юм. Америкийн капитал хятад, алс дорнодын зах зээл дээр баттай эзэгнэж авахыг санаархаж байв. АНУ-д бас зэвсэгт хүчиндээ цэргийн найдвартай түшиц газар - европын өрсөлдөгчид, юуны өмнө Англи, Германтай тэмцэх түшиц газар байгуулах хэрэгтэй байв.

	Америкчууд Хятадын үндэсний чөлөөлөх хүчинтэй бусад хөрөнгөтөн улстай хамт тэмцэж байлаа. Жишээ нь, тэд «хар тамхины» дайн гэгчид оролцжээ. Колонийн эдгээр ажиллагаагаа чөлөөтэй худалдаа хийхийг хамгаалах», гадаадынхан суудаг төлөөлөгчийн газар, худалдааны төлөөлөгчийн газар, хорооллыг «үймээн гаргагч харц ардууд зэвсэглэсэн хэт шүтлэгтнээс хамгаалах шаардлагатай мэт санаанаас зохиосон зүйлээр ёс шиг халхавчилж байв.

	Үүний чацуу АНУ өрнөдийн өрсөлдөгчтэйгөө ч тэмцэлдэж байв. Тэгэхдээ энэ тэмцэл илэрхий дээрмийн шинжтэй байв. Үүнд: америкийн байлдааны хөлөг онгоцнууд өөрийн далбааг төвийг сахисан ямар нэг орны далбаагаар урьдчилан сольж, англи, герман, голланд болон бусад улсын худалдааны хөлөг онгоц руу дайран, тулалдаанд дуудаж, дээрэмдэн, дараа нь гэмт хэргийнхээ ул мөрийг халхлахын тулд багийнхны хамт живүүлдэг байна. 1857—1860 онд Хятадын эргийн дэргэд нэн идэвхтэй байлдаж байсан АНУ-ын Азийн эскадрын хөлөг онгоцнууд иймэрхүү байлдаанд онцгой ялгарч байлаа.

	Мөн энэ үед америкийн флот Японы эрэг рүү анхны аян дайнаа хийжээ. АНУ-ын эрх баригч бүлгийнхэн эртний өрсөлдөгчдөөсөө түрүүлж, «нууц эзэнт улсын» зах зээлд түрүүлж баттай суурьшихыг хичээн бүр 1853 онд Мэттью Перрийн командалсан байлдааны хөлөг онгоцны эскадрыг Япон руу илгээсэн байна. Япончууд америкчуудтай шууд тулгарахаас янз бүрээр зайлсхийж байлаа. Харин америкийн түүх судлаачдын бичсэнээр Перид «ятган итгүүлэх илүү хүчтэй арга байсан» бөгөөд эргийн ойролцоо байсан хөлөг онгоцнууд их буугаараа заналхийлэн сүрдүүлсэн учир япончууд америкийн «элчин сайд нартай» хэлэлцээ хийж, дараа нь хэд хэдэн боомт нээх, далайн чанад дахь худалдаачин, үйлдвэрийн эздэд зарим хөнгөлөлт үзүүлэх тухай гэрээ байгуулахаас өөр аргагүй болжээ.

	Японы эсрэг ажиллагаа америкчуудын хувьд гайгүй шиг өнгөрсөн бол Солонгост шургалан орохын тулд тэд хэд хэдэн удаа зэвсгийн хүчээр сүрдүүлээд зогсоогүй, шууд зэвсгийн хүчээр түрэмгийлэх арга хэрэглэж таарсан юм. Эхний байлдааныг АНУ-ын зэвсэгт хүчин 1871 онд хийжээ. Индонезид урьд эзэрхийлснийхээ адил - Америкийн хөлөг онгоц зорчих, АНУ-ын иргэдийн амь нас, эд хөрөнгийг хамгаалах, чөлөөтэй худалдаа хийхийг хамгаалах» хуурамч шалтгаар энэ ажиллагааг хэрэгжүүлжээ.

	Солонгосын эрэг рүү илгээсэн америкийн флотын эскадр байлдааны таван хөлөг онгоцноос бүрдэж байв. Энэ эскадр 1871 оны тавдугаар сарын 30-нд Хан мөрний адагт орж, Солонгосын нийслэл Сөүлийн дөхцийг халхалж байсан эхний бэхлэлтүүдээс холгүй зангуугаа хаяжээ. Харин хөлөг онгоцнууд өөрсдийнх нь усан хилд хар буруу бодолгүй ирсэн байх гэж солонгосчууд үзээд, дайсагнах байдлыг огт гаргасангүй. Гадаадынхан ямар боловч өөрсдийгөө нутгийн эрх баригчдад танилцуулан угтан зочлохыг хүснэ байх гэж солонгосчууд хүлээж байв. Гэтэл ингэсэнгүй. Америкийн хөлөг онгоцнуудаас усанд завь тавьж, мөрний хавь газрыг хэмжиж үзжээ. Дараа нь хөлөг онгоцнууд мөрнийг өгсөв. Тэгэхэд нь солонгосын нэг бэхлэлтээс сануулах буудлага хийв. Энэ буудлагыг дэлхийн хамгийн хуучин их буу, 1313 оны их буугаар хийснийг хожим нь америкийн түүхчид ч хүлээн зөвшөөрсөн юм. Тэгэхдээ хоёр зуун алхмын зайнаас буудсан болохоор түүний сум хөлөг онгоцонд туслаа ч ямар ч хохирол учруулахааргүй байсан юм. Гэвч адмирал Рожерс энэ нарийн ширийн зүйлсийг сонирхсонгүй. Түүнд шалтаг л хэрэгтэй байв. «Дайсагнасан аюултай» ажиллагааны хариуд хөлөг онгоцнууд эргийн дагууд галлаж, дараа нь зэвсэглэсэн десант буулгажээ.

	1871 оны зургаадугаар сарын 10-нд Солонгос нутагт тэнгисийн явган цэргийн бүхэл бүтэн бригад буулгаж, тэр бригад «илбэн тохинуулах» ажиллагаа үйлдэж эхэлжээ. Цэргүүдийн ажиллагааг «Монокасси» хөлөг онгоц, «Палос» завь галаар халхалж, бусад хөлөг онгоц байлдааны явцыг ажиглан, нэн даруй туслахад бэлэн байлаа. Эрэгт буулгасан цэргүүд хоёр бэхлэлтийг даруй эзлэн авч, хүн цөөтэй гарнизоныг нь бут ниргэн, их буу, бэхлэлтийг дэлбэлжээ. Тийнхүү зам нээгдэж, америкийн хөлөг онгоцнууд мөрнөөр өгсөв. Зөвхөн нэг л газарт бэхлэлтийн цөөн хүнтэй гарнизон дайсантай байлджээ. Гэвч хүч тэнцүү бус байлаа. Америкчууд эсэргүүцлийг амархан дараад бэхлэлтэд цөмрөн орж, хамгаалагчдыг нь бүгдийг нь устгажээ.

	«Дэслэгч Хью Маккийн командалсан салбар анги дайсны байрлалд анх түрүүн оров. Байлдаанд улайрсан цэргүүд олзлогдогсдыг авч байсангүй. Байлдаан дуусахад 243 алагдсан солонгос хүний хүүр үлджээ. Зөвхөн амьд үлдсэн арав хүрэхгүй хүн айснаас энд тэнд нуугдаж үлдэв» гэж «Далайн цэргүүд. Тэнгисийн явган цэрэг 1775—1867 оны байлдаанд» гэсэн АНУ-ын тэнгисийн явган цэргийн түүхийн лавлах бичигт өгүүлжээ.

	Америкийн суртал нэвтрүүлэг энэ явдлыг одоо болтол «гялалзсан ялалт» мэт харуулахыг хичээдэг юм. Цэргийн дээд шагнал - Конгрессын хүндэт медаль хүртсэн тэнгисийн явган зургаан цэрэг, офицерын нэрийг өргөн магтсаар байна. Энэ ажиллагааны үеэр америкийн талаас зөвхөн хоёр хүн алагдсаныг харгалзан хорон үгтэй хүмүүс энэ бол шагнал хүртэгсдийн тоо, хүлээсэн хохирлын тооноос гурав дахин давсан АНУ-ын зэвсэгт хүчний түүхэнд гарсан цорын ганц дайн юм гэж хэлдэг юм.

	Дэслэгч Хью Маккийг онцгой өргөмжилжээ. Түүний нэрийг одоо ч Америкт хүн бүр мэдэх бөгөөд цэргийн томоохон төвийн нэгийг түүний нэрэмжит болгож, байлдааны хэдэн хөлөг онгоцыг түүний нэрээр нэрлэжээ. Тэр цагаас хойш америкийн зэвсэгт хүчинд колонийн дайн, залхаан цээрлүүлэх аян дайнд оролцогчдыг үндэсний баатар болгон өргөмжилдөг болсон юм.

	1884, 1894 онд америкийн цэрэг солонгос нутагт дахин буув. Америкийн тулган шахалт, Солонгосын дотоод хэрэгт хөндлөнгөөс оролцохыг эсэргүүцсэн үндэсний чөлөөлөх хөдөлгөөнийг дарах зорилгоор 1888 онд зэвсэгт халдлага хийжээ. Эх орончид, жагсагчдыг харгислан, хүмүүсийг буудахад америкийн арми, тэнгисийн явган цэргийн ангиуд оролцож байлаа.

	Түүнээс хойш олон арван жил өнгөрөв. Дэлхий дээр олон өөрчлөлт гарч, хорвоо дэлхий өөрөө ч үндсээрээ өөрчлөгдөв. Ази, Африк, Латин Америкийн орнуудад колоничлолын сүүлчийн суурийг нурааж, сая сая хүн жинхэнэ эрх чөлөө тусгаар тогтнолоо олж авлаа. Гэвч ард түмний эсрэг харгис хүчний түрэмгий мөн чанар орчин үеийн нөхцөлд ч өөрчлөгдсөнгүй. Тэд урьдын адил газар сайгүй ноёрхлоо тогтоож, хөдөлмөрч ард түмний хөлс цусаар баяжихыг санаархаж байна.

	Хувьсгалт, чөлөөлөх дайнаар улс болж үүссэн Америкийн Нэгдсэн Улс оршин тогтносон бүр эхний арван жилүүддээ өөрийн ард түмнийг ч, бусад орны ард түмнийг ч хайр найргүй дарлан мөлжих замд оржээ.

	150 жилийн дараа, 1918 онд В. И. Ленин энэ үйл явцад түүхэн үндэстэй гүн гүнзгий дүгнэлт өгсөн юм. Тэр бичихдээ, «Америк улс хүний нэгдсэн хөдөлмөрийн үйлдвэрлэх хүчний их хөгжлийн талаар, машин, шинэхэн техникийн бүх гайхамшгийг хэрэглэх талаар чөлөөт, соёлт орнуудын дунд нэгдүгээр суурь эзлэв. Үүний зэрэгцээгээр Америк нэг талаас бузар явдал, хээнцэрлэлийн дотор умбаж, сагаж танхайрсан хэдхэн тооны том хөрөнгөтөн, нөгөө талаас хоосрол, гуйланчлалын даваанд ямагт хүрч байдаг олон сая хөдөлмөрчдийн хоорондох их ялгааны талаар нэгдүгээрт байгаа орны нэг юм4» гэжээ.

	АНУ-ын зэвсэгт хүчин тийнхүү дорхноо хувьсгалт армиас хөдөлмөрч ард түмэн, үндэсний чөлөөлөх хүчнийг дайсагнадаг хөрөнгөтний ердийн цэрэг болсон юм. Жорж Вашингтоны эрэлхэг сайн дурын цэрэг, зоригт журамт цэргүүдийн халааг капиталын ашиг сонирхолд болон ард түмний эсрэг капиталын харгис тэмцэлд хүчин зүтгэдэг мэргэжлийн дайнчид авлаа.

	 


ХОЁРДУГААР БҮЛЭГ : УМАРД ӨМНӨДИЙНХӨӨ ЭСРЭГ

	1861 оны дөрөвдүгээр сарын 12-нд АНУ-ын Атлантын далайн эргийн «Самтер» бэхлэлтийг их буугаар гэнэт хүчтэй бууджээ. Хоолойн нөгөө эрэгт байрласан «Жексон» бэхлэлтийн их буу, хээрийн их бууны гурван батарей тийнхүү галлажээ. «Самтер» бэхлэлтийн дэвсгэрт түймэр гарч, их бууны хагас нь ажилгүй болжээ.

	Дөрөвдүгээр сарын 14-ний үд дунд Самтер бэхлэлтэд бөмбөрийн нүргээн доор АНУ-ын таван хошуут судалтай далбааг буулган, гарнизоныг завинд суулган, эрэг рүү явуулж боомт хүчирхэг бүх бэхлэлт, бараг зуугаад бүтэн их бууныхаа хамт дайсны гарт оржээ.

	АНУ-ын түүхэнд иргэний дайн гэж орсон дайн буюу Өмнөдийн эсрэг Умардын хийсэн дайн тийнхүү эхэлсэн юм. Америкийн түүхэнд хамгийн цус асгаруулсан дайны нэг болох энэ дайн дөрвөн жил үргэлжилсэн юм. Эл дайн энэ орны улс төрийн амьдралд маш чухал үүрэг гүйцэтгэжээ.

	Өмнөдийн эсрэг Умардын хийсэн дайн нь америкийн хөрөнгөтний нийгмийн өөр хоорондоо байнга өрсөлдөг хоёр том бүлэг зүүн хойд нутгийн аж үйлдвэр хөгжсөн муж улсуудын капиталистууд, боол эзэмшлийн Өмнөд нутгийн газрын эздийн зэвсэгт тэмцэл байлаа. Энэ хоёр бүлгийн зөрчил удаан хугацааны турш бий болж, хурцдаж байсан юм. Энэ зөрчил ямар нэг шийдвэрлэгч, тэр тусмаа туйлын эвлэршгүй шинжтэй байгаагүй нь мэдээж. Америкийн хөрөнгөтний өрсөлдөн тэмцэлдэгч бүлгүүд хөдөлмөрчин олон түмнийг дарах, гадаад орнуудад түрэмгийлэл үйлдэх, харийн нутгийг зэвсгийн хүчээр эзлэн авах талаар ямагт хэл амаа ололцдог байв. Үүний чацуу тэд засгийн эрхийн төлөө бие биеийн эсрэг тэмцэлдэж байлаа.

	Америк улс эдийн засгийн хувьд түргэн хөгжихөд олон жилийн турш нэг чухал хүчин зүйл болж байсан негрүүдийг боолчлох явдал XIX зууны дунд үе гэхэд тус улсын хөгжлийг саатуулах болов. Тогтсон системийг үндсээр нь өөрчлөх, боол эзэмшлийг халах, ялангуяа Умардын аж үйлдвэрийн төвүүдэд шаардлагатай чөлөөтэй ажиллах хүчний асар том зах зээл бий болгохыг шаардсан хүчирхэг хүчин тус оронд тэмцэн босож байв.

	1860 оны эцэс гэхэд улс орны байдал туйлдаа хүртэл хурцдав. Өмнөд нутгийн муж улсуудын эрх баригчид Вашингтон дахь холбооны засгийн газрын эсрэг илээр тэмцэж, холбооноос гарахын төлөө зэвсэгт тэмцэл дэгдээхийг хичээх болов. Тэд Англи, Францын зүгээс дэмжлэг авна гэж тооцоолон Умардын эсрэг дайнд хүчтэй бэлтгэж байлаа.

	АНУ-ын холбооны засгийн газар дотоодын зөрчилдөө идэгдэж байв. 1860 оны эцсээр АНУ-ын ерөнхийлөгчөөр сонгогдсон Авраам Линкольн боолчлолын тухай асуудлаар шийдэмгий бус байдал гаргаж байв. Түүний шадар хүмүүсийн дотор өмнөдийн боолын эзэд, газрын эзэн, арьсны үзэлтнийг ил далдаар дэмжигчид цөөнгүй байжээ.

	Зэвсэгт хүчний байдал ч төвөгтэй байв. Умардын муж улсуудын цэрэг дөнгөж 160 мянгаад хүнтэй байлаа. Ихэнх батальон суман алс холын хилийн гарнизонуудад байрлаж байв. Армид орчин үеийн зэвсэг дутагдаж, цэргийг тактикийн хуучирсан зарчмаар сургаж байв. Командлах бүрэлдэхүүний ихэнх нь газрын том эздийн хөвгүүд байв. Тэд Өмнөдийн салан тусгаарлах үзэлт бүлгийнхэнтэй нягт холбоо сүлбээтэй байсан бөгөөд тэнд ноёрхож байсан сэтгэл санааг дэмждэг байв. Илэрхий хагарал гарахад олон офицер өмнөдийнхний талд оржээ. Эд боол эзэмшлийн системийг хэвээр байлгахыг үнэн голоосоо сонирхож, хэт харгис арьсны үзэл баримталдаг байв.

	Цэргүүдийн тухайд бол, тэдний олонх эгэл тариачны хүүхдүүд байсан бөгөөд ёс шиг бичиг мэдэхгүй буюу бага мэддэг байсан учир умардынхан (Өмнөдөд тэднийг «янкууд» гэдэг байв) өмнөд муж улсуудыг эзлэн авч, тэднийг гартаа оруулан, өөрийн эзэмшил болгож, хүн амыг нь тонон дээрэмдэхийг санаархаж байна гэдэгт итгэж, улс төрийн хуурамч ярианд автсан хүмүүс байлаа. Иймэрхүү суртал нэвтрүүлэг зохих үр дүндээ хүрчээ.

	Дайнд эртнээс бэлтгэж байсан өмнөдийнхөн зэвсэг, галт хэрэгсэл, хүнсийг ихээр нөөцөлж, байлдах төлөвлөгөө боловсруулан, боловсон хүчнийг сонгож авч, байршуулсан байв. Тэдний арми шаргуу байлдаж, эхний хоёр жил нэлээд амжилт олжээ. Холбооны армийн цэргийн зарим байгууллага, штабт урвалт гарсан нь үүнд тодорхой хэмжээгээр тус болжээ. Байлдааны илэрхий ажиллагаа эхлэхээс бүр өмнө Вашингтон дахь өмнөдийн тал баримтлагчид мэрийсний дүнд армийн цэргийн үндсэн нөөцийг өмнөдийн муж улсуудад төвлөрүүлсэн байжээ. Дайн эхэлмэгц бүх зэвсэг үймээн дэгдээгчдийн гарт оржээ. Умардын байдлын тухай: цэргийн шилжилт, командлалын төлөвлөгөө, санаа бодлын тухай бүрэн мэдээг өмнөдийн армийн генералууд авч байлаа.

	Ерөнхийлөгч Линкольны засгийн газар байдлыг тогтворжуулж, хэрэг явдлын явцыг өөрчилж чадсангүй. Үүний чацуу умардын муж улсууд хүн амын тоо, аж үйлдвэрийн хүч чадал, эдийн засгийн боломж, тээвэр, холбооны байдал болон бусад олон үзүүлэлтээр Өмнөд нутгаас ихээхэн давуу байлаа.

	Өмнөдийнхөн туршлагатай генерал Роберт Лигээр командлуулсан бараг 100 мянган хүнтэй армийг бүр 1861 оны долоодугаар сард хөдөлгөн, Булл-ран мөрөн дээр, Манассасын дэргэд болсон байлдаанд амжилт олж, шууд Вашингтон руу урагшлан, түүнтэй залгаа орших хэд хэдэн муж улсад заналхийлэв. Умардынхан асар их хүч гаргаж байж, дайсныг зогсоож, дараа нь нэлээд түрж чаджээ.

	Холбооны засгийн газрын хийсэн янз бүрийн шинэтгэл, юуны өмнө орон даяар боолчлолыг бүрмөсөн халж, газрын эздийн газрын хагасыг түрээслэн авагч фермерүүдэд шилжүүлэн өгөх тухай шийдвэр үүнд их ач холбогдол үзүүлжээ. Урвагчид, тагнуулчид, цэргээс оргон зайлагчидтай тэмцсэн нь нэлээд үр дүнтэй болов.

	Ерөнхийлөгч Линкольн олон нийтийн өргөн дэмжлэгт түшиглэн армиа өөрчлөн байгуулав. Өмнөдийнхөнд тусалж байсан генерал, офицер, энгийн түшмэдийг штабуудын командлах албан тушаалаас зайлуулав. 1862 оны тавдугаар сард арми, флотод бүх нийтийг заавал дайчлах журам тогтоож, шинэ шинэ хороо байгуулжээ. Тэдний зарим нь бүхэлдээ үйлдвэрийн ажилчдаас бүрдэж байв. Негрүүдийг цэргийн албанд дайчлах тухай шийдвэр их ач холбогдолтой болсон юм. Армид богино хугацааны дотор 200 мянгаад негр цэрэг, гол төлөв Өмнөдөөс дүрвэгчид иржээ. Тэдний олонх нь эрэлхэг зоригтой, хүлээсэн үүрэгтээ үнэнч болохоо эхний байлдаанаар харуулав.

	Генерал Улисс Грантын командалсан умардынхны арми 1863 оны долоодугаар сард Геттисберг, Виксбургийн дэргэд өмнөдийнхнийг бут цохиж, тэр үед тээврийн нэн чухал зам болж байсан Миссисипи мөрнийг эзлэн авчээ. Дараа нь энэ арми үймээн дэгдээгчдийн муж улсуудыг хоёр хуваан Атлантын далайн эрэгт гарчээ. Өмнөдийнхний армийн ар талд байлдаж байсан негр босогчдын отрядууд давшигсдад их тусламж үзүүлжээ.

	Тэр үед өмнөдийнхөн тэнгист байлдааны ажиллагаагаа эрс идэвхжүүлэв. Тэдний мэдэлд флотын ихээхэн хүч, олон тооны офицер байлаа. Вашингтоныг илт дайсагнасан бодлого явуулж байсан Англи, Франц улс флотоо бэхжүүлэхэд нь өмнөдийнхөнд их тусламж үзүүлжээ. Тэдгээр улс өөрийн улам өсөн хөгжиж буй өрсөлдөгчийн хүчийг ямар ч болов сулруулахыг хичээж байв.

	Английн хөлөг онгоцны үйлдвэрүүдэд хэд хэдэн шинэхэн крейсер хөлөг онгоц үйлдвэрлэсэн нь хожим Атлантын далай дахь зорчих хөлөг онгоцнуудын эсрэг амжилттай байлджээ. Тэдний зарим нь хөлөг онгоц зорчих аливаа дүрмийг зорчиж, хэрэг дээрээ дээрэм хийдэг байв. Ялангуяа түргэн явдалтай «Флорида», «Алабама» крейсер хөлөг онгоц хэрцгий харгисаараа зард гарчээ. Зөвхөн хоёр удаагийн аян дайнаар 1863 онд «Флорида» хөлөг онгоц худалдааны 14 хөлгийг эзлэн авч, дээрэмджээ.

	Эдгээр довтлогчидтой байлдахад умардынханд маш хүнд байв. Далай тэнгист хөлөг онгоцны зорчилтыг хамгаалах ажиллагаа явуулж чадах хөлөг онгоц тэдэнд дутагдалтай буюу ер нь байсангүй. Хөлөг онгоц үйлдвэрлэх ажил маш удаж байсан бөгөөд офицерын боловсон хүчин дутмаг байв. Өмнөдийн уулгалан довтлогчид Англи, Францад өөрсдөд нь болон Америк дахь тэдний колонийн эзэмшлүүдэд байсан эдгээр орны боомтуудыг нууцаар ашиглах бололцоотой байсан нь бүр ч төвөг учруулав. Дээрэмчин крейсер хөлөг онгоцнууд эдгээр баазаас хангагдан, засвар хийлгэдэг байв.

	Өмнөдийнхний флотын командлал тэнгист тэмцэх шинэ шинэ арга эрж сүвэгчлэхэд их анхаарал тавьж байв. Хөлөг онгоц үйлдвэрлэгчид шинэ шинэ хөлөг онгоц үйлдвэрлэх гэж улайрч байв. Тийнхүү шумбагч хөлөг онгоц, хуягт хөлөг онгоц, байлдааны бусад хэрэгсэл бүтээж, умардынхны эсрэг ашигласан юм. Гэвч тэдгээр нь боловсронгуй биш байсан учир өмнөдийнхөнд амжилт авчирсангүй.

	Өмнөдийнхөн тэнгист амжилттай байлдаж байсан нь бүхэлдээ дайны явцад нөлөөлж чадсангүй. Умардынхны флот өмнөдийн муж улсуудын эрэг хавийг бүслэн хааж, үймээн дэгдээгчдийг гаднаас хангадаг эх булаг, юуны өмнө Англиас салгасан нь багагүй ач холбогдол үзүүлжээ.

	Өмнөдийнхний арми байрлалаа дараалан алдаж, нутгийнхаа гүн рүү улам ухарсаар байв. Салан тусгаарлагсад цөхрөнгөө бартал эсэргүүцэж, дайныг бүх хүчээр сунжруулж байв. Тэд Англи, Франц улс зэвсэглэн халдана байх гэж найдсаар байв.

	Эдгээр орны хамгийн харгис бүлгийнхэн дотор Америкийн өмнөдийнхийг ямагт ихээр талархдаг байлаа. Умардынхан дайн хийх хувьсгалт аргад шилжиж, ерөнхийлөгч Линкольны засгийн газар ардчилсан шинэтгэл, өөрчлөлт хийснээс хойш өмнөдийнхийг ийнхүү талархах нь бүр хүчтэй болов.

	Өмнөдийнхний арми дараа дараалан ялалт байгуулж, Вашингтон руу түргэн ахиж байсан 1861 оны эцсээр Англи, Франц улс зэвсэглэн халдах аюул бүр бодитой байв. Английн засгийн газар Канад руу аян замын корпусаа илгээж, Умард Америкт хүчээ зузаалж байв. Халдан довтлох төлөвлөгөө биелэхийг Умардынхны сөрөг давшилт зогсоосон боловч англичууд зарчмын хувьд уг санаархлаасаа татгалзсангүй. Аян замын корпусын цэрэг Канадад удаан хугацаагаар байрлаж байв.

	Европын пролетари олон түмэн, түүний дотор английн хөдөлмөрчид, Европын харгис хүчний санаархлыг идэвхтэй эсэргүүцэж байв. 1863 оны гуравдугаар сарын 26-нд Лондонд Английн засгийн газрын зэвсэглэн халдах төлөвлөгөөний эсрэг умардынхныг бүх талаар дэмжих уриа доор том цуглаан болов. Энэ цуглаанд Карл Маркс байлцжээ.

	К. Маркс бичихдээ «Ноёрхогч ангиудын цэцэн мэргэн бодлого биш, харин тэдний мунхаг ялт явдлыг Английн ажилчин анги баатарлагаар эсэргүүцсэн нь Атлантын далайн нөгөө талд боолчлолыг мөнхжүүлж, дэлгэрүүлэх зорилгоор загалмайтны шившигт аян дайн явуулах адал балмад явдлаас Өрнөд Европыг аварсан юм5» гэжээ.

	Европын гүрнүүдээс зөвхөн Орос улс умардынхныг дэмжиж, Авраам Линкольны засгийн газарт туслах талаар зарим нааштай алхам хийсэн байна. Оросын тэнгисийн цэргийн флотын хоёр эскадр Нью-Йорк, Сан-Францискод 1863 онд сайн санааны айлчлал хийсэн нь их ач холбогдолтой болжээ. Америкийн боомтод очсон оросын хөлөг онгоцнуудыг албан ёсны эрх баригчид, нутгийн хүмүүс бүгд баяр хөөртэй угтжээ.

	Оросын эскадр айлчилсан нь зөвхөн ёс төдий байсангүй юм. Шаардлага гарвал Орос улс Умардыг улам шийдвэртэй дэмжихэд бэлэн байгаагаа нотлон харуулснаар Англи, Францын байр суурьт багагүй нөлөөлсөн.

	Америкт иргэний дайн шувтрах дөхөж байв. Өмнөдийнхөн гаднаас дэмжлэггүйн дээр их хохирол хүлээж, гачаал үзэн, улам цааш ухарсаар байв. 1865 оны хоёрдугаар сард генерал Шерманы командалсан умардын цэрэг Колумби болон өмнөдийнхний бусад хэд хэдэн чухал түшиц газрыг эзлэн авч, генерал Лигийн армийн ар талд гарч, түүнийг байрлалаасаа яаралтай ухрахад хүргэжээ. Дөрөвдүгээр сарын 3-нд генерал Грантын командалсан умардын өөр нэг арми дайсны ухарч буй хүчнийг Аппоматтоксийн дэргэд бүсэлж бууж өгөхөд хүргэжээ. Өмнөдийнхний нийслэл Ричмондыг эзэлсэн байна. Дайсан зохион байгуулалттай эсэргүүцэх нь бараг зогсож дайн дуусжээ.

	1861—1865 оны иргэний дайн Умардад ялалт авчрав. Энэ бол дэвшилт хүчний ялалт, ерөнхийлөгч Линкольныг хүрээлсэн ардчилсан бүлгийнхний их амжилт байв. Харгис үзэлтэн, газрын эзэн, арьсны үзэлтнүүд америкийн ард түмний энэ агуу их хүүг туйлаас үзэн ядаж байв. 1865 оны дөрөвдүгээр сарын 14-нд Авраам Линкольныг боол эзэмшигчдийн туршуул алсан юм.

	Өмнөдийн эсрэг Умардын явуулсан дайнд дайсагнагч хоёр тал их хохирол хүлээсэн. Гэхдээ энэ дайнд Америкийн ард олон, энгийн хүмүүс хамгаас илүү хэлмэгдсэн юм. Умардын армийн 360 мянга гаруй цэрэг, офицер, өмнөдийн 250 мянгаад хүн байлдааны талбар, тэнгист болсон тулалдаанд, мөн шархдаж, өвчилсний улмаас амь үрэгдсэн юм. Шархтагдагсдын тоо 1 саяас давж байв. Дайны үеэр ялангуяа Өмнөдөд олон хот, сууриныг эвдэн сүйтгэж, шатаажээ. Хөдөө аж ахуйд ноцтой хохирол учирсан байна.

	Умардынхны тэмцэл дэвшилт шинжтэй байсан бөгөөд энэ нь үнэн зөв үйл хэргийн төлөө хүнд хэцүү боловч шударга хувьсгалт дайн байлаа.

	В. И. Ленин хожим нь бичихдээ, «Америкийн ард түмэнд шилдэг уламжлал байгаа бөгөөд америкийн пролетари нарын шилдэг төлөөлөгчид түүнийг нь залгамжлан авсан юм... Энэ уламжлал бол англичуудыг эсэргүүцэн эрх чөлөөний төлөө хийсэн 18 дугаар зууны үе дэх дайн, дараа нь 19 дүгээр зууны үе дэх ард иргэний дайн юм. Үйлдвэр, улс ардын аж ахуйн зарим салаа мөчрийн зөвхөн «эвдрэлийг» л аваад үзэхэд Америк 1870 онд зарим талаар 1860 оныхоос ухарсан байв. Гэвч Америкт 1863—1865 онд болсон иргэний дайны дэлхий дахины түүхт, дэвшилтэт, хувьсгалт аугаа их ач холбогдлыг үүнээс үндэслэн үгүйсгэх хүн бол ямар бэртэгчин, ямар мунхаг хүн байх билээ!6» гэжээ.

	Умардынхны арми үнэн зөв үйл хэргийн төлөө тулалдан, Өмнөдийн дөрвөн сая гаруй негр хүнд эрх чөлөө олгон, хүлээсэн үүрэгтээ үнэнч, эрэлхэг байлддаг, бэрхшээл гачаалыг даахад бэлэн байгаагаа харуулсан юм. Умардын армийг хүн амын олонх дэмжиж, дэлхийн олон арван орны дэвшилт хүчин талархаж байлаа.

	Энэ тэмцлийн шинж чанарыг дөвийлгөн үнэлж болохгүй нь мэдээж. Умардын эрх баригч хөрөнгөтний бүлгийнхэн энэ дайнд юуны өмнө амин хувийн сувдаг зорилгоо мөрдлөг болгож байв. Тэд капиталист үйлдвэрлэлийн цаашдын хөгжил, түүний монополчлолд аж үйлдвэрийн хөрөнгөтөн, банкны капиталын үүргийг хүчтэй болгоход саад болж байсан түүхийн хувьд үеэ өнгөрөөсөн саад тотгорыг арилгахыг хичээж байв.

	Умардынхны ялалтад аж үйлдвэрийн муж улсуудын хөдөлмөрчин олон түмэн шийдвэрлэгч хувь нэмэр оруулж дайны хамаг хүнд хүчир зардлыг зөвхөн тэд үүрсэн боловч мөлжигч нийгмийн түүхэнд удаа дараа тохиолддогчлон ялалтын үр дүнг хөдөлмөрч ард түмний дайсан - мөлжигчид ашиглажээ. Энэ тохиолдолд Умардын аж үйлдвэрийн том хөрөнгөтнүүд хамгаас илүү хожсон байна. Тэд ялалтын үр дүнг завшин, энэ ялалтыг байгуулсан хүмүүстэй даруй тэмцэж эхэлжээ.

	Юуны өмнө ажилчны улам өсөн хөгжиж байсан хөдөлгөөн, түүний холбоотон ядуу фермерүүдийн эсрэг цохилтоо чиглүүлэв. Негрүүдийг «хазаарлан барих», боолчлолын ёсыг хэлбэрийн төдий халснаар негрүүдийн байлдан ололтыг хязгаарлах арга хэмжээ авав. Хуулийн үүднээс америкийн иргэдийн бүх эрхийг эдлэх болсон негрүүдийн ихэнх нь гол төлөв өмнөдийн муж улсуудад эрх мэдэлгүй хэвээрээ үлдэв. Алабама, Умард ба Өмнөд Каролина, Техас, Миссури, Жоржи, Флорида болон бусад муж улсын газаргүй сая сая негрүүд урьдын адил хөөрхийлөлтэй аж төрж байв. Тэдний зарим нь газрын эзний бүрэн боолчлолд үлдэж, нөгөө хэсэг нь аж үйлдвэрийн газруудад ажилчин ангийн хамгийн бага цалин авдаг, хамгийн дарлагдсан хэсэг болов.

	Тийм байдал нь ядуучуудын зүгээс дургүйцэх, илт эсэргүүцэхэд, заримдаа бослогод хүргэх нь нэг бус удаа тохиолдож байлаа. Хөдөлмөрчдийн тэмцэл бүрийг цагдаа нар, үндэсний гварди холбооны цэрэг хайр найргүй дарж байв. Армийг тэр үед хэдийнээ өөрчлөн, ажилчин, негрүүдээс бүрдэж байсан хороог тарааж, ардчилсан санаа бодолтой офицеруудыг бэлтгэлээр халсан байв. Хөлсний этгээд элсүүлэх үндсэн дээр зэвсэгт хүчнийг байгуулах хуулийн зарчим дахин хүчин төгөлдөр болжээ. Хөдөлмөрчин олны тэмцлийн эсрэг ашиглаж болох, улс төрийн үзэл бодлоороо таарах хүмүүсийг л цэргийн албанд сонгон авах боллоо.

	Өөрийгөө «нууц холбоо» гэж нэрлэсэн боловч бүр илэрхий ажиллаж байсан арьсны үзэлтний алан хядагч Ку-клукс-клан (ККК) байгууллага, эрх баригч бүлгийнхэн харгис хүчинд их тус хүргэж байв. Иргэний дайн дуусангуут 1866 онд байгуулагдсан арьсны үзэлтэн, барууны хэт даврагсдын энэ холбоо «үймээн дэгдээсэн негрүүдийг» төдийгүй ардчилсан эрх, эрх чөлөөний төлөө, хавчин гадуурхах, дур зоргоороо авирлах аливаа хэлбэрийн эсрэг тэмцэж байсан цагаан арьстан америкчуудыг хайр найргүй харгисалж байв. Ку-клукс-кланыг цэргийн байгууллагын зарчмаар байгуулжээ. Энэ байгууллага олон зуун хот, сууринд өөрийн салбар, залхаан цээрлүүлэх отрядтай байсан бөгөөд зарим муж улсын хууль тогтоох, гүйцэтгэн захирамжлах байгууллага болон цагдаагийн газарт нөлөөтэй байв. Цагаан нөмрөг, дундад зууны үеийн юүдэн өмссөн ККК-ийн «хэрмэл морьтнууд» арьсны үзлийн жагсаал хийж, «негрүүд, тэднийг хамгаалагчдыг айлган» шөнийн цагаар бамбарт жагсаал хийж, овоо толгодод христосын дүртэй шатаж буй загалмай хатгадаг байв. Гэхдээ арьсны үзэлтнүүд Америкт шударга бус ёсыг эсэргүүцсэн хөдөлгөөнийг дарахад зөвхөн заналхийлээд зогсоогүй юм. Тэр жилүүдэд иргэний эрхийн төлөө тэмцэгчдийг арьсны үзэлт хэт даврагсад зэрлэгээр харгисалж байсан «Линчийн шүүх» гэгчид үнэнч шударга олон зуун америкчууд амь үрэгдсэн юм. Хүмүүсийг шүүж, мөрдөн байцаалгүй дүүжилж, түүдэг гал дээр шатааж, морины туурайгаар гишгүүлж байв. Энэ гэмт хэргийг хэн өдүүлж байгааг цагдаа нар сайн мэдэж байсан ч тэдний эсрэг ямар ч арга хэмжээ авдаггүй байлаа. «Линчийн шүүхэд» оролцогчдын дотор мөрдөн байцаах дээгүүр албан тушаалтан, шүүгч, прокурор байсан болохоор цагдаа нар яах вэ дээ.

	Үйлчилгээний 66 дугаар тусгай батальоны дарга, өрнөд германы Кайзерслаутерн хотын гарнизоны дарга Д. Уодсворт штабын даргынхаа илтгэлийг сонсмогц америкийн цэрэгжсэн цагдаагийн газрыг байлдааны бүрэн байдалд оруулах тушаал өгчээ. Ингэх шалтгаан бүрэн хангалттай байв. Урьд орой нь шөнөжингөө гарнизонд америк цэргүүдийн хооронд бүлэглэсэн зодоон болсон байв. Хутга гаргаж, төмөр саваа, унадаг дугуйны гинжээр зодолджээ. Хэн нэг нь хуаранг шатаахыг оролдож, олон байрны цонхны шил хагарчээ. Өглөө нь зодоон улам ширүүсэв. Зөвхөн бусад гарнизоноос хүчин туслуулахаар дуудаж ирүүлсэн цэрэгжсэн цагдаа нар америкийн цадигаа алдсан цэргүүдийг нэгдсэн хүчээр номхруулж чаджээ.

	Кайзерслаутернд гарсан ширүүн зодоон нь АНУ-ын армийн хувьд шинэ зүйл биш байв. Тухайлбал америкийн «Арми таймс» сонинд энэ тохиолдлын тухай жирийн үзэгдэл аятай бичсэн байна. Үүнд ч гайхах юмгүй. Учир нь Кайзерслаутернд цагаан арьстан, негрүүд хоорондоо зодолдсон юм.

	Арьсны үзэл нь хөрөнгөтний нийгмийн байгууллын уг мөн чанарт, түүний мөнхийн антагонист зөрчилд гүнзгий орших учир америкийн нийт нийгмийн адил АНУ-ын зэвсэгт хүчинд ямагт хэв шинжит үзэгдлийн нэг байсан, байсаар байна.

	АНУ-д сүүлийн жилүүдэд иргэний эрхийн төлөө, арьсны өнгөөр ялгаварлан гадуурхахын эсрэг Америкийн негр ард түмэн болон шоовдор бүх «өнгөт» арьстны тэмцэл идэвхжив. Энэ нь зэвсэгт хүчний дотор ч гарч байна.

	Дайнаас хойших үед Вашингтоныхны явуулсан түрэмгий ажил явууллага гутамшиг болж ялангуяа Вьетнамд хийсэн дайн АНУ-ын зэвсэгт хүчний нэр хүндэд ноцтой цохилт өгсөн юм. Энэ нь бас хөлсний армийг бүрдүүлэхэд нөлөөлөв. Цагаан арьстан залуучууд цэргийн алба хаахыг хүсэхгүй, бүр хөлсний этгээдүүдэд их мөнгө өгдгийг ч тоохгүй байна. Бий болсон байдлаас гарахын тулд Пентагоныхон «өнгөт» арьстныг цэрэгт элсүүлэх талаар арми, флотод хэзээнээс нааш байсан хязгаарлалтыг нэлээд сулруулахад хүрчээ. Энэ нь цэргийн алба хаахыг мөнхийн ажилгүйдэл, үгээгүй хоосон байдлаас аврагдах цорын ганц боломж гэж үзсэн тул цэрэг, усан цэргийн дотор негрүүдийн хувь нэмэгдэхэд хүргэв.

	«Арми» сэтгүүлд бичсэнчлэн АНУ-ын зэвсэгт хүчин «дорхноо хар царайтай болж эхлэв». Хэрвээ Вьетнамд түрэмгийлэл үйлдэж эхлэхээс өмнө хуурай замын цэрэгт негрүүд цэргүүдийн 10—12 хувиас хэтрэхгүй байсан бол 1979 оны эхээр тэдний тоо 25 хувьд ойртож байлаа. Цэргийн нисэх хүчин, флотод негрүүдийн тоо нэлээд нэмэгдэв. Зөвхөн жирийн цэргүүдийн доторх негрүүдийн тоо нэмэгдсэн нь хачирхалтай. АНУ-ын зэвсэгт хүчний офицерын корпус үндсэндээ цагаан арьстан хэвээрээ байна. Энд негрүүд 3 хувиас илүүгүй, тэгэхдээ ахлах офицерын дотор дөнгөж 0,2 хувь байна.

	Армид негрүүд их хэмжээгээр орсон нь АНУ-ын эрх баригч бүлгийнхний төлөвлөгөөтэй огт авцалдахгүй байна. Учир нь тэд хөдөлмөрч ард түмэн, түүний дотор «өнгөт» арьстан хөдөлмөрчдийг дарахад зэвсэгт хүчнээ байнга хэрэглэдэг билээ. Тиймээс цэргийн албанд негрүүдийг элсүүлэхэд зарим хязгаарлалт тогтсон нь юуны өмнө шүхэрч - десантын анги, тэнгисийн явган цэрэг, «тусгай томилгооны цэрэг» зэрэг эрх ямба бүхий ангиудад хамаарна. Командлалаас негрүүдийн цэргийн мэргэжил сайтар эзэмших, албан тушаал дэвших, түрүүчийн цол хүртэх боломжийг эрс хязгаарлахыг хичээж байна.

	Арми, флотод бүх цэргийн албан хаагчид бүгдээрээ арьсны өнгөнөөс үл шалтгаалан «адил бололцоотой» байдаг мэтээр өргөн сурталдавч арьсны үзэл америкийн цэргийн хуаранд чөлөөтэй ноёрхож байна. Энэ нь юуны өмнө Өмнөдийн муж улсуудын гарнизонд хамаарна. Олон захирагч «өнгөт арьстны саадыг» үгүй хийсэн гэж аман дээрээ мэдэгдэж, хэрэг дээрээ негр цэргүүдийг илэрхий хавчин гадуурхаж байна. Энэ нь арми, флотод арьсны үзлийн эсрэг өдий төдий хөдөлгөөн гарч, негрүүдийн янз бүрийн нэгдэл, холбоо аяндаа байгуулагдахад хүргэж байна. Арьсны үзлийг эсэргүүцсэн тэмцэл ихэвчлэн үл дагах кампани болж, негрүүд, цагаан арьст цэргүүдийн хооронд мөргөлдөөн, олныг хамарсан зодоон цохион гарахад хүргэж байна. Вьетнамын дайны үеэр ийм явдал их гарсан юм. Энэ нь дараах жилүүдэд ч зогссонгүй. Тухайлбал, 1977—1979 онд Техас муж улсын Ларедо дахь нисэх хүчний бааз, Кэмп-Лижений сургалтын төв, Бад-Крейцнах, Нюрнберг (ХБНГУ), Кэмп-Батлер (Япон), Кларк-Филд (Филиппин) дахь америкийн гарнизонуудад негрүүд, цагаан арьст цэргийн албан хаагчдын хооронд мөргөлдөөн гарчээ.

	«Цагаан арьст, хар арьст цэргүүдийн хоорондын харилцаа намайг юунаас илүү түгшээдэг. Миний хувьд өнөөдөр Ойрх Дорнодын байдал, болох гэж байгаа хээрийн сургууль нэгдүгээр асуудал байдаггүй, харин гарнизон дахь арьстны харилцаа чухал байдаг юм. Миний цагаан, хар арьстан цэргүүд бие биеэ багалзуурдахгүй байлгахад миний гол зорилт оршино» гэж Өрнөд Герман дахь америкийн нэг ангийн дарга дэд хурандаа Маклин «Тайм» сэтгүүлийн сурвалжлагчид гомдолложээ.

	Негр цэргийн албан хаагчдын эрхийнхээ төлөө тэмцэл одоохондоо сул зохион байгуулалттай байна. Энэ тэмцлийг ихэвчлэн Нью-Йорк, Чикаго, Детройтын негрүүдийн хорооллын бүр «ёроолоос» армид ирсэн, урьд эрүүгийн хэрэгтэн байсан этгээдүүд толгойлж байна. Нийт Америкийн адил негр хүн ам туйлын нэг төрлийн биш, түүний дунд гүнзгий зөрчил байдаг. Гэлээ ч гэсэн АНУ-ын зэвсэгт хүчинд үндэстний цөөнхийн арьсны үзлийн эсрэг тэмцлийн тусгал болон хөгжиж байгаа иргэний эрхийн төлөө негрүүдийн хөдөлгөөн дэвшилт ач холбогдолтой юм.

	Командлал энэ хөдөлгөөнд «ташуурдах, тал засах» бодлогоор хариу өгч байна. Негр цэргүүдийн нэлээд дуулгавартай хэсгийг командлал бэлэг сэлт өгч, худал амлах зэргээр талдаа татахыг хичээж байна. Харин бууж өгдөггүй хүмүүсийг ялангуяа үйл ажиллагаа нь улс төрийн шинжтэй бол цэргийн цагдаа нар зодож занчин, онц шүүхээр хэргийг нь шүүж, гянданд хорих буюу торгуулийн батальонд явуулна.

	Сүүлийн жилүүдэд АНУ-ын зэвсэгт хүчинд арьсны үзлийн үндсэн дээр хэд хэдэн тэмцэл хөдөлгөөн гарсныг командлал «самуун», бүр «үймээн» гэж тодорхойлжээ. Жишээ нь, негр усан цэргүүд нисэх онгоц тээгч цохилтын «Саратога», «Рейнжер» зэрэг хөлөг онгоцон дээр үл дагах хөдөлгөөн өрнүүлж, усан цэргийн зарим нь эрэгт гарч, хөлөг онгоцонд буцаж ирэхээс татгалзсан байна. Түүнээс нэлээд эрт нисэх онгоц тээгч «Китти Хок», «Констеллейшн» хөлөг, «Литлл Рок» крейсер, эскадрын мина тээгч хэдэн хөлөг, цэргийн шингэн тээгч хөлөг, туслах чанарын хөлгүүдэд, Алабама муж улсын Монтгомери хотын ойролцоох нисэх хүчний гарнизон, ХБНГУ-ын Бад-Киссинген дэх америкийн баазад ийм хэрэг гарсан юм.

	Командлал иймэрхүү хөдөлгөөнд оролцогчдыг хайр найргүй харгисалж, гянданд хорьж, цөллөгт явуулан цэргийн албанаас зайлуулахдаа муу тодорхойлолт хийж өгч, тэгснээрээ ажил олж чадахгүй, өлсгөлөнд учрахад хүргэдэг байна.

	Арьсны үзлийг эсэргүүцэгчдийн хөдөлгөөнийг дарах командлалын чухал зэвсэг нь урьдын адил хэт барууны түйвээн бусниулагч байгууллагууд байдаг. Америкийн командлал ку-клукс-кланы тусламжаас ч татгалздаггүй байв.

	1979 оны гуравдугаар сард америкийн флотын «Нэйви таймс» сонинд АНУ-ын хувьд ч урьд гарч байгаагүй нэгэн тохиолдлын тухай мэдээлжээ. Арьсны үзэлтнүүд шууд флотын байлдааны хөлөг дээр «негрүүдийг айлган» загалмай шатаажээ. Нисэх онгоц тээгч цохилтын «Америка» хөлөг онгоцыг Норфолкийн тэнгисийн цэргийн баазад (энэ бааз өмнөдийнхний нийслэл байсан Ричмондоос холгүй өмнөдийн муж улс Виргинид байдаг) байх үеэр онгоцон дээр уг ёслол болсныг сонинд мэдээлжээ. Арьсны үзэлтний зан үйлд байдгийн адил энд заншсан ёсоор цагаан нөмрөг өмссөн ку-клукс-кланы идэвхтэн - хөлөг онгоцны офицер, ахлагчид, бас нутгийн хэдэн энгийн хүн цугларчээ. «Нейви таймс» сонинд бичихдээ, «Уг ёслол ку-клукс-кланы шилдэг уламжлалын дагуу болж өнгөрөв. Ёслолын дараа хөлөг онгоцон дээр дуулгаваргүй негрүүдийг ангуучилж гарав» гэжээ. Ангуучлал ч амжилттай болжээ. Үүнд: офицерууд, түүний дотор хөлгийн даргын арьсны үзэлт үйлдлийг нэг бус удаа идэвхтэй эсэргүүцэж байсан Энтони Рэндл гэдэг негр усан цэргийг зэрлэгээр зодож, өргөгч краны дугуйны доор хаяжээ. Алуурчид огт гэм зэмгүй өнгөрсөн байна.

	Эдүгээ АНУ-д болон хилийн чанадад америкийн олон гарнизонд арьсны үзлийн иймэрхүү үймээн элбэг гардаг юм. Жил бүрийн дөрөвдүгээр сарын 14-нд «Самтер» бэхлэлтийн бууж өгсний ойгоор италийн Неаполь хотод 6 дугаар флотын эргийн штабын офицерын клубт уламжлал ёсоор «дурсах өдөр» явуулж, тэр өдөр загалмай шатаах ёслол болдог юм. Ширээн дээр хар загалмай тавьж, түүнд асаасан хэд хэдэн лаа бэхлэн офицер, ахлагчид, тэдний эхнэр хүүхдүүд тойрон зогсоно. Тэд цөмөөрөө ку-клукс-кланыхны цагаан нөмрөгтэй байна. Командлал энэ уламжлалын тухай сайн мэдэх боловч болж байгаа бүх хэрэг анхаарал татахааргүй, ямар ч гэмгүй зүйл шиг царай гаргадаг байна.

	Ку-клукс-кланы үүрүүд бусад олон гарнизонд бузар ажлаа идэвхтэй явуулж байна. Загалмай шатаасан тухай Ларедийн нисэх хүчний бааз, Гавай дахь Хикими, Панамын сувгийн бүс дэх Олбрукийн гарнизон, Япон, Өмнөд Солонгос дахь америкийн баазуудаас мэдээлж байна. Иймэрхүү ёслол хийхийн зэрэгцээ негрүүдэд зэвсэглэн халддаг юм. Тухайлбал, ХБНГУ-ын Бабенхаузен дахь америкийн гарнизонд бүхэлдээ негрүүдээс бүрддэг халуун ус - угаалгын суман болох бүхэл бүтэн салбар тийм халдлагад өртжээ. Арьсны үзэлтнүүд эхлээд айлгах зорилгоор сумангийн хуарангийн өмнө даавуугаар ороож, давирхай түрхсэн асар том хар загалмай шатааж, дараа нь гарт тааралдсанаараа зэвсэглэн негрүүдийн суманг дайрчээ. Негрүүд цөхрөнгөө бартал эсэргүүцсэн боловч арьсны үзэлтнийг дийлсэнгүй. Хэдэн хүн хүнд бэртэж, нэг негр цэргийг цонхоор чулуудсан нь бэртэж үхжээ.

	АНУ-ын зэвсэгт хүчин дэх арьсны үзэл нь улс орны нийт байдлыг тусгаж байна. Хүнийг үзэн ядах энэ үзэл баримтлалд бүх америк хүн автсан биш болох нь мэдээж. Ку-клукс-кланыг илээр эсэргүүцдэг цагаан арьстан америкчууд цөөнгүй бий. Гэхдээ харгис хүчин бат байр суурьтай юм. Энх тайван, дэвшлийг эсэргүүцсэн тэмцэлд харгис хүчин хамгийн бурангуй бүх хүчнийг нэгтгэж байна. Дэвшилт хүчнийг үзэн ядах үзлийг илэрхий сурталдаж, хар харгис үзлийг магтан сайшаадаг эрх барих албан ёсны байгууллагууд улс төрийн олон байгууллага тэднийг дэмждэг юм.

	Ку-клукс-кланы дээд толгойлогч Р. Шелтонтой хийсэн дэлгэрэнгүй ярилцлагыг америкийн цэргийн «Старз энд спрайтс» сонинд нийтэлжээ. «Тийм ээ, бид нийт зэвсэгт хүчин, арми, флотын олон нэгтгэлд, тухайлбал Европ дахь америкийн цэргүүдийн дотор холбооныхоо өдий төдий байгууллага, үүртэй. ХБНГУ-д бараг бүх гарнизон, бааз, цэрэг байрлаж буй суурин бүрийд тэд ажилладаг» гэж тэр мэдэгджээ.

	Арьсны үзлийн тор америкийн хуарангуудад аяндаа үүссэнгүй, харин урьдаас төлөвлөсний дагуу бий болсон юм. Тэр нь негрүүд төдийгүй, ямарваа «өөрөөр сэтгэх явдлын» эсрэг аливаа дэвшилт хүчний эсрэг хүч чармайлтаа чиглүүлж байна. Небраска муж улсаас сонгогдсон сенатч Э. Чамберс өөрийн санаачилгаар 1978 оны аравдугаар сард цэргийн гарнизонууд дахь ку-клукс-кланы үйл ажиллагааг хэсэгчилсэн байдлаар задлан шинжилжээ. Тэгэхэд жигшүүртэй баримт илчлэгдсэн байна. Зөвхөн Кэмп-Пендлтоны ганц сургалтын төвд 1973—1975 онд ку-клукс-кланы орон нутгийн байгууллагын арьсны үзэлтнүүд «үймээн гаргасан негрүүдийн» эсрэг 200 гаруй удаа зэвсэгт ажиллагаа үйлдэж, түүний дотор «Линчийн шүүхийг» хэд хэдэн удаа ажиллуулжээ. Төвийн захирагч хошууч генерал Карл Гофманы шууд өөгшүүлгээр ку-клукс-кланчууд энэ жилүүдэд гарнизонд өөрийн холбооны гурван шинэ үүрийг байгуулж, түүний эгнээнд зуугаад хүнийг элсүүлэн, зэвсгийн хэд хэдэн нууц агуулах барьжээ.

	Тэр сенатч бүр Кэмп-Пендлтон дахь Ку-клукс-кланы зарим толгойлогчтой уулзаж ярилцжээ. Тэдний нэг түрүүч Рэндол Клоуз ярихдаа, «улаантантай тэмцэхийн адил хар арьстныг ангуучлах нь ёстой америк эх оронч үзэл мөн. Манай зэвсэгт хүчин бол негрүүд, тэднийг хамгаалалдаа авч байгаа бүх хүнийг илээр, үр дүнтэй мөрдөн мөшгөж, нухчин дарж болох чухам тийм байгууллага юм. Би олон жил энэ ажлыг хийж байна, миний эцэг, өвөг эцэг ч ингэдэг байсан. Энэ бол ёстой цагаан арьст хүний хийх ажил мөн гэжээ.

	Нэг удаа америкийн цэргийн «Нэйви таймс» сонинд дараах шог зураг нийтлэгджээ. Америкийн таван хошуут судалтай далбааны наад талд хэсэг усан цэрэг зогсож хажууд нь бас нэг цэрэг онцгойрон зэгсчээ. Тэр цэрэг өмнөдийн муж улсуудын далбаа - цагаан жишүү загалмайтай цэнхэр даавуун дарцгийг гартаа барьж, тун ууртай зогсоно. Тэр далбаа бол негрүүдийг боолчлох ёсыг иргэний дайны жилүүдэд хэвээр байлгахын төлөө дайтахдаа өмнөдийнхний барьж явсан далбаа юм. Шог зургийн дор «АНУ-д боолчлолыг халсан гэж хэн хэлсэн юм бэ?» гэж бичжээ.

	Дашрамд хэлэхэд, өнөөдөр тийм далбааг америкийн олон дэлгүүрээс чөлөөтэй худалдан авч болно. Түүнийг зарим баячууд, чөлөөнд гарсан генералууд хадаж, зарлал чимэглэлийн самбар, түүхийн судалгааны бүтээл, сонин, сэтгүүлд тааралдаж байна.

	Арьсны үзэл, Америкийн «өнгөт» хүн амыг арьсны өнгөөр ялгаварлан гадуурхах явдал өнөөдөр ч урьдын адил энэ том хөрөнгөтөн улсын бүх амьдралын салшгүй хэсэг болж байна. Америкийн ард түмний шилдэг хөвгүүд, жинхэнэ эх оронч, ардчилсан үзэлтнүүд арьсны үзэлтэй тэмцэх замд орсноос хойш хэдийн зуу гаруй жил болжээ. Тэдний олонх нь умардын армийн эгнээнд тулалдаж явсан бөгөөд түүний туг дээр эрх чөлөө, тэгш эрхийг уриалсан байсан. Энэ армийг ялалт байгуулахад үнэн зөв үйл хэрэг ялж дийлсэн, боолчлолыг эгнэгт эцэс болгосон шиг санагдаж байсан юм. Гэтэл АНУ-д өнөөдөр ч хүнийг үзэн ядах үзлийг сурталдсаар байна. Энэ бодлогыг эсэргүүцэн тэмцэж байгаа хүмүүсийг хатуу харгисалж байна. Олон мянган шударга хүн арьсны үзэлтнүүдийн гарт үрэгдэв. Цагаан нөмрөгтэй ку-клукс-кланчууд негрүүд, тэднийг дэмждэг хүмүүсийг айлган, загалмай шатааж, баруун гараа өргөн, «шийдэмгий, хайр найргүй» байхаа тангараглаж байна. «Ардчилсан» Америкийн сая сая хүнийг зөвхөн арьсны өнгө нь өөр улмаас л «хоёрдугаар зэргийн хүмүүс» гэж зарлажээ.


ГУРАВДУГААР БҮЛЭГ : ИМПЕРИАЛИЗМЫН ҮЕИЙН ЭХНИЙ ДАЙН

	1898 оны хоёрдугаар сарын 15-ны шөнө Кубын нийслэл Гаванад асар их хүчтэй дэлбэрэлт болов. Тэнгэрт хүрэн улаан туяа цацарч, «Мейн» гэдэг америкийн хуягт хөлөг сая зогсож байсан тэр уснаас төмөр модны хэлтэрхийтэй асар их ус агаарт цойлов. Боомт руу гүйж очсон хүмүүс хөлөг онгоц усанд түргэн живж, амьд үлдсэн цөөн далайчин хөлөг онгоцны хэлтэрхийнээс зууран хөвж явахыг харжээ. «Мэйн» хөлгийн багийнхан 260-аад хүн бараг бүгдээрээ амь үрэгджээ.

	«Мэйн» хөлөг энэ хэрэг гарахаас хойш бараг нэг сарын өмнө Гавана хотод орж ирсэн аж. Тэр хөлөг «Америкийн эрх ашгийг хамгаалахаар» орж ирснийг албан ёсоор зарласан байв. Энэ бүх хугацаанд тэр хөлөг боомтод зогсож, их буугаараа хотыг онилон байжээ. Гэтэл хуягт том хөлөгтэй халз тулалдахыг хэн зүрхэлсэн хэрэг бил ээ?

	Тэр үед. Куба улс Испанийн колони байсан юм. Урьд Америкт болон ертөнцийн бусад хэсэгт колонийн өргөн уудам эзэмшилтэй байсан Испанийн хаант улс XIX зууны эцэс гэхэд олон эзэмшлээ нэгэнт алдаад байв. Тэр урьдын сүр хүчээ алдаад Англи, Франц мэтийн хүчирхэг гүрэн, эрч хүчээ авч байсан АНУ-тай мөргөлдөж хэдийн чадахгүй болсон байв.

	Эзлэн түрэмгийлэх, газар нутгаа тэлж өргөтгөх, борлуулах шинэ шинэ зах зээл байлдан эзлэх замд бүрэн орсон америкийн капитал дэлхийг хуваахын төлөө улам идэвхтэй тэмцэж байв. АНУ-ын засгийн газрын байгууллагууд, улс төрийн зүтгэлтэн, том баячуудын дотор дэлхийд нөлөөлөх хүрээгээ хянаж үзэхийг улам хүчтэй уриалж, америк үндэстэн «онцгой үүрэгтэй», Америк онцгой байр эзлэх хувь тавилантай мэт яриаг улам улам дэлгэж байлаа.

	Иллинойс муж улсаас сонгогдсон сенатч А. Бевериж АНУ-ын конгрессын индрээс мэдэгдэхдээ «Бурхан англиар ярьдаг ард түмнийг хэдэн мянган жилийн турш бүтээхдээ тэднийг залхууран, алмайрч сууг гэж бүтээгээгүй юм. Нээрэн тэгээгүй юм! Бурхан тэднийг одоогийн эмх замбараагүй байдал дотроос жинхэнэ байгууллага байгуулж, өтөлсөн зэрлэг аливаа ард түмний дотор дэг журам тогтоож чадах ертөнцийн эзэд, удирдагчид нь болгон бүтээсэн юм. Бурхан америкийн ард түмнийг өршөөн соёрхож, дэлхийн сэргэн мандалтыг толгойлох тавилантай хайртай үндэстнээ болгосон юм. Энэ бол Америкийн ариун үүрэг мөн» гэжээ.

	Иймэрхүү мэдэгдэл хийхийн чацуу ёс шиг АНУ-ын цэргийн сүр хүчийг бүх талаар хүчтэй болгож, цэргийн потенциалыг нь нэмэгдүүлэн, дэлхийг хуваахын төлөө тэмцэлд зэвсэгт хүчнийг өргөн ашиглахыг уриалдаг байв. Байлдааны томоохон ажиллагаа явуулахын тулд Америкийн Нэгдсэн Улсад тэнгисийн цэргийн том флот юуны өмнө дэлхийн янз бүрийн бүс нутагт түшиц газар, бааз, зогсоол хэрэгтэй гэдгийг онцлон зааж байв.

	Том капиталын төлөөлөгчид болон улс төр, цэргийн дээд бүлгийнхний дотор ихээхэн дэмжлэг хүлээсэн энэ онолыг баримтлагч гол этгээдийн нэг нь адмирал Альфред Мэхен байв. Энэ онолч 1897 онд хэвлэгдсэн «Түүхэнд тэнгисийн сүр хүчний үзүүлэх нөлөө» гэдэг номдоо гагцхүү бусад гүрний флотоос давсан флоттой орон л дэлхийн тавцанд зонхилох байр эзэлж чадна гэсэн сэдэв дэвшүүлжээ. АНУ тийм флоттой болохоор далайд ноёрхлоо хангаж, дэлхийн худалдааг хяналтдаа авч, дараа нь дэлхийн байдлын бүрэн эзэн болж хялбархан чадах юм гэж Мэхен болон түүний талынхан үзэж байна. Америкийн цэргийн онолчид үйл ажиллагааны бүхэл бүтэн программ боловсруулжээ. Тэр программаар бол, борлуулах зах зээл олж авах, далайд ноёрхохын төлөө тэмцлийг хамгийн ойрын нутаг - Карибын тэнгисийн орнуудаас эхлэх хэрэгтэй байв.

	Тэр үед Куба, Пуэрто-Рика болон бусад нутгийг эзэгнэж байсан Испани улс америкийн эзлэн түрэмгийлэлд хамгийн их саад болж байв. Номхон далайд Филиппиний арал, Гуам арал болон Алс Дорнод, Зүүн Өмнөд Азид цаашид шургалан нэвтрэхэд ашиглаж болох бусад маш чухал түшиц газар Испанийн мэдэлд байлаа. Тэгээд ч АНУ Испанитай дайтахаар бэлтгэж гарав.

	Энэ үед Куба болон Филиппинд испанийн колонийн эзэмшлийн эсрэг эх оронч, үндэсний чөлөөлөх хүчин тэмцэл хийж байлаа. Америкийн хөрөнгөтний хэвлэл, ялангуяа түүний хамгийн харгис хэсэг - сонины баян эзэн Херстийн «шар хэвлэл» куба, филипниний эх орончдыг хуурамчаар талархах кампани өрнүүлжээ. Эдгээр хэвлэлд америкийн арми урьд индианчуудыг мөн адил харгисалж байсныг «мартаад» испанийн залхаан цээрлүүлэгч цэргийн цуст аллага, хэрцгий догшин үйлдлийн тухай бичих болов. Өөрийн оронд болон гадаадад олон нийтийн санаа бодлыг зохих ёсоор бэлтгэхдээ энэ бүхнийгээ ашиглаж байв. Агаарт дарь үнэртэж байлаа. Зөвхөн дайныг эхлэх шалтаг л хэрэгтэй байв.

	Гаваны зогсоолд «Мейн» хуягт хөлөг дэлбэрсний шалтгааныг тийнхүү тайлаагүй юм. Гэлээ ч энэ аймшигт хэрэг нь америкийн тагнуулчдын бэлтгэн хэрэгжүүлсэн өдөөн хатгалга байсан гэж үзэх үндэс байна. Хөлөг онгоц болон түүний багийнхныг золионд гаргажээ.

	«Мейн» хөлөг сүйрсний маргааш нь л АНУ-аас Испанид тулган шаардах бичиг явуулав. Испанийн засгийн газар АНУ-тай зэвсэгт тэмцэл хийж чадахгүй гэдгээ ойлгон, элдвийн буулт хийсээр байв. Гэвч Вашингтоныхон тэдгээр буултыг хүлээж авсангүй. Хэлэлцэн тохирох гэсэн испанийн эрх баригчдын цөхрөнгөө барсан оролдлого бүтэлтэй болсонгүй. 1898 оны дөрөвдүгээр сарын 21-нд америкийн зэвсэгт хүчин байлдааны ажиллагаа эхэлж, гурван өдрийн дараа Испанид дайн зарлажээ.

	АНУ энэ дайнд түрэмгий зорилго мөрдлөг болгоогүй, эх оронч, үндэсний чөлөөлөх хүчинд тусалж, Куба, Филиппинд эрх чөлөө, ардчилал авчирч өгнө гэж америкийн суртал нэвтрүүлэг дэлхий нийтэд зарлаж байв. Эдгээр хуурамч мэдэгдэл ямаршуу доромжилсон хуурамч мэдэгдэл байсныг дараах долоо хоногуудын хэрэг явдал харуулсан юм.

	Байлдааны ажиллагааг америкийн флотын гурван эскадр эхэлсэн юм. Тэдгээрээс хоёр нь адмирал Сэмпсон, Шлей нарын командлал доор Кубын эрэг рүү хөдөлж, Жорж Дьюигийн командалсан гурав дахь эскадр Номхон далайгаар Филиппин орохоор явжээ.

	Флотын кубын бүлэглэл испаничуудын хүчээс хэд дахин давуу байв. Америкчууд Кубын гол гол боомтыг бүсэлж хэд хэдэн газарт армийн ангиуд, тэнгисийн явган цэргийн десант буулган, төдхөн арлын баруун хэсгийг гартаа бараг бүрэн авчээ. Үүнд юуны өмнө Испанийн цэрэг, харгис цагдааг Кубын баруун нутгийн ихэнхээс ховх цохисон кубын үндэсний чөлөөлөх хүчин амжилттай байлдсан нь тус болжээ. Хүн ам америкийн десантчидыг чөлөөлөгчдөө гэж угтаж байв.

	Харин арлын Зүүн хэсэгт хэрэг явдал аажуу өрнөв. Энэ нутагт баруун талыг бодвол партизаны хөдөлгөөн сул байсан учир америкчууд байлдааны зорилтыг гол төлөв өөрсдөө шийдэхэд хүрч байв. Тэд үүнд бэлтгэгдээгүй байлаа. Тэр үед арми хангамжийн талаар их гачигдаж, ангиудад халдварт өвчин дэлгэрч байв. Албан ёсны мэдээгээр бол тэр үед байлдаанд нэг цэрэг алагдах тутамд арми өвчнөөр дөрвөн цэргээ алдаж байжээ. Кубад буулгасан бие бүрэлдэхүүний бараг тэн хагас нь шар чичиргээ, халуун хумх, ходоод гэдэсний хүнд өвчнөөр өвчилжээ. Жишээ нь, түүхч В. Хейнл бичихдээ, испани-америкийн дайн «бүхэлдээ цэргийн талаар бэлтгэгдээгүй, зохион байгуулагдаагүй байдалтай байв» гэжээ. Хэд хэдэн ангид бие бүрэлдэхүүний дотор дургүйцэл гарч, цэргүүдийн сахилга сул, тэд байлдаанд бэлтгэгдээгүй, сургуулилт муутай тэсвэр хатуужилгүй байв. Офицеруудын дунд архидах явдал их байв.

	Дайсан бүр муу бэлтгэлтэй, зохион байгуулалтгүй байсан нь л америкчуудыг аварчээ. Испанийн армийн зэвсэг хэт хуучирсан, илт хүрэлцэхгүй байв. Тактикийн хувьд испаничууд америкийн армиас ихээхэн дутуу байв. Испаниас Карибын тэнгис рүү адмирал Серверийн эскадрыг яаралтай илгээжээ. Гэвч тэр эскадр ч байдлыг аварсангүй. Сантьяго-де-Куба боомтын дэргэд тэр эскадрыг америкийн флотын давуу хүчин угтаж, бүрэн устгажээ.

	Америкийн флот энэ байлдаанд командлагч адмирал Сэмпсонгүй байлдсан нь сонирхолтой. Сэмпсон Испанитай байлдахаар хүлээхдээ сүүлчийн өдрөө хүртэл хүчиндээ итгэхгүй байж, нэмэлт хүч ирүүлээч гэж Вашингтон дахь тэнгисийн цэргийн яамыг цаг үргэлж гуйж байжээ. Тэр командлалтай зөвлөлдөөн хийж, тусламжийн тухай асуудлыг бас дахин тавих бодолтойгоор 1898 оны зургаадугаар сарын эцсээр америкчуудын хэдийнээ эзэлсэн Сибоней боомт руу нэг крейсер онгоцоор явжээ. Тийнхүү командлагч хараахан буцаж ирээгүй байхад долоодугаар сарын 3-нд америкийн хөлөг онгоцнууд Сантьяго-де-Куба боомтын дэргэд адмирал Серверийн эскадрын толгойн хөлгүүдтэй гэнэт тулгарчээ. Байлдаан болж, испаничуудын бүрэн ялагдлаар дуусав. Тэдний удаан явдалтай, тааруу зэвсэглэсэн хөлөг онгоцнуудыг америкийн хуягт, крейсер онгоцнууд бууджээ. Байлдаан түргэн өнгөрөв. Америкийн флотын зарим хөлөг онгоц бие даан байлдав. Сэмпсоныг орлож үлдсэн адмирал Шлей зөвхөн өөрийн нэгтгэлийг командалж байв. Сэмпсон Сантъягод буцаж ирээд, ялалтын тухай дуулмагц өөрөө командлагч нь байсан учир ялалтыг өөрийн болгох гэж яарчээ. Шлей байлдааны үед командлагчийг орлож байсан болохоор үүнд дургүйцсэн байна. Флотын хоёр жанжин алдраа хувааж огт чадсангүй. Маргаан нь зарга болов. Эцсийн бүлэгт уг хэргийг онц шүүхэд шилжүүлж, шүүх Шлейн гомдлыг хэрэгсээгүй ч бас адмирал Сэмпсонд онцгой хүндэтгэл үзүүлэхийг эсэргүүцсэн юм. Тийнхүү тун ховор тохиолдол түүхэнд гарч, илэрхий ялалт байгуулсан боловч нэр алдрыг нь хүртэх ялагч нь олдоогүй байна.

	Испанийн флотыг устгасан нь Куба дахь түүний армийн байдлыг улам муутгав. Хагас цохигдсон, санаа сэтгэлээр унасан энэ арми байрлалаа дараа дараалан алдсаар байв. 1898 оны долоодугаар сарын эцсээр америкийн цэрэг Сантьяго-де-Куба хот, дараа нь бусад чухал сууриныг эзэлжээ. Куба дахь испаничуудын эсэргүүцэл наймдугаар сарын эхээр бүрэн зогсов. Үүнтэй нэгэн зэрэг Пуэрто-Рика арал дээрх гарнизон ч бууж өгчээ.

	Түүнээс нэлээд өмнө тавдугаар сарын эхээр Филиппин дэх испанийн флот цохигдсон юм. Хүчээр бүрэн давуу адмирал Дьюигийн эскадр Манилийн боомтод илээр орж, испанийн хөлөг онгоцнуудыг бүр зогсоолын дэргэд бууджээ. Далайд ялагдсан нь Филиппинд испаничуудын колонийн армийн байрлалыг ихэд хүндрүүлэв. Америкчууд энд десантын том хүчин буулгаж, амжилттай давшлаа. Кубын адил тэдэнд нутгийн эх орончдын зэвсэгт отрядууд идэвхтэй тусалж байлаа. Тэдний тусламжтайгаар америкийн цэрэг зургаадугаар сард дайсны гол хүчнийг бут цохив. 1898 оны наймдугаар сарын 13-нд АНУ-ын аян замын армийн ангиуд, эх орончдын отрядууд Филиппиний нийслэл Манилад оров. Тэр өдөр Испани улс бууж өгснөө зарлав.

	Испани-америкийн дайн маш түргэн болж дөнгөж гурван сар хагас үргэлжлэв. АНУ энэ дайнд их хохирол хүлээсэнгүй, жишээ нь Филиппинд түүний арми зөвхөн 385 цэрэг, офицероо алджээ.

	Энэ бол империализмын үеийн эхний дайн, мөлжигч нийгмийн түүхэнд шинэ хуудас нээсэн дайн байсан юм. Энэ дайныг америкчууд дэлхий дахиныг хуваах үүднээс бусдын колони, зах зээлийг булаан авахын төлөө хийсэн юм. АНУ дэлхийд жанжлахын төлөө шийдвэртэй тэмцэлд орсныг энэ дайн гэрчилж байв. Энэ тэмцэл В. II. Лениний тодорхойлсноор империализмын эрин үеийн эхлэл болсон түүхэн гол үеийн нэг болжээ7.

	Америкийн Нэгдсэн Улс энэ дайнаар зорьсноо олж авчээ. АНУ Пуэрто-Рика болон Карибын тэнгис дэх бусад хэдэн арал, түүнчлэн Номхон далайн Гуам арлыг Испаниас салган авч, Филиппинийг эзлэн авчээ. Тусгаар тогтносон гэж ёс төдий зарласан Куба улс «АНУ-ын цэргийн хяналтад» оржээ. Генерал Леонард Вудын командалсан арми, тэнгисийн явган цэргийн нэгтгэлүүд арлыг эзлэн авчээ.

	Куба, Филиппинд испанийн армийн эсрэг явуулсан зэвсэгт тэмцлийн нэлээд хүндийг нутгийн эх оронч хүчин үүрсэн боловч ялалтын үр шимийг тэд амсаагүй юм. Куба, Филиппинд испаничуудын оронд америкчууд ноёрхох болов. Хуучин колоничлогчдыг илүү махчин шинэ колоничлогчид халжээ.

	1898 оны арван хоёрдугаар сард Парист гарын үсэг зурсан америк-испанийн найрамдлын гэрээний болзол олон нийтэд тодорхой болоход үнэнч шударга хүмүүс эгдүүцэн дургүйцсэн нь тоймгүй. Тэгэхдээ Куба, Филиппин, Пуэрто-Рика болон испанийн бусад хуучин колонид төдийгүй, дайны өмнө болон дайны үеэр өөрийн орны чөлөөлөх үүрэгт итгэж байсан Америкийн Нэгдсэн Улсын хүн амын олонх тийнхүү эгдүүцсэн юм. Америкийн тэргүүний хүмүүс үүнийг шившигтэй явдал гэж буруушааж байлаа. Улс төрийн олон зүтгэлтэн, эрдэмтэн, зохиолч, түүгээр ч барахгүй конгрессын зарим гишүүн Филиппин, Кубыг эзлэн авсныг «ялт дайнаар дууссан гэмт үйлдэл» гэж нэрлэжээ. Засгийн газрын бодлого, дайнчдын ажил явууллагад эгдүүцэн дургүйцсэн америкийн их зохиолч Марк Твен, нэрт эрдэмтэн профессор Жиддингс болон улс төрийн олон том зүтгэлтэн ийнхүү эсэргүүцэж байгаагаа илэрхийлэн 1899 онд америкийн нийгмийн янз бүрийн давхаргынхны олон мянган төлөөлөгчийг нэгтгэсэн «Империализмын эсрэг холбоо» байгуулжээ. Хөрөнгөтний ардчиллын энэ сүүлчийн хүмүүс В. И. Лениний илэрхийлснээр хэдхэн арван жилийн өмнө колонийн дарлалыг эсэргүүцсэн чөлөөлөх тэмцлийн галын дунд төрсөн орон өөрөө колоничлолын замд лав орж, эрх чөлөөг нухчин дарж, бусад ард түмнийг дарлан мөлжигч болсонд дургүйцэж байлаа8.

	Гэхдээ АНУ-д ийнхүү дургүйцэж байгаагаа цуглаан дээр үг хэлэх, сонин сэтгүүлд өгүүлэл бичих, памфлет, нийтлэлийн өгүүллээр хязгаарлаж байсан бол Куба, Филиппинд ард олон илүү шийдвэртэй тэмцэж байлаа. Өчигдөрхөн өөрийн нутагт америкийн цэрэг, тэнгисийн цэргийг баяртай угтаж, испанийн колоничлогчдын эсрэг америкчуудтай хамт баатарлагаар тулалдаж байсан мянга мянган хүн одоо итгэл эвдсэн өчигдрийн холбоотон болон колонийн шинэ дарлалын эсрэг дахин зэвсэг барив.

	Ялангуяа Филиппинд хүнд тулалдаан болов. Филиппиний партизанууд, ардын чөлөөлөх армийн дайчид 1902 он хүртэл гурван жил гаруй хугацаагаар туйлын хүнд бэрх нөхцөлд булаан эзлэгчидтэй хүч тэнцүү бус тэмцэл явуулав. Америкчууд тэдний өөдөөс армийн том хүчин турхирч, залхаан цээрлүүлэгчдийн олон хүнтэй отряд байгуулав. Тэд «босогчдыг ямар ч үнээр болов дарах» тушаал авсан нь олноор нь алж, харгислах, эрүүдэн тамлаж шүүх мөрдөн байцаалтгүйгээр цаазаар авахыг шууд заасан хэрэг байв. «Шатаагаад, алаад бай, одоо олзолж авдаг цаг биш. Чи хэчнээн олон хүнийг алж, шатаана вэ, төдий чинээ сайн. Арваас дээш насны бүх хүнийг алаад бай» гэж залхаан цээрлүүлэгчдийн командлагч Д. Смит шаардаж байжээ9.

	Америкийн дайнчин ч энэ аймшигт тушаалыг уухайн тас биелүүлж байлаа. «Филиппинчүүдийг соёл иргэншилд оруулах хамгийн шилдэг арга бол тэднийг нэгд нэгэнгүй устгах явдал юм. Бид тэднийг «урт халбаганы10» тусламжтайгаар соёлтой болгоно» гэж тэр өдрүүдэд тэнгисийн явган цэргийн нэг офицер захидалдаа бичиж байжээ. «Бид тэдний бүх байшинг галдсан. Манай залуус хэчнээн эрэгтэй, эмэгтэйчүүд, хүүхэд алсныг би нарийн мэдэхгүй. Бид олзны хүн авдаггүй байсан» гэж өөр нэг зандалчин ярьжээ.

	«Филиппиний босогчид, аян замын армийн хооронд тэмцэх үед босогчдыг ямар ч үндэсгүй харгисалдаг «байсныг» америкийн албан ёсны түүх судлал, жишээ нь АНУ-ын тэнгисийн явган цэргийн тухай «Тэнгисийн цэрэг» гэдэг бүтээлд арга буюу хүлээн зөвшөөрчээ. Тухайлбал, Филиппинд америк цэргийн яргалал маш их хэмжээтэй болж, гол нь эрх баригч бүлгийнхэн, зэвсэгт хүчний командлалын хувьд хүсмээргүйгээр тийм их зард гарсан тул Вашингтоноос бүр хамгийн харгис офицер, цэргийн талаар ямар нэг арга хэмжээ авахыг тушаасан тухай дээр дурдсан зохиолд бичжээ. Самар арлын Бейси тосгоны хориод оршин суугчийг маш зэрлэгээр алсан буруутай тэнгисийн явган цэргийн хоёр офицер - хошууч Уоллер, дэслэгч Дей нарыг цэргийн онц шүүхэд шилжүүлжээ.

	Энэ шүүх бодож байсанчлан зүгээр нэг жүжиглэл болсон юм. Офицеруудыг «дээд дарга нарын» тушаал биелүүлж, «дүрмийн дагуу ажилласан» тул гэм буруугүй гэж үзжээ. Гэлээ ч гэсэн энэ тохиолдол бүр албан ёсны хэд хэдэн хэвлэлд залхаан цээрлүүлэгч цэргүүдийн зэрлэг догшин чанарыг хүлээн зөвшөөрсөн өгүүлэл гарахад хүргэжээ. Энэ талаар «АНУ-ын армийн товч түүхэнд» бичихдээ, «Индианы дайны үед нэг бус удаа тохиолдсон зүйл Филиппиний кампанийн үеэр улам их далайцтайгаар давтагдав. Филиппинд америкийн цэргүүд тийм ч эелдэг байгаагүй юм... Тэд гол төлөв энгийн номхон оршин суугчдыг алаад зогсохгүй бүр эрүүдэн зовоож байв. Усаар тарчлаах нь хамгийн их дэлгэрчээ. Ийм зохисгүй явдал газар авч дэлгэрснээр нийтэд мэдэгдсэний улмаас олон нийтийн дургүйцлийг төрүүлж байв» гэжээ.

	Генерал Артур Макартур, Фредерик Фанстон нарын залхаан цээрлүүлэх ангиуд Лусон, Самар арал дээр бүр ч зэрлэг авирлаж байв. Тэдний нэр зард гарчээ. Америкийн цэргийн зэрлэг ажиллагаанд эгдүүцсэн Марк Твен тэр өдрүүдэд ууртаа памфлет бичиж, түүнийгээ «генерал Фанстоныг хамгаалъя» гэж нэрлэжээ. Шог хошин зохиолын их хүн бичихдээ «...АНУ-ын түүх өдий төдий жигшүүрт баримтаар баяжив. Жишээ нь филиппинчүүдийг усаар эрүүдэн шүүдэг байсныг дурдъя... Эрүү шүүлтэд орсон хүн үнэн ч бай, худал ч бай шаардсан зүйлийг бүгдийг хэлэхээс аргагүй. Түүний мэдүүлэг ямар ч үнэ цэнгүй юм. Гэхдээ чухам тийм мэдүүлгийн үндсэн дээр америк офицерууд ажиллаж байв. Дашрамд хэлэхэд манай цэргийн яам биднээс нэг юм уу, хоёр жил нууж байсан тэр бүх хэрцгий ажиллагааны тухай, Филиппинд нийтээр хядаж байсан тухай генерал Смитийн тушаал дэлхий дахиныг хирдхийлгэснийг та бүхэн мэдэж байгаа11» гэжээ.

	Марк Твен америкийн дайнчдын ажиллагааг хилэгнэн эсэргүүцээд АНУ-ын үндэсний далбааг өөрчилж, далбаан дээрх цагаан судлыг хараар будаж, дараа нь таван хошууны оронд гавал, яс зурахыг империалист Америкт санал болгожээ.

	Вашингтоныхонд хууртсан филиппиний ард түмний эсрэг америкийн армийн явуулсан хөнөөн сүйтгэгч, зэрлэг дайн нь АНУ-ын түүхийн бурангуй хуудасны нэг юм.

	 

	 

	Он жилүүд өнгөрөв. Дэлхийд олон үйл явдал гарч зарим нь давтагдаж байв.

	...Генерал Макартур штабынхаа хамт Филиппинд буухад мянга мянган хүн түүнийг ялагч, чөлөөлөгчөө гэж угтжээ. Филиппиний хүүхнүүд америк цэрэг, офицеруудад амьд цахирмаа цэцгийн баглаа барьж, зочлох ёсны эртний заншлаар сагстай жимс, домботой ус барьж байв.

	Гэвч америкийн цэрэгт хөгжиж цэнгэх зав байсангүй, тэд давшилтад оржээ. Армийн ангиуд дайсны эсэргүүцлийг амжилттай даваад, түүний гарнизон, түшиц газрыг бүслэн шинэ шинэ хот, сууриныг чөлөөлж байв. Америкчуудын хамт Филиппиний партизанууд, Филиппиний арлын чөлөөлөх армийн ангиуд зоригтой тулалдаж байв. Ялангуяа Лусонд амжилттай байлдаж, үндэсний чөлөөлөх хүчин дайсныг бут ниргэхэд нь америкийн десантад шийдвэрлэж тус хүргэжээ.

	Америкийн цэрэг эх оронч хүчний ангиудтай хамтран Филиппинийг харьцангуй түргэн хугацаанд чөлөөлөв. Ялагчид Манилад ороход баяртай үйл явдал болов. Мянга мянган хүн гудамжинд гарч угтав. Ихэмсэг генерал Макартур хүмүүсийг басамжлан харж байсан ч тэд ялалтын баяр хөөр болж, генералд цэцэг өргөн баяр хүргэж байлаа.

	Бүр тэгэхэд генерал филиппиний партизанууд, босогчдын зэвсгийг хураах, хэрэв эс дагавал залхаан цээрлүүлэх ажиллагаа явуулах тухай тушаал өгөхөө хэдийн бодсон байлаа. Түүний заавраар штабууд Филиппиний үндэсний чөлөөлөх армийн ангиудын эсрэг байлдах төлөвлөгөө боловсруулж, «илбэн тохинуулах ажиллагаа» явуулахад хүрвэл хэрэглэх тэмцлийн арга хэмжээ, тактикийн тухай нууц тушаал зааврыг нэгтгэл ангиудын дарга нарт зарлагууд тарааж байв.

	Макартурын болгоомжилсон нь талаар бус байсан нь хожим мэдэгдсэн юм. Өчигдрийн холбоотнуудынхаа хорон санааг филиппиний ард түмэн түдэлгүй таньжээ.

	Энэ бүхэн Филиппинд 1898 онд болж гэж уншигч бодож болох юм гэтэл тэгээгүй юм. Энэ нь филиппиний ард түмэнд туслах нэрийдлээр америкийн арми анх бууснаас хойш тавин жилийн дараа 1945 оны хоёрдугаар сард болсон хэрэг юм. Хэдийгээр түүнээс хойш их хугацаа өнгөрсөн боловч хэрэг явдал бараг л хуучнаар өрнөсөн юм. Америкийн командлалын байлдсан газар, арга ижил байж бүр генералынх нь овог таарсан нь Макартур нэртэй генерал байв. Энэ нь Артур Макартур биш өөр генерал Дуглас Макартур байв. Гэхдээ 1898—1902 онд филиппиний нутагт зоргоороо цадиггүй авирлаж байсан тэр Макартурын төрсөн хүү байлаа.

	Дэлхийн хоёрдугаар дайны жилүүдэд Филиппин улс хүнд тэмцлийн талбар болов. Тэнд байсан америкийн цэргийг 1941 онд японы цэрэг толгой дараалан бут цохив. Америкчуудыг командалж байсан Дуглас Макартурыг шумбагч хөлөг онгоцоор авч явж, армийнх нь үлдэгдэл япончуудад бууж өгчээ. Филиппинийг дахин булаан эзлэв.

	Энэ үед эх оронч хүчин нууц байдалд шаргуу тэмцэл хийж байв. Уул, ширэнгэ ойд партизан отрядууд байгуулагдсан нь үндэсний чөлөөлөх армид нэгдэж байв. Энэ тэмцлийг филиппиний жинхэнэ эх орончид удирдаж байсан бөгөөд тэдний дотор коммунистууд цөөнгүй байв. Хамгийн хүнд бэрх үед ч тэд ялалтад итгэл алдалгүй, эрх чөлөөний төлөө баатарлагаар тэмцэж байлаа. Японыг бут ниргэж, Филиппинийг чөлөөлсний дараа тус орон бүрэн тусгаар тогтнож, жинхэнэ бие даасан улс болно гэж Америкийн засгийн газар нууц даалгаварт элч нараараа дамжуулан, радиогоор болон өөр хэлбэрээр филиппинчүүдэд олонтоо батлан илэрхийлж байлаа. Энэ нь ард олныг зоригжуулж тэдний дайчин үзэл санааг өргөж байсан юм.

	Манай арми зөвлөлт-германы фронтод дэлхийн харгис хүчний цохилтын хүчин болох гитлерийн цэргийг бут ниргэв. Үүний дүнд америкийн командлал 1944—1945 онд Номхон далайд япончуудын эсрэг өргөн давшилт явуулах боломж олж авлаа. 1944 оны нэгдүгээр сард АНУ-ын зэвсэгт хүчин Филиппинд буув. Энэ үед үндэсний чөлөөлөх хүчин, Филиппиний армийн анги, отрядууд өөрийн орны ихээхэн нутгийг хэдийн цэвэрлээд байв. Тэд америкчуудыг холбоотноо гэж угтан, хамтран Лусон, Минданао, Самар, Лейте болон бусад аралд японы цэргийн эсрэг байлдаж байлаа.

	Японы сүүлчийн гарнизон бууж өгсний дараа Филиппиний ардын армийг тараав. Өөрсдийнх нь нутагт дөч гаруй жилийн өмнө болж өнгөрсөн дайны сургамж - чөлөөлөгчийн дүр үзүүлэгчид нь хорон санаат урвагч, залхаан цээрлүүлэгч байсныг филиппиний эх орончид мартсан бололтой. Түүх үүнийг хатуу сануулав.

	АНУ-ын цэргийг командалж байсан генерал Макартур Филиппинд зэрлэгээр харгислах кампани дэгдээсэнд японы булаан эзлэгчдийг эсэргүүцсэн нууц тэмцлийн ба партизаны байлдааны баатрууд, олон эх оронч хэлмэгдэв. Тэр үед ард түмэн дахин зэвсэгт тэмцэлд бослоо. Бүх зүйл 1898 оных шиг дэс дарааллаар давтагдав.

	Филиппиний эх орончдын эсрэг америкийн армийн явуулсан байлдааны ажиллагаа таван жил гаруй үргэлжлэв. Филиппиний чөлөөлөх арми «хукбалахапчууд» залхаан цээрлүүлэгчдийг орон даяар эсэргүүцэж байв. Эх орончдын отрядууд маш хүнд нөхцөлд тулалдан АНУ-ын армийн ангиуд төдийгүй, америкчуудын байгуулсан тоглоомын эрх баригчдын залхаан цээрлүүлэгч цэргийн дайралтыг няцаахдаа хүн амын өргөн давхаргад түшиглэж, ард түмний дундаас хүчээ яндан авч байв. Ялангуяа 1952—1953 оны үе хүнд бэрх байлаа. Америкчуудын байгуулсан Филиппиний «засгийн газар» Вашингтоны цэрэг, санхүүгийн тусламжид түшиглэн америкийн зэвсэгт хүчинтэй харилцан ажиллаж, эх орончдын эсрэг орчин үеийн зэвсэг, байлдааны техник, түүний дотор хүнд их буу, танк, нисэх онгоц бүхий 50 мянган хүнтэй армийг турхирав. Чөлөөлөх арми дайсны давуу хүчний түрэлтэд автан үлэмж хохирол хүлээж хүчээ задлан тус орны бөглүү нутаг уул, ширэнгэ ой руу ухрахад хүрсэн ч байлдаанаа үргэлжлүүлж байв. Үндэсний чөлөөлөх идэвхтэй тэмцэл үргэлжилж байлаа. Тэгээд ч энэ тэмцэл үр дүнд хүрэв. АНУ Филиппинийг өөрийн хагас колони, хөдөө аж ахуй - түүхий эдийн хавсаргын байдалтай байлгах гэсэн төлөвлөгөөнөөс арга буюу татгалзахад хүрэв. Филиппин тусгаар тогтносон улс болов.

	Гэлээ ч гэсэн энэ орон америкийн нөлөөнөөс бүрэн чөлөөлөгдсөн тухай ярихад одоогоор бас эрт байна. Далайн чанад дахь монополуудын мэдэлд филиппиний үйлдвэр, банкны капиталын үлэмж хэсэг байв. Тус орны уул уурхайн бараг бүх үйлдвэр, хөдөө аж ахуй, эдийн засгийн бусад салбарын хэсэг Америкийн тулд ажиллаж байв. Уолл-стритийн баячууд филиппинээс асар их хонжоо олж байна.

	АНУ Филиппинийг цэрэглэн эзэлсэн хэвээр байв. Лусон, Минданао болон бусад аралд АНУ-ын цэргийн том бааз, буудлагын талбай, сургалтын төв, арми, флотын зэвсгийн сан байрлаж байна. Номхон далайн баруун хэсэг дэх америкийн цэргийн хамгийн том нэгтгэл энд байсан нь филиппинд байрлаж байсан 7 дугаар флотын хөлөг онгоцнуудын бие бүрэлдэхүүнийг оруулалгүй 15 мянгаад цэргийн албан хаагчтай байв.

	Филиппиний нийслэлээс холгүй орших, байлдааны ба тээврийн хамгийн хүнд нисэх онгоц хүлээн авах чадвартай нисэх онгоцны бааз Кларк-филд энэ бүс нутагт хамгийн том түшиц газар болж байв. Өмнөд Вьетнамд АНУ-ын үйлдсэн түрэмгийллийн жилүүдэд энэ бааз Америкаас Энэтхэг-хятадын хойг хүрэх «агаарын гүүрний» дамжлагын гол төв болж байв. Түүгээр жил болгон олон зуун мянган тонн байлдааны хэрэгсэл, сум, хүнс, олон арван мянган цэрэг нэвтрүүлж байв.

	Пентагоныхон орчин үеийн нөхцөлд Номхон далайн баруун хэсэг, Энэтхэгийн далайд цэргийн хүчээ дээд зэргээр нэмэгдүүлэхийг санаархаж байгаа болохоор Мавилын зогсоолд байгаа тэнгисийн цэргийн иж бүрэн байгууламж тэдэнд их ач холбогдолтой юм. Энд америкчууд цэргийн нэн чухал байгууламж - хөлөг онгоц засварлах болон нисэх онгоцны үйлдвэр, агуулах, газар дээрх болон газар доорх нисэх онгоцны байр, бие бүрэлдэхүүний хуаран, офицеруудын сууц барьжээ. Кубипойнтын цэргийн нисэх онгоцны буудал хамгийн орчин үеийн нисэх онгоц хүлээн авах чадвартай юм. Субик-Бей дэх иж бүрэн байгууламж ямар ч ангиллын байлдааны нисэх онгоцонд үйлчилгээ хийж чадна. Тэнд зөвхөн үндсэн байгууламжууд барихад америкийн татвар төлөгчид 80 гаруй сая долларын дарамт учруулжээ. Дараа нь эдгээр баазыг шинэчлэхэд хэдэн арван сая доллар зарцуулсан юм. Түүнээс гадна баазуудын тухай хэлэлцээрийг сунгахыг 1979 оны нэгдүгээр сард Филиппинээр зөвшөөрүүлж чадсан Вашингтоныхон үүнийхээ оронд 500 сая доллар төлж, янз бүрийн «цэргийн тусламж» үзүүлэх үүрэг авчээ.

	Филиппиний нутагт АНУ-ын зэвсэгт хүчний том нэгтгэл байгаа хийгээд цэргийн баазуудыг өргөтгөн шинэчилж байгаад филиппиний ард түмэн ноцтой түгшиж байна. Иймэрхүү байдал филиппин-америкийн хоёр талын хэлэлцээрийн болзолд хэр харшилж байгааг бодитой сэтгэдэг улам олон хүн ойлгож эхэлж байна. Филиппинд америкийн тулгалтыг эсэргүүцэх явдал хүчтэй болж цэргийн эвслийн хүрээтэй холбоогүй бие даасан чиг бодлого явуулахыг эрмэлзэх явдал нэмэгдэж байна.

	Бусад зарим орны адил энэ оронд сүүлийн жилүүдэд АНУ-ын байр суурь мэдэгдэхүйц сулрав. Гэвч энэ нь бүрэн унах яагаа ч үгүй байна. Филиппинд буюу түүний ойролцоо байгаа цэрэг, баазууд америкийн капиталын ашиг сонирхлыг хамгаалж байна. Цэргийн энэ хүч байгаа нь нөхцөл байдлыг ноцтой хүндрүүлж, энх тайван, ардчилал, улс түмний эрх чөлөө, тусгаар тогтнолд аюул учруулж байна.

	 

	 

	1898 оны наймдугаар сард испани-америкийн дайн дуусаж Парист найрамдлын гэрээнд гарын үсэг зурахад филиппинчүүд төдийгүй, кубын ард түмэн америкийн засгийн газарт мэхлэгдсэн байна. Дайны үеэр АНУ-ын улс төрийн удирдагчид, тухайлбал ерөнхийлөгч Мак-Кинли америкчууд харийн нутагт өнгөлзөөгүй Кубын арлыг эзлэх гээгүй, испанийн колоничлогчдыг хөөж дуусмагц Куба улс тусгаар тогтноно гэж испанийн армийн эсрэг тулалдаж байсан кубачуудад удаа дараа батлан илэрхийлж байв. Парисын гэрээ кубийн эх орончдын найдварыг хөсөрдүүлсэн юм. Үнэндээ Куба улс ёс төдий тусгаар тогтносон боловч тухайлбал гадаад харилцаа, санхүү, цэргийн байгуулалтын асуудлаар бүрэн хянаж, дотоод хэрэгт нь оролцох эрхийг америкчууд өөртөө олгожээ.

	«Кубад хийсэн өргөн хэмжээний халдлага 1898 оны эцэс гэхэд хөдөлбөргүй баримт болсон юм» гэж цэргийн түүхч Р. Хейнл бичжээ. Тэгэхэд кубийн ард түмэн булаан эзлэгчдийг эсэргүүцэх боллоо. Хариуд нь Вашингтоныхон цэргээ нэмж илгээж байна.

	«Илбэн тохинуулах» ажиллагаа хэдэн жил үргэлжлэв. Түүнд үе үе 5 мянга хүртэл америк цэрэг, офицер оролцож байв. Ялангуяа хурандаа Уоллерийн командалж байсан АНУ-ын тэнгисийн явган цэргийн нэр зүүсэн залхаан цээрлүүлэгчид онцгой харгисалж байв. Албан ёсны мэдээгээр зөвхөн 1898 оны арван хоёрдугаар сард тэнгисийн явган цэргийн аян замын бригадын 1 дүгээр хороо үймээн дэгдээгчдийн эсрэг 24 удаа байлдаан явуулж, эсрэг тал эсэргүүцсээр байсан ч хэд хэдэн суурин, төмөр замын өртөө, тариалангийн эдлэн газрыг илбэн тохинуулжээ.

	Залхаан цээрлүүлэгчдийн цэрэг явж өнгөрсөн газар болгондоо эх орончдын цусыг урсгаж, ядуусын овоохойг шатааж, тариаланг устган, малыг нь алж байв. Америк цэргүүд хүмүүсийг шүүж, мөрдөн байцаалтгүй дүүжилж, хүн амыг дээрэмдэж цадиггүй авирлаж байв.

	1906 онд Кубад чөлөөлөх хөдөлгөөн дахин хүчтэй өрнөхөд АНУ-ын цэргийн яам залхаан цээрлүүлэгч цэргээ дахин илгээжээ. Тус оронд аллага хядлага, хүчирхийлэл бүр даамжрав. Гэвч «илбэн тохинуулах армийн» залхаан цээрлүүлэгчдийн харгислал ард олныг мохоож чадаагүй юм. Булаан эзлэгчид эсэргүүцлийн зөвхөн зарим нэг голомтыг л дарж дөнгөдөг байв.

	Кубын байдал хэвийн боллоо, чихрийн нишингэ, кофе, гадил жимсний асар уудам тариалан, эдгээр бүтээгдэхүүнийг үйлдвэрлэх завод мэдэлд нь байсан америкийн монополуудад ноцтой заналхийлэх зүйлгүй боллоо гэж шийдээд Вашингтоныхон 1909 онд эзэмшлийн армийн үндсэн хүчээ арлаас татан гаргав. Тэгэхэд эх орончид дахин зэвсэг барин бослоо. 1912 он гэхэд энэ тэмцэл өргөн цар хүрээтэй болов.

	Нутгийн эрх баригчид эх оронч хүчнийг дарж чадахгүйг мэдээд Вашингтоныхон кубийн эрэг рүү дахин флот, цэргээ явуулав. Эзэмшлийн корпус Гавана болон кубийн бусад хэдэн боомтод бууж, эх орончдын эсрэг байлдав. Хамгийн ширүүн байлдаан арлын зүүн хэсэгт Орьенте мужид болов. Генерал Карманийн командалсан америкийн цэрэг эхлээд Сантьяго-де-Куба, Гуантанамо, дараа нь бусад зарим хотыг арай гэж эзлэн авчээ. Зэвсэглэн халдагчид их хүчтэй байв. Тэд олон их буутай, тэнгисээс хөлөг онгоцоор дэмжүүлдэг байв. Гэлээ ч гэсэн америк цэрэг хоёр сар гаруйн турш бараг метр нутаг бүрийн төлөө хүнд байлдаан хийхэд хүрч байв.

	Кубын ард түмний зэвсэгт эсэргүүцлийн үндсэн голомтыг дарсны дараа булаан эзлэгчид арлаас цэргээ гаргахыг яарсангүй. Арми, тэнгисийн явган цэргийн хэдэн гарнизон Кубад таван жилийн хугацаагаар үлдэв. Харин Гуантанамо зогсоолд Латин Америкт хамгийн том тэнгисийн цэргийн бааз барьжээ. кубийн ард түмний хууль ёсны шаардлагыг үл ойшоон Пентагоныхон энэ баазыг одоо ч байлгасаар байна.

	Куба дахь үндэсний чөлөөлөх хөдөлгөөнийг бут ниргэж чадаагүй юм. Чөлөөлөх үзэл санаа кубийн ард түмэнд байсаар байв. Дараах жилүүдэд нь тус оронд засгийн эрхэнд байсан Вашингтоны гар хөл бологчдыг эсэргүүцсэн ард олны бослого олон арван удаа гарав. Эдгээр бослого энэ зууны 20-иод онд бүр олон нийтийн шинжтэй болов.

	Харин жинхэнэ тусгаар тогтнолынхоо төлөө кубийн ард түмний тэмцэл зөвхөн 1959 онд ялалтаар дуусаж, америкийн зарц гар хөл бологсод бүрмөсөн ялагдсан юм. Вашингтоны тоглоомын этгээдүүдийг эрх чөлөөний арлаас хөөн зайлуулав. Дарлалаас чөлөөлөгдсөн кубийн ард түмэн Коммунист намынхаа удирдлагаар Зөвлөлт Холбоот Улс, социалист хамтын нөхөрлөлийн орон бүрийн ах дүүгийн асар их тусламжтайгаар шинэ нийгэм байгуулж эхэлсэн билээ.

	АНУ-ын харгис бүлгийнхэн юуны өмнө зэвсэгт хөлсний этгээдүүдийн тусламжтайгаар алан хядагч, хорлон сүйтгэгчид илгээх замаар социалист кубийн бүтээн байгуулах төлөвлөгөөг тасалдуулж ард түмний эсрэг хуучин дэглэмийг цэргийн хүчээр сэргээхийг хэд дахин оролдсон юм. Үүний чацуу АНУ-ын зэвсэгт хүчин Кубыг бүслэн хааж, Гуантанамогийн цэргийн баазаас буюу тэнгисээс хөлсний этгээдүүдийн отряд турхирч байлаа.

	АНУ-ын нутагт бэлтгэж, зэвсэглэсэн кубийн хувьсгалын эсэргүүчүүдийн зэвсэгт том десантыг Пентагон, АНУ-ын Тагнуулын төв газар 1961 оны дөрөвдүгээр сард буулгахад харгис хүчин их найдлага тавьж байв. Плайя-Хироны районыг халдан орох газраа болгон сонгож авчээ. Десантын хүчийг тэнгис, агаараас АНУ-ын флот, нисэх хүчин халхалж байв. Гэвч сайтар бэлтгэсэн том хэмжээний энэ ажиллагааг нь кубийн хувьсгалт зэвсэгт хүчний дайчид, нийт ард түмний сонор сэрэмж, эр зориг тасалдуулсан юм.

	 

	* * *

	 

	Одоо өнгөрсөн зууны хэрэг явдлыг дахин үзье. Аян замын корпусын цэрэг филиппинд эх оронч хүчний эсрэг залхаан цээрлүүлэх ажиллагаа явуулж, «илбэн тохинуулах» армийн ангиуд Кубад дур зоргоороо цадиггүй авирлаж байхад АНУ-ын арми, флотын бусад нэгтгэл Номхон далайн төв хэсгийн хэд хэдэн арал, олтирогт түүнээс дутуугүй бузар империалист ажиллагаа үйлдэж байв.

	Бүр XIX зууны дунд үеэр Номхон далайн стратегийн нэн чухал районы нэг Гавайн арлыг эзэлж авахаар АНУ ягуухан бэлтгэж эхэлжээ. Америкийн эрх баригч бүлгийнхэн, цэргийн удирдлага, ялангуяа флотын удирдлага энэ олтиргийг нэгтгэх төлөвлөгөөг аль хэдийнээс сэдэж байв. Ингэхдээ Номхон далайн сав газарт цаашид түрэмгийлэх, Ази болон энэтхэгийн далайн уудам нутагт нэвтрэх чухал түшиц газар болгон ашиглахыг санаархаж байв. Вашингтоныхон Гавайчуудын эдийн засагт үлэмж нэвтрэн орж буй худалдаачин, газрын эзэд, үйлдвэрийн эздийг аль болохоор дэмжиж шашин номлогчдоо ашиглаж, эрдэм шинжилгээний экспедицийн нэрийдлээр тус арал руу тагнуулчдаа явуулж байв.

	1875 онд АНУ Гавайн вант улсад эрх тэгш бус гэрээ тулган хүлээлгэж, 1887 онд Номхон далайн сав газрын нэг шилдэг зогсоол Оаху арлын Пёрл-Харборт цэргийн баазаа барих эрх олж авсан бөгөөд 1893 оны нэгдүгээр сард АНУ-аас илгээсэн хэсэг хуйвалдагч Гавайд эргэлт зохион байгуулав. Үймээн дэгдээгчид хөгшин хатан хааныг ширээнээс нь буулгасныхаа дараа АНУ-ын засгийн газарт хандаж «тусламж үзүүлэхийг уриалжээ» Вашингтоныхон даруй тусалсан нь мэдээж. Арал руу америкийн байлдааны хөлөг онгоцнууд, цэрэг бүхий тээвэр илгээв. Зэвсэгт халдлага тийнхүү эхэлжээ. Хэсэг хугацааны дараа Вашингтоныхон Гавайг хавсарган нэгтгэснээ зарлав.

	Хатан хааны цэргийн үлдэгдэл, түүнд үнэнч байсан сүүлчийн түшмэд булаан эзлэгчид, тэдний сүрдэм цэргийн хүчний өмнө даруй бууж өгөв. Харин Гавайн ард түмэн илүү тэвчээртэй байв. Мянга мянган эх орончид зэвсэг барьж, чөлөөлөх тэмцэл өрнүүлэв.

	Гавайчууд зэвсэглэн халдагчдаас тоогоор дутуу, винтов, сүх жадаас өөр ямар ч зэвсэггүйн дээр, үзэгдэж дуулдаагүй гачаал бэрхшээл туулж тусгаар тогтнолынхоо төлөө цөхрөнгүй тэмцэл хийж байлаа. Хүч тэнцүү бус байв. Зэвсэглэн халдагсад эх орончдын отрядуудыг уул, ширэнгэ ой руу түржээ. Гэхдээ эх орончид тэнд ч тулалдаанаа орхисонгүй. Арал дээр бараг 1898 оны эцэс хүртэл байлдаан тасраагүй бөгөөд эсэргүүцлийн зарим голомт хожим ч хадгалагдаж үлдсэн юм.

	АНУ Гавайг эзлээд даруй милитаричилж эхлэв. Арал дээр арми, флотод зориулсан өдий төдий бааз, түшиц газар, буудлагын талбай, сургалтын төв, цэргийн хотхон, хуаран барьжээ. Пёрл-Харборын зогсоолд бааз барихыг нэн чухал ач холбогдолтойд үзэж байв. Хэдхэн жилийн дараа энд хөлөг онгоцны засварын газар, том зогсоол, хөлөг онгоц засварлах үйлдвэр, цэргийн асар том агуулах баригдав. Гавайн арал Америкийн Нэгдсэн Улсын «Номхон далайн Гибралтар» болов.

	Барагцаалбал тэр үед америкийн империализм Номхон далайн өөр районд хавсарган нэгтгэх ажиллагаа үйлдэж, Англи, Германтай хамтран Самоа арлыг эзэлж, далайн чанад дахь гурван махчны колонийн эзэмшил болгожээ. Энэ арлыг мөн л уламжлал болсон бүдүүвчээр хэрэгжүүлэв. Үүнд: эхлээд Самоад америкийн худалдаачин, үйлдвэрийн эзэн, шашин номлогчид (тэдний олонх нь цэргийн яам, холбооны тагнуулын газрын туршуул байжээ) суурьшиж, дараа нь (1878 онд) АНУ нутгийн эрх баригчдыг «найрамдал, худалдаа, тэнгисээр зорчих тухай» боолчлолын гэрээ байгуулахыг зөвшөөрүүлж, үүнийхээ дараа цэргийн зэвсэгт халдлагын тусламжтайгаар «бэхжиж авчээ».

	Бүр өнгөрсөн зууны 70-аад оны эцэст АНУ Самоад тэнгисийн цэргийн том бааз барьсан нь хожим Номхон далайн сав газарт чухал түшиц газар болжээ. Тутуила арлын Паго-Паго зогсоолд байрладаг энэ бааз хөлөг онгоц засварлах их хэрэгсэлтэй, америкийн флотын хөлөг онгоцны нүүрсийг ихээр нөөцөлсөн байдаг.

	Америкийн Нэгдсэн Улсын хавсарган нэгтгэсэн Зүүн Самоаг 50 гаруй жил нэг бол АНУ-ын тэнгисийн цэргийн яам, эсвэл дотоод явдлын яам захирч ирэв. Гэлээ ч энэ бүх хугацаанд өөртөө засан тохинох, тусгаар тогтнолын төлөө ард олны хөдөлгөөн саатаагүй юм. Дэлхийн хоёрдугаар дайны дараа колони, хараат орнуудын ард түмний үндэсний чөлөөлөх тэмцэл нийтдээ хурцадсаны нөлөөгөөр энэ тэмцэл бүр ч хүчтэй болжээ. 1961 оны нэгдүгээр сард Баруун Самоагийн тусгаар тогтнолыг тунхагласнаас хойш америкчуудыг зайлуулах тухай шаардлага бүр ч хүчтэй сонсогдох боллоо. Гэтэл АНУ-ын засгийн газар урьдынх шигээ арлын зүүн хэсэгт ноёрхлоо хэвээр хадгалж цэрэг, флотоо байлгасаар байна.

	 

	* * *

	 

	1898 оны испани-америкийн дайн Испанийг ялагдаж гол гол колонио алдахад хүргэсэн тухай дээр өгүүлсэн билээ. Урьд хүчирхэг эзэнт улс байсан энэ орон Европын ихэнх гүрэн, Америкийн Нэгдсэн Улсаас хоцорсон хоёрдугаар зэргийн гүрэн болжээ.

	Тус орны ард олны тэртэй тэргүй хүнд байдал эрс муудаж, хөдөлмөрчдийн тэмцэл их далайцтай болов. Испанийн Коммунист Намын удирдлагаар явуулсан шургуу ангийн тулалдааны дүнд 1936 онд Ардын фронтын засгийн газар засгийн эрхэнд оров. Генерал Франкогийн толгойлсон нутгийн хувьсгалын эсэргүүчүүд империалист хүчин, юуны өмнө гитлерийн Герман фашист Италийн өргөн тусламжтайгаар Англи, Франц, АНУ-ын эрх баригч бүлгийнхэн «хөндлөнгөөс оролцохгүй байх» нөхцөлд иргэний дайн дэгдээв. 1939 онд франкогийн хувьсгалын эсэргүү хүчин, герман-италийн цэргийн нэгдсэн түрэлтээр Испанийн бүгд найрамдах улс унав. Испанийн олон зуун мянган эх оронч, тэдэнтэй хамтран зүтгэж байсан олон орны фашизмыг эсэргүүцэгч мянган мянган хүн дайны үеэр амь үрэгдэж, буудуулсан, дүүжлүүлсэн буюу гяндан, хорих лагерьд тарчлан зовсон юм.

	Дэлхийн хоёрдугаар дайны жилүүдэд Испанийн эрх баригч бүлгийнхэн улс орон, түүний материалын нөөц, эдийн засаг, түүхий эд, хүний нөөцийг гитлерийн цэргийн машинд ашиглуулахаар өгчээ. Харин дайнд гитлеризм бут ниргэгдэхэд франкогийн дэглэм эздээ яаран сольсон юм. Тийнхүү испани-америкийн дайны үед хамгийн сэхүүн санаатнуудын бодолд ч орохооргүй юм болж АНУ-ын зэвсэгт хүчин испанид иржээ. Хэрэв урьд нь тэд испанийн хуучин колонийг булаан эзэлж байсан бол одоо эзэнт улсын өөрийнх нь нутагт иржээ.

	Испанид бүр дэлхийн хоёрдугаар дайны үеэр америкийн нууц даалгаварт олон элч ирж байсан юм. Дайн дууссаны дараа ийнхүү ирэх нь олон дахин нэмэгдэв. 40-өөд оны эцсээр НАТО-гийн түрэмгий эвсэл байгуулагдахад АНУ түүнд франкогийн испанийг татан оруулахаар шийджээ. Энэхүү эрээ цээргүй санаархал дэлхийн олон нийтийг хирдхийлгэв. Илт шуугиан дэгдэхээс айсан АНУ Испанийг НАТО-д шууд оруулахаас татгалзжээ. Гэхдээ түүнээс харилцаагаа таслах гэсэнгүй.

	1953 онд Вашингтоныхон Мадридтай цэргийн хэлэлцээр байгуулж, америкчууд испанийн нутаг дээр нисэх онгоц, тэнгисийн цэргийн хэд хэдэн том бааз байгуулах, цэргийн бусад янз бүрийн байгууламж барих, зэвсэгт хүчний томоохон нэгтгэлээ байрлуулах эрх олж авчээ. 50-иад оны дунд гэхэд америкийнхан Испанид гол төлөв стратегийн цэргийн командлалын хэд хэдэн том баазтай болоод байв. Эдгээр баазад АНУ-ын 10 мянган цэрэг, офицер байнга байрлаж байна. Испанид Пентагоны баазууд барьж ашиглаж байгаагийн зардлын нийт өртөг «Ньюсуик» сэтгүүлд тооцоолсноор 1977 оны эцэс гэхэд 1 миллиард орчим доллар болж байв. Эдгээр зардлаас хойшид ч америкийн империализмд хэрэгтэй хонжоо олж байхын тулд АНУ-ын харгис бүлгийнхэн Испанийг (ялангуяа энэ оронд франкогийн дэглэм сүйрсний дараа) улс төр, цэргийн ашиг сонирхлынхоо хүрээнд барьж байхыг элдвээр оролдож байна. Энэ зорилгоор Вашингтоныхон тус оронд цэргийн бараа нийлүүлэхээ нэмэгдүүлж байна. Баазын тухай испани-америкийн шинэ хэлэлцээрт 1975 онд гарын үсэг зурснаас хойш таван жилд Испанид үзүүлсэн америкийн «тусламж» 700 сая долларт хүрч байв. Пентагоныхон энд цэргийн шинэ шинэ байгууламжаа барих зөвшөөрөл олж авах гэж сүрхий хөөцөлдөж байна.

	АНУ 1898 онд Куба, Филиппинд ялалт байгуулаад, испанийн эзэнт улсаас хамгийн том колонийг нь таслан авсан. 50 жилийн дараа америкийн цэрэг бүр испанийн өөрийнх нь нутагт цөмрөн оров. Тэд буу дуугаргалгүй испанийн нутгийн хэсгийг эзлэн аваад баазаа барьж, таван хошуут судалт далбаагаа хатгав. Хэдхэн арван жилийн өмнө бардам испаничууд өөрсдийнх нь нутагт харийн цэрэг ирнэ гэж бод оо ч үгүй байсан бол одоо испанийн засгийн газрын дээгүүр тушаалын түшмэд ч эдгээр цэргийн байрлалд америк хаминдаа нарын зөвшөөрөлгүй орж чадахгүй байна...

	Гаваны зогсоолд «Мейн» хуягт хөлөг дэлбэрснээр эхлэл нь тавигдсан цуврал хэрэг явдал тийнхүү шувтарсан юм.

	 

	♦ ♦ ♦

	 

	АНУ тусгаар тогтносон улс болсон даруйдаа түрэмгийллийн замд орсон билээ. 1898 онд Испанитай хийсэн дайн энэ аюултай бузар замд онцгой үе болов.

	Империалист дайны эрин үе эхэлснийг XX зуун зарлав. Энэ зуун Америкийн Нэгдсэн Улсад дэлхийг хуваахын төлөө түрэмгийллийг түрүүлж дэгдээсэн гүрний алдар авчрав. АНУ Филиппин, Гуам, Самоа, Гавайн арлыг эзлээд Номхон далайн сав газарт баттай эзэгнэв. Үүний чацуу Карибын тэнгист ноёрхох байр суурь эзэлж, Куба, Пуэрто-Рико болон бусад аралд суурьшлаа. Зуугаадхан жилийн өмнө өөрөө колонийн боолчлолын талхинаас ангижирч байсан тус орны колонийн эзэгнэл өргөжив. Сувдаг санаархал нь ч нэмэгдэв. Вашингтоныхон булаан эзлэх, адал балмад явдал үйлдэх шинэ шинэ ажиллагаанд бэлтгэж байлаа.


ДӨРӨВДҮГЭЭР БҮЛЭГ : ЗЭВСЭГЛЭН ХАЛДАГСАД ЗӨВЛӨЛТ ОРОСТ

	1973 онд америкийн цэргийн онолын томоохон сэтгүүлийн нэг болох «Юнайтед Стейтс нэйвл инститьют просидингс» сэтгүүлд «Орост зэвсэглэн халдсан нь. 1918—1919 он» гэсэн өгүүлэл нийтлэгджээ. Тэр өгүүллийг зохиосон Зөвлөлт Холбоот Улсад сууж байсан тэнгисийн цэргийн атташегийн туслах байсан кэптен С. Шапиро Антантын орнууд Орост зэвсэглэн халдахад Америкийн Нэгдсэн Улс оролцсон талаар бичихдээ: «Энэ үйл явдал америкийн цэрэг - улс төрийн өнгөрсөн үеийн тийм ч гялалзсан, хамгийн аятай хуудас биш билээ» гэжээ. Үүний чацуу кэптен Шапиро хувьсгалт Орос улсын талаар Америкийн Нэгдсэн Улсын баримжаалж байсан бодлогыг ямар нэг хэмжээгээр цагаатгахыг оролджээ. Ардчилсан улс гэж өөрийгөө элдвээр сурталддаг улс яагаад энэ империалист халдлага үйлдсэнийг тайлбарлахыг тэр оролджээ. Тэгэхдээ саяхан өөрсдийнх нь эсрэг дайтаж байсан Кайзерын Герман мөн дээхэн үед Америкийг хайр найргүй колоничлон дарлаж байсан хаант Англи улс зэрэг харгислал хүчирхийллийн орнуудтай нэгдмэл жагсаалд мөр зэрэгцэн зэвсэглэн халдсан байдаг.

	Шапирогийн өгүүлэл нь АНУ-ын түүхийг ямар ч үнээр болов цагаатган чимж, эсвэл түүний хамгийн зохисгүй хуудсыг өргөн олон нийтээс нуун далдлах гэсэн америкийн суртал нэвтрүүлгийн цорын ганц нэг оролдлого огт биш ээ.

	Ингэх нь юунд хэрэгтэй болов? Америкийн хөрөнгөтний суртал нэвтрүүлэг социализм, коммунизмыг дайсагнасан харилцаагаа огт өөрчлөөгүй, түүхийн туршид баримталж ирсэн зангаа өөрчилж, илүү бодитой болоогүй билээ. Хөрөнгөтний суртал нэвтрүүлэг, манай ертөнцийг үзэх үзэл марксизм ленинизм, Зөвлөлт Холбоот Улс, социалист хамтын нөхөрлөлийн бусад орныг урьдын адил гол дайснаа гэж үзэж байна. «Юиайтед Стейтс нэйвл инститьют просидингс» гэдэг тэр сэтгүүлд бичихдээ, Орост холбоотон орнууд зэвсэглэн халдсан үеийнхээс илүү их хэмжээгээр өнөөдөр олон улсын Коммунизм бидэнд ноцтой аюул учруулж байна. Тэгэхдээ зүгээр нэг дайсагнасан үзэл суртал юм уу, бусад хүчнийг сөргүүлж болох хүч хэрэглэх гаднын аюулыг тээгчээс илүү аюул учруулж байна. Коммунизм өнгөрсөн жилүүдэд үзэл суртал, цэргийн хүч нөөцдөө эдийн засаг, улс төрийн асар их бололцоог нэмэрлэж аймаар хүчтэй болсон юм» гэжээ.

	Тэгэхдээ америкийн харгис хүчнийхний зөвлөлтийн эсрэг үзэл бодол үүнийг тусгаж байгаа хөрөнгөтний суртал нэвтрүүлгийн үзэл бодол өөрчлөгдөөгүй боловч дэлхий дахины нийт байдалд асар их өөрчлөлт гарсан билээ. Дэлхийд хүчний харьцаа социализм, хувьсгалт коммунист ба ажилчны хөдөлгөөн, улс түмний үндэсний чөлөөлөх тэмцэлд улам бүр ашигтай өөрчлөгдсөөр байна. Энэ нөхцөлд хөрөнгөтнүүд өөрийн болон бусад орны ард олныг эрхшээлдээ барьж байхын тулд ямар нэг шинэ боломж эрж олоход хүрчээ. Тэгээд улс төрийн хоргомчлол, хуурч мэхлэх худал мэдээлэх явдлыг урьд үзэгдээгүй их хэмжээгээр үйлдэж байна. Харгис хүчин өөрийн орны хүн амын ихэнх давхаргын улс төрийн хувьд номой, мэдээлэл авдаггүй, хөрөнгөтний суртал нэвтрүүлгийн догм, сэтгэл зүйн зуршмал аргад бат итгэсэн байдгийг ашиглан худал үг, гүтгэлтэд найдлага тавьж, тэдгээрийн тусламжтайгаар хүмүүсийн улс төрийн хувьд гэгээрэх үйл явцад саад учруулах, ухамсрыг нь боогдуулахаар тооцоолж байна.

	Зөвлөлт Орос Улсад Америкийн Нэгдсэн Улс, империалист бусад гүрэн зэвсэглэн халдахын өмнө дэлхийн нэгдүгээр дайны хэрэг явдал болж өнгөрсөн юм. Тэр дайн 1914 оны наймдугаар сард эхэлсэн билээ. Энэ бол хурц зөрчилд идэгдсэн хоёр том бүлэг улсын хоорондын дайн байлаа.

	Дайныг шууд өдөөгч нь германы империализм байсан ч түүнийг дэгдээсний гэм буруу бусад улсад, түүний дотор Америкийн Нэгдсэн Улсад ногдоно.

	АНУ бусад том гүрнээс нэлээд хожуу гадаад бодлогын ба цэргийн талаар эзэрхийлэх замд ороод дэлхийг дахин хуваах, колони олж авах ба нөлөөний хүрээний төлөө тэмцэхийг хичээж байв.

	Дэлхийн нэгдүгээр дайн эхлэхэд АНУ-ын ерөнхийлөгч Вудро Вильсон АНУ-ын засгийн газар төвийг сахина гэж мэдэгдсэн тунхаглал гаргасан юм. Тийм байдал америкийн капиталд ашигтай байсан тул хоёр хагас гаруй хугацаагаар төвийг сахисан юм. Дайтаж буй гүрнүүдэд зэвсэг, галт хэрэгсэл, хүнсний түүхий эд асар их шаардлагатай байсан нь АНУ-ын монополт капиталд ашигтай байдал бий болгож, түүнд асар их хонжоо олох боломж олгож байв. Морган, Рокфеллер, Дюпон, Форд, Карнегийнхэн зэрэг капиталист мундагчуулын аж үйлдвэрийн корпорац, банкнууд болон Америкийн бусад «титэмгүй хаад» цэргийн нийлүүлэлтээс хөгжсөн юм. Дэлхийн нэгдүгээр дайны жилүүдэд америкийн монополуудын явуулсан бодлогыг В. И. Ленин илчлэхдээ, «энэ орны капиталистууд одоо европын дайнаас асар их ашиг хонжоо олж байна12» гэж онцлон тэмдэглэжээ.

	Дайтагч бүлгүүд биеэ биеэ сулруулна гэж тооцоолон хүлээзнэх стратеги баримталж дайтагч талын аль алинд цэргийн бараа нийлүүлж асар их орлого хуримтлуулсан нь Америкийн Нэгдсэн Улсад энэ жилүүдэд цэргийн хүч чадлаа нэлээд нэмэгдүүлж тэмцэлд сульдсан эсрэг этгээдүүдээсээ хавьгүй хүчтэй болох боломж олгожээ. АНУ цэргийн үйлдвэрлэлээ эрс өргөжүүлж, зэвсэгт хүчнийхээ тоог ихээхэн нэмэгдүүлэн, чанарыг нь дээшлүүлжээ. АНУ бас Антантын орнуудыг талархан Германы эсрэг суртал нэвтрүүлгээ хүчтэй болгов. Германы флотын, юуны өмнө Атлантын далайд олон хөлөг онгоцыг живүүлсэн шумбагч хөлөг онгоцны ажиллагааг онцгой жигшиж байв.

	Үүний чацуу колонийн төлөө тэмцэгч гол өрсөлдөгчид нь дайнд орсныг ашиглан АНУ Латин Америкт хэд хэдэн ажиллагаа үйлджээ. АНУ цэргийн хүч хэрэглэн Никарагуад байр сууриа бэхжүүлж, Хаитид зэвсэглэн халдаж, Санто-Домингог эзлэн Кубад гурав дахь удаагаа халдан довтолжээ.

	1917 оны гуравдугаар сард америкийн цэрэг Мексикийн эсрэг зэвсэгт түрэмгийлэл үйлдэв. Энэ халдлага нь тус орны зүүн хойд нутаг Юкатан хойг дахь нефтийн том орд булаан авах зорилготой байв. Америкчууд хүчээр нэлээд давуу байсан ч төлөвлөгөөгөө түргэн хэрэгжүүлж чадаагүй юм. Мексикийн арми, эх орончдын зэвсэгт отряд булаан эзлэгчидтэй шаргуу байлдаж, хүнд хохирол хүлээлгэв. Германы эсрэг дайнд орохоор нэгэнт бэлтгэж байсан болохоор сунжирсан дайн хийж хоёрдугаар зэргийн хэсэгт хүчээ алдахыг Вашингтоныхон хүссэнгүй. Мөн оны есдүгээр сард АНУ мексикийн засгийн газартай хэлэлцээ хийж эхлэн, төдхөн Мексикээс цэргээ гаргажээ.

	Мөн энэ үед АНУ өөр нэг империалист ажиллагаа үйлдсэн нь Данийг Карибын тэнгист байсан Виргиний арлаа «тавьж өгөхөд» хүргэжээ.

	1917 оны эхээр АНУ дайнд Антантын талд ороход бэлэн болжээ. Америк цэргээ хангалттай татан байрлуулж зэвсэглэл, байлдааны техникийг шаардлагатай хэмжээнд хүртэл үйлдвэрлэн, хүн амын ихээхэн хэсгийн дотор германы эсрэг санаа бодол бий болж байв. Ялангуяа олон америк хүн сууж явсан суудлын «Лузитания», «Арабик» хөлгийг Атлантын далайд германы шумбагч хөлөг онгоцнууд живүүлснээс хойш ийм санаа сэтгэл бүр хүчтэй болжээ.

	АНУ 1917 оны сүүлийн хагасаас байлдааны ажиллагаанд идэвхтэй оролцохоор төлөвлөж байв. Гэтэл хэрэг явдал яарахад хүргэв. Орост гарсан 1916 оны хоёрдугаар сарын хувьсгал эдгээр үйл явдлын нэг болсон байна. Оросын хаант засгийг түлхэн унагаж, Орос улс дайнаас гарч магадгүй байгаад америкийн эрх баригч бүлгийнхэн сүрхий түгшсэн ажээ. Нөхцөл байдлыг тодруулахаар Орос руу хэд хэдэн удаа төлөөлөгчөө илгээж, америкийн засгийн газрын болон хувийн олон байгууллагын төлөөлөгчид, элчин сайдын яам, цэргийн атташегийн аппарат идэвхтэй ажиллаж байв.

	...лын эсэргүүчүүдийг дэмжихийн тулд бүх хүчээ дайчилж байв. Тэд өөрийн болон бусад оронд оросын хувьсгалын нөлөө дэлгэрэхээс айж байв.

	Ийм нөхцөлд 1917 оны дөрөвдүгээр сард Вильсоны засгийн газар Германтай дайны байдалд байгаагаа албан ёсоор зарлав. Мөн оны тавдугаар сард цэргийн алба заавал хаах тухай хууль хүчин төгөлдөр болж, олон хүнтэй зэвсэгт хүчин байгуулж эхлэв. Милитарист, дэвэргэн эх оронч суртал нэвтрүүлэг үзэгдэж дуулдаагүй хэмжээнд хүрэв. Холбооны байгууллага, капиталист монополууд цэргийн бололцоог хүчтэй болгох явдлаа германы туршуул, хорлон сүйтгэх этгээдүүдтэй тэмцэх шалтгаар халхавчлан үйлдвэрчний эвлэлийг хавчих, дэвшилт нам, байгууллагыг мөшгөж мөрдөх чиг шугам баримтлав.

	АНУ-ын аян замын корпусын эхний салбар ангиуд 1917 оны зун Европт ирж эхлэв. Гэхдээ энэ нь гол төлөв байлдааны ангиуд биш зэвсэгт хүчний үндсэн хэсгийг хүлээж авахаар бэлтгэхэд зориулагдсан ангиуд байжээ. Европын талбар дахь америкийн цэргийн тоо 1918 оны гуравдугаар сараас түргэн нэмэгдэх болов. Энэ нь долоодугаар сард бараг 1 саяд, оны эцсээр 2 саяд хүрэв.

	Америкийн цэргийн том ангиуд ирсэн нь байлдааны гэхээсээ сэтгэл зүйн илүү ач холбогдолтой болсон юм. Кайзерын арми хангалттай цохигдож Германы хуурай замын цэрэг, флотод улс төрийн талаар дургүйцэх явдал гарч байв.

	Америкчууд баруун фронт дээр хэн хэдэн байлдаанд тухайлбал, Шато-Тьерри, Верден, Седаны дэргэд болсон байлдаанд түүнчлэн Францад Аргонны хавьд болсон том тулалдаанд (1918 оны есдүгээр сард) оролцжээ. Сайтар зэвсэглэсэн шинэхэн ангиуд амжилттай байлджээ. Гэвч тэр үед өрнөж байсан ажилчин, тариачны хувьсгалт тэмцэл, Киль, Вильхельмсхафен дахь тэнгисчдийн бослого, арми дахь дайныг эсэргүүцсэн хөдөлгөөн Антантын цэргийн ажиллагаанаас илүүгээр Германыг донсолгожээ. 1918 оны арван нэгдүгээр сард кайзерын Герман эсэргүүцлээ зогсоов.

	Америкийн цэрэг нэлээд хугацаагаар Европт байсны дараа эх орон руу нь аажмаар татаж эхлэв. Гэхдээ бүгдийг нь татаагүй юм. Тэдний зарим нь эзэмшлийн цэргийн үүрэг гүйцэтгэхээр үлджээ.

	Дэлхийн нэгдүгээр дайн хөнөөн сүйтгэгч, хүнд бэрх дайн байв. Энэ империалист яргалал шиг тийм хохирол хүн төрөлхтөнд учруулсан явдал урьд өмнө гарч байсангүй. В. И. Лениний бичсэнээр «олз ашиг хайж, дээрэмдэх зорилгоор 10 сая хүний амь үрж 20 сая хүнийг эрэмдэг зэрэмдэг болгосон билээ13».

	Байлдааны ажиллагааны бүсэд болон ар талд олон зуун хот, суурин, мянга мянган гацаа тосгоныг эвдэн шатааж, хэдэн үеийн хүмүүсийн хөдөлмөр устаж, асар олон хүн орон гэр, амь зуулгагүй болжээ.

	Харин Америкийн Нэгдсэн Улсын хувьд энэ дайн онцгой хүнд сорилт болсонгүй. Америкийн нутагт байлдаан болсонгүй, сум дэлбэрч, байшин барилга эвдэрч нурсангүй. Америкчууд агаарын дайралт, хийн дайралтыг ч үзсэнгүй.

	Дайны үеэр АНУ нийтдээ 4,7 сая гаруй хүнтэй том арми хөдөлгөж, цэргийн үйлдвэр нь 14 мянга орчим нисэх онгоц, 4 мянган их буу, 20 сая сум, гаруй танк, байлдааны бусад олон техник, зэвсэг үйлдвэрлэжээ.

	Европт америкийн хоёр сая хүнтэй арми байлдаанд харьцангуй бага оролцжээ. Гэлээ ч хүний талаар нэлээд хохирол хүлээсэн юм. Фронтод 53,4 мянган цэрэг офицер алагдаж, 200 мянга гаруй хүн шархаджээ. Түүнээс гадна 63 мянга гаруй цэргийн албан хаагч байлдааны биш нөхцөлд осол аваар, сүйрэл, өвчин, тахлаас болж үрэгджээ.

	Дэлхийн нэгдүгээр дайн дууссаны дараа улс төрийн байдал, ялангуяа Европт ялагч гүрнүүдийн хүссэнээр өрнөсөнгүй. Орос шиг том орныг империализмын хүрээнээс гаргаж бусад олон арван улс орон, ард түмэнд гүнзгий нөлөөлсөн Аугаа их Октябрийн социалист хувьсгал империализмд хамгийн хүчтэй цохилт өгсөн юм.

	Империалистууд энэ хувьсгалыг дарахын тулд ямар ч алхам хийхэд бэлэн байв. Хуучин ертөнцийн харгис хүчин Зөвлөлт засгийг өлгийд нь багалзуурдан дарахын тулд аль байдгаа хийж байв. Залуу Зөвлөлүүдийн Бүгд Найрамдах улс зэвсэгт халдлага, иргэний дайн, эдийн засгийн бүслэлт аж ахуйн эвдрэл, сүйрэл, хуйвалдаан, хорлон сүйтгэх ажиллагаа, хойш татан саатуулах, аллага хядлага бусад олон сорилтыг туулахад хүрсэн юм14» гэж ЗХУКН-ын Программд өгүүлжээ.

	Оросын хувьсгалын тухай эхний мэдээ ирэнгүүт Вашингтон, Лондон, Парис болон өрнөдийн бусад орны нийслэлд түүнийг дарах төлөвлөгөөг улайран боловсруулж эхэлжээ. Империалист стратегичид зэвсэгт халдлагыг хувьсгалыг дарах үндсэн арга болгон сонгож авчээ. Энэ ялт ажиллагааг голлон зохион байгуулж, оролцсон этгээдүүдийн нэг нь Америкийн Нэгдсэн Улсын империалист бүлгийнхэн байв.

	1918 оны гуравдугаар сард Мурманскт «түүнийг германчуудаас хамгаалах» шалтгаар английн десант буув.

	Тэгтэл тавдугаар сард Мурманскийн боомтод америкийн тэнгисийн явган цэрэг бүхий «Олимпия» крейсер орж ирэв. Хэдэн өдрийн дараа хөлөг онгоцноос зэвсэгт десант буулгасан нь бусад зэвсэглэн халдагчийн цэргийн хамтаар энэ нутагт Зөвлөлт засгийн эсрэг идэвхтэй байлдаанд даруй оржээ.

	Төдхөн Мурманскт бас америкийн цэргийн хэдэн тээвэрлэгч ирж, 3 мянга гаруй цэрэг, офицер, байлдааны төрөл бүрийн техник буулгажээ. Энд наймдугаар сард явган цэргийн 339, инженерийн 310 дугаар хороо, АНУ-ын армийн хэд хэдэн туслах ангиуд буулгажээ. Архангельскт бас америкийн олон цэрэг иржээ.

	Үүний чацуу АНУ зөвлөлтийн Алс Дорнодод зэвсэглэн халдав. 1918 оны зургаадугаар сарын 29-нд Владивостокт АНУ-ын азийн эскадрын манлай «Бруклин» крейсер тэнгисийн явган цэрэг буулгав. Долоодугаар сарын 6-нд энд англи, францын цэргийн хамт АНУ-ын аян замын корпусын 12 мянган хүнтэй ангиудыг буулгав. Наймдугаар сарын 16-нд тэднийг Филиппинээс ирсэн явган цэргийн бригад, бусад ангиудаар хүч нэмэгдүүлжээ. Зэвсэгт халдлага улам өргөжив.

	Зэвсэглэн халдагсдын цэрэг цөмрөн орохын өмнөхөн далд түрэмгийлэл үйлдсэн нь Аугаа их Октябрийн социалист хувьсгал ялсны дараахан эхэлсэн байсан юм. Бүр 1917 оны арван нэгдүгээр сард АНУ болон бусад орон оросын цагаан гвардийнханд эрчимтэй тусламж үзүүллээ. 1917 оны арван нэгдүгээр сард Яссад хувьсгалын эсэргүүчүүдийн толгойлогчидтой Антантын орнуудын цэргийн төлөөлөгчдийн хийсэн зөвлөгөөн, дараа нь Парист болсон бага хурал дээр цагаан гвардийнхныг аль болохоор дэмжих шаардлагатай гэж үзжээ. Тэнд Антантын армиудын хооронд цэргийн ажиллагааны хүрээг хуваарилах тухай шийдвэр гаргасан юм.

	Цагаан гвардийн ангиуд Зөвлөлт засгийг устгаж чадахгүйг мэдмэгц империалистууд цэргээ байлдаанд оруулав. Англи, франц, япон америкийн зэвсэглэн халдагсад хууль ёсны засгийг түлхэн унагаж, манай хүмүүсийг шүүж, мөрдөн байцаалтгүй буудаж, дүүжлэн хороож байв.

	АНУ-ын эрх баригч бүлгийнхэн зэвсэглэн халдаж эхлээд, амиа бодсон ямар ч зорилгыг мөрдлөг болгоогүй мэт, зөвхөн эмх замбараагүй явдалтай холбогдуулан тусламж үзүүлж, Орост байгаа америкийн агуулах, нөөц, эд агуурсыг хадгалах» бодолтой байгаа гэж хуурамчаар мэдэгдэж байв.

	Жишээ нь америкчууд Мурманскт цэргээ буулгахдаа зөвхөн энэ чухал боомт, тэнд байсан цэргийн том агуулахыг хамгаалах бодолтой гэж олон нийтийг итгүүлж байв. Гэтэл 1918 оны долоодугаар сард энэ цэрэг английн зэвсэглэн халдагч армийн ангиудтай хамтран давшилт өрнүүлжээ. Тэд хэд хэдэн хот, сууринд хууль ёсны засаг захиргааны байгууллагыг устгаад, улсын байгууллагын ажилтнууд, зөвлөлт засгийг дэмжиж байсан хүн амыг цус асгаруулан хядаж эхлэв. Зэвсэглэн халдагсдын ажиллагааны жинхэнэ шинж чанарыг В. И. Ленин уудлан илрүүлж: «энэ хүмүүс... хууран мэхэлж, худал хэлж байгаад Мурманыг эзлэн, дараа нь Кемийг эзлээд манай зөвлөлтийн ажилтан нөхдийг буудан алж эхэлжээ15» гэж бичжээ.

	1918 оны аравдугаар сард Мурманск боомтод адмирал Мак-Келлийн командалсан АНУ-ын тэнгисийн цэргийн хүчний эскадр оров. Алс Дорнодод ч хүчээ зузаалж байв. Америкчууд Транс-сибирийн нэн чухал төмөр замыг бараг бүрэн хяналтдаа авч, Алс Дорнодын хэд хэдэн зангилаа газар, чухал чухал төвийг эзэлж зөвлөлтийн партизануудтай байлдаж, нутгийн хүмүүсийн эсрэг залхаан цээрлүүлэх ажиллагаа үйлдэж байв.

	«Орост үйлдсэн туйлын бүтэлгүй энэ зэвсэгт халдлагад» Америкийн Нэгдсэн Улсын гүйцэтгэсэн үүрэг «тун бага» байсан гээд иймээс ялангуяа Англи, Япон бусад оронтой харьцуулбал түүнийг бага буруушаавал зохино» гэж дээр дурдсан С. Шапирогийн өгүүлэлд нотолжээ. Мурманск, Архангельскт буунгуут зөвлөлтийн нутгийн гүн рүү давшиж эхлэх талаар англичуудын төлөвлөгөөг ерөнхийлөгч Вильсон зөвшөөрөөгүй мэт «ерөөс большевикуудын эсрэг ажиллагаанд америкийн цэргийг ашиглах тухай огт бодож байгаагүй мэтээр» зохиогч нотолжээ.

	Америкийн ерөнхийлөгч тавь гаруй жилийн өмнө чухам юу гэж бодож байсныг одоо нарийн хэлэх аргагүй юм. Гэхдээ зөвлөлтийн Умард нутаг, Алс Дорнодод АНУ-ын зэвсэгт хүчний явуулсан практик ажиллагааны тухайд бол америк түүхчийн нотолгоо болон бусад иймэрхүү мэдэгдлүүд ч бүрэн няцаагдаж байна.

	 

	* * *

	 

	Явган цэргийн 27, 31 дүгээр хороог америкийн армийн хамгийн «алдар гавьяатай» ангийн нэг гэж тооцдог юм. Эдгээр хороо АНУ-ын зэвсэгт хүчний хамгийн хуучин ангид багтах бөгөөд бүр тусгаар тогтнолын төлөө дайн, 1861—1865 оны иргэний дайны үеэс хуримтлуулсан туршлагатай, үйлдсэн хар хэргийн том данстай юм. Эдгээр хороонд бүртгэлтэй хэдийгээр америкийн армид урьдын хорооны дугаар хэвээр хадгалагдсан боловч одоо явган цэргийн хороо байхгүй. Дивиз, бригадууд нь шууд батальоноос бүрддэг шугамын батальонд алба хааж байгаа цэргүүдэд америкийн түүхийн эхэн үед байгуулагдсан «түүхэн ангиудад» алба хааж байгаа учир онцгой хүндэтгэл хүлээж байна гэж захирагч нар нь байнга ятгаж байдаг. Заншсан ёсоор АНУ-ын армийн «хуучин» бүх анги өөрийн хочтой аж. 27 дугаар хороог «Овчарк ноход», 31 дүгээр хороог «Цагаан баавгай» гэдэг. Хоёр хороо 1918 онд ийм хочтой болжээ.

	Тэгэхэд эдгээр хороо зөвлөлтийн Алс Дорнодод байсан бөгөөд генерал Уильям Грэвсийн командалж байсан «Сибирьд америкийн ашиг сонирхлыг ямар ч үнээр болов хангах» зорилготой аян замын армийн бүрэлдэхүүнд бусад ангийн хамт орж байв. Генерал Грэвс, түүний офицер, цэргүүд энэ тушаалыг чухамхүү дарга нарынхаа хүссэнчлэн ойлгож зард гарсан залхаан цээрлүүлэгчид шиг авирлан, эх орончид, партизанууд, Зөвлөлт засгийг дэмжиж байсан нутгийн хүн амыг хайр найргүй харгисалж байв.

	Иргэний дайн, гадаадын цэргийн халдлага дууссаны дараа генерал Грэвс эх орондоо буцжээ. Тэр чөлөөнд гараад: «Сибирь дэх америкийн адал балмад явдал» (1918—1920) гэсэн тун тодорхой нэртэй ном бичжээ. АНУ-ын аян замын цэргийг командлагч байсан тэр хүн энэ номдоо цэргүүд хэрхэн авирлаж, оросын ард түмэнтэй цэрэг, офицерууд яаж харьцаж, эрээ цээргүй авирладаг байсан тухай өгүүлжээ. Түүний харьяат цэргүүд тус орноор араатан шиг хэсэж, энгийн номхон оршин суугчдыг дээрэмдэн алж байсныг тэр хүлээн зөвшөөрчээ. Энэ номд ийнхүү илэн далангүй бичсэн зүйл багагүй бий.

	Генерал Грэвсийн хүлээн зөвшөөрсөн дээр түүний туслах, Өвөр байгальд америкийн цэргийг командалж байсан хурандаа Морроугийн нэмж ярьсан зүйл бас бий. Тэр бас дуртгал зохиол бичсэн нь цэргүүд нь «өдөр нь хэн нэгийг алж чадаагүй бол шөнө нойр нь хүрдэггүй байсан... Манай цэргүүд оросын олзны хүмүүсийг Андрияновк өртөөнд аваачдаг байв. Тэнд олзны хүмүүсийг вагоноос буулгаад, том нүхний амсарт аваачиж, пулемётоор бууддаг байв... Нэг өдрийн турш 53 вагонд байсан 1600 гаруй олзны хүнийг буудсан тохиолдол сэтгэлд тод үлджээ» гэж бичсэн байдаг.

	Умард нутагт зэвсэглэн халдагсад аймшигтай зэрлэг ажиллагаа үйлдэж байв. Энд зөвхөн «большевикуудыг талархан, тусламж үзүүлсэн» учир Цэргийн хээрийн шүүхийн ялласнаар 4 мянга гаруй хүнийг цаазалжээ. Шорон гяндан, хорих лагерьд манай өдий төдий хүн амь үрэгдсэн юм.

	Хүн амыг олноор нь харгисалж, баривчлагсдыг эрүүдэн шүүхийн тулд залхаан цээрлүүлэх «тусгай галт тэрэг» ажиллаж байв. Онцгой тамлан зовоогч гэж зард гарсан дэслэгч Келлер тэр галт тэргийг захирч байв.

	Америк цэргүүд улаан армийн ангиуд, партизаны отрядуудын эсрэг байлдахдаа суурин газруудыг их буугаар ширүүн буудаж, тариаланг устгаж, ихэвчлэн химийн хэрэгсэл хэрэглэн ой модыг шатааж байв. Умардад байлдааны ажиллагаанд оролцож байсан америкийн тагнуулч Р. Альбертсон «Дайнгүй байлдааны ажиллагаа» гэдэг номдоо «Бид большевикуудын эсрэг химийн сум хэрэглэж байв. Тосгоноос явахдаа бид хорлон сүйтгэх ёстой санаанд орж болох ямар л урхи байна түүнийг хийж тавьдаг байв. Нэг удаа бид олзны гуч гаруй хүнийг буудаж алсан... Борковскаят комиссар олзлоод, жадаар хатгуулсан 16 шархтай нүцгэн хүүрийг нь гудамжинд хаяснаа нэг түрүүч надад ярьсан юм... Нэг офицер олзны хүн авахгүй байх, зэвсэггүй хүнийг ч алж байх тушаал өгч байхыг нь би сонссон. Шөнө бүр олзны хүнийг буудан алахаар бөөн бөөнөөр нь тууж явдаг байсан» гэж бичжээ.

	Орос улсад буусан америкийн цэргийн нэг гол зорилт нь зэвсэглэн халдагсдын дээрэмдсэн түүхий эд, хөдөө аж ахуйн бүтээгдэхүүнийг манай орноос их хэмжээгээр зөөж гаргахад оршиж байв. Зэвсэглэн халдагсдын штаб, төлөөлөгчийн газар, түүнчлэн цагаан гвардийн армиудын командлалын дэргэд байсан АНУ-ын өдий төдий «ажил хэрэгч төлөөлөгчид» нүүрс, нефть, хүдэр, тариа, мод болон бусад материалыг гадаадад аваачихаар шилж авдаг байв. Энэ бүхнээ Мурманск, Архангельск, Одесс, Новороссийск, Владивосток бусад хотод зөөж аваачдаг байв. Дээрэмдсэн эд хөрөнгийг хэдэн арван тээврээр зөөж байв. Гадаадынхны цэргийн халдлага, иргэний дайны уршгаар манай оронд учирсан хохирол хамгийн бага тооцоогоор 50 миллиард орчим алтан рубль болж байлаа.

	Оросын боомтуудаас түүхий эд, хүнс авч явсан америкийн тээврийн онгоцнууд буцаж ирэхдээ цагаан армид зориулан зэвсэг, сум хувцас хэрэгсэл авчирдаг байв.

	Жишээ нь, 1919 оны долоодугаар сард Вашингтон дахь Колчакийн төлөөлөгчийн газар 600 мянган хүнтэй армид зориулан бүрэн хэрэгсэл нийлүүлэхээр АНУ-ын цэргийн яамтай тохиролцжээ. Цэргийн департамент колчакийнханд өөрийн фондоосоо 266 мянган винтов, 3 мянган пулемёт, бусад зэвсэг тавьж олгожээ. Хожим нь Колчакийн арми АНУ-аас бас 310 мянган винтов, 3,4 мянган пулемёт, 500 сая сум, 50 нисэх онгоц хүлээн авчээ. Цагаан гвардийн адмирал Колчак «америкийн дэмжлэгээс бүрэн хамаарч байсныг» түүний шадар этгээдийн нэг Сукин гэгч хүлээн зөвшөөрч байсан аж.

	Оросын хувьсгалын эсэргүүчүүдийн өөр нэг толгойлогч Деникин ч АНУ-аас их хэмжээний зэвсэг, байлдааны техник авч байв. Зөвхөн 1919 оны есдүгээр сард түүнд 72 мянган винтов, их бууны 300 мянган сум, их хэмжээний цэргийн хувцас, хэрэгслийг америкийн тээврийн хөлгүүдээр хүргэжээ. Хэсэг хугацааны дараа Нью-Йоркоос Новороссийскт деникиний армид зориулсан зэвсэг бүхий нэмэлт тээвэр ирж 44 мянган винтов бас үлэмж хэмжээний галт хэрэгсэл, цэргийн хэрэгсэл авчирчээ. 1920 оны нэгдүгээр сард тийшээ бас 5600 тонн цэргийн материал, түүний дотор 6 мянган хайрцаг тэсрэх бодис хүргэжээ. Деникин бас 100 гаруй танк, 200-гаад нисэх онгоц, 1300 гаруй автомашин, бусад техник хүлээн авчээ. Империалист гүрнүүд, юуны өмнө АНУ, Английн зүгээс цэргийн шууд тусламж үзүүлээгүй сэн бол оросын хувьсгалын эсэргүүчүүд Улаан Армийн цэрэгт олигтой эсэргүүцэл үзүүлж чадахгүй байсан юм.

	Гэвч олон улсын империализмын зүсэн зүйлийн тусламж ч Зөвлөлт Орост зэвсэглэн халдахад империализм шууд оролцсон нь ч Октябрийн хувьсгалын дайснуудыг сүйрлийн бүрэн ялагдлаас аварч чадаагүй юм. Лениний Коммунист намын удирдлагаар зөвлөлтийн ард түмэн хувьсгалын дайсанд сүйрлийн цохилт өгч, зэвсэглэн халдагчид, тэдний гар хөл бологчдыг нутгаасаа хөөн зайлуулсан билээ.

	Дайсан цөхөртлөө эсэргүүцэн, Улаан армийн түрэлтэд автан ухрахдаа, энгийн хүн амыг хорсолтойгоор сөнөөж, олзны хүмүүсийг алж, хот тосгон, завод, фабрик, уурхай, төмөр замыг устган, авч явж чадахгүй бүхнээ галдан шатааж байв.

	АНУ-ын зэвсэгт хүчин Зөвлөлт Орост бараг 1920 оны эцэс хүртэл идэвхтэй байлдсан юм. Тэдний зарим анги үүнээс хойш ч манай нутагт үлдсэн байв. Зэвсэглэн халдагсдын сүүлчийн хөлөг - америкийн «Бруклин» крейсер Владивостокоос 1922 оны арван нэгдүгээр сард сая гарч явжээ.

	Орост хувьсгалын эсэргүү хүчин ялагдаж, манай ард түмэн зэвсэглэн халдагсдыг бүрэн ялсан нь дэлхий дахины асар их түүхэн ач холбогдолтой үйл явдал болсон юм.

	Октябрийн үзэл санаа дэлхийн бөмбөрцөг даяар ялгууснаар түгэн, иргэний дайны фронтуудад бид ялалт байгуулсан явдал В. И. Лениний урнаар дүрслэн хэлсэнчлэн зөвлөлтийн ард түмэн «Антантаас түүний цэргүүдийг булаан авч», тэдний үүрэг хэчнээн аймшигтай шударга биш болохыг олонход нь итгүүлэн ухамсарт нь үнэн мөний очийг нэвтрүүлж чадахад тус дөхөм үзүүлжээ. Цэрэг, усан цэргүүдийн хувьсгалт санаа сэтгэлийн дүнд нутаг оронд нь ард түмний хөдөлгөөн гарч байгаа мэдээ дуулаад энэ санаа сэтгэл бүр хүчтэй болж байв. Орост байсан герман, австри-унгарын зэвсэглэн халдагч цэрэг байлдах чадвараа бүрэн алджээ. АНУ, Английн зэвсэгт хүчин энэ нөлөөнд бага автаж, империалист бүлгийнхэн, зэвсэглэн халдагсдын командлалд найдвартай хүчин зүтгэж байв. Гэхдээ тэдний дотор ч заримдаа дайныг эсэргүүцсэн хөдөлгөөн гарч байв.

	Жишээлбэл, Архангельскийн ойролцоо байсан явган цэргийн 339 дүгээр хорооны нэг суман амарсныхаа дараа 1919 оны гуравдугаар сарын эцсээр фронтод буцаж очихоос татгалзжээ. Оросын Умард нутаг дахь цагаан гвардийн «засгийн газрын» дэргэд сууж байсан америкийн төлөөлөгч «цэргийн дотор дургүйцэж, үймээн гарч байгаа» тухай төрийн департаментад мэдээлж байхад цэргийн атташе хуурай замын цэргийн штабт явуулсан илтгэлдээ «үймээн аяндаа зогсохгүй байна» гэж сэрэмжилж байгаагаа илэрхийлжээ.

	«Зөвлөлт Оросоос савраа тат!» гэсэн уриа доор өрнөсөн империалист орнуудын хөдөлмөрчин олныг хамарсан тэмцэл бас их ач холбогдолтой болсон юм. Жишээ нь, АНУ-д 1919—1920 онд жагсаал цуглаан, эсэргүүцлийн ажил хаялтын хүчирхэг давлагаан өрнөсөн нь энэ орны ажилчны хөдөлгөөний түүхэнд урьд үзэгдээгүй өрнөлт юм. Зөвхөн 1919 онд 5 сая хүн ажил хаяжээ. Эд бол гол төлөв Нью-Йорк, Сиэтл, Бостон, Филадельфийн тээвэрчид, боомтын ажилчид байв. Орос руу зэвсэг ачиж байсан хөлөг онгоцыг үйлчлэхээс тэд татгалзаж байв.

	Америк ажилчдын тэмцэл тус орны нийт дэвшилт хөдөлгөөнд шинэ түлхэц өгч, эрх баригч бүлгийнхний бодлогыг хөдөлмөрчин олон түмэн эсэргүүцэх явдлыг хүчтэй болгож америкийн нийгмийн тэргүүний хүчнийхний үйл ажиллагааг улам идэвхжүүлэв. Америкийн хөдөлмөрчдийн хувьсгалт манлай АНУ-ын Коммунист Нам 1919 оны есдүгээр сард байгуулагдсан нь үүний нэг үр дүн, Аугаа их Октябрийн социалист хувьсгалын дэлхий дахины нөлөөний шууд үр дагавар болсон юм. Коммунистууд ард олны тэргүүн эгнээнд явж иргэний эрхийн төлөө, монополуудын дураар авирлахын эсрэг тэдний тэмцлийг тэргүүлж байв.

	Дэлхий дахины хувьсгалт хөдөлгөөний далайц, өөрийн орны хөдөлмөрчин олны эсэргүүцлийн давлагаанаас айсан америкийн эрх баригч бүлгийнхэн харгислал, аллага хядлагын харгис кампани дэгдээв. Ажил хаягчид, жагсагчдын эсрэг хуурай замын цэрэг, тэнгисийн явган цэргийн байнгын ангиуд, үндэсний гвардийн салбар ангиудыг турхирчээ. Дараа нь дэвшилт зүтгэлтнийг олноор нь баривчилж, «найдваргүй иргэд» буюу «гадаадын анархистууд» гэгчид харгис хүчний багтаасан хүмүүсийг тус орноос хөөн гаргаж байлаа. Зөвхөн ганц 1919 онд л АНУ-д дэлхийн нэгдүгээр дайны бүх жилүүдийнхээс илүү олон хүнийг улс төрийн шалтгаанаар гяндан, хорих лагерьд хорьжээ. Эрх баригч бүлгийнхний бүрэн дэмжлэгтэйгээр хэт барууны янз бүрийн байгууллага, түүний дотор илэрхий фашист маягийн программтай байсан тийм байгууллага ажил явууллагаа эрс идэвхжүүлэв.

	Зөвлөлт Оросын эсрэг зэвсэгт халдлагад АНУ идэвхтэй оролцсон нь тус улсын эрх баригч бүлгийнхний бодлого харгис шинжтэйг бас дахин үнэмшилтэй харуулж, АНУ-ыг үндэслэн байгуулахад тусгаар тогтнолын төлөө дайны удирдагчдын тавьсан тэдгээр ардчилсан эрхэм дээд эрмэлзлээс америкийн хөрөнгөтнүүд бүрмөсөн ухарсныг илт харуулсан юм.

	Дэлхийд анхны болох хөдөлмөрчдийн .улсын эсрэг Америкийн Нэгдсэн Улс болон түүний зэвсэгт хүчин шууд түрэмгийлэл үйлдэж бүр америкийн төр улсыг үндэслэн байгуулагчид ард түмний эсрэг бодлогыг нь онцлон зааж байсан тэр гүрнүүдтэй энэхүү ялт аян дайнд нэн идэвхтэй нэгсэн ажиллаж байсан нь «америкийн ардчилал» хэлбэр янзаа алджээ гэдэгт үүний өмнө ямар нэг талаар төөрөлдөж байсан хүмүүсийг ч итгүүлжээ. АНУ-ын империалистууд аливаа чөлөөлөх хөдөлгөөнтэй хайр найргүй тэмцэх замд баттай орж, ард түмний эсрэг бүх хүчний тулгуур, хувьсгалт чөлөөлөх хөдөлгөөний эсрэг загалмайтны аян дайныг зохион байгуулан, зоригжуулагч гол улс болжээ.

	Орос дахь Зөвлөлт засгийн эсрэг аян дайнд ард түмний эрх чөлөөг дарагч бусад зандалчдын хамт орсноороо В. И. Лениний хэлснээр «одоо цагийн боол эзэмшигчид болох америкийн баячууд цуст империализмын цуст түүхэнд хамгийн гаслант хуудсыг нээсэн юм16».

	 


ТАВДУГААР БҮЛЭГ : ГАЛ МЭСИЙН ХҮЧЭЭР

	1846 оны хавар АНУ Мексиктэй дайн хийж эхлэв. Энэ бол илэрхий адал балмад явдал, хүчтэй орон буурайгаа дээрэмдэн түрэмгийлсэн хэрэг байлаа. Америкийн Нэгдсэн Улс ямар ч цээрлэл үзэхгүй өнгөрнө гэж бат итгэж байсан дээрээс дээрмийн халдлагынхаа жинхэнэ зорилгыг нуухын ч хэрэггүй гэж үзжээ.

	Бүр XIX зууны эхнээс америкийн өмнөд нутаг - Жоржи, Алабама, Арканзас, Миссури болон бусад муж улсын тариалангийн эзэд өөрсдийнх нь нутгаас баруун ба баруун урагш орших хүн нэг их нутагладаггүй асар их нутгийг нэгтгэхийг мөрөөдөж байлаа. Ялангуяа малын том хэмжээний аж ахуй, ферм, тариалан байгуулж болох Техас, Оклахомын хязгааргүй өргөн нутаг тэдний хорхойг гозгонуулж байв. Энэ нутаг АНУ-ын урд хөрш Мексикийн мэдэлд байжээ.

	Мексикийн эрх баригчдын эсэргүүцлийг үл хайхран АНУ-ын өмнөдийн муж улсуудын том газрын эзэд шилдэг газрыг булаан авах, тариачны сууриныг бодвол бэхлэлттэй илүү төстэй эдлэн газар байгуулахаар өөрийн хүмүүсийг илгээж байв. Эдгээр эдлэнгийн эзэд өөрсдийн «эрхийг» хамгаалахын тулд оргодол хэрэгтэн, адал явдал эрэгч этгээдээс бүрдсэн хөлсний зэвсэгт дээрэмчидтэй байв. 1835 он гэхэд зөвхөн Техасын нутагт америкаас 30 мянгаад тийм «шилжин суурьшигч» очоод байв. Мексикийн энэ муж алслагдсан хийгээд нутгийн эрх баригчид чадал дорой, гарнизон нь цэрэг цөөнтэйг далимдуулан америкчууд хүч түрэмгийлдэг байв. Мексикт боолын ёсыг хориглосон байтал Сехас Оклахома бас бусад нутагт эзэгнэсэн америкийн тариалангийн эзэд негр боолчуудын хөдөлмөрийг өргөн ашиглаж байв. Мексикийн засгийн газар энэ хууль бус явдлыг эцэс болгож, бүрэн эрхээ хамгаалах арга хэмжээ авахыг оролдоход «шилжин суурьшигчид» өөрсдийг нь Вашингтоныхон дэмжинэ гэдгийг мэдэж байсан дээрээс Техасын «тусгаар тогтнолыг» тунхаглаж, дараа нь АНУ-ын конгресст хандаж, «тусгаар тогтносон нутаг дэвсгэрийг» АНУ-ын бүрэлдэхүүнд оруулах санал тавьжээ.

	Энэ ажиллагаа дэндүү эрээ цээргүй, цадиггүй шинжтэй байсан тул АНУ-ын улс төрийн зүтгэлтнүүдийн дотор ч эгдүүцсэн дуу хоолой сонсогдож байв. Улс төрийн тэр зүтгэлтнүүд «Техас бол өөдгүй доодчуулын ичээ мөн. Тэнд болж байгаа бүх хэрэг явдлыг өмнөдийн боол эзэмшлийн эзэд өдөөсөн «Техасын хувьсгал» гэгч нь нууц хуйвалдаанаас өөр зүйл биш бөгөөд түүнийг зоригжуулагчид нь «энх тайвнаас урвагчид» гэж үзэж байсныг америкийн түүхч Р. Ригель дурджээ.

	Гэвч мексикчүүдийг «хашраах», тэдэнтэй «нэгийгээ үзэхийг» уриалж байсан үндэсний дээрэнгүй суртал нэвтрүүлгийн шуугианд дээрх дуу хоолой дарагджээ. Ялангуяа харгис «шар» хэвлэл - хэвлэлийн баян эзэн Херстийн мэдлийн завхай сонин догширч байв. Хэт барууны хэвлэлийн эзэн «том баячуудын» үнэнч зарц энэ этгээд дайныг даруй эхлэхийн төлөө байв.

	1845 оны гуравдугаар сард АНУ-ын засгийн газар Техасыг хавсарган нэгтгэх тухай тогтоолыг конгресст шургалуулав. Үүний чацуу мексикийн өөр нутаг - Оклахома, шинэ Мексик, Калифорнийн хэсгийг зэвсгийн хүчээр эзлэх бэлтгэлээ хүчтэй болгов. 120 мянгаад «сайн дурынхан» өөрөөр хэлбэл хөлсний этгээдийг армид яаралтай татжээ. Мексиктэй хиллэдэг хил дээр гурван арми татан аваачиж, Мексикийн буланд тэнгисийн явган цэргийн десантын ангиуд бүхий тэнгисийн цэргийн флотын эскадр холхиж байв. Вашингтоныхонд зөвхөн халдан довтлох шалтаг л хэрэгтэй байв.

	1846 оны дөрөвдүгээр сард генерал Захария Тейлорын армийн морин цэргийн тагнуулын жижиг отряд мексикийн нутагт цөмрөн оров. Түүнийг мексикийнхэн олзолж авахыг оролджээ. Мөргөлдөөн гарч хоёр тал хохирол хүлээжээ. Америкийн суртал нэвтрүүлэг тэр даруй аймшигт шуугиан дэгдээж, «манай хөвгүүдийг алсан этгээдүүдийг цээрлүүлэх хэрэгтэй» гэж шаардаж байв. Конгресст санал шүүмжлэл өрнөж, «шийдвэртэй ажиллагаа» явуулах талынхан нэн даруй Мексикт дайн зарлахыг шаардаж байв. Тийм дайн америкийн ард түмний эрх ашигт нийцэхгүй, зөвхөн өмнөдийн боолын эздийн байр суурийг улам бэхжүүлэхэд л чиглэнэ гэж либерал бүлгийнхний төлөөлөгчид зүй ёсоор мэдэгдэж байхад түрэмгийллийн талынхан «боолын ёсыг үндсэн хууль болон библи сударт зөвшөөрсөн» харин өмнөд нутаг нийт үндэстний олборт зүй ёсны хувь нэмрээ оруулах эрхтэй» гэж байв.

	Ерөнхийлөгч Жеймс Полкийн засгийн газар эзлэн түрэмгийлэгчдийн талд бүрэн оров. Тэгээд 1846 оны тавдугаар сард конгрессыг Мексикт дайн зарлуулж дөнгөжээ. Энэ нь хэлбэрийн хувьд сайшаасан хэрэг байлаа. Харин байлдааны ажиллагаа тэр үед ид өрнөж байв.

	Генерал З. Тейлорын том хүчин мексикийнхний зүгээс ноцтой эсэргүүцэл үзэлгүй хилийн Рио-Гранде голыг гатлан, Пальма, Пало-Альтогийн дэргэд болон бусад зарим нутагт бага шиг байлдсаны дараа хэд хэдэн гол байрлалыг эзлэн аваад урагшлахыг нь саатуулан зогсоохыг оролдсон мексикийн ангиудыг бут цохиж, мексикийн нийслэл Мехикогийн чиглэлд давшилтаа өрнүүлэв.

	Энэ үеэр АНУ-ын тэнгисийн цэргийн флотын хөлөг онгоцнууд мексикийн эрэгт тэнгисийн явган цэргийн тактикийн хэдэн десант буулгасан нь 1846 оны арав-арван нэгдүгээр сард Фронтер, Сан-Хуан-Батист, Тампико боомтыг эзэлжээ. Тэнгисчдээс байгуулсан, коммодор М. Пэррийн командалсан бригад, тэнгисийн явган цэргийн хэдэн батальон мексикийнхний чухал түшиц газар Альварадо, Такспан хотыг эзлэн авчээ. Ийнхүү тус орны гүнд америк цэргүүдийн очих зам нээгдэв.

	Үүний чацуу америкийн туршуулууд мексикийн Калифорнийд зэвсэгт үймээн зохион байгуулжээ. Үймээн дэгдээгч нутгийн захиргааны байгууллагыг тарааж, «тусгаар тогтнолоо» тунхаглажээ. Номхон далайд Калифорнийн эргийн дэргэд зогсож, үймээн дэгдээгчдэд зэвсэг аваачиж өгч, бас тэнгисийн явган цэргээ буулгасан америкийн флотын байлдааны хөлөг онгоцнууд тэднийг дэмжиж байв.

	Америкийн командлал байлдааны ажиллагааг түргэтгэхийг хичээн 1847 оны гуравдугаар сард мексикийн нутагт генерал У. Скоттийн командалсан бас нэг армиа буулгажээ. Тэр армийг АНУ-ын атлантын боомтуудаас флотын хөлөг онгоцоор аваачиж, Веракрус хотын ойролцоо десант буулгасан бөгөөд энэ чухал боомтыг эзэлмэгц Мехикогийн чиглэлд хөдөлжээ.

	Зэвсэглэн халдагсдын цэрэг 1847 оны наймдугаар сард мексикийн нийслэлд дөхөж очив. Хотын дөхөц газарт шаргуу хүнд байлдаан болж байв. Мексикийнхэн улайран эсэргүүцэж, сөрөг дайралтад орж байв. Булаан эзлэгчдийн эсрэг цэргүүдийн хамт хотынхон өдрөөр тооцогч тариачид, хүн ам нийтээрээ байлдаж байв. Тааруу зэвсэглэсэн, байлдааны сургууль хийгээгүй, туршлагатай цэргийн даргагүй хүмүүс их хохирол хүлээж, америкийн олон цэргийн түрэлтэд автан ухарч байлаа. Нийслэлийн дүүрэгт, дараа нь түүний гудамжинд хэдэн өдөр байлдав.

	Ялангуяа Монтесумын эртний ордон - үндэсний шүтээний төлөө ширүүн байлдаан болов. Америкийн цэргүүд эцсийн эцэст энэ түүхт барилгыг эзлэн авч, хайр найргүй цөлбөн тоножээ. Цэргүүд ордны үнэлж баршгүй эрдэнэсийг хуу татан авч явж, хананы хосгүй зураг, сийлбэр баримлыг устган, авч явж чадахгүйгээ бүгдийг нь шатаажээ. Ялангуяа Мехиког дайран эзэлсэн цэргүүдийн түрүүчийн ангиуд дотор орсон тэнгисийн явган цэрэг бүр ч догшин авирлажээ.

	1847 оны эцэс гэхэд америкийн цэрэг Мексикийн нутгийн нэлээд хэсгийг хэдийн эзлээд байв. Мексикийн армийн тусгай ангиуд, сайн дурын эх орончдын отрядууд уулархаг нутаг руу ухарч, эсэргүүцлээ үргэлжлүүлсээр байв. Хэд хэдэн нутагт дайн партизаны тэмцлийн шинжтэй болж, ардын эсэргүүцлийн хүчин дайсанд ихээхэн хохирол учруулж байв.

	Америкийн армийн хийж дөнгөөгүйг урвагчид гүйцэлдүүлэв. Мексикийн газрын баян эзэд, том үйлдвэрийн эзэд, сүм хийдийнхэн тулалдаж байсан ард түмнийхээ ар хударгаар булаан эзлэгчидтэй хуйвалджээ. 1848 оны хоёрдугаар сард эдгээр хүчний нөлөөгөөр Мексикийн засгийн газар түрэмгийлэгчидтэй хэлцэл байгуулж, хатуу болзол бүхий найрамдлын гэрээнд гарын үсэг зуржээ. Тус орон нутаг дэвсгэрийнхээ тэн хагасаас илүүг алдсан нь 500 мянга гаруй хавтгай дөрвөлжин бээр болжээ. Техас, Оклахома, Аризона, Шинэ Мексик, Калифорний болон бусад нутгийг Америкийн Нэгдсэн Улсын бүрэлдэхүүнд оруулжээ.

	Хэсэг хугацаа өнгөрсний дараа америкийн засгийн газар дахин цэргийн хүчээр сүрдүүлж, мексикчүүдийг Мексикийн бас нэг нутаг Рио-Гранд, Колорадо голын хоорондох мужийг Америкийн Нэгдсэн Улсад «худалдах» болгожээ. Дээрмийн энэ адал балмад ажиллагаа ийнхүү дууссан юм. Америкийн тариалан, асар их эдлэн газрын эзэд, улс төрийн наймаачид зорьсондоо хүрчээ. АНУ-ын зүгээс хийсэн энэ дайн илэрхий колонийн түрэмгийлэл байв. Энэ балмад явдалд оролцсон америкийн генерал Грант хожим нь «Мексикийн эсрэг АНУ-ын хийсэн шиг тийм шударга бус дайн гарч байгаагүй гэж би бодож байна» гэж хүлээн зөвшөөрсөн билээ.

	Мексик улс энэ түрэмгийллээс олон арван жил сэхээ аваагүй юм. Харин Мексикийн ард түмний тухайд бол, тэд булаан эзлэгчдийг ямагт үзэн ядаж, тэдний эсрэг тусгаар тогтнолынхоо төлөө тэмцэлд нэг бус удаа босож байлаа.

	1846—1848 оны дайн Америк тивийн орнууд, юуны өмнө Латин Америкийн эсрэг АНУ-ын хийсэн зэвсэгт балмад ажил явууллагыг эхлүүлсэн юм. Энэ дайн олон арван жил үргэлжилсэн түрэмгийлэл, дээрмийн ажиллагааны эхлэл болжээ.

	Нэг удаа америкийн долоо хоног тутмын улс төрийн «Юнайтед Стейтс ньюс энд Уорлд рипорт» сэтгүүлд Төв ба Өмнөд Америкийн газрын зургийг нийтэлсэн байна. Тэр зурагт АНУ түрэмгийлэл үйлдэж, хүчээр гайхуулан, зэвсэглэн халдаж байсан газар нутгийг тэмдэглэжээ. Сэтгүүлд тооцоолсноор, зөвхөн XX зуун эхэлснээс хойш дэлхийн хоёрдугаар дайн хүртэл АНУ-ын зэвсэгт хүчин, ялангуяа флот, тэнгисийн явган цэрэг латин америкийн улс түмний эсрэг 30 гаруй удаа тийм ажиллагаа үйлдсэн байв.

	Энэ хугацаанд америкийн тэнгисийн явган цэрэг «америк иргэдийн амь насыг хамгаалах, урьдчилан сэргийлэх арга хэмжээ авахын тулд «Никарагуад гурван удаа бууж, Санто-Домингод мөн төчнөөн удаа, Хондурас, Гаити, түүнчлэн Панам, Колумби, Мексик, Куба бусад хэд хэдэн оронд хоёр удаа бууж байв гэж америкийн тэнгисийн явган цэргийн түүхийн тухай дээр дурдсан «Тэнгисийн цэргүүд» гэдэг номд дурджээ.

	АНУ-ын зэвсэгт хүчин XIX зууны сүүлийн хагаст бас 20 орчим удаа ийм ажиллагаа үйлдсэн юм. 1855, 1868 онд Уругвайд америкийн ашиг сонирхлыг хангах зорилгоор эрэг хавийн нутгийг нь америкийн флотын хөлөг онгоцнууд их буугаар буудсан тэнгисийн явган цэргээ буулгасан, 1858 онд Парагвайд десантаа буулгасан, 1890—1891 онд Аргентин, Чилийн хэрэгт зэвсгийн хүчээр оролцсон зэрэг ажиллагааг үүнд хамруулж болно. Хамгийн наад захаар бодоход, зөвхөн дэлхийн хоёрдугаар дайн эхлэх хүртэл АНУ Латин Америкийн орнуудын эсрэг 50-аас доошгүй удаа түрэмгий ажиллагаа үйлджээ.

	Америкийн хөрөнгөтний түүх судлалд иймэрхүү ажиллагааг Латин Америкийн орнуудын улс төрийн дотоод байдал туйлын тогтворгүй өөр хоорондын тэмцэл байнга явагдаж байсан нөхцөлд АНУ-ын дипломат ажилтнууд, үйлдвэр, худалдааны бүлгийн төлөөлөгчдийн халдашгүй дархан байдлыг хангах «шаардлагын» улмаас «арга буюу хийсэн алхам» мэтээр үзүүлэхийг оролддог юм. «Үймээн дэгдээгчидтэй тэмцэхэд нь орон нутгийн хууль ёсны эрх баригчдад туслах», «америк иргэдийн амь нас, эд хөрөнгийг хамгаалах» тухай сайхан үг зөндөө урсгадаг юм. Тэр үед бөмбөрцгийн баруун хагаст цорын ганц бодит хүчин болж байсан Америкийн Нэгдсэн Улс «дэлхийн энэ бүс нутгийг хамгаалах, аюулгүй байдлыг нь хангах хүнд дарамтыг өөртөө сайн дураараа хүлээсэн юм» гэж нотолж ч байна.

	Иймэрхүү шалтгийг суртал нэвтрүүлгийн хэрэгслээр хүчтэй сурталдаад зогсохгүй байна. Вашингтоны дээгүүр зиндааны хүмүүс ч үүнийг албан ёсоор сайшаадаг юм. Бүр 1823 онд АНУ-ын ерөнхийлөгч Жеймс Монро «Америк бол америкчуудынх» гэсэн лоозон тунхагласныг санах хэрэгтэй. АНУ-ын эрх баригч бүлгийнхэн «Америк» гэдэг ойлголтод бөмбөрцгийн бүх баруун хэсэг, «америкчууд» гэдэгтээ Америкийн Нэгдсэн Улсын ноёрхох бүлгийнхнийг хамруулж байдаг нь мэдээж. «Монрогийн номлол» гэж нэрлэгдсэн энэ үзэл бодолд нэг талаас АНУ Америк тивд онцгой эрхтэйг үндэслэлтэй болгож, нөгөө талаас хөрш орнуудын эсрэг шинээр түрэмгийлэл үйлдэж, тэдгээр орны үндэсний чөлөөлөх хөдөлгөөнийг нухчин дарахыг уриалжээ.

	«Монрогийн номлол» гэгч юу болохыг Колумби, Панам, Хондурас, Санто-Доминго мэтийн латин америкийн орнууд хамгаас түрүүнд мэдэрсэн юм.

	1846 онд АНУ Колумбитай «найрамдал, энх тайван, зам харилцаа, худалдааны» тухай гэрээ байгуулжээ. Үүний учир нь тэр үед бөмбөрцгийн баруун хагасын стратегийн нэн чухал нэг район Панамын хүзүүвч Колумбийн мэдэлд байсанд оршино. Атлантын далайг Номхон далайтай нэн дөт замаар холбож, шаардлагатай үед АНУ-ын зэвсэгт хүчнийг нэг сав газраас нөгөөд шуурхай шилжүүлэн байрлуулахад тус болох сувгийг энд малтах санааг Америкийн Нэгдсэн Улсад хэдийнээс сэдэж байжээ.

	Колумби-америкийн эрх тэгш бус гэрээг ашиглан АНУ-ын том капиталтнууд дорой хөгжилтэй Колумбийн эдийн засагт түргэн нэвтэрч эхлэв. Америкчууд эдийн засгийн байр суурийг эзлэн авахын чацуу улс төрийн шахалтаа хүчтэй болгов. Засгийн газар, зэвсэгт хүчин дэх тэдний гар хөл бологчид АНУ-ын тулгалтыг эсэргүүцэж байсан эх оронч хүчний аливаа эсэргүүцэл, сөрөг ажиллагааг хайр найргүй дарж байв. Энэ нь 1856 онд тус оронд америкийг эсэргүүцсэн олон нийтийн анхны хөдөлгөөн гарахад хүргэжээ. Вашингтоныхон үүний хариуд колумбийн эрэг рүү «Индепенденс» («тусгаар тогтнол» гэсэн үг), «Сент-Мери» крейсерээ даруй явуулав. Хөлөг онгоцнуудаас тэнгисийн явган цэргийн десант буулгасан нь эх орончдын тэмцлийг дарахад засгийн газрын цэргийн хамт оролцжээ.

	Эсэргүүцлийн хөдөлгөөн 1860 оны есдүгээр сард Колумбид ардын бослого гарахад хүргэв. АНУ-аас шинээр хүрч ирсэн тэнгисийн явган цэргийн ангиуд ард олныг дарахад оролцов. 1885 оны дөрөвдүгээр сард колумбийн Панам дахь хотууд Колон болон Панамын хүзүүвчинд оршдог бусад сууринд хувьсгалт тэмцэл гарав. Түүнийг дарахад АНУ-ын флотын хөлөг онгоцнуудаас буулгасан тэнгисийн явган цэргийн ангиуд, зэвсэгт тэнгисчдийн отрядууд дахин оролцжээ.

	Энэ удаад ард олны хөдөлгөөн онцгой шийдэмгий шинжтэй байв. Панамын гудамжинд бэхлэлт босгож, эх орончдын зэвсэгт отряд хамгаалж байв. Америкийн командлал ард түмнийг хайр найргүй дарахаар шийджээ. Тэнгисийн явган цэргийн бригадын захирагч хурандаа Хейвуд хүч хэрэглэх тушаал өгөв. Түүний тушааснаар цэргүүд бэхлэлтийг дайрч, ойролцоох байшингууд руу галлажээ. Хотод их түймэр гарч, гудамжинд хүмүүс алагдав. Залхаан цээрлүүлэх ангиуд гартаа тааралдсан бүхнийг шүүж, мөрдөн байцаалтгүй буудан алж байв. Панамд арван өдөр байлдаан болж бослогыг даржээ.

	Панамд бослого дарагдсан нь эх оронч хүчин тэмцлээ зогсоосон хэрэг огт биш байлаа. Олон хүн ширэнгэ ойд гарч, партизаны отряд байгуулав. Колумбид зэвсэгт тэмцэл бараг хорин жил үргэлжлэв. 1902 онд засгийн эрхэнд эх оронч санаа сэтгэлтэй хүчин орлоо. Тус оронд юуны өмнө АНУ-ын ноёрхлыг хязгаарлахад чиглэсэн зарим шинэтгэл хийв.

	Колумби дахь байр суурь нь аюулд орсныг америкийн монопольтнууд хараад тус оронд боолчлолын шинэ гэрээ тулган хүлээлгэхийг оролдов. Энэ гэрээг хүлээн авахаас Колумбийн конгресс татгалзав. Тэгэхэд нь Вашингтоныхон дахин хүч хэрэглэж эхлэв. 1903 оны арван нэгдүгээр сард өөрийн төлөөний этгээдүүдийн тусламжтайгаар Панамын хүзүүвчинд «бослого» зохион байгуулав. «Босогчид» нь америкийн тагнуулчдын элсүүлж, зэвсэглэсэн цөөн тооны адал балмад этгээд байв. Тэдний гаргасан үймээн Вашингтоныхонд цэргийн хүчээр шууд оролцоход шалтаг болох байжээ. АНУ-ын ерөнхийлөгч Теодор Рузвельт Панам руу флотын хөлөг онгоцнуудаа даруй аваачив («Нэшвилл» гэдэг хөлөг онгоц «бослого» эхэлснээс хойш хэдхэн цагийн дараа тэнд очсон байсан нь гайхалтай). Панамын нутагт америкийн тэнгисийн явган цэргийг буулгаж, төдхөн АНУ-ын цэргийн түүхчдийн бичсэнээр «нөхцөл байдал тэдний гарт баттай оржээ».

	Үймээн гарснаас хойш дөрвөн өдрийн дараа АНУ Панамын тусгаар тогтнолыг «хүлээн зөвшөөрч байгаагаа» албан ёсоор мэдэгдсэн юм. Арван хоёрдугаар сарын эх гэхэд америкийн цэрэг энд хэд хэдэн том гарнизон байгуулж, нэлээд бэхлэлт барьжээ. Тэр чацуу орон нутгийн засгийн газар байгуулагдахад Колумбийн зүгээс зэвсэглэн оролцвол цэргийн тусламж үзүүлэхээ Вашингтоныхон санал болгожээ.

	Америкийн ерөнхийлөгч тэр өдрүүдэд олон нийтийг илэрхий басамжлан дайрч, Панамын тухай асуудлаар өөрийнх нь засгийн газар «соёл иргэншлийн мандатын» үндсэн дээр ажиллаж байна гэсэн нь нэг үгээр хэлэхэд хүч хэрэглэх байр сууринаас ярьсан хэрэг байлаа. Тэгээд ч үүний өмнө болон түүнээс хойш америкийн харгис бүлгийнхэн «соёл иргэншлийг аврах», «АНУ дэвшилт үүрэг» гүйцэтгэх тухай хуурамч чалчаа үгээр бузар хэргээ халхавчилж байв. Тэд энэ лоозонг ашиглан өөрийн оронд индиануудыг, Номхон далайн арлуудад нутгийн хүмүүсийг хөнөөж, 1918—1920 онд залуу Зөвлөлт бүгд найрамдах улсын эсрэг цэрэг илгээж, дэлхийн хоёрдугаар дайны жилүүдэд гитлерчүүдтэй далдуур хэлэлцээ хийж, японы Хиросима, Нагасаки хотод атомын бөмбөг хаяж, Солонгост химийн зэвсэг хэрэглэн, Вьетнамын тосгодыг напалмаар шатааж одоо харийн нутагт олон зуун мянган цэргээ байлгаж байна. Худал хэлэх, түрэмгийлэх гэдэг нь империалистууд, энх тайвны дайснуудыг бодлогын хэрэгсэлд төрсөн ах дүү хоёр шиг байдаг юм.

	Үүний хамт Панамд АНУ-ын том капиталын төлөөлөгчид улайран ажиллаж байв. Атлантик-Номхон далайн суваг барих төлөвлөгөө хэдийн бэлэн болж ажиллах хүчээ сонгож авч, техникээ татан аваачжээ. АНУ 1903 оны арван нэгдүгээр сарын 18-нд Панам Улстай суваг малтах тухай гэрээ байгуулж, энэ ажилд даруй оржээ. Суваг дайран өнгөрөх нутгийг сая байгуулагдсан бүгд найрамдах улсаас таслан авч, АНУ-ын өмч гэж зарлажээ. Тэр цагаас хойш өнөөг хүртэл энд америкийн зэвсэгт хүчин байнга байрлаж (одоо тэнд 10 мянга гаруй америк цэрэг байгаа) олон арван цэргийн бааз (хамгийн том нь Колон, Кристобаль, Бальбао), нисэх онгоцны буудал, сургалтын төв барьжээ.

	Панамын эх орончид Панамын сувгийг түүний цорын ганц хууль ёсны эзэн панамын ард түмэнд буцааж өгүүлэхийн төлөө олон жилийн турш тэмцэж байлаа. Энэ шударга тэмцлийг Вашингтоны зүгээс эрс эсэргүүцдэг байв. 1916, 1923, 1932 онд Панамын сувгийн бүс дэх америкийн цэрэг хувьсгалт тэмцлийг зэвсгийн хүчээр дарж байв. Энэ өдрүүдэд ч Панам, Колон болон тус орны бусад хотын гудамжинд жирийн хүмүүсийн цус бишгүйдээ урсаж «Панамын сувгийг панамчуудад өгөгтүн!» гэсэн уриа доор хийж байгаа жагсаал цуглааныг америк цэргүүд зэвсгийн хүчээр хөөн тарааж байна.

	1964 он панамчуудад онцгой санагдана. Панамын сувгийг буцааж өгөхийг шаардсан тайван жагсаалд оролцогчдыг америк цэргүүд хоёр ч удаа буудав. Олон нийтийн шахалтаар Панамын засгийн газар Америкийн Нэгдсэн Улсаас дипломат харилцаагаа арга буюу таслав. Тус оронд америкийг эсэргүүцсэн хүчирхэг кампани өрнөв. Вашингтоныхон хэлэлцээ хийж, Панамд зээллэг өгч эдийн засгийн тусламж олгохоор амлахад хүрчээ. Энэ завсар америкийн төлөөний этгээдүүд тус оронд хорлон сүйтгэх ажиллагаагаа хүчтэй болгож байв. 1964 оны аравдугаар сард болсон бүх нийтийн сонгуулиар том капиталын гар хөл бологч М. Роблесийг ерөнхийлөгчийн тушаалд шургалуулсан нь Америкийн Нэгдсэн Улстай урьдын хэлхээ холбоог сэргээх, дэвшилт хүчнийг дарах чиг шугамыг даруй баримталжээ.

	Панамын ард түмэн ийм байдалтай эвлэрэхийг хүссэнгүй, Вашингтон болон түүний төлөөний этгээдүүдийн тулгалтын эсрэг тэмцлээ улам хүчтэй болгов. Тэгээд ч энэ тэмцэл үр дүнд хүрэв. Сувгийн статусыг хянан үзэхийг АНУ-аас шаардсан шинэ хүчин тус орны засгийн эрхэнд орлоо. Олон жилийн хэлэлцээ 1977 оны есдүгээр сард дуусаж, АНУ, Панамын хооронд шинэ гэрээнд гарын үсэг зуржээ. Энэ хэлэлцээ амжилттай болоход панамчуудын шударга үйл хэргийг дэлхийн ардчилсан хүчин дэмжиж байсан нь ихээхэн тус дөхөм үзүүлжээ. 1979 оноос эхлэн Панам улс Панамын сувгийн бүсийг эзэмших бүрэн эрхийг «аажмаар» авч 2000 оны нэг сараас суваг түүний мэдэлд нэгмөсөн орох болжээ. Гэвч вашингтоныхон энэ бүсэд цэргийн баазаа хэвээр байлгаж дөнгөсөн байна.

	Америкийн эзэгнэлт гэгч ямаршуу зүйл болохыг латин америкийн өөр нэг орон Никарагуагийн ард түмэн сайн мэднэ. АНУ-ын цэрэг Төв Америкийн энэ жижиг орны нутагт арав гаруй удаа халдан орсон юм. Зөвхөн америк-мексикийн дайн, дэлхийн нэгдүгээр дайны хооронд АНУ Никарагуагийн эсрэг долоон удаа зэвсэглэн халдаж, өөрсдийнх нь ая таалалд нийцээгүй засгийн газрыг зэвсгийн хүчээр түлхэн унагаж, үндэсний чөлөөлөх хүчнийг дарж байжээ.

	Анх америкийн зэвсэгт хүчин Никарагуад 1852 онд зэвсэглэн халдаж, дараах хоёр жилд нь гурван удаа халдаж байжээ. Ялангуяа 1854 оны зун хүнд бэрх байдал бий болов. Тус бүгд найрамдах улсын хэрэгт АНУ хөндлөнгөөс илэрхий оролцож, Никарагауд сууж байсан АНУ-ын элчин сайд далдуур ов мэх, хутган үймүүлэх явууллага үйлдэж байсанд дургүйцсэн америкийг эсэргүүцсэн жагсаалд оролцогчид Вашингтоны энэ төлөөлөгчийг баривчилж бие даасан бодлого явуулахыг засгийн газраасаа шаарджээ. Хариуд нь АНУ Никарагуагийн эрэг рүү «Сиан» дунд их буу бүхий завиа явуулж, тэнгисийн явган цэргийн десант буулгасан нь тус улсын нийслэл Манагуад орж, тэнд зэвсгийн хүчээр сүрдүүлэн засгийн газрыг «албан ёсоор уучлал гуйхыг» шаарджээ. Хотын оршин суугчид эгдүүцэн дургүйцэж, зэвсэглэн халдагсдыг дайрч, байлдаан эхэлжээ. Тэнгисийн явган цэрэг хотын төвийн хэд хэдэн байшинд хориглосон байна. Тэр хооронд АНУ-ын цэргийн яам Никарагуагийн эрэг рүү нэмэлт хүч ирүүлжээ. Флотын хөлөг онгоцнууд эрэг хавийн нэлээд олон сууриныг буудаж тэнгисийн явган цэрэг буулгасан нь Манагуа руу хөдөлжээ.

	АНУ хожим нь ч Никарагуагийн эсрэг иймэрхүү ажиллагаа үйлдэж байсан юм. Америкийн улс төр, цэргийн харгис зүтгэлтнүүд энэ орныг «онцгой анхаарахыг» засгийн газраасаа шаардаж байв. Никарагуа улс Төв Америкийн тэгш талд оршдог нь түүнийг Атлантын далай, Номхон далайн хооронд ачаа бараа шууд дамжуулан өнгөрүүлэхэд ашиглах боломж олгодог аж. Түүнийг бас далайнуудын хооронд суваг малтахад эвтэй нутгийн нэг гэж үздэг байлаа. Энэ орон АНУ-ын капиталын хувьд түүхий эд, хөдөө аж ахуйн түшиц газар, борлуулалтын зах зээлийн багагүй үүрэг гүйцэтгэдэг юм.

	1909 онд Никарагуагийн засгийн эрхэнд орсон хүчний бодлого ард олны үндэсний ардчилсан хүсэл эрмэлзлийг нэлээд хэмжээгээр тусгаж байв. Тэд америкийн эдийн засгийн ноёрхол, улс төрийн тулгалтыг илэрхий эсэргүүцэж байсан төдийгүй, хөрш орших бүгд найрамдах улс Сальвадор, Гватемал, Гондурасын эх оронч бүлгийнхнийг америкийн эсрэг ажиллагаанд нэгдэхийг уриалж эхлэв. Энэ талаар «Америкийн армийн товч түүхэнд «бичихдээ «Төв Америкт АНУ-ын эрх ашигт аюултай байдал бий болов. Хэрэг явдал цаашдаа хэрхэж болох байсныг хэн мэдэх бил ээ?» гэсэн байдаг. Үүнд америкийн эрх баригчид зуршсан зангаараа сэтгэл зовниж АНУ-ын тэнгисийн явган цэргийн штаб Никарагуа руу ангиудаа илгээх «тэнд эмх журам тогтоох» тушаал авчээ. Тушаалыг штаб ч даруй биелүүлж Никарагуа руу тэнгисийн явган цэргийн хүч нэмэгдүүлсэн батальон илгээсэн нь Панамын сувгийн бүсийн нэг баазад иймэрхүү зорилгоор зориуд байрлажээ. Энэ ангийг хошууч Смэдли Батлер командалж байв. Түүний нэр хожим нь янз бүрийн оронд залхаан цээрлүүлэх ажиллагаа явуулсан тухай цэргийн яам тэнгисийн явган цэргийн штабын мэдээнд олонтоо дурдагдах болно.

	Никарагуа руу тэнгисийн явган цэргийг явуулсны дараа бас латин америкийн ард түмний зандалчин, залхаан цээрлүүлэгч гэж зард гарсан хурандаа Мэхонийн командалсан явган цэргийн хороог хүч нэмэгдүүлэн аваачжээ. Америк цэргүүд гурван сарын турш Никарагуад юуны өмнө онцгой тайван бус байсан тус орны баруун нутгийн хотуудад «эмх журам тогтоожээ». Баруун нутагт эх орончидтой дайтаж байхад зүүн нутгийн байдал хурцдаж байв. Карибын тэнгисийн эрэг хавийн хэд хэдэн суурин, Блуфилдс хот, түүний дүүрэгт америкийг эсэргүүцсэн том хөдөлгөөн гарчээ. 1910 оны тавдугаар сард энэ районд АНУ-ын тэнгисийн цэргийн флотын хөлөг онгоцнуудыг татан аваачиж, эрэг хавийн сууринуудыг их буугаар буудаж, дараа нь десантын ангиудаа буулгажээ.

	Никарагуад болсон байлдаан 1910 оны есдүгээр сар хүртэл үргэлжилсэн юм. Никарагуагийн тээвэр, холбооны бүх системийг цэргийн хяналтад авчээ. Америкийн зэвсэгт эргүүл Манагуа болон бусад хотын гудамж талбайд гарч засгийн газрын хэдэн барилгад байрлажээ.

	Хэдий тийм боловч эх оронч хүчин эсэргүүцлээ үргэлжлүүлсээр байв. Эх орончдын отрядууд ширэнгэ ойд, намагт нуугдаж, тэндээс зэвсэглэн халдагчид руу довтолж, ихээхэн хохирол учруулж байв. 1912 оны зун гэхэд энэ тэмцэл иргэний дайн болов. Манагуа дахь америкийн тал баримталсан хүчин, тоглоомын засгийн газар ёстой дээсэн дөрөөн дээр байв. Тэдэнд туслахаар Вашингтоноос дахин хүч сэлбэжээ.

	Никарагуагийн Атлантын эрэгт байсан америкийн «Буффало» крейсерээс наймдугаар сард армийн том десант буулгасан нь хувьсгалт отрядуудын эсрэг залхаан цээрлүүлэх ажиллагаа даруй үйлдэж эхлэв. Үүний чацуу баруун нутагт цэргийн ангиуд «Колорадо», «Калифорний» хуягт хөлөг онгоцноос тэнгисийн явган цэргийн хоёр батальон, тэнгисчдийн хоёр отряд буулгажээ. Тэнгисийн явган цэргийн хурандаа (хожим генерал болсон) Пендлтон залхаан цээрлүүлэх ангиудыг нийтэд нь командалж байв.

	Десантууд түдэлгүй Леон, Гранада хотыг эзэлж чаджээ. Тэд Масайд хувьсгалт хүчний түшиц газрыг дайран эзэлж шатаан Манагуа руу хөдөлжээ. 1912 оны аравдугаар сард их буугаар ширүүн буудсаны дараа америкийн залхаан цээрлүүлэх ангиуд Никарагуагийн нийслэлд оров. Тус орныг булаан эзэгнэж эхэлсэн нь олон жил үргэлжилжээ.

	1926 оны тавдугаар сард Никарагуад америкийг эсэргүүцсэн эх оронч хөдөлгөөн дахин эрс хүчтэй болов. Энэ хөдөлгөөн Манагуа хот, түүнтэй залгаа орших нутаг, түүнчлэн Леон, Блуфилдс хотод бүр ч далайцтай өрнөв. Үндэсний чөлөөлөх хүчний зэвсэгт отряд нууцаар байгуулж олон нийтийн эсэргүүцлийн жагсаал болж байв. «Америк иргэдийн эд хөрөнгө, амь насыг хамгаалахын тулд» тус орны эрэг рүү «Кливленд», «Галвестон», «Рочестер» крейсерээс бүрдсэн америкийн эскадр дөхөж ирэв. Блуфилдст бүр зэвсэгт мөргөлдөөн гарав. Мөн оны аравдугаар сард америкийн «Денвер» крейсер Номхон далай дахь Никарагуагийн Коринто боомтод оржээ. Тэнгисийн явган цэргийн нэмэлт ангиуд Блуфилдс болон бусад нутагт буув.

	Залхаан цээрлүүлэх ажиллагаа хэдэн сар үргэлжлэв. Рам, Чинандего суурины дэргэд Блуфилдсийн ойролцоо бас бусад нутагт залхаан цээрлүүлэгчид, эх орончдын хооронд том байлдаан болов. Манагуад залхаан цээрлүүлэгчдийн хэдэн батальон төвлөрсөн байв. Вашингтоныхон Никарагуад цэргээ байнга нэмэгдүүлж, атлантын боомтууд, Номхон далайгаас татан аваачиж байв. 1927 оны хоёрдугаар сар гэхэд Никарагуад булаан эзлэгчдийн хэд хэдэн бригад, хороо (тэнгисийн явган цэрэг гэхэд л хоёр мянга гаруй хүн байв), нисэх онгоцны хоёр эскадриль, бусад ангиуд байрласан байлаа. Энэ бол Латин Америкт АНУ-ын шийдэмгий явуулж байсан «том бороохойн бодлого», «Монрогийн номлолын» үндсэн заалтын тод илрэл байсан юм.

	Тус орны байдал тун түгшүүртэй болсон учир мөн оны дөрөвдүгээр сард АНУ-ын цэргийн яамны сайд Гепри Стимсон «өөрөө» тэнд очиж, никарагуачуудыг «илбэн тохинуулах» ажиллагааг биечлэн удирджээ. Тэр Никарагуагийн нутагт хөл тавиагүй шахам байхдаа «хэрэв америкчууд дэг журам тогтооход нь тэдэнд тусалбал тус орны оршин суугчид бүгдээрээ зол жаргалтай байх» мэтээр итгэж байгаагаа мэдэгджээ. Тэгээд америкийн цэрэг тийм «тусламжаа» үзүүлж эхэлжээ. Никарагуад залхаан цээрлүүлэгчдийн жадын хүчээр Вашингтоныхонд дуулгавартай засгийн газар байгуулж, үндэсний чөлөөлөх хүчний отрядын зэвсгийг хураан авч, АНУ-ын тэнгисийн явган цэргийн офицеруудын хяналттайгаар «үндэсний гварди» гэгчийн харгис цагдаагийн ангийг байгуулж, сургажээ.

	АНУ-ын зэвсэгт хүчин Никарагуагийн 45 гаруй сууринд цэргээ удаан хугацаагаар байлгаж, нийслэлд тэнгисийн явган цэргийн хоёр бригад, тусгай хоёр хороо, бусад хүчнээ байлгаж байв. Америкийн цэргийн албан хаагчид командлагчийнх нь албан тушаалыг оруулаад Никарагуагийн «үндэсний гвардийн» хариуцлагатай бараг бүх албан тушаалд ажиллаж байв.

	АНУ-ын цэрэг Никарагуагийн эх оронч хүчинтэй 1933 он хүртэл зэвсэгт тэмцэл хийсэн юм. Ялангуяа Окотал, Сан-Рафаэль Ла-Форталеза хотын ойролцоох уулархаг, ойтой, намгархаг нутагт онцгой ширүүн байлдаан болж байв. Энд туршлагатай дарга Аугусто Сандино, Эль Чипоте нарын удирдсан партизаны том отрядууд байлдаж байв. Эх орончид залхаан цээрлүүлэгчид, тэдний зарц нарт байн байн хүчтэй цохилт өгч, нутгийн хүн амыг хамгаалан, цаашид тэмцэхээр хүчээ хуримтлуулж байв. Тэд 1927 оны зун, намар Окоталын ойролцоо залхаан цээрлүүлэгчдийн хэд хэдэн том отрядыг бут цохиж, их хэмжээний зэвсэг олзлон авчээ. Залхаан цээрлүүлэгчид тэдний эсрэг шинэ шинэ ангиуд, дайрагч, бөмбөгдөгч нисэх онгоц турхирсан байна.

	Латин Америкийн орнуудад партизаны хүчний эсрэг байлдах талаар нэлээд туршлагатай болсон хошууч Р. Роуэллийн эскадрильд онцгой найдлага тавьж байв. Энэ ангийн нисэгчид ширэнгэ ой дахь тосгон, сууриныг буудах, бөмбөгдөх, энгийн номхон хүн амыг хөнөөхөд мэргэжсэн байв. Жишээ нь, Роуэллийн эскадрилийн нэг нисэгч, дэслэгч Бойден бичихдээ: «Бид Манагуагаас нисэж, удалгүй Окоталод дөхөж очив. Хотын дээгүүр хэд тойроод эцэст нь Сандиногийн отрядуудыг илрүүлэв. Тэд хориглолтод байсан тэнгисийн явган цэргийн байрлалыг дайрахаар бэлтгэж байв. Бид босогчид руу пулемётоор даруй гал нээж, дараа нь бөмбөг хаяж эхлэв. Бөмбөгдөлт лут үр дүнд хүрэв. Газарт алагдсан, үхэж байгаа олон арван хүн хэвтэж байв. Мэдээжээр партизануудыг нууж байсан олон байшин эвдэрч, шатсан. Надад нэг тохиолдол онцгой санагдана. Би ээлжит дайралтад орохдоо ямар нэг новш ачсан тэргэнцэрт хөллөсөн бухыг дөрвөн хүн шавдуулан тууж байхыг харав. Тэрэгний араас уясан гахай мултарч гарч, зугтан одохыг оролдоно. Би тэр хэд рүү бөмбөгөө мултлав. Гаргуун сайн оножээ. Утаа сарнисан хойно үзвэл гахай, бух, хүмүүс нэг доор бөөгнөрөн хэвтэж байлаа. Ёстой догь болсон шүү» гэжээ.

	Америкийн цэрэг хүчээр ихээхэн давуу байсан бөгөөд бүслэлтийн цагаригаа улам хумьсаар байв. Гэлээ ч гэсэн партизанууд сугаран гарч, уул руу явж чадсан юм. Мөн оны арван хоёрдугаар сард Сандино залхаан цээрлүүлэгчдийн хоёр цуваа - нэгийг нь Килалийн ойролцоо, нөгөөг нь Тельпанекийн дэргэд бут цохив. Энэ хоёр байлдааны зөвхөн нэгэнд америкчууд хэдэн арван цэрэг офицероо алджээ. Партизанууд дайснаас дахин мултарч чадсан байна.

	1931—1932 онд дахин ширүүн тэмцэл өрнөв. Зэвсэглэн халдагсад эх оронч хүчнийг дарахаар хамгийн хатуу арга хэмжээ авав. Тэд партизануудын чөлөөлөгдсөн нутагт ой, тариан талбайг шатааж, өөрсдийнх нь мэдээгээр партизанууд нуугдаж байсан суурин газруудыг нисэх онгоцоор ширүүн бөмбөгдөж, эх орончдын эгнээнд өөрсдийн туршуул, өдөөн хатгагч, хөлсний алуурчдыг шургалуулж байв. Гэвч үндэсний чөлөөлөх хүчин тэмцлээ үргэлжлүүлж байв. 1925 онд байгуулагдсан марксист нам - Хөдөлмөрийн нам энэ тэмцэлд асар их хувь нэмэр оруулсан юм.

	Харгис хүчин эх орончдын тэмцлийг цэргийн хүчээр дарах гэсэн оролдлого нь бүтэшгүйг мэдээд өөр арга хэрэглэхээр шийджээ. 1934 оны хоёрдугаар сард Сандиног Манагуад хуурч аваачаад буудан алжээ. Дарангуйлагч Сомоса АНУ-аас ихээхэн тусламж авч, америкийн жаданд дулдуйдан улс орноо цусанд живүүлэн, ардчиллын үлдэгдлийг дарж, фашист дэглэм тогтоов.

	Фашистуудын аймшигт аллага хядлагын хүнд бэрх нөхцөлд Никарагуагийн эх орончид олон жил тэмцэж байлаа. Ард түмний олон мянган шилдэг хөвгүүд, охид шорон гянданд амь үрэгдэж «үндэсний гвардийн» зандалчид шүүж мөрдөн байцаалгүй буудав. Гэвч тэдний халааг шинээр аймшиггүй дайчид авч, тэмцэл дахин хүчтэй өрнөв. Никарагуагийн эх орончид Сандиногийн нэрэмжит Үндэсний чөлөөлөх фронтод нэгдэн нийллээ. Тэд байлдааны отрядууд байгуулан хүч, туршлага хуримтлуулан, эрх чөлөөний төлөө шийдвэрлэх байлдаанд бэлтгэж байлаа. 1979 оны хавар зун энэ тэмцэл урьд үзэгдээгүй их хүчтэй өрнөхөд дарангуйлагч Сомосын гэр бүлийнхний дэглэм ганхаж эхлэв. Бүх ард түмний дэмжлэг хүлээсэн сандиногийн эх орончдын отрядуудын хүчтэй цохилтод тус дэглэм хот сууринаа дараа дараалан алдсаар байв.

	АНУ-ын эрх баригч бүлгийнхэн тоглоомын этгээдүүдээ аврахын тулд аль байдгаа хийв. Панамын сувгийн бүс, америкийн бусад баазаас Никарагуад их хэмжээний зэвсэг, галт хэрэгсэл татан аваачиж, партизаны эсрэг тэмцлийн зөвлөх, сургагчид очиж байв. Вашингтоныхон босогчдын эгнээнд хагарал гаргаж, тэднийг сунжирсан хэлэлцээнд албаар оролцуулан, хэсэгчилсэн шинэтгэл хийж, фашист дарангуйллын дэглэмтэй ямар нэг хэлэлцээр байгуулахын тулд эдийн засаг, улс төрийн зүсэн зүйлийн хөшүүрэг ашиглав. Гэвч ард түмний эсрэг бүрмөсөн дампуурсан дэглэмийг ямар ч ов мэх аварч чадахаас өнгөрчээ. Эх оронч хүчин хүнд бэрх тулалдаанд дайсны эсэргүүцлийг нуга даран, нийслэл Манагуад орж, бүрэн ялалт байгууллаа. Сомоса ард түмнээс дээрэмдсэн эд баялгаа авч, гар хөл бологчидтойгоо цуг АНУ-д зугтан очжээ.

	Латин америкийн өөр нэг орон - Хаитид америкчуудын эзэгнэл олон жил үргэлжилсэн юм. Энэ оронд америкчууд бүр 1817 онд зэвсэгт десантаа анх буулгаж, тэнгисийн явган цэргүүд «Конгресс» гэдэг хөлөг онгоцны их буу, том калибрын буугаар сүрдүүлэн нутгийн засгийн газар зохисгүй ажиллагаа, бодлого явуулж байсан АНУ-ын консулыг тус орноос хөөн гаргахыг нь болиулжээ. Иймэрхүү «дипломат» ажиллагааг 1888 онд хоёр жилийн дараа бас давтан үйлджээ. 1914 оны намар АНУ-ын зэвсэгт хүчин тус орныг бүрэн эзлэв. Америкийн талыг илт баримталсан эрх баригч бүлгийнхний эсрэг дэвшилт хүчин идэвхтэй тэмцэж байсан нөхцөлд АНУ-ын ашиг сонирхол, америк иргэдийн эд хөрөнгийг хамгаалах шаардлага гэдэг зуршмал болсон байлдааны хөлөг онгоц, тэнгисийн явган цэргээ хөдөлгөн, «дэг журам тогтоож» эхлэв. Зэвсэглэн халдагсад хамгийн эхлээд л Хаитийн алтны нөөцийг булаан авч АНУ руу даруй зөөвөрлөжээ.

	Үүний хариуд Хаитийн эх оронч хүчин эсэргүүцлийн хүчирхэг хөдөлгөөн өрнүүлэв. 1915 оны гуравдугаар сард тус оронд хувьсгал гарч түүний дүнд АНУ бөмбөрцгийн баруун хагасын бүх оронд ганцаар эзэгнэх «эрхтэйг» үгүйсгэсэн хүмүүс засгийн эрхэнд оров. Вашингтоныхон үүний хариуд «том бороохойн бодлогын» дагуу ажиллаж, Хаитид зэвсэглэн халдагч армиа буулгав. Тийнхүү хорин жил үргэлжилсэн булаан эзэгнэлт эхэлсэн юм.

	Булаан эзэгнэлтийн бүр эхний саруудад зэвсэглэн халдагсад урьд хожид дуулдаагүй ялт хэрэг өдүүлж байв. Тус улсын нийслэл Порт-о-Пренсийн «Пенитенсье» гэдэг гутамшигт гянданд 1915 оны долоодугаар сарын 27-нд хотын цэргийн захирагч генерал О. Этьенн голдуу дэвшилт сэхээтний төлөөлөгчдөөс бүрдсэн барьцааны хүмүүсийг олноор нь хөнөөжээ. Тэр гянданд 200-гаад хүнийг зэрлэгээр алсан байна. Зандалчдын сум дууссан учир олон хоригдлыг зүгээр л огтчин, сүхээр цавчих зэргээр алжээ.

	Наймдугаар сарын дунд гэхэд Порт-о-Пренс боомтод АНУ-ын хөлөг онгоцнууд бүхэл бүтэн том эскадр, түүний дотор «Коннектикут» гэдэг шугамын хөлөг онгоц, «Теннесси» гэдэг хуягт крейсер онгоц байрлаж байлаа. Тус улсын нийслэл болон бусад хотын гарнизонд тэнгисийн явган цэргийн хоёр мянгаад цэрэг, офицер байв. Тус оронд эдгээр зэвсэгт хүчний хяналтын доор «бүх нийтийн сонгууль» явуулж, америкийн төлөөний этгээдийг ерөнхийлөгч болгожээ. Америкийн эрх баригчид засгийн газар болон зэвсэгт хүчинд удирдах албан тушаалд өөрийн офицеруудыг томилж, дараа нь тус орныг «илбэн тохинуулж» гарав. Хариуд нь эх орончид эсэргүүцлээ хүчтэй болгов. Хаитийн умард нутаг Бүгд найрамдах Доминикан улстай хиллэдэг хилийн ойролцоо нэн ширүүн байлдаан болж байв. Тэр үед хурандаа болоод байсан зард гарсан сайх Смэдли Батлер энд америкийн цэргийг командалж байв. Түүний цэргүүд бүхэл бүтэн тосгон, хотын хорооллыг шатааж, энгийн номхон оршин суугчдын тариалан, малыг устгаж, эх орончдын эсэргүүцлийн хүчинтэй холбоотой гэж сэжиглэгдсэн бүхнийг шүүж, мөрдөн байцаалгүйгээр харгисалж байв. Залхаан цээрлүүлэх энэ аянд оролцож явсан хурандаа Уоллер хожим нь дурсан ярихдаа, «бид энэ нутгаар хоногт арван таван бээр аялж, хэнийг ч өршөөлгүй бүгдийг толгой дараалан устгаж байв» гэжээ.

	Оны эцэс гэхэд америкчууд Хаитид үндэсний чөлөөлөх хөдөлгөөний үндсэн голомтыг дарж дөнгөв. Тус оронд боолчлолын гэрээг тулган хүлээлгэж, хэрэг дээрээ АНУ-ын хагас колони болгожээ.

	1918 онд Аугаа их Октябрийн социалист хувьсгал, дэлхий дахины нийт хувьсгалт үйл явцын нөлөөгөөр Хаитид империализмын эсрэг тэмцэл дахин өрнөж эхлэв. Ш. Перальтийн удирдсан бослого (1918—1920 он) тус оронд ард олны хамгийн том хөдөлгөөний нэг болов. Энэ тэмцэл үндэсний чөлөөлөх шинжтэй байсан бөгөөд Вашингтоны эзэрхийллийн эсрэг илэрхий чиглэж байв. Дараах жилүүдэд нь ч америкийн эзэмшлийн цэрэг, тэдний удирдлагаар байгуулсан Хаитийн харгис цагдаа нар залхаан цээрлүүлэх харгис арга хэмжээ авч байсан ч тус оронд эрх чөлөөний төлөө тэмцэл намжаагүй юм. Энэ тэмцлийн явцад хаитийн пролетари нарын марксист-ленинист бүлэг байгуулагдаж, хожим нь коммунист намд нэгджээ.

	Үндэсний чөлөөлөх хөдөлгөөн өсөж өргөжсөн нь АНУ-ыг эцсийн бүлэгт Гаитаас зэвсэгт хүчээ гаргахад хүргэсэн юм. Гэхдээ энэ нь тус орны Вашингтоноос бүрэн хараат байдлыг устгасан хэрэг хараахан биш байлаа. Хаитид америк «зөвлөхүүд» он удаан жилээр удирдах албан тушаалд үлдсэн нь хэрэг дээрээ дарангуйлагчийн бүрэн эрх эзэмшиж байв. Хаитид америкийн цэргийн бааз хэвээр үлдэж, Вашингтоны гар хөл бологч Хаитийн дарангуйлагчид (хамгийн цуст дарангуйлагч нь Ф. Дювалье байв). Тэдгээрт түшиглэн тус орныг Уолл-стритийн капиталын эзэмшил болгожээ.

	Хаитийн хөрш Бүгд Найрамдах Доминикан Улсад (урьд Санто-Доминго гэж нэрлэгддэг байв) үүнээс дутуугүй хүнд бэрх хувь зохиол тохиолдсон юм. Энд Хаитийн адил америкчууд XIX зууны эцэс, XX зууны эхээр тус орны дотоод хэрэгт зэвсгийн хүчээр нэг бус удаа оролцож байв. Тус бүгд найрамдах улсын засгийн газар өнгөрсөн зуунд гадаадын капиталаас тус оронд учруулсан хуучин өрийг төлөхөө болихоор шийдвэрлэсний хариуд 1904 онд АНУ Санто-Домингийн эрэг рүү флотын хөлөг онгоцнуудаа илгээв. 1905 онд Вашингтоныхон тэнгисийн явган цэргийн жадны хүчээр Санто-Домингийн засгийн газрыг тус улсын гадаад худалдааг бүгдийг нь АНУ-ын хяналтад оруулсан протоколд гарын үсэг зурахад хүргэжээ.

	1916 оны дөрөвдүгээр сард энд америкийг эсэргүүцсэн бослого гарахад АНУ бослогыг дарахаар цэргээ оруулав. Үндсэн хуулийн бүх эрх цуцалж хууль тогтоох, гүйцэтгэх засгийг цэргийн захирагчдын мэдэлд төвлөрүүлжээ. Булаан эзлэгчид газрыг булаан авч, цэргийн бааз, гарнизоноо байгуулан, худалдаанд онц эрхээ тогтоожээ.

	Хүн ам эсэргүүцэхийг оролдсон газарт цэргүүд даруй зэвсгийн хүч хэрэглэдэг байв. Жирийн хүмүүс тариачид, эмэгтэйчүүд хүүхдүүдийг хэлмэгдүүлж байв. Жишээ нь, америкийн залхаан цээрлүүлэх салбарын дарга ахмад Ф. Вайз тариачдыг харгисалсан нэг удаагийн үйлдлээ дүрслэн бичихдээ «... Бид суурины захад гойд сайн байрлал эзлэв. Нутгийн бөөн хүмүүс бидэн рүү орилж хашхиран ойртож явах нь алсаас тод харагдаж байв. Хүмүүс гараараа даллан ямар нэг юм хашхирч, эгдүүцлээ илэрхийлж байв. Бид тэднийг хүлээж байлаа. Зам дээр дөхөж ирмэгц нь бид галлав... Зарим нь ялангуяа тэргүүн эгнээнд явж байсан хүмүүс бүр мэл гайхсан байхыг би сайн харсан юм. Тэд хөшчих шиг болсон. Харин пулемёт амсхийлгүй тачигнасаар байв. Энд тэндгүй хүмүүс унаж байхыг би харж байлаа. Дараа нь үлдсэн хүмүүс эргэж зугтсан юм... Ямар хохирол учруулсныг би үзэхээр дөхөж очив. Тэгэхэд 39 хүний хүүр хэвтэж байв. Би даалгавраа биелүүлсэн» гэжээ.

	Бүгд Найрамдах Доминикан Улсыг америкийн цэрэг эзэгнэсэн нь 1924 он хүртэл үргэлжилсэн юм. Гэхдээ үүнээс хойш ч тус орон удтал Вашингтоны бүрэн хараат байлаа. Америкийн капиталын төлөөний этгээд фашист дарангуйлагч Р. Трухильо бараг гучин жил ноёрхсон нь доминиканы ард түмний түүхэнд хамгийн гунигт хуудас болсон юм. «Жижиг Гитлер» гэгдсэн Трухильо 1930 онд АНУ-ын монополт капиталын шууд дэмжлэгтэйгээр засгийн эрхийг булаан аваад, тус орныг ёстой аллага хядлагын орон болгожээ. Түүний зэвсэгт цагдаа нар хүмүүсийг шууд гудамжинд алж, дэглэмд дургүйцсэн өчүүхэн илрэлийг ч хайр найргүй даран, аливаа оппозиц хүчнийг устгаж байлаа.

	1961 онд доминиканы дарангуйлагчийг эх орончид алжээ. Тус оронд олон жилийн турш анх удаа сонгууль явагдаж үндсэн хуулийг мөрдөж эхэлжээ. Тэр завсар Вашингтоныхон болон Тагнуулын төв газар (ТТГ) дахь тэдний туршуулууд Бүгд Найрамдах Доминикан Улсад ардчилсан системийг устгах төлөвлөгөөг хэдийнээ сэдэж байв. Операцыг нэгэнт зуршсан төлөвлөгөөгөөр хэрэгжүүлэн ардчилсан замаар сонгогдсон засгийн газрыг зэвсэгт үймээн дэгдээгчдийн бүлэг - хунт түлхэн унагаж, өөрийгөө төрийн тэргүүн гэж тунхаглажээ. Гэвч Вашингтонд үнэнч энэ цөөхөн харгис үзэлтэн засгийн эрхэнд удаан тогтож чадсангүй. 1965 онд Бүгд Найрамдах Доминикан Улсад ардын бослого дахин өрнөж, америкийн тал баримталсан хунтыг зайлуулсан билээ.

	Доминиканы ард түмний шударга хилэгнэлийн хариуд АНУ-ын цэргийн хүч хэрэглэсэн нь ерөнхийлөгч Линдон Жонсоны шийдвэрээр америкийн 30 мянган хүнтэй эзэмшлийн арми тус оронд цөмрөн оров. Энэ бол илт түрэмгийлэл, дэлхийн бүх ардчилсан хүчнийг өдөн дайрч, хүмүүсийн эрхийг огт хайхрахгүй байгаагаа харуулсан хэрэг мөн. «Монрогийн номлол», «хүч хэрэглэх дипломат бодлогыг» энэ өдрүүдэд өнгөрсөн зууны адил тийм эрээ цээргүй, балмад хэрэгжүүлж байлаа. Бусад олон тохиолдлын адил АНУ өөрийн ажиллагааг Бүгд Найрамдах Доминикан Улсад байсан «америк иргэдийн амь насыг хамгаалах шаардлагатай» гэсэн зуршсан нотолгоогоор зөвтгөхийг оролдож байсныг тэмдэглүүштэй. Гэвч түдэлгүй энэ бүх иргэд нь тус орноос санд мэнд зайлсан болохоор цэргүүдэд «хамгаалах» хүн байхгүй болсон баймаар. Тэгэхэд ерөнхийлөгч Жонсон бөмбөрцгийн баруун хагаст «Хоёр дахь Куба улс» байгуулах явдал гаргуулахгүй гэдгээ илт мэдэгджээ. Тийнхүү америкийн улс төрийн «том бороохойн» бодлогын сүүлчийн халхавчийг авч хаяжээ.

	Америкийн цэрэг цөмрөн орсны дараа Бүгд Найрамдах Доминикан Улсын дэвшилт хүчин нууц байдалд ороход хүрэв. Гэвч тэд зэвсгээ хурааж тэмцлээ зогсоосонгүй. 1965 оны зун, намар америкийн цэрэг нутгийн харгис хүчинтэй хамтран нийслэл болон бусад хэдэн хотод үндэсний чөлөөлөх бүлгийнхний тэмцлийг дарж, эсэргүүцлийн цуглаан, жагсаалыг тараан, тухайлбал Санто-Домингод хийсэн оюутны жагсаалыг буудав. Үүний чацуу америкийн командлал цэргийн суртал нэвтрүүлгийн хэрэгсэл нутгийн хүмүүсийн дунд ажил зохиодог армийн байгууллагыг ашиглан. АНУ-ын армийн хүчээр тус орны засгийн эрхэнд оруулсан эрх  баригч бүлгийнхэнд ашигтай суртал нэвтрүүлгийн өргөн кампанийг дэгдээв. Бүгд Найрамдах Доминикан Улсад хийж байсан шиг суртал нэвтрүүлгийн тийм ширүүн кампани сэтгэл зүйн нарийн дайныг Пентагон үүний өмнө Латин Америкийн аль ч оронд хийж байгаагүй билээ.

	АНУ-ын зэвсэгт хүчнийг 1966 оны есдүгээр сард Бүгд Найрамдах Доминикан Улсаас албан ёсоор гаргасан ч америкийн олон цэргийн албан хаагч тус оронд зөвлөх, АНУ-ын мэдээллийн агентлаг (ЮСИА), тагнуулын төв газар, бусад газрын албан хаагчийн нэрийдлээр үлджээ.

	Америкийн империализм, түүний зэвсэгт хүчин Латин Америкийн орнуудыг цус нулимсанд живүүлэв. Мексик, Колумби, Болив, Венесуэл, Чили, Никарагуа, Гватемал болон бусад оронд залхаан цээрлүүлэгч, зэвсэглэн халдагсдын гарт олон зуун мянган хүн хэлмэгджээ.

	Латин Америкийн орнуудын нутгаар америкийн эскадр тэнгисийн явган цэргийн бригад, армийн хороод аялахдаа албан ёсны баримт бичиг, албан мэдээ, засгийн газрын мэдэгдэлд удаа дараа заасанчлан «Америкийн Нэгдсэн Улсын иргэдийн амь нас, эд хөрөнгийг аврах» зорилготой явсангүй, «дэг журам, амгалан тайван байдал сахиулахаар» очсонгүй. Монополууд, Уолл-стритийн банкнууд шинэ шинэ ашиг хонжоо олж, Вашингтоны ард түмний эсрэг санаа бодлыг хэрэгжүүлэхийн төлөөнөө байшин барилга, тариан талбайг шатааж, гэм зэмгүй хүмүүсийг устгаж хууль ёсны засгийн газрыг түлхэн унагаж, оронд нь цуст дарангуйлагчдыг жад мэсийн хүчээр тогтоож байв.

	АНУ-ын тэнгисийн явган цэргийн офицер Смэдли Батлер цэргийн албан тушаалд ахиж дэвшиж байхдаа Латин Америкийн орнуудад залхаан цээрлүүлэгч, зандалчны үүргийг нэг бус удаа гүйцэтгэж, үүнийхээ учир олон шагнал хүртэн генерал болжээ. Тэр 1935 онд чөлөөнд гарахдаа дуртгал зохиолоо нийтлүүлэн «Би 33 жил, дөрвөн сар манай зэвсэгт хүчний хамгийн хөдөлгөөнт төрөл болох тэнгисийн явган цэргийн корпуст цэргийн жинхэнэ албанд байлаа. Хоёрдугаар дэслэгчээс хошууч генерал хүртэл офицерын бүх дэв тушаалыг дамжив. Энэ бүх үеийн турш том баячууд, Уолл-стрит, банкны эздийн хувьд дээд зэргийн бусниулагч болж байв. Товчоор хэлбэл би капитализмын рэкетир17 байсан юм. Тухайлбал 1914 онд Мексик улсыг америкийн нефтийн трестүүдэд аюулгүй болгоход би тусалсан юм. Би Гаити, Кубыг «Нэшнл ситибэнк» ашиг хонжоо олохуйц аятай газар болгоход тусалсан... Би 1909—1912 онд «Ах дүү Браун» гэдэг олон улсын банканд зориулан Никарагуаг цэвэрлэхэд тусалж, 1916 онд Бүгд Найрамдах Доминикан улсад америкийн чихрийн компаниудын ашиг сонирхлыг хамгаалж, 1903 онд Хондурасыг америкийн жимсний компанид «ашигтай газар» болгоход тусалж байв...» гэж зөвшөөрөн хүлээжээ.

	Чөлөөнд гарсан цэргийн хувцастай дээрэмчний зөвшөөрөн хүлээсэн энэ тодорхой мэдэгдэл нь монополт капиталын ашиг сонирхлыг хамгаалагч АНУ-ын зэвсэгт хүчний жинхэнэ үүргийг тусгаж байна.

	Тэр үед АНУ-ын харгис хүчний өмнө тавьсан гол зорилгын тухайд бол үүнийг 1900 оны эхээр Америкийн үйлдвэр, худалдааны бүлгийн нэг том төлөөлөгч П. Бижлоугийн хийсэн мэдэгдэлд нэлээд улайм цайм тодорхойлжээ. Тэр ноён ярихдаа «бидэнд дэлхийн зах зээл шаардлагатай байна. Бид хэнээс ч илүү ухаантай овсгоотой учир бидэнд бүх дэлхийн бөмбөрцөг хэрэгтэй байна. Бид улаан арьстан индианчуудыг хөнөөснөөрөө хамгийн чадмаг хүмүүсийн тэсэж гардаг талаар гайхамшигтай жишээг үзүүлсэн юм. Бид испани-америкийн дайнаар энэ үзэл санаагаа европын улс түмний ой ухаанд шингээсэн юм. Манай түүхэн дэх бүх дайн зах зээлийн төлөө тэмцэл л байсан бөгөөд бидэнд бүх дэлхийн зах зээл хэрэгтэй. Одоо бид энд шинэ зах зээлийн төлөө тэмцэх хэрэгтэй болж байна18» гэжээ.

	 

	* * *

	 

	Америкийн Нэгдсэн Улсад «Юнайтед фрут компани» гэдэг жимс худалддаг том монопол бий. АНУ-ын хилийн чанадад, юуны өмнө Төв ба Өмнөд Америкийн орнуудад оршдог банана жимс, чихрийн нишингэ, какао, бусад ургамлын том тариалан тэр монополын мэдэлд байдаг. Олон зуун мянган өлсгөлөн үгээгүй хоосон хүмүүс хүнд хүчир хөдөлмөрт нухлагдсан ажилчин, зарц, хөлсний ажилчид «Юнай ээж» гэж үзэн ядсан байдлаар нэрлэдэг энэ монополын банана, хан боргоцой, кофейн эдлэн Колумби, Эквадор, Гватемал, Никарагуа, Хондурас, Панам болон латин америкийн бусад оронд асар их талбай эзэлнэ. Эдгээр нутаг хэрэг дээрээ нутгийн эрх баригчид, засгийн газрын хяналтаас бүрэн гадуур байдаг юм. Энд «Юнайтед фрутийн» захирал, захирагчид дангаараа ноёрхож, зэвсэгт харгалзагч, тэр пүүсийн цагдаагийн хувцастай харуулынхан шүүн таслах хэргийг эрхэлж, харгислал үйлдэж байдаг. Эдлэнгийн дэвсгэр нутгийн дэлгүүр, майхан, дэн буудалд зөвхөн тус пүүсийн мөнгөн тэмдэгт, чекээр гүйлгээ хийнэ. Тус компани өөрийн төмөр замын тээвэр (замын нийт урт 2000 гаруй км), далайн том флот (100 гаруй хөргүүлтэй хөлөг, шингэн хуурай ачаа тээгч хөлөгтэй) олон улсын холбооны өөрийн шугам (АНУ-ын хэд хэдэн хот, түүнчлэн Панам, Гватемал, Коста-Рика, Хондурас болон бусад оронд 110 орчим радио станцтай) засмал зам, завод, дэлгүүр, цагдаагийн газар, түүгээр ч барахгүй сүм хийд, оршуулгын газартай юм. Энэ «ногоон мангасын» олж байгаа орлого жил бүр 100 сая доллароос давдаг юм. Энэ орлогоо дэлхийн ялангуяа америкийн жимсний зах зээл дээр тус компанийн монопол эрхээрээ юуны өмнө олон арван мянган хөлсний ажилчдын хүч хөдөлмөрийг аймшигтайяа мөлжих замаар хангаж байна. Банана жимсний чийгтэй, бүгчим төгөлд, чихрийн нишингэ какаоны асар том талбайд эрэгтэй, эмэгтэйчүүд, хүүхдүүд хоногт 14—16 цаг ажиллаж өчүүхэн бага хөлс аван, боолын хүнд хөдөлмөрт зүтгэж байна. Тэд ажлын дараа арчаагүй оромждоо орж, цөөхөн цаг унтаад дахиад л ажилд гарна.

	Бусад олон ийм наймаалжийн адил «Юнайтед фрут компанийн» эд хөрөнгийг тэдний «улс доторх улсын» статус, харийн нутагт хяналтгүй дураар эзэгнэх «эрхийг» АНУ-ын зэвсэгт хүчин хамгаалж байна. Тэд хүчтэний эрх мэдлийг ашиглан хайр найргүй, хатуу ширүүн авирлан, жад мэсийн хүчээр «Юнай ээжийн» замыг цэвэрлэн, харийн булаан эзлэгчдийг эсэргүүцэхийг оролдсон бүхнийг нэг бус удаа харгислан дарж байр сууриа бэхжүүлэхэд нь америкийн капиталд тусалжээ.

	1954 онд Латин Америкийн жижиг улс - Гватемалд юу болж өнгөрснийг дэлхий дахин санаж байгаа. Энэ оронд урт удаан хугацаагаар үргэлжилсэн ялангуяа дэлхийн хоёрдугаар дайнд фашизм бут ниргэгдсэний дараа хүчирхэг болсон үндэсний чөлөөлөх тэмцлийн үр дүнд ардчилсан засгийн газар засгийн эрхэнд оржээ. Засгийн газар юуны өмнө хөдөө аж ахуйд даруй шинэтгэл хийж, нутгийн баян феодал, гадаадын монополуудаас 550 мянга гаруй акр газрыг хураан авч, хэд хэдэн үйлдвэр, тээврийг улсын болгов.

	Либерал засгийн газрын энэхүү хууль ёсны, шударга алхам «Юнайтед фрут компани» монополд мэдэгдэхүйц цохилт өгөв. Энэ нь гайхмаар хэрэг биш юм, учир нь улсын болгосон үйлдвэрийн бараг тэн хагас, газаргүй тариачдад шилжүүлэн өгсөн газрын бараг гуравны нэг нь энэ монополынх байжээ. «Юнай ээжид»  өөр бас эвгүй явдал тохиолдож болох байв. Тэгэхэд нь америкчууд «арга хэмжээ авахаар» шийдвэрлэжээ.

	Түдэлгүй Гватемалд америкийн хөрөнгөөр сургаж, Пентагоны агуулахаас авсан зэвсгээр өвч зэвсэглэсэн, «чөлөөлөх арми» гэж өөрсдийгөө нэрийдсэн алан хядагч дээрэмчид хөрш Хондурасаас нууцаар ирж эхлэв. Үүний чацуу гватемалын эргийн дэргэд АНУ-ын тэнгисийн цэргийн флотын хөлөг онгоц үзэгдэж агаарт нь америкийн нисэх онгоцнууд эргэлдэж байлаа. 1954 оны зургаадугаар сард Гватемалд шууд зэвсэглэн халдаж эхлэв. Үүний чацуу Гватемалын хэд хэдэн хотод дохио авсан юм шиг хувьсгалын эсэргүүчүүдийн бослого эхлэв. АНУ-аас ирсэн гватемалийн дарангуйлагч болохоор өрсөлдөж байсан Армасын командалсан эдгээр үймээн дэгдээгчид Хондурасаас очсон отрядууд хамтран ажиллаж, засгийн газрын хүчнийхэнтэй байлдав. Хувьсгалын эсэргүүчүүдийг АНУ-ын зэвсэгт хүчин тэнгис, агаараас ил дэмжиж, «хүч хэрэглэхээр» заналхийлж байсан төдийгүй, жишээ нь Пуэрто-Барриосын дэргэдэх шигээ бөмбөгдөж, буудахад нэг бус удаа оролцож байв.

	Гватемал дахь ерөнхийлөгч Арбенсийн ардчилсан засгийн газар хэсэг эсэргүүцсэний эцэст унаж, засгийн эрхэнд орсон вашингтоны хөлсний этгээдүүд либеральчуудын бүх ололтыг даруй устгаж эхлэв. Шинэ засгийн газрын эхний нэг хууль нь «Юнайтед фрут компани» монополд газар, үйлдвэрийг нь буцаан өгч тус оронд дээрх монополын бүх «эрх ямбыг» сэргээсэн явдал юм. Гватемал оронд «Юнай ээжийн» банана жимсний талбайд урьдын аймшигт дэг журам дахин тогтлоо.

	АНУ Латин Америкийн орнуудад зэвсэгт хүчнийхээ жад мэсийн дэмжлэгтэйгээр ирж зөвхөн «Юнайтед фрут компани» төдийгүй, умард америкийн бусад олон монопол - төмөр замын «Интернэшнл рейлуэйз» корпорац, аж үйлдвэрийн «Анаконда коппер», «Стандарт ойл», «Галф ойл компани» зэрэг концерн нь энд баттай эзэгнэжээ.

	«Интернешнл телефон энд телеграф компани» (ИТТ) гэдэг зард гарсан монопол Латин Америкийн орнуудад АНУ-ын «том баячуудын» бусад томоохон корпорацийн хамт удтал эзэгнэж байна. Энэ монопол ялангуяа Чилид баттай байр эзэлжээ.

	Уолл-стритийн капитал энэ орны эдийн засагт бүр өнгөрсөн зуунаас нэвтэрч эхэлсэн юм. Хүнд бэрх үеийг туулж эдийн засаг, цэргийн салбарт хоцрогдсон тус бүгд найрамдах улсад умард америкийн монополуудын тасралтгүй хүчтэй болж байсан довтолгооны эсрэг тэмцэхэд бэрх байлаа. Эдгээр хөрөнгө чинээ ихтэй түрэмгийлэгчдийн ичгүүр сонжуургүй балмад ажиллагаанд дургүйцсэн чилийн эх орончид няцаалт өгөхийг оролдоход вашингтоныхон цэргийн бороохойгоо даруй хэрэглэж «хүчээр далайлгах дипломат бодлогоо» хэрэгжүүлэв.

	Жишээ нь 1891 онд Чилид үндэсний чөлөөлөх хөдөлгөөн хүчтэй болж улмаар хувьсгалт бослого болоход айж мэгдсэн АНУ-ын эрх баригч бүлгийнхэн тэнгисийн цэргийн флотын эскадраа чилийн эрэг рүү явуулсан юм. Америкчууд Вальпараисо боомтод хөлөг онгоцнууд тухайлбал «Балтимор» крейсерээ оруулж тэдгээрээс том десант буулгасан юм. Үүний чацуу америкийн флот Чилийн хөлөг онгоц зорчилтын эсрэг илэрхий дээрмийн ажиллагаа явуулж, эрэг хавийн усанд болон Номхон далайд чилийн хөлөг онгоцнуудыг булаан эзэлж, ачааг нь хураан, тэнгисчдийг баривчилжээ.

	1891 оны аравдугаар сард америкийн тэнгисийн явган цэрэг Вальпараисод эсэргүүцлийн жагсаалыг буудав. Энэ нь тус оронд америкийн эсрэг хөдөлгөөн улам хүчтэй болоход хүргэв. АНУ хариуд нь Чилийн эрэг рүү нэмэлт хүч турхирав. Чилийн харгис хүчин эх оронч хүчнийг дарж гол гол бүх байрлалыг эзлэн тус орны эдийн засагт америкийн капитал шургалан орох өргөн бололцоог дахин нээж өглөө.

	Тэр үед Чилид шургалан орсон АНУ-ын монополт капиталын хамгийн түрэмгий төлөөлөгчдийн дотор «Интернэшнл телефон энд телеграф компани» монопол дээгүүр орж байв. Улс төр, эдийн засгийн шахалт үзүүлэх гэх мэтийн зүсэн зүйлийн арга хэрэглэн, тэргүүний ажилчид, үйлдвэрчний эвлэлийн идэвхтнийг харгислан, засгийн газрын түшмэд, цэргийн дээгүүр тушаалтай эрхтнүүдийг хахуульдан авах зэргээр тус компани Чилид эдийн засаг, улс төрийн өргөн нөлөөтэй байв. Энэ оронд АНУ-ын капиталын нийт хөрөнгө оруулалт 1969 оны эцсээр 850 сая орчим доллар болж байсны 280 сая гаруй нь ИТТ-д ногдож байв. Тус компани холбооны хэрэгслийн үйлдвэрт бүрэн эзэгнэж, хэд хэдэн том радио станц, телевизийн төв, телефон, цахилгаан мэдээний холбоог хянаж байв.

	Чилид ардын нэгдлийн засгийн газар засгийн эрхэнд ороход далайн чанад дахь махчнуудын хувьд хүнд бэрх цаг иржээ. Ардын засаг харийн монополуудын эрхийг эрс хязгаарлаж, дараа нь ерөөс тэдгээрийг зайлуулах шийдвэр гаргаж, чилийн ард түмнийг удаан хугацаагаар ичгүүр сонжуургүй дээрэмдэн тонож байсан этгээдүүдийн эд хөрөнгө, үйлдвэрийн газрыг улсын болгожээ. Чилид Сальвадор Альендегийн засгийн газар засгийн эрхэнд байсан гурван жил хүрэхгүй хугацаанд гол төлөв умард америкийн нийтдээ 700 сая гаруй долларын хувийн хөрөнгийг булаан хураасныг «Нью-Йорк таймс» сонинд тооцоолжээ. Түүнээс гадна чилийн засгийн газар хуучин зарим өрийг хянан үзсэний улмаас монополууд 100 сая орчим доллароо алджээ.

	Харгис хүчин Чилид урьдын байр сууриа ямар ч үнээр болов эгүүлж авахыг хичээн, энэ орны жишээ тус тивийн бусад улсад үлгэр дуурайл болж мэднэ гэж айн Ардын нэгдлийн засгийн газрыг түлхэн унагахад асар их чармайлт тавив. Энэ ялт ажиллагаанд хамгийн идэвхтэй оролцогчийн нэг нь америкийн монополууд, тухайлбал Пентагоныхон болон америк хоорондын асуудал эрхэлсэн тусгай хэлтэстэй (АНУ-ын цэргийн яаманд байдаг америкийн улсуудын байгууллагын (АУБ) үйл ажиллагааны асуудал эрхэлж, Латин америкийн хараат орнуудыг «цулбуурдан тогтоож» байдаг онцгой аппарат) нягт нэгсэн ажилладаг ИТТ, Тагнуулын төв газар болжээ.

	Ерөнхийлөгч Альендег засгийн эрхэнд байх бүр эхний саруудад хуйвалдагчид хувьсгалын эсэргүү үймээн зохион байгуулахыг оролдов. Энэ зорилгоор нэг сая орчим доллар гаргасны ихэнхийг нь ИТТ олгожээ. Энэ хөрөнгөөр хөлсний алуурч, өдөөн хатгагчид хөлслөн авч, АНУ-аас зэвсэг зөөн авчирсан байна. Ардын нэгдлийн засгийн газар хөдөлмөрчидтэй хараахан бат холбоо тогтоогоогүй байгаа, цөөн тоотой үймээн дэгдээгчдийн тусламжтайгаар түүнийг амархан түлхэн унагаж болно гэж харгис хүчин тооцоолж байв. Гэвч энэ хуйвалдаан сүйрсэн юм.

	Тэгэхэд харгис үзэлтнүүд Чилид дэвшилт хүчнийг түлхэн унагах урт хугацааны программ хэрэгжүүлж эхэллээ. Энэ төлөвлөгөөг «Кентавр» гэж нэрлэсэн байна. Түүнийг хэрэгжүүлэхэд Чилийн дотоодын харгис хүчин, юуны өмнө зэвсэгт хүчин, түүний дээд удирдлага дахь барууны бүлгийнхэнд найдлага тавьж байв. Бас ийм жишээ бий. Худалдаачдын зарим хэсэг, улс төрийн талаар хутган үймүүлэгч харгис этгээдүүд, барууны байгууллагууд хясан боогдуулах ажиллагаа үйлдсэний улмаас Чилийн засгийн газарт тодорхой бэрхшээл тулгарах үед гадаадын зарим улсад хандаж, эдийн засгийн дэмжлэг үзүүлэхийг хүсэхэд АНУ эрс татгалзаж байв. Гэтэл Пентагоныхон Чилийн зэвсэгт хүчинд «цэргийн тусламж» үзүүлэхээ нэг өдөр ч зогсоосонгүй. Энэ орны улс төрийн дотоод байдал нэн аюултай болсонтой холбогдуулан засгийн газар дайсагнагч этгээдүүдийн ажиллагааг тас цохих хэд хэдэн арга хэмжээ авахад 1973 оны зургаадугаар сард АНУ чилийн армид «Фантом» гэдэг шинэхэн сөнөөгч нисэх онгоц, бусад техник нэмж худалдахаар шийдвэрлэснээ мэдэгджээ. Цэргийнхнийг (Чилид үймээн дэгдээгчдийг, Зох.) АНУ-ын зүгээс бүрэн дэмжинэ» гэдгийг мэдэгдэхээр ингэсэн нь илэрхий гэж «Вашингтон пост» сонинд бичжээ.

	Ардын нэгдлийн засгийн газрыг цэргийн асуудал, зэвсэгт хүчний хэрэгт хөндлөнгөөс оролцохыг нь овжин хязгаарласан байсан учир иймэрхүү бодлого явуулахад эвтэй байжээ. Харин Чилийн арми, флотын удирдлагад (ялангуяа энэ нь эргэлтээс хойш тодорхой мэдэгдэж байв) хувьсгалыг үхтэл үзэн ядаж түүнийг устгахын тулд яахаас ч буцахгүй байсан хүмүүс байв.

	Америкийн цэргийн яам чилийн дайнчдад байнга тал бүрийн тусламж үзүүлсэн төдийгүй (зөвхөн 1972 онд тэд АНУ-аас байлдааны техник худалдан авах, офицеруудыг сургахад 12,4 сая долларын «зээллэг» авчээ) түүний ажиллагааг чиглүүлж, америкийн улсуудын байгууллагын системд болон хоёр талын хэмжээнд хамтарсан сургууль тогтмол хийж байв. Дашрамд хэлэхэд Чилид хувьсгалын эсэргүү эргэлтийг дэмжихэд хоёр талын холбоо сүлбээг шууд ашиглажээ.

	Үймээн гарсны дараахан АНУ болон хилийн чанадын хэд хэдэн сонинд нэгэн сонирхолтой мэдээ үзэгдсэн нь Чилид харгис цэргийнхэн үймээн гаргахын урьд өдөр хамтарсан сургууль хийхийн тулд юм шиг АНУ-ын тэнгисийн цэргийн флотын нэгтгэл - Номхон далайн флотын тактикийн онцгой бүлэг чилийн усанд орсон гэсэн мэдээ юм. 1973 оны есдүгээр сарын 11-нд энэ нэгтгэл Чилийн тэнгисийн цэргийн гол бааз Вальпараисогоос холгүйхэн «санамсаргүй үзэгдсэн» тэр өдрийн өглөө үймээн эхэлжээ. Гэтэл харгис хүчин эхний амжилтад хүрч, үймээн төлөвлөсөн ёсоор өрнөж байгаа нь тодорхой болмогц эскадр Пентагоны албан ёсны мэдэгдэлд мэдээлсэнчлэн «Америкийн Нэгдсэн Улс хөндлөнгөөс оролцсон тухай сэтгэгдэл төрүүлэхгүйн тулд «чилийн эргээс холдон явах тушаал авчээ. «Зэвсэгт хүчний дотор дургүйцэл үүсэж хуйвалдаанд бэлтгэж байгаа тухай сануулсан тагнуулын мэдээ сэлт сүүлийн хэдэн сард Чилээс Вашингтонд олонтоо ирж байсан тухай «Вашингтон пост» сонинд зөвшөөрснийг харгалзан үзээд чилийн ард түмний аймшигтай эмгэнэлт явдалд америкийн харгис хүчин монополууд, Тагнуулын төв газар Пентагон шууд хариуцлага хүлээнэ гэж бүрэн итгэлтэй хэлж болно.

	Чилид ардын нэгдэл, ерөнхийлөгч Альендегийн засгийн газрыг түлхэн унагахад Цагаан ордон, ТТГ, америкийн бусад байгууллагын гүйцэтгэсэн үүргийг тэд няцаасныг сайх «Вашингтон пост» тайлбарлан «ТТГ Иран, Гватемал зэрэг оронд гадаадын засгийн газрыг урьд түлхэн унагаж байсан буюу унагах гэж оролдож байсныг харгалзан үзвэл энэ байгууллага Цагаан ордны удирдамжийн дагуу ажиллахдаа Альенде 1970 онд ерөнхийлөгч албан тушаалд сонгогдсоноос хойших Чилийн хэрэг явдлыг гэмгүй ажиглаж суугаагүй гэсэн лавтай сэжиг төрж байна» гэж тэмдэглэжээ.

	Чилид эргэлт гарсны маргааш нь ИТТ-ийн захирлуудын зөвлөл мэдэгдэл гаргаж энэ үймээнд «сэтгэл бүрэн ханамжтай байгаа хийгээд «Чилид даруй эгж очиход» бэлэн байгаагаа илэрхийлсэн явдал үүнийг нотолж болох юм. Пентагоны дээгүүр албан тушаалтай олон түшмэл америкийн харгис хүчний бусад төлөөлөгчдийн адил сэтгэл ханамжтай байгаагаа илэрхийлсэн байна.

	Чилийн цэргийн хунтын гишүүдийн тухайд бол тэд эргэлт гарсны дараахан гадаадын капиталд үүд хаалгаа өргөн нээж өгнө гэдгээ мэдэгджээ. ИТТ, «Анаконда коппер» болон АНУ-ын бусад монополын хувьд сайхан цаг дахин ирэв. Гэвч тэдгээрийн ирсэн зам чилийн олон арван мянган эх орончийн цусаар будагджээ. Америкийн харгис хүчин - монополууд, ТТГ, Пентагоны болон тэдний хамсаатны өгсөн доллароор үймээн гаргахаар бэлтгэж тэдний сургуулилж, зэвсэглэсэн чилийн цэргийнхэн энэ цусыг урсгасан юм.

	Чили улс Латин Америкийн улс түмний эсрэг АНУ-ын харгис хүчний түрэмгий ажиллагааны хар дансанд бас нэг хэсэг болж хэрэв эзлэн түрэмгийлэх ашиг сонирхол нь эргэлзээтэй байдалд орвол Вашингтоны тодорхой бүлгийнхэн яахаас ч буцдаггүйг бас дахин гэрчилж байна.

	АНУ-ын боомтуудаас тэнгисийн цэргийн флотын хөлөг онгоц десантын тээвэр урьд олон арван удаа гарч, АНУ-ын зэвсэгт хүчний таних тэмдэг бүхий нисэх онгонууд Техас, Калифорний, Флорида ба Панамын сувгийн бүс дэх нисэх онгоцны баазуудаас олон зуун удаа нисэж байлаа. Тэдгээр хөлөг онгоц, нисэх онгоцны зам америкийг эсэргүүцсэн тэмцэл хүчтэй болсон, эсвэл үндэсний чөлөөлөх хөдөлгөөн бэхжиж, харийн мөлжигчид, тэдний орон нутаг дахь зарц нарыг үзэн ядах үзэл боловсорч байсан латин америкийн орнуудын эрэг, нисэх онгоцны буудлыг чиглэдэг байв. Эдгээр хөлөг онгоц, нисэх онгоцноос харийн нутагт цэрэг буулгаж, байлдааны техник, зэвсэг аваачдаг байв. Тэгээд л залхаан цээрлүүлэгчийн буун дуу нирхийж, эх орончдын цус урсан, олон мянган хүн зэвсэглэн халдагсдын золионд гардаг байлаа.

	Хүмүүсийн үзэн яддаг дэглэм, гадаадын тоглоомын этгээдүүд, фашист дарангуйлагчдыг зандалчдын жадын хүчээр засгийн эрхэнд тавьж байв. Тэгээд л олон мянган километрийн алсад гоёмсог орд харш, аж үйлдвэр, худалдаа, жимсний болон бусад концерн, нэгдлүүдийн контор, банк, даатгалын компаниудын захиргаанд худалдаачин, баячууд, банкны эзэд бусдын цус, хөлсийг асгаруулж олсон шинэ шинэ ашиг хонжоо, долларыг сая саяар нь тоолж сэтгэл хангалуун суудаг байна. Улс төрийн бодлоготон, сайд, конгрессын гишүүн, «Монрогийн номлолыг» улайран хамгаалагчид, бүх ард түмэн, түүний дотор америкийн ард түмний эвлэршгүй дайснууд баяр хөөр болж байдгаа нуудаггүй юм. Эд л Гватемал, Гаити, Бүгд Найрамдах Доминикан Улс, Чили болон бусад оронд «америк иргэдийн амь нас, эд хөрөнгийг хамгаалах», «үймээн дэгдээгчидтэй тэмцэхэд хууль ёсны засгийн газарт туслах», монополууд, тэдний ард олныг дээрэмдэх «ариун эрхийн» төлөөнөө «дэг журам тогтоохоор» цэрэг, таван хошуут судалт далбаа бүхий нисэх онгоц, хөлөг онгоцоо олон арван удаа илгээж байсан, илгээж байна. Ард түмний эсрэг, ардчиллын эсрэг дэглэм, хунтыг тэд үг дуугүй дэмжиж байна. Либерал хүчин засгийн эрхэнд орж, үндэсний чөлөөлөх хөдөлгөөн ялсан тэдгээр оронд засгийн газрын эсрэг хуйвалдааныг тэд л бэлтгэн, санхүүжүүлж байв. Тэгтэл хууль ёсны эрх баригчдад Америкийн Нэгдсэн Улсаас тусламж хүлээх юмгүй болоход вашингтоны албан ёсны эрх баригчид даруй өөрсдөө хариуцлагаас зайлсхийхийг оролдож, дадсанаараа «дотоод хэрэгт хөндлөнгөөс оролцохгүй байх, улс төр, цэргийн хувьд бүрэн төвийг сахиж байгаагаа» шаргуу нотолдог юм.

	АНУ-ын зэвсэгт хүчин Латин Америкийн орнуудын эсрэг түрэмгийллээ Мексикийн хилээс эхлээд одоо ч Америк тивд АНУ-ын харгис бүлгийнхний бодлогыг хэрэгжүүлэх нэг гол хөшүүрэг болгосон хэвээр байна.


ЗУРГААДУГААР БҮЛЭГ : АРД ТҮМНИЙХЭЭ ЭСРЭГ

	Виргини муж улсын Форт-Бельвуарын дэвсгэрт оршдог АНУ-ын армийн сургалтын асар том төвийн захад хэдэн жилийн өмнө нэг хачин байгууламж баригдсан юм. Байгууламж ч гэж үнэндээ бүхэл хотхон байлаа.

	...Америкийн мужуудын ердийн хотын адил өргөн биш гудамжтай. Эмийн сан, бар, машины гарааш, хэдэн дэлгүүр, хувцас захиалга, засварын газар байна. Тэдгээрийн ард үүдэндээ цэцэрлэгтэй дан давхар байшингууд байх бөгөөд зүлгийг нь нямбайлан засжээ. Орой нь гудамжинд дэнлүү асч, байруудын гэрэл, дэлгүүрийн үзмэрийн цонхны гэрэл асна. Харин гудамжинд нэг ч хүн, нэг ч машин харагдахгүй.

	Энэ хачин хот Райотвилл гэсэн нэртэй. Энэ нь англиас орчуулбал «үймээн гаргаж буй хот» буюу «үймээнч хот» гэсэн утгатай юм. Энэ хотыг АНУ-ын армийн яамны сайдын тушаалаар барьсан бөгөөд «иргэний эмх замбараагүй явдлыг дарахын тулд цэрэг ашиглах нөхцөлд байлдааныг зохион байгуулах, байлдах тактик, арга барилыг боловсруулах сургуулийн онцгой туршилтын газар болгожээ.

	Райотвиллд бараг өдөр бүр хичээл сургууль хийнэ. Тэдгээрт хуурай замын цэргийн төрөл бүрийн салбар - явган цэрэг, их бууч, танкчин, химич, саперчид оролцоно. Цэргүүдийг голдуу «үймээн гаргасан олныг хөөн тараах» аргад сургана. Энэ зорилгоор хэдэн арван цэргийг энгийн хувцас өмсгөн, их үр дүнтэй болгохын тулд зарим нэгийг нь бүр эмэгтэй хүн болгон хувцаслаж, бүгдийнх нь гарт зурагт хуудас, лоозон бариулж, саваа, чулуугаар зэвсэглэнэ. Эд бол «үймээн гаргагч олон түмэн» юм. Тэд орилж чарлан «хорлон сүйтгэх шинжтэй» лоозон хашхирч, сүрдүүлэн, догширно. Тэгтэл харилцуур утасны бүхээгийг онхолдуулж, дэлгүүрийн үзмэрийн цонх хагарах сонсогдоно. Айхтар их шуугиан, орилоон, «зодуулсан хүмүүс», «доромжлогдсон эмэгтэйчүүдийн» чарлахыг тусгай хүчтэй өсгөгчөөр Райотвиллын дээгүүр нэвтрүүлнэ.

	Одоо армийн зэвсэглэсэн салбарууд ажилдаа орлоо. Тэд дэг журам тогтоох зорилготой байлдааны жагсаалаар урагш хошууран буюу өргөн эгнээгээр винтовоо урагш чиглүүлэн барьж, «үймээн гаргагч олон руу» давшина. Толгойлогч, өдөөгч, ухуулагчдыг «овоо хараандаа тааруулсан» зориуд бэлтгэсэн мэргэн буудагчдыг ойролцоох байшингийн дээвэр, дээврийн хөндийд суулгажээ.

	Гудамжны дээгүүр нисдэг тэрэг гарч ирлээ. Нисдэг тэргэнд угсарсан дуу нэвтрүүлэгч хүчтэй төхөөргөөр «үймээн дэгдээгчдийг» эмх замбараагүй явдлаа зогсоож» тарж явахыг тушаана. Үй олон энэ тушаалын хариуд цөхөрсөн дуугаар орилон, шүгэлдэж тохуурхан шоолно. Тэгэхэд нисдэг тэрэгнээс будаг шүрших бөгөөд одоо үймээнд оролцсон бүх хүнийг удтал арилахааргүй будгаар тэмдэглэсэн болохоор тэдэнтэй дараа жич ярьж болох юм.

	Командлал хүчээ аажмаар нэмэгдүүлнэ. Хүчирхэг ус цацагч төхөөрөмжтэй хуягт машинууд гарч ирж, «үймээн дэгдээгчид» рүү хийн гранат шидэгчийн батарей гал нээж, өндөр хүчдэлийн гүйдэлтэй тусгай хавтанцар хуягт нь бэхэлсэн хуягт тэдний дотор зүсэн ороход түүнд шүргэсэн хэн боловч цахилгаан гүйдэлд хүчтэй цохиулах юм.

	Энэ бүхэн үр дүнд хүрч, «үймээнийг» даран, олон түмнийг тараана. Тарж гүйлдэн байх «үймээн дэгдээгчдийг» цэргүүд барьж, «байлдааны талбарт» хэдийн дөхөж ирсэн бүрхүүлтэй том хар тэргэнд чихнэ. Тийнхүү сургууль дуусна.

	Иймэрхүү сургуулийг зөвхөн Форт-Бельвуарт тогтмол хийдэг юм биш ээ. «Үймээн гаргагч олныг тараах ажиллагааг» цэргүүдийн байлдааны нийт бэлтгэлийн бүрэлдэхүүн хэсэг болгон АНУ-ын арми, тэнгисийн явган цэргийн шугамын бүх ангид боловсруулдаг юм. 1968 оны зургаадугаар сард штабын дарга нарын хорооны тусгай захирамжийн дагуу тиймэрхүү бэлтгэлийг америкийн цэргүүдэд хамгийн түрүүнд хийх зүйлийн нэг болгож, сургалтын төлөвлөгөө программд оруулжээ.

	Түдэлгүй Пентагоны байшингийн нэг хоргодох байранд дэслэгч генерал Жорж Мэттерийн толгойлсон «Иргэдийн эмх замбараагүй явдалтай тэмцэх ажиллагааг зохицуулах төв» (СДД) ашиглалтад орсныг армийн «Арми таймс» сонин мэдээлжээ. Өөрийн орны ард түмний эсрэг залхаан цээрлүүлэх ажиллагааг удирдах командлалын энэ гол төв «үймээн самуун дарах» талаар арми, флот, тэнгисийн явган цэргийн ажиллагааг өдөр бүр зохицуулж, тус орны улс төрийн байдлыг хянаж, томоохон ажил хаялт, жагсаалыг ажиглан, шаардлага гарвал аль нэг районд «аюултай байдал» нэн даруй зарлаж, дэг журам тогтоохоор тийшээ цэргийн ангиуд илгээх үүрэгтэй юм.

	Өөрийн тивд байрладаг АНУ-ын армид иймэрхүү зорилтыг туйлын шуурхай шийдэхийн тулд явган цэргийн бригадын хэмжээнд тус бүрдээ хоёр мянга хүртэл цэрэг, офицер бүхий «оперативын бүлэг» - онцгой ангиуд байгуулжээ. Тэднийг армид гол төлөв «үймээн дарах цэрэг» буюу «босогчдын эсрэг бригад» гэж нэрлэдэг юм. Эхний тийм долоон хэсэг 1968 онд байгуулагдаж, дараа жил нь бас тавыг, хожим нь бас хоёрыг байгуулжээ. Бригадуудын бие бүрэлдэхүүнийг сайтар сурган бэлтгэж, зохих үзэл санаагаар хүмүүжүүлэн, тусгай зэвсэг - ойрын тулалдааны богино голтой карабин, гал шидэгч, хийн гранат шидэгч, хаймар урт бороохой, тугалган голтой саваагаар зэвсэглэжээ.

	Олныг хамарсан иргэдийн эмх замбараагүй явдал гарвал шаардлагатай гэж АНУ-ын янз бүрийн районд байгуулсан цэргийн хэд хэдэн гяндан, хорих лагерь СДД-ийн оперативын харьяалалд байдаг юм. Тийм том лагерийн нэг Пенсильвани муж улсад Алленвуд суурины ойролцоо бий. Түүний 1,5 мянган га талбай бүхий дэвсгэрт хүмүүсийг баривчлан хорих хэдэн дан байшин, бусад байгууламж барьжээ. Вьетнамын дайны үед энд цэргийн хувцас өмсөж, далайн чанадад явахаас татгалзсан олон зуун хөвгүүд хоригдож байсан бөгөөд 1970—1971 онд АНУ-д дайсныг эсэргүүцсэн хүчирхэг жагсаал гарах үеэр лагерийн «хүн ам» баривчлагдсан ажил хаягч, дайны эсрэг ном зохиол, ухуулах хуудас тараагчдаар эрс өргөжжээ. Хожим нь энд тус оронд болон түүний зэвсэгт хүчинд арьсны өнгөөр ялгаварлан гадуурхахыг зогсоохыг шаардаж, иргэний эрхийн төлөө, арьсны үзэлтнүүд дур зоргоор, цадиггүй авирлахыг эсэргүүцэн тэмцсэн хүмүүс ирж эхэлсэн юм.

	Цэргийн яамны харьяа тийм хорих лагерийг Флоридийн Экон-парк гэдэг намгархаг газар, Флоренс район, Аризон муж улсын наранд шатсан цөлд Эль-Рено (Оклахома,) Тьюлейкийн (Калифорний) дэргэд болон бусад нутагт барьжээ.

	Өөрсдийн эрхийн төлөө, цэрэг - аж үйлдвэрийн хамсал монополууд, арьсны үзэлтнүүдийн хууль бус явдлын эсрэг улам шийдвэртэй тэмцэж байгаа Америкийн хөдөлмөрч ард түмний аливаа тэмцлийг Америкийн Нэгдсэн Улсын харгис бүлгийнхэн, цэргийн командлал бүх хүчээр дарахаар бэлтгэж байна.

	 

	* * *

	 

	«...Үймээн дэгдээгчдийг жадлахын тулд жадныхаа уртаар дайрах нь хамгаас дээр. Үймээн дэгдээгчийн биед цохилт өгөх газрыг хараалах. Винтовоо урагш чиглүүлэн чанга барьж, зүүн хөлөөр давшин, хатгах хөдөлгөөнийг түргэн хийх. Бүх хүч, бүх жингээрээ хатгах хэрэгтэй. Шаардлагатай бол бас бууны бөгсөөр нэмэрлэж болно...»

	«...Буудлагын зэвсгээр галлах нь үймээн дэгдээгчид хамгийн үр нөлөөтэй юм. Гал нээх шийдвэр гаргангуут шийдвэртэй, өршөөлгүй ажиллах нь чухал. Цэргүүдэд ямар ч тохиолдолд хоосон хонгио өгч болохгүй. Хоосон галлах, хий буудах нь үймээн дэгдээгчдэд бага нөлөөлнө, тиймээс хэрэглэхэд зохисгүй. Шархдуулах биш, харин алахаар буудах хэрэгтэй...»

	«Үймээн дарах» үед анги салбаруудын ажиллагааг журамласан америкийн армийн тусгай зааварт ийм зөвлөмжүүд оржээ. АНУ-д тийм заавар нэлээд бий. Тэдгээрээс гол нь «Үймээнийг дарах» ФМ 19—15 заавар юм. Үүнд «үймээн дэгдээгчидтэй зэвсэгт тэмцэл хийхээр илгээсэн цэргийн эрх, үүргийг» дэлгэрэнгүй зааж, тийм нөхцөлд байлдах үндсэн хэлбэр, «олныг тараахын» тулд аль нэг төрлийн зэвсэг, байлдааны техник, түүний дотор химийн хэрэгсэл ашиглахаар дурдсан байдаг.

	Байлдааны ажиллагааны энэ хэлбэрт цэргүүдийг сургах зорилгоор юуны өмнө арми, тэнгисийн явган цэргийн залхаан цээрлүүлэх ангиудын офицеруудад тусламж болгон АНУ-ын батлан хамгаалах яамны болон зэвсэгт хүчний төрлийн хэвлэлийн пүүс сүүлийн жилүүдэд энэ асуудлаар хэд хэдэн «хялбарчилсан гарын авлага», бусад ном зохиол хэвлэн гаргажээ. Чөлөөнд байгаа хурандаа Р. Эпплгейтийн «Олныг тараах, үймээн дэгдээгчидтэй тэмцэх нь», генерал С. Вудын «Үймээнийг дарах нь» зэрэг бүтээлийг үүнд хамруулж болно. Цэргийн сэтгүүл, мэдээллийн сэтгүүлд, ялангуяа «Милитери ревью», «Арми», «Марин кор газетт», «Нэшнл гардсмен» зэрэг сэтгүүлд энэ сэдвээр янз бүрийн материал, зөвлөмж тогтмол нийтэлдэг юм. «Үймээн дэгдээгчидтэй тэмцэх» асуудлыг АНУ-ын улс төр, цэргийн дээд хэсгийнхэн, цэргийн байгууллагад болдог янз бүрийн симпозиум, коллоквиум, батлан хамгаалах яамны сургууль, коллеж анги нэгтгэлийн штабуудад хэлэлцдэг байна.

	Ард түмнээ зэвсгийн хүчээр дарах асуудал, ард олонтойгоо тэмцэх явдлыг АНУ-д, ялангуяа Пентагонд яагаад ийм их сонирхож байна вэ?

	Энэ нь юуны өмнө эдгээр олон түмний идэвх эрс нэмэгдэж, сүүлийн жилүүдэд ажилгүйдэл, юмны үнэ нэмэгдэж, амьжиргааны түвшин буурсныг эсэргүүцсэн хөдөлмөрчдийн эсэргүүцэл олон дахин хүчтэй болсонтой холбоотой юм. Тус оронд гэмт хэрэг, авлигач явдал, ёс суртахууны уналттай тэмцэхийг эрх баригчид хүсэхгүй байгаа хийгээд мөнгөний ханш буурч байгааг эгэл жирийн хүмүүс улам шийдвэртэй эсэргүүцэж байна.

	Вьетнамын дайны жилүүдэд АНУ-д дайныг эсэргүүцсэн ард олны тэмцэл улс орныг донсолгож байлаа. Энэ нь арьсны өнгөөр ялгаварлан гадуурхахтай эвлэрэхийг үл хүсэж, арьсны өнгө, яс үндэс үл ялган бүх хүнд иргэний тэгш эрх эдлүүлэхийг шаардаж байсан хүмүүсийн тэмцэлтэй хосолж байв.

	Империалист бусад улсын эрх баригч бүлгийнхний адил америкийн харгис хүчин урьд ч, одоо ч өөрийн орон, колони хараат оронд монополт хөрөнгөтнийг хамгаалах, эрх дархыг нь хангах, хөдөлмөрчин ард түмнийг илээр хүчирхийлэхийн тулд зэвсэгт хүчнийг нэг бус удаа ашиглаж байлаа. Хөдөлмөрчин ард түмнийг зэвсгийн хүчээр дарах нь хөрөнгөтний армийн нэг гол зорилт байдаг юм. В. И. Ленин бичихдээ «Байнгын цэрэг бол хааяагүй, орон бүхэнд гадаадын дайсныг эсэргүүцэхээсээ, харин дотоодын дайсныг эсэргүүцэх нь илүү байдаг юм. Байнгын цэрэг нь хаана ч гэсэн хөдөлмөрийн эсрэг тэмцэлд харгислалын зэвсэг, капиталын зарц, ард түмний эрх чөлөөний яргачин болжээ19» гэжээ.

	Лениний энэ үгийг хөрөнгөтний нийгмийн бүх түүх, ялангуяа орчин үеийн түүх бүрэн нотолж байна. Ард түмэнтэйгээ зэвсгийн хүчээр тэмцэхэд америкийн цэргийг олон зуун удаа ашигласан юм. «Индианы дайныг» (энэ нь бас л ард түмнийхээ хэсэгтэй зэвсгийн хүчээр тэмцсэн хэрэг байв) тооцдоггүй юм аа ч гэсэн эх орон нэгт хүмүүс, ажилчид, фермерүүд, өөрийн орны цагаан, «өнгөт» арьст иргэдийн эсрэг АНУ-ын зэвсэгт хүчний явуулсан байлдаан, аян дайны хар данс хэдэн арван хуудастай бөгөөд түүнд Америкийн олон зуун хот, суурины нэр гарах болно.

	Тусгаар тогтнолын төлөө дайн дуусаж, Америкийн Нэгдсэн Улс байгуулагдсаны дараахан америкийн армийн хийсэн анхны нэг томоохон байлдаан нь английн эзэгнэлийн эсрэг дайнд оролцогч Дэниел Шейсийн удирдсан ардын бослогыг зэвсгийн хүчээр нухчин дарсан явдал байсныг бид хэдийнээ өгүүлсэн билээ. Энэ хэрэг 1786—1787 онд болсон юм. Армийнхан бослогыг бут цохиж, түүнд оролцогчдыг хатуу харгисалсан. «Үймээн дэгдээгчидтэй тэмцэх» эхний байлдаан тийм байдалтай болсон юм.

	1859 онд АНУ-д ардын шинэ бослого гарч боолчлолыг шийдвэртэй эсэргүүцэгч Жон Браун удирдав. Түүний удирдлагаар өмнөдийн муж улсуудад негрүүд, цагаан арьстны том отряд боолын эздийн эсрэг, газрын эзэд, «амьд бараа» наймаалагчдын эсрэг тэмцэж байлаа. Брауны отрядын байлдаж байсан Канзаст «үймээнийг» дарахын тулд тэнд байсан нутгийн цэргийн ангиудад хүч нэмэгдүүлэн «холбооны улсын цэрэг» гэгчийг, өөрөөр хэлбэл шууд цэргийн яамны мэдлийн байнгын хүчнийг илгээжээ.

	Босогчдын хүчийг бут цохиж, Жон Брауныг баривчлан, удалгүй цаазаар авчээ. Тэр цагаас хойш иргэний эрхийн төлөө энэ тэмцэгчийн нэр хувьсгалт тэмцлийн туг, арьсны үзэл, эзэрхийлэлд эвлэршгүй байхын бэлгэ тэмдэг болсон юм.

	Ард түмний шударга уур хилэнгээс хөрөнгөтнүүдийг хамгаалах зорилгоор харгис хүчний тусын тулд харгис цагдаагийн үүрэг гүйцэтгүүлэхэд армийг ашиглах явдал Америкт жилээс жилд улам өргөн хэмжээтэй болов. АНУ-д монополт капитал түргэн нэмэгдэн түүний үйл ажиллагааны бүх хүрээ тасралтгүй өргөжин, капиталистууд аймшигтай сувьдаг зангарган, хөдөлмөрчдийг урьд үзэгдэж дуулдаагүйгээр мөлжиж байсан нь хөдөлмөр, капиталын хооронд хурц мөргөлдөөнд хүргэх нь элбэг тохиолдож байв. Ажилчдын ухамсар, тэдний зохион байгуулалт, нягтрал нэмэгдсэний улмаас хөрөнгөтнүүд урьдын аргаар ажиллаж чадахгүй болж шинэ шинэ арга эрж олоход хүрч байв. Гэлээ ч харгис хүчин байр сууриа тавьж өгөх гээгүй байлаа. Хөдөлмөрчдийн тэмцлийн хариуд тэд ажилчны эсрэг хууль шинээр гарган, үйлдвэрээ хааж, ажилчныг олноор нь ажлаас халан, хөдөлмөрч ард түмний жолоодогч үйлдвэрчний эвлэлийн ажилтан, ухуулагч, суртал нэвтрүүлэгчдийг алж талж байв. Харин эдгээр нь тус болохгүйд хүрвэл цэрэг оруулж гал нээн, хөдөлмөрчдийн цус урсгаж байлаа.

	Жишээ нь, 1877 оны зун байнгын армийн цэрэг төмөр замчдын хүчирхэг ажил хаялтыг харгислан дарахад ингэсэн юм. Нью-Йорк, Бостон, Чикаго болон бусад хотод цус асгаруулсан мөргөлдөөн гарав. Залхаан цээрлүүлэгчид хайр найргүй байлаа. «Цэргүүд ямар шийдэмгий авирласныг алагдсан бүх хүний толгой юм уу, зүрх рүү буудсан байдал гэрчилнэ» гэж «Нью-Йорк таймс» сонинд 1877 оны долоодугаар сарын 21-нд бичжээ. Албан ёсны статистикийн мэдээгээр бол 1886—1895 онд америкийн цэрэг ажил хаялт, жагсаал тараах, ажилчдыг буудах, капиталын дарлал, арьсны үзэлтнүүдийн дур зоргоор авирлахын эсрэг тэмцэхийг оролдсон бүхнийг хайр найргүй дарахад 328 удаа оролцжээ.

	XX зуунд зэвсэгт хүчнийг хөдөлмөрчдийг дарах хэрэгсэл болгон ашиглах явдал улам хүчтэй болов. Цэргийн түүхч Ю. Мэтвиний тооцоолсноор 1900—1960 онд америкийн цэрэг «коммунист ухуулагчдын зохион байгуулсан үймээн самууныг дарах 500 гаруй ажиллагаанд» оролцжээ.

	Тийм ажиллагааны нэлээд хэсэг нь 1918—1920 онд, америкийн харгис хүчин Орос оронд Зөвлөлүүдийн залуу бүгд найрамдах улсын эсрэг зэвсэгт тэмцэлд оролцож байсан үед ногдоно.

	Америкийн пролетари нар, АНУ-ын бүх хөдөлмөрч ард түмэн хувьсгалт олон түмний эсрэг тэмцэхэд нь харгис хүчинд хүчин зүтгэхийг хүсэлгүй, Зөвлөлт Орос оронд туслахыг эрмэлзэж байлаа. Энэ шийдвэр зоригийн нэг илрэл нь «Зөвлөлт Оросоос савраа тат!» гэсэн уриа доор өрнүүлсэн хөдөлгөөн байв. Тэр хөдөлгөөнд боомтын ажилчин, ачаа ачигч, төмөр замчин, тэнгисчин, ажилчин анги, америкийн ард түмний бусад төлөөлөгч олон мянган хүн идэвхтэй оролцжээ. Энэ тэмцлийг АНУ-ын залуу Коммунист Намын гишүүд удирдаж байв.

	Америкчууд өдий төдий цуглаан хийж, Оросоос зэвсэглэн халдагсдын цэргийг гаргаж, хувьсгалын эсэргүүчүүдэд туслахаа зогсоохыг шаардаж байв. 1919 оны нэг - хоёрдугаар сард АНУ-ын Атлантын далай, Номхон далайн эргийн хэд хэдэн боомтод том ажил хаялт гарав. Вашингтон муж улсын Сиэтлийн боомтын ачигчид Орост явуулах ачаа ачихаас татгалзав. Тэднийг бусад хот, тухайлбал Нью-Йоркийн боомтын ажилчид дэмжив. Ажил хаялтад нийтдээ 60 мянга гаруй хүн оролцлоо. Хоёрдугаар сард боомтын ажилчдын тэмцлийг төмөр замчин, ган цувигч, нүүрсний үйлдвэрийнхэн дэмжлээ. Ажилчдын идэвхтэй тэмцэл бүтэн жил үргэлжлэв. Түүнд 500 мянгаад хүн оролцлоо. Засгийн газар байдгаараа хүчилж, «Америкийн хөдөлмөрийн холбооны» дарга Гомперс тэргүүтэй үйлдвэрчний эвлэлийн харгис удирдлага урван тэрсэлсэн ажиллагаа үйлдэж байсан ч Америкийн хөдөлмөрч ард түмэн хүч чадлаа эрэлхгээр харуулсан юм.

	Тэр үед америкийн ажилчдад хандаж Лениний бичсэн бөгөөд өргөн олон түмэнд дорхноо алдаршсан захидал харгис хүчний эсрэг тэмцэх, Зөвлөлт Орос улсыг дэмжихэд америкийн хөдөлмөрчдийг дайчлахад асар их үүрэг гүйцэтгэв.

	Ажилчны хөдөлгөөний эрч далайцаас айсан америкийн харгис хүчин энэ хөдөлгөөнийг дарахад бүх хүчээ дайчлав. Хөрөнгөтний суртал нэвтрүүлэг «большевикуудын өдөөн хатгалгын» талаар сүржин кампани дэгдээв. Сиэтл, Кливленд, Чикаго, Питтсбург, Нью-Йорк хотод холбооны улсын цэрэг оруулж, ажилчдын цуглаан жагсаалыг хөөн тарааж, ажил хаялтыг тасалдуулж байв.

	1919 оны хавар Кливлендэд майн нэгний жагсаалыг буудаж дэлхий дахиныг хирдхийлгэсэн юм. Наймдугаар сард Чикагод гудамжны байлдаан болж, есдүгээр сард нь цэргүүд зэвсгийн хүчээр Сиэтлд оросын, цагаан гвардийнханд зориулсан зэвсгийг ачаа ачигчдаар ачуулахыг оролдов.

	Ард түмнийхээ эсрэг цэрэг турхирах явдал АНУ-д улам их хэмжээтэй болов. Баруун Виргини муж улс, Чикаго, Питтсбург хотод 1921—1922 онд тээврийн ажилчин, уурхайчид, төмөрлөгийн үйлдвэрийнхэн Пенсильвани болон бусад муж улсад 1927—1928 онд нүүрсний үйлдвэрийнхэн, төмөр замчид зэвсэгт харгислалд хэлмэгджээ.

	Америкийн цэрэг 1932 оны долоодугаар сард дэлхийн нэгдүгээр дайны ахмад дайчдын Вашингтон руу хийсэн «өлсгөлөнгийн аянд» оролцогчдыг хатуу харгислав. Ахмад дайчин - 25 мянгаад ажилгүй хүн нийслэлд тус орны өнцөг булан бүрээс иржээ. Олонх нь эхнэр, хүүхэдтэйгээ ирж, бага сага эд хогшлоо тэргэнцэр дээр түрэн явж байв. Энэ хүмүүст ажил байтугай, орон гэр байсангүй. Тэд цулгуй газар, цэцэрлэгт хуарагнан бууж, майхнаа шаагаад засгийн газраас урьд амласан тэтгэмжийг олгохыг шаардав. Ахмад дайчид конгрессын байшин Капитоли буюу Цагаан ордонд нэвтрэхийг хэдэн өдөр оролдов. Гэвч тэнд зогсож байсан армийн зэвсэгт ангиуд тухай бүрийд тэднийг буцаан хөөж байлаа. 1898 онд Филиппинийг яргалсан өөрийн эцэг генерал А. Макартурын гутамшигт алдрыг өвлөн авч, хожим нь АНУ-ын армийн штабын дарга болсон генерал Дуглас Макартур гэдэг зард гарсан этгээд тэдгээр ангийг командалж байв.

	Долоодугаар сарын 28-нд үдэш орой болсон хойно түүний тушаалаар армийн ангиуд - явган цэрэг, морин цэрэг, танкнууд ажилгүйчүүдийн хуаранг бүсэлжээ. Тэгээд юу болсон тухай америкийн түүхч зохиолч Альберт Кан ингэж бичжээ «...олон зуун майхан, овоохой босгосон намагтай газрыг эхлээд хүчирхэг цойлтуураар гэрэлтүүлэв. Тэдгээрийн гэрэлд явган цэрэг хөдөллөө. Цэргүүд дуулгатай, хорт хий эсэргүүцэх баг өмссөн, винтовоо «байлдаанд» бэлэн болгосон, жадаа винтовт залгасан бийв. Юу болж байгааг ойлгоогүй, гэрэлд нүд нь гялбасан хүмүүс рүү нулимс асгаруулагч хийтэй гранат хаяж, майхан, овоохойг нь нураан, овоолж шатаав... Ойд их түймэр гарсан юм шиг шөнө дунд Вашингтоны тэнгэрт их гал туяарч байв. Олон ахмад дайчин, тэдний эхнэр хүүхдүүд цэргүүдийн жад, хорт хийд хэлмэгдэв» гэжээ.

	Юугаар ч зөвтгөшгүй иймэрхүү харгис явдалд америкийн бэртэгчнүүд хүртэл дургүйцжээ. «Эрх мэдлээ ийнхүү нэн хортой ашиглаж, дээдчүүл айж байгааг тусгасан энэхүү алдаатай, балмад фашист шинжтэй харгислал улс орныг түгшүүлсэн юм» гэж хөрөнгөтний нийгмийн судлаач К. Шрифтгиссер бичжээ.

	Эрх баригч бүлгийнхэн, цэргийн дээд эрхтнүүд энэ ажиллагааг өөрөөр үнэлжээ. Генерал Макартурыг байлдааны медалиар шагнав. Ажилгүй ахмад дайчдыг харгислахад түүний дотнын шадар болж явсан, хожим генерал, АНУ-ын ерөнхийлөгч болсон Дуайт Эйзенхуар ч шагнуулжээ.

	АНУ-ын харгис бүлгийнхэн дараах жилүүдэд ч хөдөлмөрчин ард түмнийг зэвсгийн хүчээр дарж байв. 1936—1937 онд цэргүүд хөдөлмөрчдийн ажил хаялт, цуглаан жагсаал тараахад 40-өөд удаа оролцож, 42 хүн алагдаж, 18 мянга гаруй хүнийг гянданд хорьжээ.

	Ийм байдал дэлхийн хоёрдугаар дайн эхэлтэл үргэлжилсэн юм. Энэхүү их дайны донсолгоонт жилүүдэд байдал нэлээд өөрчлөгдсөн юм. Нийтийн дайсан - гитлерийн Герман, империалист Японыг ялах үйлсэд америкийн хөдөлмөрчид багагүй хувь нэмэр орууллаа. Тэд гитлерийн эсрэг эвслийнхэн амжилт олоход хүч хөдөлмөрөөрөө туслахыг хичээж, дайны хамгийн хүнд хүчрийг үүрч байсан тэдгээр орон, юуны өмнө Зөвлөлт Холбоот Улсын бэрхшээлийг хөнгөвчлөхийг эрмэлзэж байв.

	Ийм нөхцөлд монополт капитал юуны өмнө өөрийн амин хувийн ашиг сонирхлыг хангахыг хичээж байсан нь мэдээж. Дайны бэрхшээлээр шалтаглан хөдөлмөрчин ард түмний эрх, ялангуяа тэдний улс төрийн эрх чөлөөг аль болох их хязгаарлаж, дамжлагын тэртэй тэргүй зүдэргээнт системийг хүчтэй болгож, ажилчдын эрхийг хамгаалан, үйлдвэрийн эздэд дур зоргоор авирлах боломж олгохгүй байсан хүмүүсээс ангижрахыг оролдож байв.

	Капиталист мөлжигчдийг эсэргүүцсэн Америкийн хөдөлмөрчдийн тэмцэл дайнаас хойших үед шинэ эрч хүчээр өрнөв. Ажил хаях хөдөлгөөний далайц 1946 онд АНУ-ын ангийн тэмцлийн түүхэнд хамгийн сүрлэг болсон 1919 оны хэмжээнээс ч давав. Энэ үед хөдөлмөрчдийн эгнээнд цэргээс халагдсан хэдэн зуун мянган цэрэг, усан цэрэг нийлсэн явдал тэдний идэвх нэмэгдэхэд нэлээд тус дөхөм үзүүлжээ. Тэд фронтоос нутагтаа буцаж ирэнгүүт зах зээл дээр ажиллах хүчний эрэлт эрс нэмэгдсэн нөхцөлд үүнээс өөртөө асар их ашиг хонжоо олохыг санаархсан үйлдвэрийн эздийн саварт атгагдсан байв.

	АНУ дахь ангийн мөргөлдөөн, хөдөлмөр, капиталын хоорондын тэмцлийн далайц дараах үед ч буурсангүй. 1947—1948 онд тус оронд 12 мянга гаруй ажил хаялт болж, 9 сая орчим хүн оролцжээ. Ялангуяа авто машин, нефть, нүүрс, хий, эрчим хүчний үйлдвэр, төмөр зам, тэнгисийн тээвэрт хамгийн хурц мөргөлдөөн гарчээ.

	Ажилчны хөдөлгөөний далайцаас айсан америкийн харгис хүчин урьдын адил дахиад л хөдөлмөрч ард түмний эсрэг өөрийн гол хүчин цэргээ турхирав. Тэр жилүүдэд конгрессын баталсан ажилчны эсрэг хууль, ялангуяа Тафт-Хартлийн улигт хуульд түшиглэн холбооны засгийн газар, муж улсуудын захирагчид, орон нутгийн эрх баригчид олныг хамарсан ажил хаялт гарсан нутагт байлдааны байдал олонтоо тогтоож, ажил хаягчдын эсрэг цэргээ илгээж, дургүйцлээ илэрхийлж зүрхэлсэн хүмүүсийн эсрэг зэвсэг хэрэглэж байв.

	Ялангуяа Пенсильвани, Огайо, Индиана, Миннесота муж улсын аж үйлдвэрийн районд харгислал олонтоо үйлдэж байв. А. Ярмолинскийн «АНУ-ын цэргийн байгууллага» гэдэг номд дурдсан мэдээнээс үзвэл Миссисипи муж улсын Жексон Дакутар хот, Индиана муж улсын ажилчны хэдэн сууринд нэн ширүүн харгислал үйлджээ. Дараа жил нь цэргүүд Теннеси муж улсын нүүрсний районы ажил хаягчид Техасын нефтчидийг харгисалжээ. 1917 онд цэргүүд Аризона, Айова, Флорида болон бусад муж улсад ажилчдын жагсаалыг хөөн тараажээ. Жишээ нь, Огайо муж улсын Дейтон хотын хараа зүйн заводод ажил хаялтыг тараах үед ажилчдын эсрэг явган цэргийн салбар төдийгүй, танк турхирчээ. Цэргүүд пулемётоор гал нээж, нулимс асгаруулагч хий хэрэглэжээ. Цэргүүд Саут-Сент-Поле хот болон бусад хэдэн нутагт ажилчдыг мөн тийнхүү хатуу харгисалжээ.

	1948 оны хавар улигт «Хорлон сүйтгэх ажиллагааг хянах тухай акт» мөрдөхийг эсэргүүцсэн ардчилсан хүчний олныг хамарсан тэмцлийг дарахад нь цагдаа нар, үндэсний гвардийн ангиудад холбооны цэрэг тусалжээ. «Шулмын ангуучлалын» эхлэл гэж албан ёсоор зарласан энэ акт Америкийн дэвшилт хүчин, юуны өмнө АНУ-ын Коммунист Намын эсрэг чиглэсэн юм. Мөн оны тавдугаар сарын 1-нд Нью-Йоркийн бүр төвд Юнион-скверийн талбайд өөрсдийн үзэл бодлын улмаас шүүхэд татагдсан америкийн ард түмний шударга хөвгүүдийг хамгаалсан 50 мянга гаруй хүний цуглаан болоход онцгой ширүүн мөргөлдөөн гарчээ.

	Энэ жилүүд Америкийн түүхийн хамгийн бурангуй үеийн нэг болсон юм. Харгис хүчин догширч байв. Хэдий тийм байсан ч дэвшилт хүчний тэмцэл зогссонгүй. «Үймээн дэгдээгчдийн» эсрэг цэрэг явуулсаар байв.

	1949 оны хавар уурхайчдын олон нийтийн ажил хаялтыг зэвсгийн хүчээр тас цохив. 1950 оны долоо, арван хоёрдугаар сард, дараа нь 1951 оны хоёрдугаар сард үйлдвэрийн эздийн дур зоргоор авирлахыг эсэргүүцсэн олныг хамарсан ажил хаялт зарласан төмөр замчдыг номхотгохоор янз бүрийн хот, сууринд армийн ангиудыг явуулж байв. Иймэрхүү явдал Мичиган, Миссури, Огайо муж улсад 1952 онд Алабама, Миссури, Өмнөд Дакота муж улсад 1953 онд, Флорида, Теннесси, Кентукки муж улсад 1954 онд гарав.

	1955 оны гуравдугаар сард Индиана муж улсын Ньюкасл хотын төмөрлөгийн том заводуудын ажилчид, үйлдвэрийн эздийн хооронд ээлжит мөргөлдөөн гарчээ. Мөргөлдөөн нь ажил хаялт болов. Ажилчид үйлдвэрийг эзлэн авч, удирдах байгууллагаа байгуулан нийтийн хоолны газар, харуул хамгаалалт гаргажээ. Эзэд «улааныхны өдөөн хатгалгын» тухай шуугиан дэгдээж, өөрсдийн «эрхээ хамгаалахыг» муж улсын захирагчаас шаардав. Захирагч цэргийн анги дуудав. Ньюкасл болон ойролцоох сууринд явган цэргийн салбарууд, танк оруулав. Тэд заводуудыг эзлэн авахыг оролдож, ажилчдыг эсэргүүцэхэд тэдэн рүү гал нээж байлаа.

	Нью-Йоркийн боомтын ажилчид, Умард Каролина муж улсын хэд хэдэн хотын нэхмэлчид, Кентуккийн нүүрсний үйлдвэрийнхэн, Миннесота муж улсын Альберт-Ли хотын мал нядалгааны ажилчдын ажил хаялтад оролцогчдыг цэргүүд тийнхүү хайр найргүй харгисалжээ.

	Ийм харгислалыг 60-аад онд улам их үйлдэж байв. 1962 онд Кентукки муж улсын нүүрсний үйлдвэрийн ажилчдын хэдэн сууринд ажил хаягчид цэргүүдтэй ноцтой мөргөлдөв. Энэ тухай «Нью-Йорк таймс» сонинд «зарим суурины байдал иргэний дайныг санагдуулж байна» гэж бичжээ. Жишээ нь, Хазард сууринд ажилчдын эсрэг танк, хуягт машин турхирчээ.

	1964 онд орон даяар төмөрлөгийн үйлдвэрийнхэн хүчирхэг ажил хаялт хийхэд холбооны засгийн газар, Мичиган, Висконсин, Индиана болон бусад муж улсын эрх баригчид хөдөлмөрчдийн эсрэг цэргээ хэд дахин илгээжээ. Иймэрхүү байдалтай байсныг цэргийн «Милитери ревью» сэтгүүлд тэр үед хүлээн зөвшөөрөөд, «Сүүлийн жилүүдэд дотоодын эмх замбараагүй явдал, самууныг дарахад цэрэг хэрэглэх явдал эрс нэмэгдэв. Цаашдаа иймэрхүү байх нь илэрхий» гэж бичжээ. 1966 оны наймдугаар сард тэр үед батлан хамгаалах яамны сайд байсан Р. Макнамара нэг үгэндээ, «сүүлийн үед муж улсуудын захирагчид цагдаа нарын дийлээгүй тэмцлийг дарахаар 55-аас доошгүй удаа цэрэг дуудаж байсныг» мэдээлжээ.

	Америкийн «Юнайтед Стейтс ньюс энд Уорлд рипорт» сэтгүүлийн мэдээгээр бол, 1965—1967 онд АНУ-д хөдөлмөрчдийн 100-гаад том тэмцэл гарчээ. Тэдгээрийн явцад 130 гаруй хүн (мэдээжээр, дарагдуулсан мэдээгээр) алагдаж, 3600 гаруй хүн шархдан, эрэмдэг болжээ.

	Монополуудын дарлал, юмны үнэ, татвар гувчуурын өсөлтийн эсрэг төдийгүй, харгис бүлгийнхний гадаад бодлогын чиг шугам, зэвсэглэлээр хөөцөлдөх, бусад орны эсрэг түрэмгий ажиллагаанд АНУ-ын зэвсэгт хүчнийг ашиглахыг америкийн ард түмэн улам олонтоо эсэргүүцэж байв. Пентагоны вьетнамд үйлдсэн адал балмад явдлыг эсэргүүцсэн тэмцэл бүр ч далайцтай болсон юм.

	Жишээ нь, 1967 оны аравдугаар сард «энх тайвны бамбар» гэж нэрд гарсан дайныг эсэргүүцсэн хүчирхэг аян орон даяар болж өнгөрөв. Вашингтонд, тэднийг урьдаас татан аваачсан цэрэг угтжээ. Нийслэлд Форт-Брэггийн гарнизоноос агаарын десантын 82 дугаар дивизийн ангиуд, Форт-Худаас (Техас муж улс) цэргийн цагдаагийн хуягт машины сумангаар хүч нэмэгдүүлсэн хоёр батальон яаралтай татан аваачжээ. Бусад нутгаас үндэсний гвардийн ангиуд ирэв. Вашингтонд татан авчирсан цэргийн нийт тоо 10 мянгаас давж байв. Аравдугаар сарын 21-нд 100 мянгаад жагсагч Пентагоны байрны дэргэд дайныг эсэргүүцсэн цуглаанд ирэхэд тэдэн рүү цэрэг хөдөлгөжээ. Цэргүүд цугларагсад руу нулимс асгаруулагч хийтэй гранат хаяж, хүмүүсийг «бороохой», бууны бөгсөөр зодож, унасныг нь хөлөөрөө дэвсэлж байв. Маргааш нь Пентагоны шат, цардсан талбайд цусны мөр байсаар байв гэж нүдээр үзсэн хүмүүс ярьж байв. 450 хүнийг баривчилжээ.

	Дайныг эсэргүүцсэн том тэмцэл 1969—1971 онд гарсан юм. 1969 оны дөрөвдүгээр сард америкийн нийслэлд Вьетнамд үйлдсэн балмад явдлыг эсэргүүцсэн ард түмний эсэргүүцлийн лут том жагсаал болов. Тус орны янз бүрийн нутгаас ирсэн 800 мянгаад хүн хотын гудамжаар жагсан өнгөрөв. Жагсагчдын дотор вьетнамын дайнд оролцож явсан ахмад дайчид ч байв. Жорж Вашингтоны хөшөөний дэргэд Конгрессын өргөө Капитолийн шатан дээр олон нийтийн цуглаан болов.

	Ард олны тэмцлийг дарахаар Вашингтонд хуурай замын цэрэг, тэнгисийн явган цэргийн 12 мянга гаруй цэрэг, офицер, үндэсний гвардийн 2200 цэргийг татан аваачжээ. Цэргүүдтэй мөргөлдөхөд 100 гаруй хүн шархдаж, хэдэн зуун жагсагчийг гяндан, лагерьд хорьжээ.

	Нью-Йорк, Лос-Анжелес, Сан-Франциско, Чикаго, Сиэтл болон америкийн бусад олон хотод дайныг эсэргүүцсэн үүнээс дутуугүй хүчирхэг жагсаал болов. Тэгэхдээ газар сайгүй энгийн хүмүүсийн эсрэг зэвсэгт цэрэг тухирч байв.

	1971 оны хавар, зун болсон дайныг эсэргүүцсэн олон нийтийн «эсэргүүцлийн аян» Америкийнханд удтал дурсагдана. Дөрөв, тавдугаар сард Вашингтонд болсон эдгээр жагсаалд 200 мянга гаруй хүн оролцжээ. Сан-Франциско хотын гудамжинд 500 мянгаад хүн жагсаал хийв. Тэдний дотор ахмад дайчид, арми, флотод ажиллаж байсан дайныг эсэргүүцсэн нууц бүлгэмийнхэн байв.

	Энэ өдрүүдэд Вашингтон бүслэгдсэн хот шиг байлаа. Газар сайгүй армийн эргүүл зогсож, «түргэн тусламжийн» болон гал сөнөөгчдийн машин дохиогоо орилуулан хурдалж байв. Хотод 13 мянган хүн, тэдний дотор 200 ахмад дайчныг баривчилжээ.

	Дайныг эсэргүүцсэн энэ хөдөлгөөн нь АНУ-д ардчилсан эрхийн төлөө, арьсны өнгөөр ялгаварлан гадуурхахын эсрэг, арьсны өнгөөр ялгаварлан алан хядахын эсрэг Америкийн негр ард түмний тэмцэлтэй нягт хосолж байв. Америкийн зэвсэгт хүчин ажил хаягчид, вьетнамын түрэмгийллийг эсэргүүцсэн жагсаалд оролцогчид энх тайван ардчиллын төлөө тэмцэгчдийн эсрэг дайтаж байсныхаа адил арьсны үзлийг эсэргүүцэгчдийг мөн яг тэгж хайр найргүй харгислан арьсны үзэлтнүүдийг хамгаалж байв.

	1965 оны наймдугаар сард армийн ангиуд Лос-Анжелесийн Уотссийн негрүүдийн хорооллын оршин суугчдыг зэвсэглэн харгисалсан нь нийт Америкийг донсолгов. Энэ район нь АНУ-д «өнгөт» гэж арьсны үзэлтнүүдийн жигшин нэрлэдгээр негрүүд, мексикчүүд пуэрто-рикачууд, индианчуудын хувьд ёстой «шоовдор хороолол» нь байв. Уотсс америкийн хамгийн том, хамгийн баян хотын нэгэнд байдаг юм. Эндхийн олон хороололд саятан, киноны алдарт жүжигчид сууж, гоёмсог орд, тэнгэр баганадсан олон давхар байшин барьжээ. Гэтэл Уотсс хороололд олонх байшинд усны хоолой ч байхгүй юм. Негрүүдийн «хорооллын» оромжоос өмхий үнэртэж, хашаа нь хог новшинд дарагджээ. Гэвч энэ хорооллын оршин суугчдын шаардлагыг «хотын эцгүүд» огт хайхардаггүй, улс төрийн эрх мэдэлгүй байдал, нутгийн эрх баригчид хээл хахууль авч өгч, цагдаа нар зоргоор авирладаг нь хог новшноос илүү тэдний дургүйцлийг төрүүлдэг.

	Энэ бүхнийг тэсэхийн аргагүй болоход Уотссийн оршин суугчид 1965 оны наймдугаар сарын 10-нд зөвхөн өөрийн районы байдалд хотын дээдчүүлийн анхаарлыг хандуулахын тулд л тайван жагсаал хийжээ. Жагсагчдын эгнээнд негрүүд төдийгүй, цагаан арьстан явж байв. Энд эмэгтэйчүүд, хүүхдүүд, нийгмийн янз бүрийн байдалтай, улс төрийн өөр өөр үзэл бодолтой хүмүүс байв. Хорооллын захад жагсаалыг моторжуулсан цагдаагийн отряд угтжээ. Цагдаа нарыг ахмад Паркер командалж байв. Огт сэжиггүй хүмүүсийн цуваа цагдаа нарт дөхөж ирэхийг тэр цэвдэг сэтгэлээр хүлээж байснаа амандаа тамхи зуулттай хэвээр «Энэ сармагчнууд руу галлаад!» гэж командалжээ.

	Тийнхүү Уотсст эхний цус урссан юм. «Шоовдор хороололд» шөнөжингөө түгшүүртэй байв. Өглөө нь Уотсст үндэсний гвардийн ангиуд оруулж дараа нь байнгын цэрэг - арми, тэнгисийн явган цэргийн салбарууд ирүүлжээ. Зэвсэггүй хүмүүсийн эсрэг буучийн ангиуд төдийгүй, танк, их буу турхирсан юм. Уотсст долоон мянга гаруй цэрэг, офицер орсон гэж Пентагон хожим нь мэдээлжээ.

	Цэргүүд «үймээн дэгдээгчдийн» эсрэг даруй байлдав. Гудамжийг самнан, орон гэрт толгой дараалан нэгжлэг хийж, «сэжигтэй хүмүүсийг» олноор нь авлаж байв. Уотссийн оршин суугчид залхаан цээрлүүлэгчдэд эсэргүүцэл үзүүлж байлаа. Тэд өөрсдийгөө огт буруугүй гэж үзэж байсан болохоор цэргүүдийн зоргоороо авирлахад дургүйцсэн аж. Цэргүүд хариуд нь зэвсгийн хүчээр эзэрхийлэв. 36 хүн алагдаж, мянга гаруй хүн шархдан, 3 мянга гаруй хүнийг баривчилжээ.

	1968 оны дөрөвдүгээр сарын 4-нд америкийн арьсны үзэлтнүүд негрүүдийн нэрт удирдагч, тэдний тэгш эрхийн төлөө тэмцэгч Мартин Лютер Кингийг алав. Амь насыг нь хороосны маргааш Нью-Йорк, Балтимор, Чикаго, Детройт, Вашингтон болон бусад хотын хэдэн зуун мянган хүн дургүйцлээ илэрхийлэхээр гудамжинд гарчээ. Энд негрүүд байгаад зогссонгүй. Арьсны үзэлтнүүдийн ялт хэрэг олон нийтийн хамгийн өргөн бүлгийнхний хилэнт дургүйцэл, эсэргүүцлийг төрүүлжээ. Ихэнх тэмцэл, цуглаан, жагсаал ердийн хүрээнээс гарсангүй. Харин зарим газарт цагдаа нартай мөргөлдөхөд хүрчээ. Түймэр гарч, бэхлэлт босгов. Засгийн газар, зэвсэгт хүчний командлал «аюултай районд» цэргийн ангиудаа даруй илгээв.

	Ялангуяа Чикаго, Вашингтонд түгшүүртэй байлаа. Дөрөвдүгээр сарын 7 гэхэд энд 32 мянган цэрэг татан авчирч, механикжуулсан болон хуягт танкны ангиуд аваачжээ. Цагаан ордон, Капитоли, Пентагоныг армийн зэвсэгт харуул бүсэлж, замын уулзварт танк, хуягт тээвэрлэгч зэгсчээ.

	Вашингтонд эхний буун дуу дөрөвдүгээр сарын 7-нд орон нутгийн цагаар 16 цагт сонстов. Орой нь олон районд буудалцаан болов. Үүний чацуу Балтиморт «үймээн дэгдээгчдийг» буудсан, Питтсбург, Калифорний, Арканзас, Аризона, Виргини, Жоржи, Умард Каролина, Өмнөд Каролина болон бусад муж улсын олон хот, ажилчдын сууринд арьсны үзлийн «үймээнийг» цэргийн хүчээр дарсан тухай дуулдав. Вашингтонд хэдэн өдрийн турш түгшүүртэй байв. Нью-Йорк, Чикаго, Детройтын негрүүдийн хороололд эвдэрч нурсан байшингаас утаа уугьж байлаа. «Чикагод ёстой бослого гарав. Шатааж дэлбэлсэн хороололд дуулгатай зэвсэгт цэргүүд эргүүл хийж байна, мөхсөн юм шиг эзгүйрсэн гудамжаар армийн хуягт, гал командын машин давхилдан, «түргэн тусламжийн» сүйх тэрэг явна» гэж тэр өдрүүдэд сонинууд бичиж байлаа.

	АНУ-д негр ард түмэн, арьсны үзэл, арьсны өнгөөр ялгаварлан гадуурхахыг эсэргүүцэгч бүх хүний эсрэг тэмцэлд арми, флот зэвсэглэн оролцсон явдал хожим ч гарч байв. Ардчилсан эрхийн төлөө тэмцэгчдийн талаар хайр найргүй арга хэмжээ авч, харгислалыг хүчтэй болгохыг харгис бүлгийнхэн шаардаж байв. Жишээ нь, үймээн дэгдээгчдийг шууд газар дээр нь шүүж, мөрдөн байцаалгүй буудах эрхийг цэргүүдэд олгохыг арьсны үзэлт сенатч Жон Маккленан конгресст уриалж байв. Иймэрхүү уриалга хөрөнгөтний нэлээд хэвлэлийн хуудаснаас, радио, телевизээр сонсогдож байв. Хэт барууны болон үйлдвэрчний эвлэлийн зарим харгис удирдагч, цэргийн яамны генерал, адмиралууд Америкт «коммунистуудын үйлдэж буй өдөөн хатгалгын» талаар гүтгэлгийн кампани дэвэргэж, «хорлон сүйтгэгч этгээдүүд арьсны мөргөлдөөнийг турхирч дэвэргэж байна» гэж чалчиж байв.

	Иймэрхүү мэдэгдэл огт явцгүй болох тухай ярихын шаардлагагүй биз ээ. «Үймээн самууны шалтгаан нь коммунистууд, үндэсний үзэлт хар арьстнууд юм уу, ямар нэг алан хядагчдын зүгээс ухуулга хийж, хатган турхирсан хэрэг биш, юуны өмнө Америкийн негр хүн амын амьдралын муу нөхцөл, ядуу хоосон байдал, өвчин эмгэг, ажилгүйдэл, ирээдүйгүй байдал болохыг» АНУ-ын шүүх яамны сайд Н. Китценбах тухайн үед хүлээн зөвшөөрөхөд хүрчээ. АНУ-д ямар ч үед «шинэ үймээн гарч болох олон арван хот, бүхэл бүтэн район бий, ийм үймээн гарахад яльгүй оч л хангалттай» гэж тэр сайд ярьжээ.

	70-аад онд АНУ-ын хөдөлмөрч ард түмний капиталын эсрэг тэмцэл улам идэвхжив. Олон улсын түгшүүртэй байдал намжсан нь америкийн хөдөлмөрчид, үндэстний цөөнх, дэвшилт бүх хүчний улс төрийн идэвх нэмэгдэхэд багагүй нөлөөлжээ. АНУ-ын эгэл жирийн хүмүүс нааштай өөрчлөлтийг дэмжихийн хамт эрх баригч бүлгийнхнийг дотоод бодлогоо ямар нэг хэмжээгээр өөрчилж, хөдөлмөрч ард түмэнд буулт хийхийг хүсжээ. Ингэх нь үнэхээр шаардлагатай байв. Учир нь АНУ-д үй олноор ажилгүйдсэн хэвээр байсны дээр юмны үнэ, ялангуяа хэрэглээний барааны үнэ, сууцны хөлс, эмнэлгийн үйлчилгээний хөлс нэмэгдэж, албан татвар нэмэгдэн, ажилчид, фермерүүдийн амьдралын түвшин эрс буурчээ. Үй олны дунд эрүүгийн гэмт хэрэг үйлдэх, архинд автах, мансууруулагч бодис хэрэглэх явдал ялангуяа залуучуудын дотор үндэсний гамшиг болов. Эрх баригчид энэ бүх хорт зүйлийн эсрэг аман дээрээ тэмцэж, хэрэг дээрээ үр нөлөөтэй арга хэмжээ огт авахгүй байв. Үүний чацуу цэргийн зардал жил тутам нэмэгдсээр байв20.

	Ард олон, дэвшилт бүх олон нийт ийм байдалтай эвлэрэхийг хүсэхгүй байна. Америкийн хотууд, их сургуулийн байр, цэргийн бааз, туршлагын талбайн өргөст утсан хашааны дэргэд дахин цуглаан, жагсаал хийж, хилэнт эсэргүүцлийн дуу хоолой сонсогдож, дургүйцлээ илэрхийлсэн тогтоол, эрх баригчдад хандсан өргөх бичиг явуулж байв. Хэдийгээр эдгээр тэмцлийн нэлээд хэсэг хөрөнгөтний либерал шинжтэй, тогтоолуудад нь заримдаа тэмцэх шийдвэр төгс байдлыг бодвол аливаа дайныг үзэн ядах үзэл илүү байвч харгис хүчин үүнд сэтгэл түгшин, эсэргүүцлийг дөнгөж үүсэж байхад нь дарахын тулд харгис арга хэмжээ авч байна.

	Кент гэдэг жижиг хот Огайо муж улсад байдаг. Эндхийн их сургуульд 20 мянгаад хөвгүүд охид суралцаж байна. Кентийн их сургуулийн ихэнх оюутан АНУ-д харгис бүлгийнхний түрэмгий ажиллагааг буруушааж, ардчилсан өөрчлөлт хийхийг шаардаж байдаг тэр хүчнүүдийг ямагт идэвхтэй дэмждэг уламжлалтай юм.

	1970 оны дөрөвдүгээр сарын эхээр их сургуулийн байдал хурцдав. Оюутны идэвхтний бүлэг дайныг эсэргүүцсэн хэд хэдэн тэмцэл зохион байгуулж өөрийн хотод болон бусад сургууль, үйлдвэрчний эвлэлийн төв, залуучуудын байгууллагуудтай холбоо тогтоожээ. Үүнд сэтгэл түгшсэн Огайо муж улсын эрх баригчид их сургуулийн хотхоны дэвсгэрт эхлээд үндэсний гвардийн ангиуд, дараа нь бэлтгэл офицер бэлтгэх нутгийн сургуулийн хэд хэдэн салбарыг оруулжээ. Цэргүүд байлдааны сум, химийн гранат, мина авсан байна.

	Эрх баригчид иймэрхүү ажиллагаа үйлдэж байгааг оюутнууд дуулаад олон нийтийн эсэргүүцлийн жагсаал зохион байгуулав. Хотын захиргаа руу хөдөлсөн оюутнуудыг зэвсэглэсэн цэргүүд угтан бүслэв. Цэргийн салбар ангиуд «эмх замбараагүй явдлыг дарах» зааварт зааснаар цуваа цуваагаар байрлаж, винтовоо «байлдааны» байдалд барьсан байв. Оюутнуудын хэн нэг нь цэргүүдийг зайлж явахыг хашхирч, тэдний хэрэгт хөндлөнгөөс үл оролцохыг шаардаж байв. 18 настай Элисон Краус алчуураа толгой дээгүүрээ даллан түүний найз Сенди Шейер америкийн залуучуудын дайныг эсэргүүцсэн дуу дуулж байв. Тэгтэл ч галлах сонстов. Буудахаа зогсоход цардсан талбайд хоёр охин, хоёр хөвгүүн - дөрвөн оюутан алагдсан хэвтэж байлаа. Хэдэн хүн шархаджээ.

	Цэргүүд Миссисипи муж улсын Жексон, Канзас муж улсын Лоренс, Жоржи муж улсын Огаст болон бусад хотод залуучуудыг тийнхүү харгисалсан байна.

	Зэвсэгт хүчнийг ажил хаялт, жагсаалыг хөөн тараахад залхаан цээрлүүлэгчээр төдийгүй, үйлдвэрүүдийг хааж, ажилчдыг олноор нь ажлаас халахад урвагчдаар ашигладаг юм. Америкийн арми түүхийнхээ туршид АНУ-д «Скэб» гэж нэрлэдэг урвагчдын бузар үүргийг олон зуун удаа биелүүлж, боомтын ажилчин, замчин, уурхайчин, ган цувигчдын ажил хаялтыг тасалдуулж, хөдөлмөрч ард түмнийг өлсгөлөн, үгээгүй хоосон байдлаар багалзуурдахад тусалж байв.

	1970 оны гуравдугаар сарын дундуур АНУ-д шуудангийн ажилчдын том ажил хаялт гарав. Нью-Йоркт эхэлсэн энэ ажил хаялт орон даяар түгэв. Шуудангийн ажилчид, албан хаагчид аргагүйн эрхэнд ийм арга хэмжээ авчээ. Энэ бол «цөхрөнгөө барсандаа хийсэн «ажил хаялт» гэж хөрөнгөтний хэвлэлд хүртэл хүлээн зөвшөөрч байв.

	Ажилдаа даруй орцгоохыг засгийн газар шаарджээ. Холбооны шүүх цээрлүүлэхээр сүрдүүлэв. Гэвч шударга шаардлагаа өөр аргаар хангуулах аргагүйд цөхөрсөн ажил хаягчид дээрх шаардлагад захирагдсангүй. Шууданчдыг олон үйлдвэрчний эвлэл дэмжив. Байдал улам түгшүүртэй болов. Пентагоныхон урвагчид ашигласан ажиллагаа явуулж, шуудангийн газар шуудангийн салбарыг цэргийн албан хаагчдаар эзлүүлэн, ажилчин, албан хаагчдыг ажлаас нь хална гэж сүрдүүлэн ажилд нь хүчээр оруулахаар шийджээ. Армийн авто машины цуваа ажил хаягчдын суугаа сахиулыг сэт дайран Нью-Йоркийн төв шуудан, районы шуудангийн хэдэн салбарын дэвсгэрт оржээ.

	Бусад хотод ч ийм ажиллагаа үйлдсэн юм. Албан байрыг мянга мянган цэрэг эзэлж, зэвсэгт эргүүлүүд ажил хаялтын суугаа сахиулыг хөөн тарааж, армийн ачааны машинаар шуудан зөөж байв. Хэрэв шуудангийн албан хаагчид ялсан бол АНУ-ын хуулиар ажил хаяхыг нь хориглодог улсын бусад байгууллагын албан хаагчид тэдний жишээг дагах байсан гэж тэр үед америкийн хэвлэлд тэмдэглэж байв. Нисэх онгоцны буудлын ажилчин, албан хаагчид, түүнчлэн замчид нийтээрээ ажил хаяхын даваан дээр байв. Автомашины үйлдвэр, үйлдвэрлэлийн бусад салбарт ажилчид, үйлдвэрийн эздийн хооронд ноцтой мөргөлдөөн гарах шинжтэй байв Шуудангийн ажилчдын ажил хаялтыг зэвсэгт хүчин тасалдуулсан нь ардын тэмцлийн бүх явцад тодорхой хэмжээгээр нөлөөлөв. Засгийн газар урьдын амралтаа биелүүлэхээс татгалзжээ. Үнэндээ энэ шийдвэр америкчуудыг бүгдийг нь хамраагүй юм. АНУ-ын конгресс, Дээд шүүхийн гишүүдийн цалинг нэлээд нэмэгдүүлсэн нь тэр өдрүүдэд тодорхой болжээ.

	Цэргийн албан хаагчдыг урвагч болгон ашиглах нь АНУ-д байнга тохиолддог юм. Жишээ нь, 1972 оны арван хоёрдугаар сард Нью-Йоркт боомтын ажилчин, ачаа ачигчдын том ажил хаялт болох үеэр цэргийн албан хаагчид тэнд зогсож байсан хөлөг онгоцнуудын ачаа ачих буулгах бүх ажлыг хийж, боомтоос ачаа зөөж байв. 1973 оны хавар баруун муж улсуудын замчин, Сиэтл, Портленд, Сан-Францискогийн боомтын ажилчдын нийтийн ажил хаялтын үеэр мөн ийм явдал болжээ.

	Хараат орнуудад, ялангуяа америкийн цэргийн бааз, цэргийн ангиуд, Пентагоны хөлөг онгоц, нисэх онгоц байрлаж байгаа орнуудад ажил хаялтын эсрэг тэмцэхэд АНУ-ын зэвсэгт хүчнийг өргөн ашиглаж байна. Жишээ нь Япон, Өмнөд Солонгос ба Панамын сувгийн бүсэд, Латин Америкийн хэд хэдэн оронд ингэж билээ.

	 

	* * *

	 

	...Панамын сувгийн бүс дэх ой - намгархаг нутагт америкийн армийн нэг төв - Форт-Гулик гарнизон байрладаг юм. Түүнийг 50-аад оны эхээр америкийн цэргийн албан хаагчдыг ширэнгэ ойд байлдах арга, тактикт сургахаар байгуулжээ. Үнэн хэрэгтээ бол Форт-Гулик бүр анхнаасаа өөрийн оронд болон хилийн чанадад, ялангуяа Ази, Африк, Латин Америкийн орнуудад ард олны эсрэг залхаан цээрлүүлэх арга хэмжээнд оролцоход цэргийг бэлтгэх АНУ-ын зэвсэгт хүчний сургалтын гол төв маягаар ажиллаж иржээ. Энд тоглоомын хэд хэдэн армийн офицерууд, ард түмний эсрэг дэглэм засгийн эрхийг нь барьж гагцхүү америкийн жад, зээллэг, бараа нийлүүлэлтийн тусламжтайгаар байр сууриа хадгалж байгаа орнуудын залхаан цээрлүүлэгчид америкийн цэргийн албан хаагчдын хамт сургууль хийдэг юм. «Форт-Гуликт цэргийн албан хаагчдыг сургах үндсэн зорилт нь тэднийг коммунистуудын зохион байгуулдаг үймээнийг дарах ажиллагаа явуулахад бэлтгэхэд оршино» гэж «Юнайтед Стейтс ньюс энд Уорлд рипорт» сэтгүүлд бичжээ. Өөрөөр хэлбэл бэлтгэлийн гол зорилт нь хөдөлмөрчдийн эсрэг залхаан цээрлүүлэх ажиллагаа үйлдэх, ардчилсан, үндэсний чөлөөлөх хүчнийхэн эх орныхоо эрх чөлөөний төлөө тэмцэж байгаа бүгдийг харгислах явдал юм.

	Форт-Гуликт бэлтгэх үндсэн курс нь суралцах хүмүүсийн тооноос шалтгаалан 30—40 долоо хоног үргэлжилдэг гэж цэргийн «Арми таймс» сонинд мэдээлжээ. Залхаан цээрлүүлэх ажиллагаа үйлдэх, партизаны эсрэг тэмцэх тактик, үймээн дэгдээгчдийг дарах, уулархаг, ойтой, намгархаг нутагт байлдах, суурин газарт байлдах арга барил, энгийн хүн амын эсрэг зэвсэг, түүний дотор химийн зэвсэг хэрэглэх зэрэг асуудалд сургадаг аж. Энэ «сургууль» оршин тогтносон хугацаандаа (1950 оноос хойш) америкийн болон гадаадын 29 мянга гаруй цэргийн албан хаагчийг бэлтгэснийг «Нью-Йорк таймс» сонинд мэдээлжээ.

	Форт-Гулик бол залхаан цээрлүүлэгчдийг бэлтгэдэг цорын ганц сургууль биш болох нь мэдээж. 1962 оноос тэнд Панамын сувгийн бүсэд Латин америкийн орнууд болон бусад оронд нууц байдалд ажилладаг эх орончдын удирдагчдыг мөшгөн мөрдөж, эрж олох, партизануудтай тэмцэх мэргэжилтнийг бэлтгэдэг сургалтын онцгой төв «америк тив дундын цагдаагийн академи» Пентагоны харьяанд ажиллаж байна. Мексикийн «Сигло вейнте» сэтгүүлд энэ академийг «Латин Америкийн үндэсний чөлөөлөх хөдөлгөөний цээжинд тулгасан гар буу» гэж нэрлэжээ.

	Сургалтын бас ийм хоёр төв АНУ-ын өөрийнх нь нутагт - Вашингтоноос холгүй байх Форт-Макнейр, Форт-Шерман дахь армийн гарнизонуудад ажилладаг юм. Тэдгээрийн нэгэнд тухайлбал тариачин олны тэмцлийг дарах мэргэжилтнийг бэлтгэж байна. Сургалтыг АНУ-ын армийн агаарын десантын 82 дугаар дивизэд түшиглэн хийдэг юм. Энэ нэгтгэлээс багшлах, сургах, бүх бүрэлдэхүүнийг гаргаж байна.

	Форт-Гулик болон бусад ийм сургуулийг төгссөн 170 гаруй хүн хожим нь Латин Америкийн янз бүрийн оронд засгийн эрхийг булаан авсан цэргийн хунтын толгойлогч юм уу, гишүүн болцгоосон гэж «Нью-Йорк таймс» сонин хүлээн зөвшөөрснийг үүнтэй холбогдуулан тэмдэглэхэд сонин юм. Тэдгээрийн зарим нь Вашингтоны хараат улсуудын армид командлах дээгүүр албан тушаалд ажиллаж, тагнуул, сөрөг тагнуулын байгууллагыг толгойлж байна.

	Хүн амын дуулгаваргүй хэсэгтэй байлдуулахад тусгайлан гаргасан нэгтгэл анги төдийгүй, арми, тэнгисийн явган цэргийн нийт бие бүрэлдэхүүнийг бэлтгэж байна.

	1968 оноос хойш хуурай замын бүх цэргийн сургалтын программд «иргэний эмх замбараагүй явдал, үймээнийг дарах үед явуулах байлдаанд бэлтгэх курс» гэдэг хичээл оруулсныг «Арми дайжест» сэтгүүлд мэдээлжээ.

	Сүүлийн жилүүдэд арми, тэнгисийн явган цэргийн зэвсэглэлд иймэрхүү ажиллагаанд жич зориулсан шинэ төрлийн зэвсэг, байлдааны техник оржээ. Энд «үймээн самууны эсрэг хэрэглэх карабин» түүний галт хэрэгсэл (түүний дотор хаймар сум), үлээдэг хүчтэй винтов, ойрын байлдааны гар буу, автомат буу, хийн их буу, инженерийн янз бүрийн төхөөрөмж байна.

	АНУ-ын Батлан хамгаалах яамны эрдэм шинжилгээний нэг хүрээлэнд үймээн дарахад хэрэглэдэг байлдааны техник үйлдвэрлэх асуудал эрхэлсэн тусгай лаборатори байдаг. Энэ хүрээлэнгийн нэг удирдагч «Юнайтед Стейтс ньюс энд Уорлд рипорт» сэтгүүлд бичихдээ, «Бид үймээн дэгдээгчидтэй тэмцэх техникийн шинэхэн ололтыг өргөн бүтээж, түүнийг ямар нэг бодитой шаардлага гарсан үед хэрэглэж сурах ёстой, тэгэхгүй бол армид маш хүнд бэрхшээл тулгарна» гэжээ.

	Үймээн дэгдээгчидтэй тэмцэхэд химийн хэрэгсэл ч ашиглаж байна. Цэргүүдэд зориулан Пентагоны хэвлүүлсэн «Хурсан олныг хөөн тараах, үймээн дэгдээгчидтэй тэмцэх нь» гэсэн гарын авлагад хурандаа Р. Эпплгейт бичихдээ, «Саяхан болтол манай оронд иргэдийн эмх замбараагүй явдлыг зөвхөн буудлагын зэвсэг хэрэглэн дардаг байв. Өнөөдөр химийн хэрэгсэл ашиглах боллоо. Энэ нь эд хөрөнгөд хохирол учруулалгүй үймсэн олны ажиллагааг тасалдуулах талаар түргэн үр нөлөөтэй ажиллахад цэргүүдэд тусалж байна. Хөдөлмөрийн мөргөлдөөн, арьсны үзлийн хямралын үндсэн дээр бий болж байгаа эмх замбараагүй явдлыг дарахад химийн хэрэгсэл ашиглаж байгааг эсэргүүцсэн дуу хоолой одоо заримдаа сонсогддог нь үнэн. Гэхдээ үймээн бол үймээн л юм, түүнийг дарахад хамгийн шийдвэртэй ажиллах хэрэгтэй гэж үүнд хариулбал зохионо» гэжээ.

	Пентагоныхон химийн хэрэгслийг «өөрийн ард түмнийг харгислахад ч, байлдааны нөхцөлд ашиглахад ч «туйлын ирээдүйтэй» зэвсэг гэж үзэж, түүнийг бүтээхэд их анхаарч байна. Шинэ шинэ хорт хий, янз бүрийн нөлөө бүхий бусад төрлийн химийн зэвсэг, түүнчлэн тэдгээрийг хэрэглэх байлдааны техник бүтээж байна. Жишээ нь, америкийн хэвлэлд «үймээн дэгдээгчидтэй тэмцэхэд» нулимс асгаруулагч «Мейс» гэдэг шинэ хийг зэвсэглэлд авсан тухай мэдээлжээ. Жижиг саванд үйлдвэрлэж байгаа «Мэйс» хийг тусгай төхөөргөөр хүний шууд нүүр лүү нь шүрших хэрэгтэй. Ингэвэл тэр хүн наад зах нь 15 минут жагсаалаас гарна гэж түүнийг хэрэглэх зааварт заажээ. «Юнайтед Стейтс ньюс энд Уорлд рипорт» гэдэг долоо хоног тутмын сэтгүүлд энэ мэдээг тайлбарлахдаа, иймэрхүү тохиолдолд хэлмэгдэгч бүрэн хараагүй болох их аюултай байдгийг тэмдэглэжээ. Пентагон хэд хэдэн загварын хийн миномёт, пуужингийн суурийг хуурай замын зэвсэглэлд авчээ. Тухайлбал нэгэн зэрэг 64 минаар цэнэглэгддэг Е—8 гэдэг үүрдэг миномёт байна. «Тийм миномёт нэг галлахад хуран цугларсан 10—12 мянган хүнийг хөдөлгөөнгүй болгож чадна» гэж Эжвудийн цэргийн зэвсгийн тусгай лаборатори өөрийн бүтээгдэхүүнийг сурталдаж байна.

	Америкийн цэргийн удирдагчид хөдөлмөрч ард түмний эсрэг шинээр явуулах байлдаанд цэргээ хүчтэй бэлтгэхдээ цэргүүдэд сэтгэл зүйн тодорхой дархлал бий болгохыг онцгой анхаарч байна. Өөрөөр хэлбэл тэднийг Америкийн хөдөлмөрч олон, АНУ-ын хараат орнуудын эгэл жирийн хүмүүсийн санаа сэтгэлд автахгүй болгон сургахыг хичээдэг аж. Цэргүүд нь өөрийн ах дүүс хөдөлмөрчдийн эсрэг тэмцэхдээ тэдний нөлөөнд авталгүй ард түмний эсрэг үүргээ найдвартай биелүүлдэг байлгахыг Пентагоныхон хичээж байна. Ингэхдээ зарим цэргийн албан хаагч залхаан цээрлүүлэх ажиллагаанд оролцохоос татгалзсан ба үгээгүй хоосон, эрх мэдэлгүй байдлын эсрэг, энх тайван дэвшлийг хамгаалсан хүмүүсийн тэмцэл хөдөлгөөн «америкийн эсрэг шинж чанартай» болох тухай харгис хүчний санаанаас зохиосон зүйлд итгэхгүй байсан зэрэг сүүлийн жилүүдэд цөөн боловч гарсан тохиолдолд Америкийн эрх баригч бүлгийнхэн онцгой түгшиж байна. Пентагоныхон «улс төрийн хувьд өөрөөр сэтгэж байгаа» цэргийн албан хаагчдын эсрэг залхаан цээрлүүлэх хайр найргүй арга хэмжээ аваад зогсолгүй, зэвсэгт хүчний бие бүрэлдэхүүнийг санаа сэтгэлийн талаар мунхруулах явдлаа хүчтэй болгох өргөн кампани дэгдээжээ. Энэ зорилгод «улааны аюул» гэсэн мануухай, «коммунистууд шургалан орсон», «Москвагийн явууллага» гэх мэтийн огт худал сэдвийг нэн идэвхтэй ашигладаг юм. Америкийн хэвлэлд, ялангуяа цэргийн хэвлэлд «Зөвлөлтийн газар сайгүй явдаг тагнуулчид «цайлган сэтгэлтэй мангардуу хүмүүсийг» элсүүлж үл мэдэгдэх «улааны шумбагч хөлөг онгоцнууд» АНУ дахь хорлон сүйтгэгч этгээдүүдэд «Кремлийн нууц удирдамжийг» хүргэж, тэднийг мөнгө, зэвсгээр хангаж байгаа мэт зүсэн зүйлийн гүтгэлгийг тасралтгүй нийтэлж байна. Харгис хүчин иймэрхүү зохиомол зүйлсээр панз үсэргэн, ард түмний эсрэг хууль тогтоомж шургалуулан, «шулмыг ангуучлахаа» хүчтэй болгож, америкийн нийгэмд жилээс жилд нэмэгдэж байгаа хямрал, арьсны үзлийн үндсэн дээр гарч буй мөргөлдөөн, ард олны бусад тэмцлийг «олон улсын коммунизм өдөөн турхирч», «гадаадаас импортолж байна» гэж бэртэгчин этгээд, түүний дотор цэргийн хүмүүст ятгаж байна. Тиймээс тэдгээрийг дарахад ямар ч арга хэмжээ авахаас буцахгүй, «улааны үймээн дэгдээгч», «коммунист ажил цалгардуулагчдыг» огт хайрлахгүй байх хэрэгтэй гэнэ. АНУ-ын арми, флотын нийт бүрэлдэхүүнд ийнхүү нөлөөлөх нь америкийн ихэнх цэргийн албан хаагч хүн амын хөдөлмөрч давхаргынхнаас гаралтай боловч өөрийн ангиас удаан хугацаагаар хөндийрсөн, хахуульдан авах системийн улмаас ялзрахад хүргэдэг байна. Пентагоныхон армийн залхаан цээрлүүлэх бүх системийн хүчээр цэргийн албан хаагчдыг хайр найргүй дарж, тэднийг дуулгавартай мэргэжлийн хөлсний этгээд болгодог байна. АНУ-ын зэвсэгт хүчин нь империалист аливаа армийн адил ард түмний эсрэг залхаан цээрлүүлэгч цэрэг, хөдөлмөрчдийн заналт дайсан, түрэмгийлэл, дээрэм тонуулын аюултай зэвсэг юм.

	Сүүлийн жилүүдэд Зөвлөлт Холбоот Улс, социалист бусад оронд хүний эрхийг хамгаалах хуурамч шалтгаар өрнөдөд суртал нэвтрүүлгийн өргөн кампани нэн хүчтэй явагдаж байна. Ингэхдээ өөрөөр сэтгэгчдийг мөрдөн хавчиж жирийн хүмүүсийг дарж байгаа мэт зүсэн зүйлийн гүтгэлэг тарааж байна. Энэ худал хуурамч суртал нэвтрүүлгийн төв нь Вашингтон, түүний олон нийтийн мэдээлэл, «сэтгэл зүйн дайны» хэрэгсэл, юуны өмнө коммунизмын эсрэг, зөвлөлтийн эсрэг суртал нэвтрүүлгийг дагнан явуулдаг олон улсын харилцааны газар юм. АНУ-д өөрт нь негрүүд, индианчууд, бусад «өнгөт» арьстныг зөвхөн америкийн үндсэн хуульд заасан хүний наад захын эрхийг эдлүүлэхийг шаардсаны төлөөнөө цэргүүд буудаж байгаа атал харийн оронд хүний эрхийг хамгаалах тухай Вашингтоны улс төрийн бодлоготнууд, тэдний гар хөл бологчид ямар ичгүүр сонжуургүй ярина вэ? НҮБ-д АНУ-аас сууж байсан албан ёсны төлөөлөгч Янгийн хэлснээр Америкт өөрт нь улс төрийн үзэл бодол, милитаризмын эсрэг тэмцсэн эрх баригч бүлгийнхний бодлогыг зөвшөөрөөгүйн улмаас өдий төдий хүн гянданд хоригдож байгаа атал Зөвлөлт Холбоот Улсад «өөрөөр сэтгэгчдийг мөрдөн мөшгөдөг» мэтээр ярьж байна.

	АНУ-ын зэвсэгт хүчнийг хөдөлмөрч ард түмний эсрэг ард түмэнд харш хөрөнгөтний төрийн бусад бүх зэвсгийн адил өргөн хэрэглэж байгаа нь хөрөнгөтний ардчиллын халхавчийн цаана жинхэнэ эрх чөлөөг хайр найргүй нухчин дарах хамгийн хүнлэг бус систем ямагт нуугдаж байдаг тухай дүгнэлт түүхэн үнэн болохыг илт нотлон харуулж байна.


ДОЛООДУГААР БҮЛЭГ : ХОЁРДУГААР ФРОНТ НЭЭХ ХҮРТЭЛХ ЗАМ

	Гавайн олтиргийн Оаху гэдэг нэг арлын өмнөд эрэгт салхи, далайн шуурганаас сайтар хамгаалагдсан өргөн тохой бий. Эргийн нь байгаль үзэсгэлэнтэй, зангуу хаях тохиромжтой газартай, үлэмжийн сайхан элсэн хаялгатай учир түүнийг Сувдан тохой буюу англиар Пёрл-Харбор гэж нэрлэжээ.

	1898 онд АНУ Гавайн арлыг эзэлж, колонио болгоход Пёрл-Харбор Номхон далай дахь америкийн флотын нэг гол бааз болжээ. Түүнийг хавсарган нэгтгэхээс бүр арван жилийн өмнө америкийн худалдаачид флотод зориулсан нүүрсний ба засварын станц барих «онц эрхийг» нутгийн хатан хаанаас худалдан авчээ. Тэгээд зогсоол, агуулах барьж, гавайн нийслэл Хонолулу хот хүртэл төмөр зам тавьжээ. Арлыг эзэлсний дараа Пёрл-Харборт бүр их барилга барих болов. Энд цэргийн яамны хөлөг онгоцны засварын том үйлдвэр, завод, агуулах, нисэх онгоцны хэдэн том буудал барьжээ.

	Пёрл-Харбор, Хонолулуд өдий төдий штаб, цэргийн хотхон туршлагын талбай, сургалтын төв, флотын багийнхан байрлажээ. 1939 оны есдүгээр сарын 1-нд фашистын Герман Польшид итгэл эвдэн довтолж, дэлхийн хоёрдугаар дайн эхлэх үед Пёрл-Харборын офицеруудын зоогийн газарт жаз хөгжим хангинаж, Хонолулугийн гудамж гэрлэн чимэглэлээр туяарч, нүд гялбам цагаан форм, өмдтэй усан цэргүүд гудамж, цэцэрлэгээр сэлгүүцэж байв.

	Европт байлдаан үргэлжилж, гитлерийн түрэмгийлэлд шинэ шинэ орон хэлмэгдэж байлаа. Германы бөмбөгөнд өртсөн байшингууд нурж шатан, гестапогийн гянданд хүмүүс үхэж үрэгдэж байв. Америк улс энэ тухай зөвхөн сониноос унших юм уу, радиогоор сонсож байв. Төвийг сахих халхавчийн ард нуугдсан америкийн капитал өөртөө ашигтай байдлыг ашиглан сүүлийн хэдэн жилд АНУ-ыг сүйрүүлсэн хатуу хямралын уршгийг даруй эцэс болгож, үйлдвэрлэлээ өргөжүүлэн дэлхийн нэгдүгээр дайны үеийнх шиг ашиг хонжоо ихтэй худалдаа дайтаж буй орнууд, бүх дэлхийтэй хийхээр тооцоолж байв. «Европыг бүхэлд нь хамарсан түймэр нь манай (америкийн, Ред.) эдийн засагт олон талаар нөлөөлж, олон салбарт тусна. Дайны зорилгод шаардлагатай бараа үйлдвэрлэж байгаа аж үйлдвэрийн тэр салбарууд хамгаас илүү хожих нь мэдээж21» гэж тэр өдрүүдэд Вашингтон, Чикаго, Нью-Йорк, Балтиморын болон бусад хотын сонинд илэн далангүй бичиж байлаа.

	АНУ-д хүчинтэй байсан «төвийг сахих тухай хууль» (тэр хуулийг конгресс 1935 онд баталжээ) дайтаж буй аливаа оронд туслахыг хориглосон байв. Энэ нь ч түрэмгийлэгчдэд ашиг завшаан болжээ. Вашингтоныхон «Зоригтойхон шиг ажиллаад бай, та нарт бид саад хийхгүй»22 гэж хэлж байгаа юм шиг байв гэж америкийн түүхч М. Жонсон тэмдэглэжээ.

	Энэ хууль Америкийн том капиталд ч ашигтай байлаа. Америкийн корпорацууд өөрийн салбар, харьяат пүүс, олон улсын картелийн түншүүдээ ашиглан, гурав дахь этгээдээр дамжуулан дайтаж буй гүрнүүдэд бүтээгдэхүүнээ борлуулж байв. Нууц худалдаа «бэрхшээлтэй» гэдгээр шалтаг заан нэмэлт ашиг авч асар их хонжоо олж байлаа.

	АНУ-аас Европт бөөн бөөнөөр нийлүүлж байсан цэргийн бараа тус орны эдийн засагт том түлхэц болж байв. Тийнхүү эдийн засаг нь хөрөнгөөр эсгэсэн юм шиг дорхноо хүч тэнхээ авч эхэллээ.

	Гитлерийн цэргийн машин Өрнөд Европын тэн хагасыг хэдийнээ дараад, английн хотууд германы бөмбөгөнд шатаж, Бельги, Голланд, Франц унаж байхад Уоллстритийн банкны эзэд, ган, хими, нефть автомашины болон Америкийн бусад «хаад» түргэн нэмэгдэж байгаа ашиг хонжоогоо тоолж, нэмэлт хөрөнгө оруулж, үйлдвэрлэлээ өргөтгөн, шинэ шинэ завод, хөлөг онгоцны засварын газар, уурхай барьж байв. Тэнгэр огт бүрхэхгүй мэт тэдэнд санагдаж байлаа.

	Тэр үед АНУ-д улс төрийн харгис бодлоготон, илэрхий фашистууд, «большевизмын эсрэг ариун дайныг» тунхаглагчид «том баячуудтай» үйл ажиллагаагаа нэгэн хударгад улам хүчтэй өрнүүлж байв. Тэд Англи болон бусад оронд харгис бүлгийнхэнтэй бат холбоо сүлбээ тогтоогоод, германы фашизмын түрэмгийллийг Дорно зүгт Зөвлөлт Холбоот Улсын эсрэг эргүүлэхийг дээд зэргээр чармайх болов. Социализм, дэлхий дахины хөдөлмөрчдийн улсыг үзэн ядах үзэлд балайрсан тэд сая сая ард түмний эрх ашгаас шууд урван тэрсэлж, гитлерчүүд, тэдний гар хөл бологчдын гараар ЗСБНХУ-ыг бут ниргүүлж, коммунист, ажилчны өсөн өргөжиж байсан хөдөлгөөнийг дарж, дэлхийн эзэд болох гэсэн санаа бодол нь хэрэгждэг болоосой гэж өдрийн бодол, шөнийн зүүд болж байсан юм.

	Зөвлөлт Холбоот Улсын эсрэг нэгдмэл фронт байгуулах зорилгоор Гитлертэй найрамдлын хэлэлцээр байгуулах хэрэгтэй гэж Англи, Францыг ятгахыг шаардсан улс төрийн бодлоготны дуу хоолой 1939 оны эцсээр АНУ-д улам шаргуу сонстох болов. Фашист гүрнүүд Америкийн Нэгдсэн Улсад огт заналхийлээгүй мэтээр тэд нотолж байв. Эд бол сонины баян эзэн Маккормик, генерал Вуд, дээгүүр албан тушаалтай улс төрийн хэд хэдэн зүтгэлтэн байсан юм. Хожим төрийн нарийн бичгийн дарга болж энэ албан тушаалд байхдаа зөвлөлтийн эсрэг хэнээрхэл «хүйтэн дайныг» дэвэргэхийн тулд маш их зүйл хийсэн худалдаачин Жон Фостер Даллес энэ кампанид багагүй үүрэг гүйцэтгэжээ.

	АНУ-ын харгис бүлгийнхэн улс төрийн хоргомчлолынхоо жинхэнэ зорилтыг элдвээр нуун халхавчилж байсан «төвийг сахих» бодлого нь монополт капиталд бусдын зовлонгоор баяжих ард түмнээ мэхэлж, улс төрийн ухамсрыг нь дарах боломж олгожээ. Тус оронд зожгиргох санаа сэтгэл нэн хүчтэй байв.

	Өнөө үед хөрөнгөтний түүхчид, мэдээжээр юуны өмнө америкийн түүхчид ийм бодлогыг зөвтгөж, дэлхийн хоёрдугаар дайн дэгдээсэнд АНУ буруугүй, АНУ дайныг сэрэмжлэн зайлуулахын тулд бүхнийг хийсэн, энэ гамшигт зөвхөн түүхийн явцаар л татагдан орсон мэтээр нотлохыг оролддог юм. Иймэрхүү нотолгоо бодит байдалд нийцэхгүй тухай ярихын шаардлагагүй биз ээ. Дайны өмнөх жилүүдэд болон Европт дайн хэдийнээ болж байсан тэр үед Америкийн харгис бүлгийнхний бодлого нь нэг талаас «хувааж, захир» гэсэн зарчмаар ажиллаж, ардчилсан хүчинтэй тэмцэхэд фашизм, милитаризмыг ашиглан, хүн төрөлтний хамгийн заналт дайсныг юуны өмнө Зөвлөлт Холбоот Улсын эсрэг турхирах нөгөө талаас гол гол капиталист өрсөлдөгчдийн хоорондын тэмцлээс дээд зэргээр ашиг олж, хожим тэдэнд өөрийн болзлыг тулган хүлээлгэхэд чиглэж байв.

	1940 оны эх гэхэд Европын байдал юутай ч Америкийг түгшүүлж эхлэв. Фашистын цэргийн машин аварга том үйлдвэрлэл тээвэр, түүхий эдийн асар их нөөцтэй их хэмжээний нутгийг эзлэн аваад Нью-Йорк, Филадельфи, Балтимор, Бостон болон америкийн бусад хотод контор нь байсан олон улсын хүчирхэг картель, трест, банкнуудын эрх ашигт ноцтой заналхийлэх болов. Үүний улмаас гитлерийн Герман, фашист Италийн эсрэг дайтаж байсан орнууд, юуны өмнө Англитай ойртох хандлага АНУ-д ихээхэн хүчтэй болов. Энэ санаа бодолд америкийн капиталын эдийн засгийн ашиг сонирхол гол үүрэг гүйцэтгэв. Гэхдээ бий болсон нөхцөлд тэмцлээс хөндий үлдэх нь маш аюултайг ойлгож эхэлсэн бодитой сэтгэдэг америкчуудын нөлөөг орхиж болохгүй юм.

	1940 оны эцэс — 1941 оны эхээр АНУ-ын засгийн газар конгресс зожгиргох, хэрэг дээрээ илэрхий фашизмын тал барьсан чиг шугамын талынхантай ширүүн тэмцэл хийсний эцэст фашист түрэмгийллийн эсрэг дайтаж байсан орнуудад зэвсэг, байлдааны техник бусад материал зээлээр буюу түрээсээр өргөн нийлүүлэх лендлиз гэгчийн тухай шийдвэр гаргажээ. Юуны өмнө Англид их хэмжээний цэргийн хэрэгсэл бусад ачаа явуулжээ. Гэхдээ энд ч гэсэн америкчууд хамгаас түрүүнд өөрсдийн ашиг сонирхлыг л бодсон юм. Атлантын далай болон бусад районд гитлерчүүдийн дэгдээсэн усан доорх нэлэнхий дайнтай тэмцэхэд нь англичуудад туйлын шаардлагатай мина зөөгч эскадрын хуучин 50 хөлөг онгоцныхоо оронд АНУ Бермудын арал, Ямайка, Тринидач болон бөмбөрцгийн баруун хагас дахь британийн бусад эзэмшил дэх нэлээд хэдэн чухал баазыг удаан хугацаагаар ашиглах эрх олж авчээ.

	Тэр үед АНУ-ын улс төрийн төлөвлөгөөнд Европ, Атлантик төдийгүй, Номхон далай, ялангуяа түүний баруун хэсэг Алс Дорнод Азийн эрэг нэн чухал байр эзэлж байв. Энд америкийн капитал хил залгаа болон дараа нь нэлээд алсын нутгийг эзэнт улсдаа нэгтгэхийг санаархаж байсан Япон улстай ширүүн тэмцэл хийж байв.

	Японы харгис бүлгийнхний холын санаатай түрэмгий төлөвлөгөө, тэдний цэрэг дайны бэлтгэл дэлхийд хэнд ч нууц биш байв. Америкийн харгис хүчин энд ч өөртөө хонжоо гаргахыг хичээн японы санаархлыг өөрсдөдөө хэрэгтэй чиглэлд хандуулахыг эрмэлзэж байв.

	АНУ дэлхийн хоёрдугаар дайн эхлэхийн өмнө японы милитаризмыг Хятадад хувьсгалт хөдөлгөөнийг дарахад ашиглаж бас түүнийг Зөвлөлт Холбоот Улсын эсрэг түрэмгийлэлд турхирахыг хичээж байв. Тэгснээрээ японы империализмын сувьдаг сэтгэлийг нэлээд хугацаагаар хангаж, америкийн нөлөөний хүрээг эзлэн түрэмгийлэхээс нь тогтоон барьж болох байв. Чухам иймээс АНУ Хятадын талаар Японы булаан эзлэх ажиллагаанд саад хийгээгүйгээр үл барам, харин ч дэмжиж байв. Алс Дорнодод Зөвлөлт Холбоот Улсын эсрэг самурайн дайнчдын үйлдэж байсан түрэмгий ажиллагаанд (Хасан нуурын дэргэд, Халхын голд бусад нутагт) ч америкийн улс төр, цэргийн зарим зүтгэлтэн их найдлага тавьж байв.

	Ямар ч болов Япон, Зөвлөлт Холбоот Улсын хооронд дайн гарах тун боломжтой гэж тэр үед америкийн харгис бүлгийнхэн, цэргийн олон хүн итгэж байжээ. Энэ санааг жишээ нь АНУ-ын төрийн нарийн бичгийн дарга Уоллес дэмжиж Япон улс эрт орой алин боловч Зөвлөлт Холбоот Улсад довтолно гэж нотолжээ.

	Америкийн Нэгдсэн Улс Японтой идэвхтэй худалдаа хийж, түүнд стратегийн түүхий эд, юуны өмнө металл, төмөр, нефть, нефтийн бүтээгдэхүүн их хэмжээгээр нийлүүлж байв. Жишээ нь 1940 онд Япон улс АНУ-аас хэрэгцээт бүх нефтийнхээ 60 хүртэл хувь, нисэх онгоцны их хэмжээний бензин бусад төрлийн шатахуун авчээ. Дашрамд дурдахад Номхон далайн дайны эхэн үед нэн их үүрэг гүйцэтгэсэн японы нисэх онгоц тээгч хөлгийн нисэх онгоцнуудыг энэ бензинээр цэнэглэж байжээ.

	1941 оны зургаадугаар сарын 22-нд фашистын Герман Зөвлөлт Холбоот Улсад итгэл эвдэн халдан довтоллоо. Гитлерийн булаан эзлэгчдийг эсэргүүцсэн зөвлөлтийн ард түмний Аугаа их Эх орны дайн эхлэв. Дэлхийн хоёрдугаар дайн огт өөр шинжтэй болж, фашист түрэмгийлэгчид, тэдний хамсаатны эсрэг тулалдаж байсан орнуудын хувьд фашизмын эсрэг шударга дайн болов.

	Америкийн эрх баригч бүлгийнхэн фашизмтай шууд тэмцэхийг яарсангүй. АНУ тэр үед хараахан зохих хүч бололцоотой болоогүй байсан болохоор ингэж чадахгүй байсан мэт хөрөнгөтний түүх судлалд нотолдог юм. Энэ нь яг тийм биш ээ. Америк улс бүр тэгэхэд том хүчээр байлдаан хийж болох цэргийн хүч нөөцтэй болоод байсан юм. АНУ-ын хуурай замын цэрэг есөн корпус, арван долоон байнгын дивизийг багтаасан хээрийн дөрвөн армиас (125 мянга гаруй хүнтэй) бүрдэж байв. Түүнээс гадна нөөц салбарууд, юуны өмнө үндэсний гварди олон цэрэгтэй байсан нь харьцангуй богино хугацаанд хориос доошгүй дивиз байгуулах бололцоо олгох байв. Америкийн армийн бие бүрэлдэхүүнийг хангалттай сургаж, дайн хийх орчин үеийн хэрэгслээр зэвсэглэсэн байв. АНУ капиталист ертөнцөд бүх ангиллын байлдааны хөлөг онгоцыг багтаасан, тэнгисийн явган цэргийн том хүч бүхий тэнгисийн цэргийн том флотын нэгийг эзэмшиж байв. Тэгэхэд хуурай замын цэргийн бүрэлдэхүүнд орж байсан агаарын цэргийн хүчин, орчин үеийн нисэх онгоцоор зэвсэглэж бэлтгэгдсэн нисэгчидтэй болсон байв.

	Социализм, түүний тугч Зөвлөлт Холбоот Улсыг үзэн яддаг бүлгийнхэн Вашингтоны бодлогыг төлөвшихөд их нөлөөлж байв. Тэр үеийн улс төрийн том зүтгэлтний нэг Ж. Дэвисийн хүлээн зөвшөөрснөөр АНУ-д «Гитлер Оросыг ялахыг мөрөөддөг, Зөвлөлүүдийг тэгтлээ үзэн яддаг томоохон бүлэг хүмүүс байжээ». Зөвлөлтийг эсэргүүцэгч энэ хорт этгээдүүд гитлерчүүдийн амжилт болгонд хөөр бах болж тэднийг зөвлөлтийн ард түмнийг амархан ялаасай гэж ерөөж байв. ...Герман улс тун завгүй байна. Оросыг гурван сараас илүүгүй хугацаанд бут ниргэж магадгүй» гэж зөвлөлт-германы фронтын байлдааны эхний өдрүүдэд АНУ-ын цэргийн яамны сайд Г. Стимсон бичиж байв. Тэнгисийн цэргийн яамны сайд Ф. Нокс түүнийг давтан «Оросуудыг дарахад Гитлерт зургаан долоо хоногоос - хоёр сар шаардагдана» гэжээ.

	Зөвлөлт Холбоот Улстай Герман мөргөлдсөний дүнд дэлхийн хүчирхэг хоёр гүрэн бие биеэ туйлдуулна тэгснээрээ америкийн эдийн засаг, АНУ дэлхийд ноёрхохын төлөө тэмцэхэд нэлээд таатай нөхцөл, хэтийн төлөв бий болгоно гэж горьдож нарийн тооцоо хийж байсан этгээдүүд Америкт цөөнгүй байв. Хожим АНУ-ын ерөнхийлөгч болсон Гарри Трумэний хэлсэн «Герман дийлэхийг бид харвал Орост туслах, Орос нь дийлж байвал бид Германд туслах хэрэгтэй, тэд аль болохоор их алалцаж байг» гэсэн хүнийг үзэн ядсан үг тэгэхэд дэлхий нийтэд тодорхой болсон юм.

	Бараг нийт Европын нөөц хүчийг өөртөө зориулсан фашист улсуудын эвсэлтэй Зөвлөлт Холбоот Улс хэрэг дээрээ ганцаархнаа тулалдахдаа дайны эхний саруудад ихээхэн бэрхшээл амсаж байв.

	АНУ-д гитлерийн булаан эзлэгчдийн эсрэг зөвлөлтийн ард түмний тэмцэлд бүх хүн сэтгэл амарлингуй хандаагүй нь мэдээж. Америк нийгэмд түүний дотор улс төрийн зарим зүтгэлтний дотор нацизмыг үнэхээр эсэргүүцэгчид цөөнгүй байв. Тус оронд дэвшилт хүчин нэлээд байлаа. Бүр Гитлерийн Герман ЗСБНХУ-д халдан довтлох өдөр америкийн коммунистууд фашизмтай тулалдаж байсан бүх хүчнийг гитлерийн эсрэг эвсэлд нэгтгэхийг уриалж, фашизмыг эсэргүүцэгч бүх хүчинтэй эв санаа нэгтгэх хөдөлгөөн өрнүүлэхийн төлөө идэвхтэй тэмцэж байв.

	Дэлхийд бий болсон нөхцөл байдал нь түрэмгийлэлд хэлмэгдсэн Зөвлөлт Холбоот Улс, бусад оронтой өрнөдийн гүрнүүд үйл ажиллагаагаа нэгтгэхийн чухлыг шаардаж байв. Сая сая хүмүүсийн хувь заяа төдийгүй, өөрсдийнх нь хувийн эрх ашиг эргэлзээтэй болсон бөгөөд гитлерчүүдийг цаашид өөгшүүлэх нь Америкийн Нэгдсэн Улсад өөрт нь нөхөшгүй хохирол учруулж болзошгүйг америк, английн удирдагчид, юуны өмнө АНУ-ын ерөнхийлөгч Франклин Д. Рузвельт мэджээ.

	Хэт барууны зүтгэлтнүүдийн урьд ч хортой байсан зөвлөлтийг эсэргүүцэх үзэл бодлыг бүрэн дэмждэггүй байсан ерөнхийлөгч Рузвельт, түүний ойрын хамтран зүтгэгч зарим хүн Зөвлөлт Холбоот Улстай ойртох чиг бодлого явуулж, хамтран ажиллах, харилцан туслах бодлогын төлөө тэмцэж байв. Гагцхүү ЗСБНХУ, зөвлөлтийн ард түмэн, түүний зэвсэгт хүчин дайны явцыг өөрчилж гитлерийн цэргийн машиныг зогсоон ухрааж, устгаж чадахаас бодитой хүчир зүйл, зөвлөлт-германы фронтын хэрэг явдлын даамжралаас Европ болон дэлхий дахины цаашдын хувь заяа шалтгаална гэдгийг тэд ойлгож байв. Үүний дүнд АНУ-ын засгийн газар эцсийн бүлэгт Зөвлөлт Холбоот Улсад туслах, ленд-лизийн тухай хуулийг түүнд хамааруулах шийдвэр гаргасан юм.

	Гитлеризмийн эсрэг тэмцэлд АНУ-ын оруулсан энэ хувь нэмрийг өнөө үед өрнөдийн суртал нэвтрүүлэг элдвээр дөвийлгөхийг хичээж байна. Америкийн болон бусад орны зарим түүхч бүр ленд-лизийн шугамаар бараа нийлүүлж байсан нь Зөвлөлт Холбоот Улсыг ялангуяа дайны эхний шатанд аварсан мэтээр олон нийтийг үнэмшүүлэхийг оролдож байна. Тухайлбал, Гитлерийн ялагдсан нь «Америкийн нөөц, америкийн ой ухаантай» холбоотой гэж америкийн профессор Л. Лафорте нотолж байна. АНУ-д хэвлэгдсэн «Пёрл-Харбор» гэдэг номыг зохиогч адмирал Г. Уоллин бичихдээ, «Америкийн эдийн засгийн бүх нөөц 1941 оноос түрэмгий гүрнүүдийг ялах эрх ашгийн үүднээс ажиллаж ялалтыг хангасан» мэтээр бичжээ. Ялалтад Зөвлөлт Холбоот Улсын оруулсан хувь нэмэр «америкийнх шиг жинтэй биш» тэгэхдээ цэргийн болон бусад бараа нийлүүлэлт, өөр тусламж америкийн энэ хувь нэмрийг онцгой жинтэй болгож байсан мэтээр түүхч Р. Леки «Америкийн дайн» номдоо нотолжээ.

	Иймэрхүү баталгаа огт дэмий болохыг нотлохын шаардлагагүй биз ээ. Бүр дайн дууссаны дараа АНУ-ын Коммунист Намыг үндэслэгчийн нэг, томоохон түүхч эрдэмтэн Уильям Фостер энэ талаар бичихдээ «Оросууд гаднаас зарим тусламж авч байсан нь мэдээж. Америкийн Нэгдсэн Улс Орост ленд-лизээр цэргийн материал илгээж байсан ч тэр нь Зөвлөлт Холбоот Улсын цэргийн материалын жилийн үйлдвэрлэлийн дөнгөж 4 орчим хувь болж байв23» гэжээ.

	Зөвлөлтийн зэвсэгт хүчин дайны жилүүдэд АНУ, Англиас 9,6 мянган их буу, 10,8 мянган танк, 18,7 мянган нисэх онгоц авчээ. Энэ нь дайны хүнд бэрх жилүүдэд тодорхой тусламж байсан нь мэдээж. Гэхдээ энэ нь фашистын германы цэргийн машины хүчирхэг хуягт нурууг нуга дарахад манай оронд шаардагдаж байсан байлдааны асар их техникийн тун ялимгүй хэсэг байсан юм. Дайны жилүүдэд Зөвлөлт Холбоот Улсад фронтод зориулан 488 мянган их буу, 104 мянган танк, их бууны өөрөө явагч суурь, 137 мянган байлдааны нисэх онгоц үйлдвэрлэжээ24. Өрнөдөөс байлдааны техник нийлүүлж байсан нь шийдвэрлэх ач холбогдолтой мэт нотлох нь огт явуургүйг энэ тоо баримт тод гэрчилж байна. Шатахуун, хүнс болон бусад бараа нийлүүлэлтийн талаар иймэрхүү санаанаас зохиосон зүйл ч мөн бодит байдалд хавьтахгүй юм.

	АНУ ленд-лизийн тухай хуулийг ЗСБНХУ-д хамааруулах, янз бүрийн материал зэвсэг нийлүүлэх тухай шийдвэр гаргахдаа, энэ нь хожим улс төрийн багагүй үүрэг гүйцэтгэж болох юм гэсэн холыг санаатай тооцоо боджээ. 1973 онд АНУ-д хэвлэгдсэн «Орост үзүүлсэн тусламж 1941—1945 он» номыг зохиосон америкийн түүхийн профессор Ж. Херринг: «Хэрэв америкийн эрх ашигт нийцээгүй л бол АНУ тэдэнд туслахгүй байсан гэдэг баримтыг оросууд маш зөв ухаарчээ. Оросуудын хүлээсэн хохирол, Германыг бут ниргэхэд оруулсан хувь нэмэр ленд-лизийг бүрэн нөхсөн юм гэж тэд үзэж байсан нь үндэстэй» гэж хүлээн зөвшөөрчээ.

	1941 оны зун, намар зөвлөлт-германы фронтод хүнд ширүүн байлдаан болж байхад Номхон далайд дайны үүл улам хуралдаж байв. Берлин-Ром-Токиогийн түрэмгий тэнхлэгт идэвхтэй оролцож байсан империалист Япон өөрийн хавь бүсэд түрэмгийлэл дэгдээхээр шийдэмгий бэлтгэж байв. Энэ дайны гол чиглэл нь Зөвлөлт Холбоот Улсын Алс Дорнодын нутгийн эсрэг түрэмгийлэл байх болно гэж АНУ, Английн харгис хүчин бас тооцоолж байв. Америкийн Нэгдсэн Улсад ойрын ирээдүйд Японы халдлагаас айх юмгүй гэж засгийн газрын бүлгийнхнийг дипломатууд ятгаж байв. Тэд огт алсын хараагүй байсныг цаашдын үйл явдал нотолсон юм.

	Америкийн Нэгдсэн Улсад «айх юмгүй» гэсэн сэдвийг японы эрх баригч бүлгийнхэн ч овжин дэмжиж байв. Энэ үед Японы засгийн газар, «үйлдвэр, худалдааны» болон цэргийн өдий төдий төлөөлөгчид японы эрх баригч бүлгийнхний АНУ-ын талаарх бодлого «энх тайвныг эрхэмлэсэн, найрсаг» шинжтэй гэж Цагаан ордныг үнэмшүүлэхийн тулд багагүй зүтгэл гаргаж байв.

	Японы улс төр, цэргийн удирдлага Зөвлөлт Холбоот Улсад халдан довтлох төлөвлөгөөг үнэхээр идэвхтэй боловсруулж байв. Тэд Зөвлөлт-Японы хил дээр эзлэгдсэн Манжуурт өөрийн хуурай замын хамгийн сайн бэлтгэгдсэн армийн нэг Квантуны армийг байлгаж, их хэмжээний байлдааны техник, нисэх хүчнээ бөөгнөрүүлээд байв. Японы империализм ЗСБНХУ-ын эсрэг дайнд орохын тулд зөвлөлт-германы фронтод гитлерийн цэрэг шийдвэрлэх амжилт олохыг хүлээж байжээ. Гэвч энэ тооцоо бүтэлгүй болов. Москва руу гитлерийн хийсэн давшилт сүйрч, дайсан асар их хохирол хүлээж, дайн сунжирсан нь дайны төгсгөл түрэмгийлэгчийн хувьд улам эргэлзээтэй болов. Тэгээд ч японы дээд командлал стратегийн санаа бодлоо үндсээр нь хянан үзэх шийдвэр гаргажээ. Тус орны зэвсэгт хүчин АНУ, Англи болон Ази, Номхон далайн сав газар дахь тэдгээрийн эзэмшлийн эсрэг дайнд бэлтгэх боллоо.

	Вашингтонд Японы төлөөлөгчид, америкийн удирдагчдын хооронд идэвхтэй хэлэлцээ хийж байх яг тэр үед 1941 оны арван нэгдүгээр сарын 26-нд Курилийн арал дээрх баазуудаас Японы флотын гол хүчин далайд нууцаар гарчээ. Тэд дорно зүг, далайн чанад руу америкийн чигт хөдөлсөн байна. Эскадрын бүрэлдэхүүнд нисэх онгоц тээгч зургаан хөлөг багтаж байсан нь 350 гаруй байлдааны нисэх онгоцтой байв. Тэдгээрийг шугамын хөлөг онгоц, крейсер хөлөг, эскадрын мина тээгч хөлгүүд халхалж байв.

	Японы хөлөг онгоцнууд арван хоёрдугаар сарын 7-ны шөнө Гавайн аралд нууцаар дөхөж очив. Энэ үед Пёрл-Харборт америкийн флотын 90 гаруй байлдааны хөлөг онгоц байсан нь Номхон далайд байсан бараг бүх үндсэн хүчин байв. Баазын бүр төвд нь АНУ-ын тэнгисийн цэргийн хүчний манлай, түүний цохилтын гол хүчин болсон «Пенсильвани», «Аризона», «Техас», «Юта», «Калифорний», «Вест Вирджини», «Оклахома», «Невада», «Мэриленд», «Теннесси» гэдэг шугамын хөлөг онгоцнууд зогсож байлаа. Түүний цаахна «Хелина», «Хонолулу, «Ралей» гэдэг хүнд крейсер хөлөг, эскадрын мина тээгч хөлөг, шумбагч хөлөг, хөвөгч бааз байв. «Пёрл-Харборт байсан хөлөг онгоцнуудын ихэнх нь засвар хийхийг хүлээж байсан бөгөөд багийнхны орон тоог цомхотгож, харуул манаад бараг үгүй байв.

	Америкчууд Гавайд томоохон нисэх хүчинтэй байсан нь армийн болон флотын нисэх онгоцны буудал, нисэх онгоцны зогсоолд 600-гаад байлдааны нисэх онгоц байжээ.

	Пёрл-Харбор дахь америкийн флот, цэрэг ээлжит ням гарагийг зугаацан цэнгэж өнгөрөөхөөр бэлтгэж байв. Үүний өмнө зогсоолд байсан хөлөг онгоцнуудаас эрэг рүү бараг 10 мянган тэнгисчнийг чөлөөгөөр явуулжээ. Хөлөг онгоцны дарга нар, ахлах туслагчийн бараг гуравны хоёр нь мөн олон офицер, ахлагч, түрүүч эрэгт гарсан байв.

	Жижүүрийн алба бараг хийхгүй, харуул манааны ээлжийг тэгсхийгээд өнгөрөөж байв. Нисэх онгоцны буудлуудад бүх нисэх онгоц хучаастай, галт хэрэгсэл нь битүүмжилсэн агуулахад байв. Радио локацын төхөөрөг зөвхөн шөнө ажиллаж, өглөөний 7 цагт ээлжийн ажлаа дуусгадаг байсан бөгөөд агаараас тагнах ажлыг туйлын тааруу хийж, агаарын довтолгооноос эсэргүүцэн хамгаалах систем нь нарийн зохион байгуулалтгүй байв.

	Гавайд олон Япон хүн аж төрдөг байв. Тэдний олонх америк генерал, адмирал, ахлах офицерын зарц хийж, дэлгүүр, зоогийн газар, бар, зуушны газар, үсчин, гоозүйн зэрэг үйлчлүүлэгчид нь голдуу америкийн цэргийн албан хаагч, тэдний гэр бүлийн гишүүд байсан газар ажиллаж байв. Инээд алдсан, эелдэг дүртэй энэ япончуудын ихэнхийг наран мандах орны тагнуулын байгууллага элсүүлсэн байжээ. Тэд тагнуул хийж, цэрэг, хөлөг онгоц, тээвэр холбоог ажиглаж байв. Бусад нутгийн адил Пёрл-Харборт Японы мэргэжлийн тагнуулч, суурин тагнуул цөөнгүй байв. Тэд америкийн цэрэг, флотын бүх амьдрал, байлдааны бэлэн байдлыг байнга мэдэж, тэдгээрийн болон агаарын довтолгооноос эсэргүүцэн хамгаалах хэрэгслийн байрлал, Пёрл-Харбор ба бусад нутаг дахь мэдээлэх системийн тухай нарийн мэдээ авсан байв.

	Японы тэнгисчид, нисэх онгоц тээгч хөлөг онгоцны нисэгчид Пёрл-Харбор дахь бүх бай, байгууламж, баазад очих, түүнээс гарах зам, нислэгийн горим зэрэг ажиллагааг нь хөнгөвчилсөн бусад олон зүйлийг бүр урдаас няхуур судлах боломжтой байжээ.

	Пёрл-Харборт төдийгүй, цэргийн бусад бүх бааз, гарнизон, анги, штабуудад гайхалтай ажиг түжиг, санаанд багтамгүй амарлингуй байсан тухай америкийн хэвлэлд хожим нь олонтоо бичих болно.

	Японы эскадр, Курилийн арлаас Гавайд 10 хоногийн дотор очжээ. Япончууд бүрэн далдалж чадсангүй. Хөлөг онгоцнууд явж байгааг илрүүлсэн тухай өдий төдий мэдээ америкийн командлалд ирсэн боловч түүнийг онцгой ач холбогдолтойд үзсэнгүй. Түүгээр ч барахгүй Пёрл-Харборын шумбагч хөлөг онгоцны довтолгооноос хамгаалах бүсэд харуулын алба гүйцэтгэж байсан америкийн мина тээгч «Уорд» гэдэг хөлөг онгоц тэнд арван хоёрдугаар  сарын 6-ны үдэш үл мэдэгдэх шумбагч хөлөг онгоц байсныг илрүүлжээ. Илрүүлсэн хөлөг онгоц дуудах дохионд хариу өгөөгүй бөгөөд энэ районд америкийн шумбагч хөлөг онгоц байх ёсгүй учир «Уордын» дарга дайсны хөлгийг довтолж живүүлжээ. Болсон явдлын тухай флотын штабт илтгэсэн боловч энэ тод баримтыг тэнд хэн ч сонирхоогүй байна. Живсэн хөлөг онгоц нь Пёрл-Харборт дөхөж ирсэн Японы жижиг шумбагч хөлөг онгоцны нэг байсан нь хожим тодорхой болсон юм.

	1941 оны арван хоёрдугаар сарын 7-ны ням гараг. Гавайн аралд үүр цайж байв. Токио дахь Японы тэнгисийн цэргийн хүчний ерөнхий штабын радио станц хэдэн цагийн өмнө эфирт цахилгаан утас дамжуулсныг америкчуудаас хэн ч мэдээгүй байв. Тэр цахилгаан утсанд «Тора! Тора! Тора!» гэсэн гуравхан үг байв. «Тора» гэдэг нь японоор «бар» гэсэн үг юм. Энэ нууц гурван үгийн утгыг зөвхөн дээд удирдлага, Пёрл-Харборт дөхөж очсон эскадрын командлал мэдэж байв. Энэ бол Гавай дахь америкийн флотыг дайрах тушаал байв. Япон улс америкийн эсрэг дайн эхэлжээ.

	Японы нисэх онгоц тээгч хөлөг онгоцнуудаас 200-гаад нисэх онгоц тушаал аван агаарт хөөрөв. Тэд байлдааны жагсаалаар Пёрл-Харборыг чиглэв.

	Өглөөний 6 цаг 55 минутад Оаху арал дээрх агаарын тагнуулын нэг харуулын оператор алсад нисэх онгоцнууд нисэж явахыг дуу шингээгчийн чихэвчээрээ сонсжээ. Түүний мэдээг штабт дамжуулсан байна. Жижүүрийн офицер илтгэлийг сонсоод утсаа тайван тавьжээ. Энэ үед Оахугаас холгүй тэнгист америкийн нисэх онгоц тээгч гурван хөлөг онгоц сургууль хийж байсан тухай мэдээ түүнд байжээ. Эдгээр хөлөг онгоцны нисэх онгоцнууд агаарт хөөрсөн хэрэг гэж жижүүр бодсон байна.

	Түдэлгүй Пёрл-Харборын тэнгэрт олон арван хүчирхэг дэлбэрэлтийн гал туяарав. Зогсоол, тэнд байсан хөлөг онгоцнууд руу японы торпедо харвагч, бөмбөгдөгч нисэх онгоцнууд дараа дараалан дайрч байв. Нисэгчид, жолоо баригчид байгаа нарийн мэдэж байв. Онгоцыг нь унагасан нэг нисэгчээс байлдааны газрын зураг олджээ. Тэр зураг дээр Пёрл-Харбор дахь америкийн флотын бүх хөлөг онгоц тэр өдөр хаана зогсож байсныг нарийн тэмдэглэсэн байв. Дайсны дайралт гэнэт болсон учир америкчууд огтхон ч эсэргүүцэж чадсангүй. Нисэх онгоцны буудлуудад байсан олон арван онгоцноос зөвхөн гурван онгоц агаарт хөөрчээ. Зенитийн их буу маш хожигдож буудсан бөгөөд замбараагүй галлаж байв. Агаарын довтолгооноос эсэргүүцэн хамгаалах олон хэрэгсэл ажилгүй болжээ. Нисэх онгоц, зогсоол шатаж, агуулах дэлбэрч, тэнгэрт бөөн утаа бүрхжээ.

	Зогсоол ба тэнд байсан флотын байдал бүр аймшигтай байв. Шугамын 10 хөлөг онгоцны тавыг нь дор нь живүүлж, дөрөв нь хүнд гэмтэж шатаж байв. Крейсер, мина тээгч хөлгүүд гэмтэж живсэн байв. Бөмбөгний хагас нь хөвөгч засварын газар унажээ. Хөвөгч засварын газрууд живсэн буюу байсан хөлөг онгоцнуудынхаа хамт хөмөрсөн ажээ.

	Өглөөний есөн цагийн орчимд Пёрл-Харборыг хоёр дахь удаагаа дайрав. Дайралтад 140 нисэх онгоц, голдуу бөмбөгдөгч онгоцнууд оролцов. Зогсоолд байсан хөлөг онгоцнууд, нисэх онгоцны буудлуудад дахин цохилт өгөв. Хорин минутын дараа японы нисэх онгоцнуудын гурав дахь дайралт эхэлж, аврах ажил хийж, түймрийг унтраан хэлмэгдэгсдэд туслахыг оролдож байсан хүмүүсийг бууджээ.

	Агаараас хөлөг онгоцнуудыг дайрахын хамт Пёрл-Харборт том шумбагч хөлөг онгоцоор хүргэсэн жижиг шумбагч хөлөг онгоцнууд довтлов. Гэхдээ тэдгээрийн ихэнх нь дайралт хийх районд хүрч чадаагүй учир эсрэг этгээддээ дөмөгхөн хохирол учруулж чадаагүй юм.

	Америкийн нисэх онгоц тээгч «Энтерпрайз» хөлөг онгоц Оаху руу яаравчилж, түүнээс нисэх онгоцнууд агаарт хөөрөв. Гэвч эрэг дээр эх захаа алдсан байлаа. Дайсны нисэх онгоцыг саадгүй оруулсан Пёрл-Харбор, Хонолулу дахь зенитчид одоо өөрийн онгоцнууд руу ширүүн галлаж байв. «Энтерпрайзаас» Пёрл-Харбор луу түрүүлж дөхөж ирсэн арван найман нисэх онгоцны дөрвийг нь даруй сөнөөжээ.

	Өглөөний арван цаг гэхэд Пёрл-Харборт бүх юм дууссан байв. Дэлбэрэлтээр хуваагдсан «Аризона» шугамын хөлөг онгоц живжээ. «Калифорний», «Вест Виржини», «Юта» хөлөг хэрсэнгээрээ суусан байв. Хөмөрсөн «Оклахома» хөлгийн хар ёроол уснаас дорсойж, шатаж буй «Невада» хөлөг эрэг дээр хаягджээ. Зогсоолд онгоцны засварын газарт ч хөлөг онгоц, тээвэрлэгч шатаж байв.

	Америкийн нисэх хүчин хүнд хохирол хүлээв. Хикамфилд, Форд-айлендын нисэх онгоцны буудалд армийн нисэх хүчний бараг бүх нисэх онгоцыг устгажээ. Арван хоёрдугаар сарын 6-ны байдлаар Пёрл-Харборт байсан флотын гурван зуун нисэх онгоцноос зөвхөн 50 нисэх онгоц үлджээ.

	Япончууд ийм их хохирол учруулахдаа өөрсдөө бараг хохирол үзсэнгүй. Тэр өдөр Пёрл-Харборын тэнгэрт тэд 29-хөн нисэх онгоцоо алджээ. Америкийн хөлөг онгоцнуудад гэнэтийн цохилт өгсөн япончуудын эскадр бааздаа тайван буцсан байна.

	Пёрл-Харборт тэнгисчид, цэргийг хэдэн өдөр оршуулав. Гурван цаг халдахад энд 2638 хүн амь үрэгдэж, 1200 гаруй хүн шархаджээ. Америкийн флотын хохирол испани-америкийн дайн, дэлхийн нэгдүгээр дайныхтай нийлээд АНУ-ын тэнгисийн цэргийн хүчний хүлээсэн хохирлоос давж байв.

	Пёрл-Харборт хийсэн халдлагыг америкийн суртал нэвтрүүлэг «зэрлэгүүдийн халдлага» гэж нэрлэжээ. Энэ үг америкийн хэвлэлийн хуудаснаас олон жил салахгүй байлаа. Японы Хиросима, Нагасаки хотод атомын бөмбөг хаяхыг Вашингтоны хүний үнэргүй улс төрийн бодлоготон, генералууд тушаасан үед ч тийм байв. Гэтэл тэнд хэдхэн минутын дотор хэдэн арван мянган хүн амь үрэгдсэн билээ.

	Пёрл-Харборт болсон эмгэнэлт явдал нь түрэмгийлэгчийг олон жил өөгшүүлж, далдуур хуйвалдаж, бусад ард түмний эсрэг гэмт хэрэгт турхирч байсны төлөөс юм. Вашингтон дахь дээгүүр албан тушаалтай харгис үзэлтнүүдийн хутган үймүүлэх, адал балмад явууллагын төлөөнөө америкийн жирийн хөвгүүд амь насаа алдаж, цусаа урсгажээ.

	Японы эхэлсэн байлдааны ажиллагаа АНУ-ын эрх баригч бүлгийнхний Номхон далайн талаарх бүх төлөвлөгөөг будилуулж шинэ шийдвэр яаралтай эрж сүвэгчлэх, цэргийн машин, нийт орноо шинэ зам руу эргүүлэхэд хүргэжээ. Япончууд идэвхтэй байлдаж эхэлсэн тухай мэдээ Цагаан ордонд дараа дараалан ирж байв. Япончууд Гуам, Уэйк, Мидуэй арал дээрх америкийн бааз, флотын хүчнийг дайрч, Малайд байлдаж эхэлж, Филиппинд цөмрөн орж, Хонконгт дөхөж очжээ. Номхон далай дахь их дайны түймэр өргөжиж байв.

	1941 оны арван хоёрдугаар сарын 8-нд АНУ-ын конгресс Японд дайн зарлах шийдвэр гаргав. Ерөнхийлөгч Рузвельт ард түмэндээ хандаж, улс орноо хамгаалахыг уриалав. АНУ-д бүх нийтийн дайчилгаа зарлав. Олон мянган хүн цэргийн албанд сайн дураараа бүртгүүлжээ.

	Японы эсрэг дайнд АНУ-ын дараа Англи, түүний хойноос Канад, Австрали, дараа нь Номхон далайд колони ихтэй байсан Голланд, мөн бусад орон оров. Дайсан ч хүчээ дайчлав. 1941 оны арван хоёрдугаар сарын 11-нд Америкийн Нэгдсэн Улсад Герман, Итали хоёр дайн зарлав.

	Дайнд АНУ орсноор гитлерийн эсрэг эвслийг байгуулах үйл явц дуусав. Фашистын булаан эзлэгчдийн эсрэг тэмцэхээр нийлсэн улс түмний хүчирхэг холбоо бий болов.

	«Тэнхлэгийн» түрэмгий гүрнүүд итгэл эвдэн, гэнэт халдан довтолсныхоо дүнд олж авсан тодорхой давуу талаа ашиглан байлдааны ажиллагааны хурдцаа нэмэгдүүлж байв. Тухайлбал, Атлантикт гитлерийн нисэх хүчний ажиллагаа хүчтэй болж, шумбагч хөлөг онгоцны идэвх нэмэгдэж байлаа. Япончууд Номхон далайн сав газарт байлдааны өргөн ажиллагаа өрнүүллээ. Тэд хагас жилийн дотор их хэмжээний нутаг - Малай, Бирм, Тайланд, Индонези, Филиппин, английн томоохон бэхлэлт болсон Хонконг, Сингапур, Соломын болон бусад арал, АНУ-ын мэдэлд байсан Гуам, Уэйкийн чухал түшиц газрыг эзлэн авчээ.

	Ялангуяа Филиппинд АНУ-ын зэвсэгт хүчин хүнд ялагдал хүлээв. Дайн эхлэх үед колонийн энэ нутагт АНУ 120 мянгаад цэрэг, офицертой байжээ. Ихэнх хүчин нь америкийн офицер, генералуудын командлалд байсан орон нутгийн нэгтгэл ангиуд байв. Гэвч Манилын болон бусад зарим гарнизонд 20 мянгаад хүнтэй америкийн жинхэнэ цэргийн хороо, дивизүүд байв. Филиппин дэх зэвсэгт хүчнийг генерал Дуглас Макартур командалж байв. Армийн нэгтгэлүүд төдийгүй, Манилын ойролцоо Кавитэд байрлаж байсан АНУ-ын азийн флот гэгчийн хөлөг онгоцнууд ч түүнд захирагдаж байв.

	Америкийн командлал дайны эхний үед эдгээр хүчний тусламжтайгаар Номхон далайн баруун хэсэгт өөрийн байр суурийн аюулгүй байдлыг хангаж, дайсныг тогтоон барьж, дараа нь сөрөг давшилт эхлүүлэн, шийдвэрлэгч амжилт олохоор төлөвлөжээ. Гэвч хэрэг явдал Вашингтоны цэргийн департаментад төлөвлөснөөр өрнөөгүй юм.

	Байлдааны ажиллагааны бүр эхний өдрүүдэд японы бөмбөгдөгч болон дайрагч нисэх хүчний халдлагын дүнд америкчууд Филиппинд өөрийн бараг бүх байлдааны нисэх онгоцоо алджээ. Арван хоёрдугаар сарын 10-нд японы цэрэг Лусон арлын зүүн хойд хэсэгт бууж, бараг эсэргүүцэл үзэлгүй, өмнө зүг Манил руу хөдөлжээ. Японы эхний десантын дараа хоёр дахь десант арлын өмнөд хэсэгт буув: Америкийн анги, орон нутгийн нэгтгэлүүд байрлалаа хадгалж чадсангүй ухарч эхлэв. Арван хоёрдугаар сарын эцсээр Филиппиний нийслэл унав. Генерал Макартурын цэргийн үлдэгдэл эртнээс бэлтгэсэн, сайтар бэхлэн төхөөрөмжилсөн бэхлэлт байсан Батаан хойг руу ухрав. Манилын зогсоолд орох газрыг хаасан Коррегидор арлын хүчирхэг бэхлэлтүүд энэ районыг тэнгисээс халхалж байв. Энэ арлыг Номхон далайн энэ хэсэгт АНУ-ын томоохон түшиц газрын нэг гэж үзэж байв.

	Батааны төлөө байлдаан гурван сар үргэлжлэв. Америкийн анги филиппиний нэгтгэлүүд дайсны хэд хэдэн ширүүн дайралтыг няцааж япончуудад ихээхэн хохирол хүлээлгэжээ. Гэвч хэрэг дээрээ ямар ч тусламж сэлбэг хүч аваагүй, их хохирол үзсэн эдгээр цэрэг байрлалаа тогтоон барьж чадсангүй 1942 оны дөрөвдүгээр сарын 9-нд японы цэрэг хориглолтын фронтыг сэтэлж, Батаанд цөмрөн орж, америкчуудыг бууж өгөхөд хүргэв. Хэдэн мянган цэрэг, офицер, бүх анги нэгтгэлийн захирагчид олзлогдов. Ганцхан генерал Макартур олзлогдсонгүй. Бүр хоёрдугаар сарын эцсээр Филиппиний байдал сүйрлийн аюултай болоход америкийн командлагчийг тэндээс нууцаар гаргаж Австрали руу явуулжээ. Тэр үед энэ баримтыг маш их нууцалж байв.

	Батааны унаснаас хойш гурван долоо хоногийн дараа Корегидор дахь бэхлэлт ч бууж өгөв. Филиппин улс японы армийн гарт бүрэн оров.

	Эдгээр байлдаанд япончуудын олзолсон олон мянган олзлогдогсдын дотор шархадсан, өвчтэй, удаан хугацааны бүслэлтийн үед туйлаас ядарч зүдэрсэн хүн тун олон байв. Тэднийг бүгдийг нь уул, ширэнгэ ойгоор хойд зүг, цэргийн олзлогдогсдын лагерь луу явганаар туужээ. Энэ бол «үхлийн аян» байв. Японы цэрэг, офицерууд цэргийн олзлогдогсдыг доромжилж байв. Америкийн арми түүхэндээ анх удаа ийм доромжлол амсахад хүрчээ.

	Филиппинд америкийн армид тохиолдсон эмгэнэлт явдлын тухай «Коррегидорын унасан нь», «Хүнд загалмай», «Батааны аймшиг» зэрэг олон ном, кино, телевизийн жүжиг АНУ-д дайны жилүүдэд ялангуяа дайнаас хойших үед гарсан юм. Америкчуудад тодорхой болсон зүйл улс орныг донсолгож, «төвийг сахих» үзэлд бас л автсаар байсан олон хүнийг сэргээж, эх оронч санаа сэтгэлийг хүчтэй болгон, хүн амын ихээхэн давхаргынханд суртал нэвтрүүлгийн нөлөө үзүүлжээ.

	Филиппин унасан нь Номхон далайд америкийн зэвсэгт хүчний байдлыг ноцтой хүндрүүлсэн юм. Японд амжилтаа цаашид өрнүүлэх боломж олгохгүй байх түүний цэргийн урагшлалтыг зогсоох, дараа нь ухраахад ихээхэн хүч чармайлт шаардагдсан юм.

	1942 оны дундуур, Кароллийн тэнгист (Соломын арлаас урагш) Мидуэй арлын дэргэд болсон тэнгисийн байлдаанд америкийн флот дайсанд ноцтой цохилт өгч чаджээ. Зөвхөн Мидуэй арлын дэргэд японы флот нисэх онгоц тээгч дөрвөн хөлөг онгоцоо бүх нисэх онгоцтой нь цуг алдсан нь Тэнгис дэх хүчний харьцааг АНУ-д ашигтайгаар эрс өөрчилжээ. Австралийн дөхөц газрыг халхалж байсан Соломын арлын төлөө хүнд бэрх тулалдаан тэр жилийн наймдугаар сард эхэлсэн юм. Япон улс тэр арлыг цаашид давших нэн чухал түшиц газрын нэг гэж үзэж байв.

	Америкчууд энэ олтиргийг эзлэн авахыг хичээж, том десант буулгасан нь японы хүчнээс ялангуяа техникийн хувьд олон дахин давж байв. Гэлээ ч гэсэн байлдаан маш аажуу явагдаж хүн хүч, байлдааны техникийн талаар их хохиролтой байлаа.

	Жишээ нь, Гуадалканал аралд десант буулгахдаа зохих ёсоор төлөвлөж, бэлтгэсэнгүй. Десант, нисэх хүчин, флотын харилцан ажиллагаа тааруу байв. Десант буусан районд түүнийг буусан шөнө японы флотын томоохон хүчин нууцаар дөхөж иржээ. Америкчууд харанхуйд тэднийг өөрийн талынх гэж бодоод буудсангүй, алдаагаа хожуу ойлгожээ. Япончууд гал нээж, «Квинси», «Канберра» хүнд крейсер, «Винсенс», «Астория» хөнгөн крейсерийг живүүлж, «Чикаго» крейсер бусад хэд хэдэн хөлгийг гэмтээжээ.

	Шөнийн энэ байлдаанаар өөрийн хүчин хүнд хохирол хүлээснийг мэдээд Гуадалканалд шууд десант буулгасан тээврийн ба десантын хөлөг, түүнчлэн байлдааны хүч тэнгист холхон шиг ухрахыг яарчээ. Буусан цэрэгт маш аюултай болов. Хүч дутмаг, тагнуул тааруу хийж байсан нь л япончуудад амжилтаа өрнүүлэх бололцоо олгосонгүй ажээ.

	Америкийн зэвсэгт хүчин Маршалл, Марианы арал, Гилберт арлууд Номхон далайн баруун хэсгийн бусад олтирогт десант буулгахдаа их хохирол хүлээв. Жишээ нь, Японы 8 мянган хүнтэй гарнизон хамгаалж байсан Маршаллын арлын Кважелейн шүрэн арлыг эзлэхийн тулд америкийн командлал тэнгисийн явган цэргийн хоёр дивиз (40 мянга гаруй хүнтэй) буулгажээ. Десантыг флотын том нэгтгэл - хамгаалах хүч бүхий нисэх онгоц тээгч цохилтын ба туслах 10 хөлөг онгоц халхалж байв. Гэлээ ч гэсэн арал дээр байлдаан тав хоног үргэлжилжээ. Байлдааны үеэр 7 мянга гаруй америк цэрэг, офицерыг алж шархдуулан, ихээхэн хэмжээний байлдааны техник, нисэх онгоц, хэд хэдэн хөлөг онгоц, тээвэр алджээ. Эниветок, Тарава, Сайпан, Типиан болон бусад арал дээр десант буулгахад ч цус бага асгарсангүй. Америкчууд хүн хүч, ялангуяа техникээр олон дахин давуу байсны дүнд энд амжилт олжээ.

	Энэ үед Зөвлөлт Холбоот Улс Ижил мөрөн, Дон мөрний дунд бие, Умард Кавказад гитлерийн арми, фашист Итали болон тэдний хамсаатны шигшмэл хүчийг бут ниргэж, дайсныг туйлдуулан өрнө зүгт элдэж байлаа. Ийм нөхцөлд Японы эрх эрх баригч бүлгийнхэн дээд командлал зөвлөлтийн хилийн ойролцоо, юуны өмнө Манжуурт байсан зэвсэгт хүчээ сулруулж, өөр районд татан аваачиж зүрхэлсэнгүй. Энэ нь америк цэргүүдэд Номхон далайд байрлалаа ихээхэн тогтворжуулах боломж олгосон.

	1942 оны зун фашистын Германы арми Ижил мөрөн, Кавказ руу тэмүүлж байв. Америкийн хөдөлмөрчдийн өргөн давхрааныхан хоёрдугаар фронт нээлгэхийн төлөө хөдөлгөөнөө улам идэвхжүүлэв. Нью-Йорк, Чикаго, Детройт болон бусад хотод болсон олон нийтийн цуглаан дээр зөвлөлтийн ард түмэн, түүний улаан армийн баатарлаг тэмцлийг дэмжсэн тогтоол гаргаж байв. Гэвч харгис хүчин энэ хөдөлгөөнийг элдвээр эсэргүүцэж, булаан эзлэгчдийн эсрэг эрэлхгээр тулалдаж байсан Зөвлөлт Холбоот Улсад үр нөлөөтэй тусламж үзүүлэхийг ямар ч үнээр болов саатуулахыг хичээж байв. Эдгээр хүчнийхэн хууль тогтоох болон засгийн газрын байгууллагууд, зарим үйлдвэрчний эвлэл, олон нийтийн байгууллагад нэлээд баттай байр суурь эзэлж байв. Цэргийн дээд хүрээнд хэд хэдэн удирдах албан тушаалд генерал Макартур, Паттон мэтийн коммунизмыг мах яснаасаа үзэн яддаг хүмүүс бас байв. АНУ-ын зэвсэгт хүчний стратеги, тактикийг иймэрхүү генерал, адмиралуудын хүчтэй нөлөөгөөр тодорхойлон төлөвлөж, ажиллагааг нь боловсруулж байв.

	1942 онд ялангуяа 1943 онд АНУ хуурай замын фронтод гитлерийн Германы эсрэг идэвхтэй байлдаж эхлэх бүхий л бололцоотой байлаа. Зөвлөлт-германы фронтод хүнд байлдаанд татагдан орж, асар их хохирол хүлээсэн гитлерчүүд өрнөдөд хүчирхэг хориглолт байгуулах чадваргүй байлаа. Гэтэл америкийн цэрэг Европ руу яарсангүй. 1942 оны арван нэгдүгээр сард тэд англичуудтай хамтран Умард Африкт десант буулгаж, дайсны цөөн хүнтэй хүчний эсрэг «анхаарал сарниулах» ажиллагаа явуулж эхэлжээ.

	Дайны жилүүдэд ч дайнаас хойших үед ч өрнөдийн суртал нэвтрүүлэг Умард Африкт явуулсан ажиллагааны цар хэмжээ, гол нь үүрэг, ач холбогдлыг нь элдвээр дөвийлгөхийг хичээж байлаа. «Хэрэв Гитлер Африк, Орост давшилт өрнүүлж байсан өөрийн хүчнийг нэгтгэж чадсан бол Кавказ, Арабын цөлөөр дамжин асар том давхар ороох аргаар Энэтхэг, Дундад Дорнодыг эзлэн авах гэсэн Наполеоны мөрөөдлийг биелүүлэх байсан юм» гэж америкийн генерал О. Брэдли бичжээ25.

	Америкийн генерал бодит баримтыг сөргүүлэн зүйрлэхийн аргагүй хоёр зүйл - зөвлөлтийн ард түмний аугаа их тулалдаан, Умард Кавказад холбоотны цэргийн явуулсан хязгаарлагдмал ажиллагааг нэг зиндаанд тавьсан төдийгүй, манай ялалт, юуны өмнө Сталинградын дэргэд гитлерийн армийг бут ниргэсний ач холбогдлыг бууруулж, тэдгээрийг гитлерийн армийн «туслах операц» мэтийг тасалдуулах байлдаан мэтээр дүрслэн харуулахыг илт хичээдэг юм.

	Тэгсэн атлаа америкчууд Африкт явуулсан ажиллагаагаа лут сурталддаг юм. 1969 онд АНУ-д хэвлэгдсэн генерал Жорж Паттоны мушгин гуйвуулсан намтарт «энэ бол дэлхийн хоёрдугаар дайнд шийдвэрлэх амжилт авчирсан хамгийн том, нарийн төлөвлөсөн, гойд сайн зохион байгуулсан операцын нэг байсан юм» гэж өгүүлжээ. 1942 оны арван нэгдүгээр сард Мароккийн Касабланка боомтоос холгүй буусан корпусыг тэр генерал командалж байжээ.

	Умард Африкт америк, английн дивизүүдийг буулгасан нь анхны том десант, Европ дахь гитлерчүүд, тэдний хамсаатны эсрэг чиглэсэн холбоотны цэргийн анхны том ажиллагаа байсан нь мэдээж. Үүнийг хэн ч үгүйсгэх гээгүй байна. Уг операц дайсны анхаарлыг нэлээд холдуулж түүнийг ямар нэг хэмжээгээр сэтгэл түгшихэд хүргэсэн юм. Гэлээ ч энэ нь зөвлөлт-германы фронтоос фашистын Германы цэргийн нэг ч нэгтгэлийг холдуулаагүй, дайны хамгийн чухал фронтод нийтийн дайсны ажиллагаанд огт нөлөөлөөгүй билээ. Гол хүчийг нь АНУ бүрдүүлсэн явган цэргийн гурав, хуягт танкны хоёрхон дивиз, түүнчлэн зарим туслах ангиуд оролцсон операцаас өөр ноцтой зүйл юуг ч хүлээх билээ. Гэтэл америкийн арми тэр үед бүрэлдэхүүндээ хэдийнээ 70 гаруй дивиз 5,5 сая цэрэгтэй байсан юм.

	Умард Африкт нэлээд өргөн нутагт ажиллаж байсан харьцангуй цөөн хүнтэй десант дөмөгхөн үр дүнд хүрч чадахгүй байсан нь мэдээж. Мароккод буусан явган цэргийн 3, 9 дүгээр дивиз орон нутгийн гарнизонтой байлдсан нь нэг их ач холбогдолтой биш байв. Алжир, Тунист мөн тийм байдалтай байв. Америкчууд амжилтаа маш аажуу өрнүүлж, генералууд нь шийдэмгий биш байлаа. Жишээ нь, явган цэргийн 9 дүгээр дивиз Бизертэд (Тунис) дөхөж очиход тэнд германы нэг цэрэг ч үлдээгүй байв. Дивизийн захирагч хошууч генерал Мэнтон Эдди үүнийг мэдэж байсан ч хотод гурав хоногийн турш орж зүрхэлсэнгүй. Германы мина, урхинаас айж байгаа тул урагш хөдлөхгүй гэж корпусын штабын шаардлагад тэрээр хариулж байжээ. «Эхлээд саперчид хотод орог. Тэндхийн бүх зүйлийг шалгаж, зам заасан цагт л би байрнаасаа хөдөлнө» гэж туйлын болгоомжтой тэр генерал шаардаж байжээ.

	Умард Африкт буусан ажиллагааг «Торч» гэж нэрлэдэг бөгөөд тэр нь жинхэнэ хоёрдугаар фронт нээх замд «чухал шижим» болсон мэтээр америк-английн командлал нэг бус удаа нотолж байв. Дайны дараа «Дэлхийн хоёрдугаар дайнд байгуулсан ялалтыг төлөвлөсөн нь» гэдэг ганц сэдэвт зохиол бичсэн генерал М. Макклоски эдгээр цэргийг буулгаж хийсэн байлдааныг «нийт дайнд эргэлтийн үе» болсон гэж хүртэл чалчжээ.

	Иймэрхүү үнэлэлт үнэнээс даан ч хол юм. «Торч» операц зөвхөн Европт халдахаар зэхэж байсан холбоотны хүчний хэсгийг л хөндийрүүлж, энэхүү гол зорилтыг шийдвэрлэх явдлыг бас хэсэг хугацаагаар саатуулжээ. Эсрэгээр яаж ч нотоллоо гэсэн «Умард Африкт холбоотны нөөцийг хөндийрүүлсэн нь 1943 онд Ла-Маншаар дамжин амжилттай цөмрөх аливаа боломжийг үгүйсгэсэн юм26» гэж генерал О. Брэдли хожим нь бичжээ.

	1943 оны зун зөвлөлтийн цэрэг Курскийн дэргэд гитлерийн цэрэгт сүйрлийн цохилт өгч байхад АНУ, Английн зэвсэгт хүчин Сицилид бууж, есдүгээр сарын эхээр Апенниний хойгт гатлан очжээ. Энэ нь бас шийдвэрлэх ач холбогдолгүй байв. Генерал Эйзенхауэр түүнийг «цэвэр туслах ажиллагаа» гэж нэрлэжээ.

	Энэ операцын үеэр (1943 оны долоодугаар сарын 10) агаарын десантын 32 дугаар дивизийн хоёр хороо буулгасан нь сонирхолтой. Операцыг муу зохион байгуулснаас болоод шүхэрчид хэдэн зуун хавтгай дөрвөлжин километрийн талбайд цацагджээ. Буусан ангиуд өөр хоорондоо мөн бусад цэрэгтэй холбоо барьж, харилцан ажиллаж яагаад ч чадахгүй байв. Бараг удирдлагагүй болж шүхэрчид их хохирол хүлээжээ. Маргааш шөнө нь Сицили рүү агаарын десантын бас хоёр батальон бүхий нисэх онгоц явуулжээ. Тэнгис дээгүүр нисэх үед нь өөрийнх нь хөлөг онгоцнууд андуурч буудан 23 нисэх онгоцыг сөнөөсөн байна.

	Италид буусан америкийн цэрэг хүнд бэрх байлдаанд татагдан орж тус орны өмнөд хэсэгт удтал тээглэжээ. Гэтэл тэднийг хангамжийн талаар бэрхшээл үзсэн олигтой бэлтгэл хүчгүй дайсны цөөн тоотой хүч эсэргүүцэн байлдаж байв.

	1943 оны намар Европт холбоотны, юуны өмнө америкийн нисэх хүчний ажиллагаа нэлээд эрчимжив. Хүнд бөмбөгдөгч нисэх онгоцнууд германы томоохон хотуудын дээгүүр өдөр бүр нисэж байв. Берлин, Гамбург, Мюнхен, Дрезден, Кёлн, Любек болон бусад хотын тэнгэрт нисэх онгоцны дуу хүнгэнэж байв. Энэ талаар америкийн түүхч С. Сульцбергер «холбооны нисэх хүчин Германы бүр зүрхэнд нь цохилт өгч байв» гэж сайрхан бичсэн бол түүнтэй мэргэжил нэгт английн П. Янг энэ цохилт нь «Германыг сүйрлийн ирмэгт аваачсан» мэтээр нотолжээ. Энэ үнэлгээг эш татан өрнөдийн орнуудын зарим түүхч хожим нь «Германд хийсэн бөмбөгдөгч онгоцны давшилтыг» тэр үед «хоёрдугаар фронт нээсэнтэй адилтган үзэж» болох байв гэж ярьж байлаа.

	Германы хотуудад 2,6 сая гаруй тонн бөмбөг хаяжээ. Бөөгнөрүүлэн бөмбөгдсөнөөр олон хотын бүхэл бүтэн хороолол, районыг устгаж, олон зуун мянган байшин балгас болсон. Германд агаарын дайралтын дүнд 1,1 сая хүн алагдаж, шархдан 7,5 сая хүн орон гэргүй болсон гаж америкийн түүхч Р. Леки тооцоолжээ. Зарим хотод бүтэн байшин бараг үлдсэнгүй. Тийм аймшигтай бөмбөгдөлт нацист рейхийн үйлдвэрлэлийн боломжийг саатуулна, юутай ч болов эрс сулруулан танк, нисэх онгоц, их буу, галт хэрэгслийн үйлдвэрлэлийг ихээхэн бууруулах байх гэмээр байсан юм.

	Гэтэл үнэн хэрэгтээ ийм юм огт болсонгүй. Германы цэргийн аж үйлдвэр 1943 онд саатаагүйгээр барахгүй, харин ч байлдааны техник, зэвсгийн гаргалтаа нэлээд нэмэгдүүлжээ. Хэрэв 1942 онд энэ аж үйлдвэр 9300 танк, хуягт, 12400 байлдааны нисэх онгоц, 12 мянган их буу үйлдвэрлэж байсан бол 1943 онд 19800 танк, 20200 байлдааны нисэх онгоц, 27 мянган их буу, 1944 онд 27300 танк, 34900 байлдааны нисэх онгоц, 41 мянган их буу үйлдвэрлэжээ27. Буудлагын зэвсэг, галт хэрэгсэл, авто машин, хөлөг онгоцны үйлдвэрлэл ч ийм байв.

	Иймэрхүү гаж зүйлийн шалтгаан гитлерийн Германы аж үйлдвэрийн олон том газар олон улсын гол гол монопол, тэднээр дамжуулан америкийн «том баячуудтай» нягт холбоотой байсанд оршино. Эдгээр үйлдвэрийг сүйтгэвэл монополт капитал, түүний дотор америкийн капиталын ашиг сонирхолд харшлах байв. Тэгэхлээр дайны жилүүдэд олон баячууд, дээгүүр албаны худалдаачид, тэдний гар хөл бологчид генералын хувцас өмсөж, дээд штаб, удирдлагад хариуцлагатай албан тушаалд ажиллаж байсан болохоор бөөгнөрүүлсэн дайралтын үед гол төлөв орон сууцны хороолол юм уу, хоёрдугаар зэргийн үйлдвэр (ялангуяа өрсөлдөгч монополуудад төвөг удаж байсан) нэрвэгдэж, харин том том завод, хөлөг онгоцны үйлдвэр, уурхай ямар нэг хамгаалалтад байгаа юм шиг үлддэг байв.

	Тийнхүү холбоотны бөмбөгдөлт шийдвэрлэх шинжтэй байсан, энэ бөмбөгдөлт эцсийн ялалтын нэн чухал зүйлийн нэг байсан гэж нотлох нь бүтэшгүй юм. Иймэрхүү нотолгоог түүх бүрэн няцааж байна. Өрнөдөд хөрөнгөтний зарим түүхч ч үүнийг зөвшөөрөхгүй байна. Нэрт түүхч Чарльз Макдональдын мэдэгдэл 1974 оны тавдугаар сард «Нью-Йорк геральд трибюн» сонинд нийтлэгджээ. Тэр мэдэгдэхдээ, «Эцсийн бүлэгт Германыг сөхрүүлэхэд шаардагдсан урт удаан хугацаа, тэр асар их хүчийг анхааран үзвэл бид дайсны хүн ам, түүний эдийн засаг, санаа сэтгэлийн эсрэг агаараас бөмбөгдсөн бүх хүчийг аваад үзсэн ч эдгээр бөмбөгдөлт шийдвэрлэх зорилтыг биелүүлж огт чадахгүй байсан юм» гэжээ.

	Гитлерийн цэргийн яамны сайд байсан Альберт Шпеерийн хийсэн мэдэгдэл ч энэ талаар сонирхолтой юм. Холбоотны нисэх хүчин германы хотуудын орон сууцны хорооллыг тасралтгүй бөмбөгдөж байсан хэр нь Германы аж үйлдвэрийн нэн чухал олон газар, эдийн засгийн төвийг огт хөндөлгүй үлдээдэг байсны жинхэнэ шалтгааныг Шпеер огт мэддэггүй дүр үзүүлэн «Холбоотны ялангуяа америкчуудын агаарын давшилт эрэмбэ дараагүй, бай байгууламжаа замбараагүй солих гэж эрмэлздэгээрээ ердөө гайхалтай юм. Энэ бөмбөгдөлт харьцангуй цөөн нэн чухал байнд төвлөрсөн бол Германд илүү их аюул учруулах байв. Ингэхийн оронд хэдэн зуун байгууламжийг хамаа намаагүй бөмбөгдөж байсан нь бүхэлдээ онцгой ашиг өгсөнгүй» гэж бичжээ.

	Холбоотны нисэх хүчний бөмбөгдөлт гитлерийн нисэх хүчний томоохон хүчний анхаарлыг ч өөртөө татсангүй. Дорнод фронт дахь түүний бүлэглэлийг сулруулсангүй. Бүх дайны турш нацистын германы агаарын цэргийн хүчин-люфтваффе гол төлөв чухамхүү зөвлөлтийн нисэх хүчний үйл ажиллагаатай холбоотой байж, түүнээс нөхөшгүй хохирол хүлээж байсан юм.

	Холбоотны нийтийн ялалтад АНУ-ын зэвсэгт хүчин шийдвэрлэх хувь нэмэр оруулсан мэтээр ямар ч үнээр болов нотлохыг оролдохдоо америкийн түүхчид бас өөрийн тэнгисийн цэргийн флотын үйл ажиллагаанд анхаарлаа төвлөрүүлдэг юм. Тухайлбал, Атлантикт, ялангуяа Номхон далайд энэ флотын явуулсан байлдаан, гитлерийн шумбагч хөлөг онгоцнуудын эсрэг явуулсан ажиллагаа, десантыг харгалзан хүргэж, буулгаж байсныг өргөмжилдөг юм.

	АНУ-ын тэнгисийн цэргийн хүчний байлдааны ажиллагаа, жишээ нь Мидуэй арлын дэргэд Кораллын тэнгист, номхон далайн арлуудад десант буулгахад америкийн тэнгисчид амжилт олсныг зохих ёсоор үнэлэхдээ дэлхийн хоёрдугаар дайны шийдвэрлэх тулалдаан далай тэнгист биш, харин хуурай газар, тодруулж хэлбэл зөвлөлт-германы фронтод болж чухамхүү энд фашист араатны ган нурууг хуга цохисныг онцлон тэмдэглэх хэрэгтэй. Дэлхийн хоёрдугаар дайны шийдвэрлэх байлдаан 1941 оны арван хоёрдугаар сард Москвагийн дэргэд, 1942—1943 онд Сталинградын дэргэд, Донын бэлчирт, Умард Кавказад, дараа нь Курскийн цүлхэнд болон бусад нутагт болсон юм. Эдгээр нь америкийн зэвсэгт хүчин Умард Африк, Өмнөд Италид хязгаарлагдмал байлдаан хийж, Номхон далайн төв хэсгийн шүрэн арал, хэдэн арлыг эзлэх десантын ажиллагаа явуулж байх үед болсон юм.

	Европын талбарт америк-английн цэргийн байлдааны ажиллагаа зөвхөн 1944 онд яльгүй идэвхжив. Шийдвэрлэх эргэлт хийсэн Зөвлөлтийн зэвсэгт хүчин өөрийн нутгийг чөлөөлж дуусаад Зүүн ба Зүүн Өмнөд Европын орнуудыг чөлөөлж эхлэв. Иймэрхүү нөхцөлд цаашид алгуурлаж болохгүйг ойлгон Вашингтон, Лондонд Ла-Маншийг дайран цөмрөх, Европт шууд гитлерийн цэргийн эсрэг том операц явуулахад бэлтгэх явдлаа түргэвчлэхээр шийдвэрлэжээ. Европт холбоотны аян замын армийн нэг нэгтгэлийг командалж байсан генерал О. Брэдлийн хэлсэн үг үүнийг нэн тод гэрчилнэ. Тэр ярихдаа, «бид тус тивд эмх замбараагүй явдлыг сэрэмжлэн зайлуулахын тулд байгаа бүх хүчнээ Европт татан аваачиж, Ла-Маншийг түргэн гатлан, Германд цөмрөн орж түүний цэргийг буулган, тус орны хяналтыг гартаа авах ёстой байв28» гэжээ.

	1944 оны зургаадугаар сарын эх гэхэд Англид генерал Д. Эйзенхауэрын командалсан 2,8 сая хүнтэй аян замын арми бөөгнөрч, десантын асар том флотыг бэлтгээд байв. Энэ хүчнийг агаараас 10 мянга гаруй нисэх онгоц, тэнгисээс 500 орчим байлдааны болон туслах хөлөг онгоц хангах ёстой байв.

	Эсрэг этгээдээсээ хүний тоо, зэвсэг, ялангуяа нисэх хүчнээр ихээхэн дутуу байсан гитлерийн армиудын «Өрнөд» бүлэг холбоотны (цэргийн өөдөөс сөрөн зогсож байв. Гитлерчүүд Франц, Голланд, Бельгид 30 хүрэхгүй дивизтэй байсан бөгөөд тэдгээр нь бүрэн бүрдэлгүй байв. Нисэх хүчин нь 500 хүрэхгүй байлдааны нисэх онгоцтой байв. Гитлерийн баруун фронтын штабын дарга байсан генерал З. Вестфаль бичихдээ «Өрнөдөд байсан германы цэргийн байлдах чадвар халдах үед (1944 оны зургаадугаар сарын 6) Дорнод дахь дивизүүдийн байлдах чадвараас хавьгүй доогуур байв29...» гэжээ.

	Нормандын десантын операц 1944 оны зургаадугаар сарын 6-ны шөнө эхэлсэн юм. Францын нутагт эхлээд америк-английн шүхэрчид - десантын отряд ирж ширүүн байлдсаны эцэст Котантен хойгт гитлерийн хэдэн түшиц газрыг эзлэн авчээ.

	Өглөө нь Нормандын эрэгт Гавр, Шербурын хоорондох районоор америк, английн байлдааны хөлөг онгоцнууд дөхөж ирэв. Тэдгээр хөлгөөс галаар халхлуулан эхний таван дивизийг буулгажээ. Бүх хэсэгт харьцангуй тайван буулгасан бөгөөд дайсны эсэргүүцэл сул байв.

	«Оверлорд» гэсэн томьёолсон нэртэй операц нь хоёрдугаар фронтыг нээсэн хэрэг байлаа. АНУ, Англи хүчээ бараг гурван жил хуримтлуулсан юм. Энэ бүх жилүүдэд гитлерийн улан доор боолчлогдсон Европ гаслаагүй юм шиг, зөвлөлт-германы фронт дээр гитлерийн Германтай урьд хожид үзэгдээгүй ширүүн амь өрссөн тэмцэл өрнөж, манай ард түмэн асар их хохирол хүлээж байгаагүй мэт тэд хүчээ яаралгүй цуглуулж байв.

	Тэгтэл дайны төгсгөл бүр хэдийнээ шийдэгдсэн энэ үед тэд эцсийн бүлэгт хоёрдугаар фронтыг нээхээр шийджээ.

	Холбоотны цэргийн эхний цуваа эрэгт бэхжиж чадсан боловч цааш урагшлах нь саатжээ. Операцын хоёр дахь өдөр байгуулахаар төлөвлөж байсан түшиц газрыг зөвхөн долоо хоногийн эцсээр эхэлж буусан таван хэсгийг бүгдийг нь нийлүүлж дөнгөсөн үед бий болгожээ. Зургаадугаар сарын эцэс хүртэл холбоотны цэрэг зөвхөн 50 километр урагшилж, түшиц газрыг өргөөшөө 100 км хүртэл өргөжүүлжээ. Түшиц газраас тус орны гүн рүү давшиж эхлэхэд америк, английн цэрэгт бас бүтэн сарын хугацаа шаардагдсан юм.

	Давшилт долоодугаар сарын 25-нд эхэлж, нэлээд амжилттай өрнөв. Америкчууд германы хориглолтыг сэтэлсний дараа Бретань хойгийг бүгдийг нь эзлээд англи, канадын аян замын армиудтай хамтран гитлерийн армиудын «Өрнөд» бүлэглэлийн гол хүчинд цохилт өгчээ. Наймдугаар сарын эцсээр холбоотнууд Францын Эсэргүүцлийн хөдөлгөөний отрядуудын идэвхтэй дэмжлэгтэйгээр Францын баруун хойд бүх нутаг, дараа нь тус орны бусад мужийг эзлэн авчээ.

	Зөвхөн Котантен хойг дээрх Шербур гэдэг чухал боомт хот л эзлэгдсэнгүй. Түүнийг бүсэлсэн явган цэргийн 9 дүгээр дивиз дайсны хориглолтыг сэтлэх гэж оролдсон нь бүтсэнгүй. Америк, английн бусад дивиз Францын нутгийн гүнд давшин, хэдийнээ хол ахисан байхад 9 дүгээр дивиз Шербурын дэргэд байрандаа байсаар байв. Америкийн байрлал Германы хориглолтод тулсан байсан бөгөөд нисэх хүчинтэй харилцан ажиллагаа муу байсны улмаас тэр дивиз нисэх хүчнээс, түүний дотор өөрийн нисэх онгоцнуудаас ихээхэн хохирол хүлээжээ. Америкийн бөмбөг өөрийнх нь цэргүүдийн дээр унаж байв. Үүний улмаас «явган цэргийн 9 дүгээр дивизэд тэр цагаас хойш дайн дуустал нисэх хүчнээс онцгой айдаг нэг зуршил тогтсон юм» гэж сайх генерал Брэдли ярьсан байдаг.

	Францад давшилт өрнөхийн хамт Италид англи, америкийн цэрэг урагшилж эхлэв. Тэд 1944 оны 5 дугаар сард Ромыг эзэлж, дайсныг мөшгөн хөөж, Равенна, Бергамын заагт хүрчээ. Энд давшилт саатаж дараа жилийнх нь хавар хүртэл зэгсчээ.

	Энэ үед улаан арми зөвлөлт-германы нийт фронтын дагуу хүчирхэг давшилт өрнүүлсэн нь холбоотнуудын амжилтад шийдвэрлэх байдлаар тус хүргэсэн. Улаан арми Балти орчмын нутгийг чөлөөлж Ясса-Кишиневийн операцад фашистын Германы цэргийн өмнөд бүлэглэлийг бут ниргэж, Румын, Болгарын нутагт орлоо. Зөвлөлтийн цэрэг Карпат, Белград, Будапештийн чиглэлд шийдвэрлэх амжилт олж, Чехословакийг чөлөөлж эхэллээ.

	Дорнод фронтод хүнд ялагдал хүлээсэн гитлерчүүд цэргийнхээ ялимгүй хэсгийг ч өрнөдөд татан аваачиж чадсангүй. Гэвч тэд өрнөдөд байсан хүчээрээ америк, английн цэргийн урагшлалтыг зогсоосон төдийгүй, Арденнд тэдний байрлалд хүчтэй цохилт өгч чаджээ. Германчууд энд холбоотнуудын фронтыг сэтэлж тэднийг 90 км, түүнээс хол ухраажээ.

	Генерал Кэртни Хожесийн командалж байсан америкийн нэгдүгээр армийн цэргүүдэд тун хүнд байв. Гитлерчүүд америкийн явган цэргийн 106 дугаар дивизийн байрлалд гол цохилтоо өгчээ. Тэр дивиз 2—3 цагийн дотор бүх техникээ алдаж, жагсаалаас бүрэн гарсан байна. Түүний хоёр хороо бүслэгдэн бууж өгсөн байна. Дараа нь явган цэргийн 28 дугаар дивизэд бас тийм хувь заяа тохиолджээ.

	Гитлерчүүд яахаас ч буцсангүй. Германы цэргүүдэд бүслэгдэж олзлогдсон америкийн их бууны нэг дивизионы 146 цэрэг, офицерыг зэрлэгээр алсан «Мальмеди дахь нядалгаа» гэгч зард гарсан юм. Америкчууд эргэж ирээд тэнд тэр гэхийн тэмдэггүй зэрлэгээр зэрэмдэглэгдсэн хүүрэн овоо байсныг үзжээ.

	Гитлерийн армийн ангиуд амжилтаа бататгахыг хичээж байв. Байдлыг сэргээх гэсэн америкийн командлалын бүх оролдлого ямар ч үр дүн өгсөнгүй. Зөвхөн хуягт танкны 7 дугаар агаарын десантын 101 дүгээр дивиз дайсны урагшлалтыг ялимгүй саатуулж чаджээ. Гэвч байдал сүйрлийн шинжтэй болов.

	Гагцхүү улаан арми дорнодод шинэ давшилтыг хугацаанаас өмнө хийж эхэлсэн нь Өмнөд фронтын байдлыг аварчээ. 1945 оны нэгдүгээр сард холбоотнууд тувт гуйсны хариуд зөвлөлтийн дээд ерөнхий командлал Балтийн тэнгисээс Карпат хүртэлх нийт шугамын дагууд төлөвлөсөн хугацаанаас нэлээд эрт давшилтаа өрнүүлжээ. Висла-Одрагийн операц том тулалдаан болж Польшийн нэлээд нутгийг чөлөөлөхөд хүргэв.

	Дайсанд ийм үр бүтээлтэй цохилт өгсөн нь Баруун фронтод даруй нөлөөлөв. Арденнд германы хийсэн сөрөг давшилт дорхноо намжиж, төдхөн бүр зэгсчээ. «Бүр анхнаасаа сүйрэх тавилантай, илэрхий балмад шинжтэй байсан германы энэ аюул бүрэн арилсан юм. Гэхдээ түүнтэй хамт америкийн шазруун зан, бидний дээрэнгүй ихэмсэг зан арилсан юм. Саяхан Германы радиогоор ялалтын тухай чих дөжиртөл ярьж, манай штабууд амандаа ус балгасан юм шиг дуугүй байхад  балмагдан сандарч ямаршуу санаа сэтгэл төрдөг байснаа бид санан дурсахад ичиж зовох шиг болдог байв... Тэр өдрүүдэд бидний үзсэн донсолгоо, командлалын маань шийдэмгий бус байдал бидний ой тойнд удтал үлдэж, цэргүүдийн дунд олонтоо ам дамжин яригдсаар байх болно» гэж «Америкийн армийн товч түүхэнд» өгүүлжээ.

	Америкийн зэвсэгт хүчин 1944 оны турш бий болсон таатай нөхцөл байдлыг ашиглан Номхон далайд их амжилт олжээ. Тэр үед энд АНУ дайснаас ялангуяа тэнгисийн цэргийн хүчин, нисэх хүчний хувьд хэдийн их хэмжээгээр давуу болоод байв.

	1943—1944 онд «Айова» маягийн шугамын шинэхэн хөлөг онгоцнууд, нисэх онгоц тээгч цохилтын ба туслах хөлөг онгоцнууд крейсер, эскадрын мина тээгч хөлгүүд, харуулын хөлгүүд, шумбагч хөлөг онгоц, десантын болон бусад хөлөг америкийн флотын жагсаалд оров. Тэдгээрийн ихэнх нь Номхон далайд ажиллаж байв. Энд бас тэнгисийн явган цэргийн гол гол хүчин, нисэх хүчний хэдэн том нэгтгэл байв.

	Америкчууд Сайпан, Тиниан, Гуам, Палау арлыг авсны дараа Филиппин, шууд Японд нэлээд дөхөв. 1944 оны зургаадугаар сарын 15-нд америкийн хүнд бөмбөгдөгч нисэх онгоцнууд Японы хотуудад эхний цохилт тоо өгчээ. Арван нэгдүгээр сар гэхэд эдгээр дайралтыг байнга хийх болов. Японы бараг бүх том хот түүний дотор Токиог бөмбөгдөж байв. Ингэхдээ шатаагч бөмбөг их ашиглаж байсан нь хулсаар хийсэн асар олон хөнгөн байшин гайхмаар шавааралдсан усан хоолой болон галтай тэмцэх бусад хэрэгсэл байхгүй японы хотуудын нөхцөлд үгүйрүүлэн сүйтгэгч түймэрт хүргэж, энгийн хүн ам асар их хохирч байв.

	1944 оны аравдугаар сарын 20-нд америкийн цэрэг Филиппинд буув. Японы нэг дивиз 24 мянган хүний хамгаалж байсан Лейте арлыг эхний десант буулгах газар болгон сонгож авчээ. Америкчууд энд хоёр корпусаа буулгасан ч арлын төлөө байлдаан хоёр сар гаруй үргэлжилжээ. Японы цэрэг орон нутгийг чадмаг ашиглаж байв. Тэд хүч, галаар сайн маневрлаж, сөрөг дайралт хийх район, чиглэлийг түргэн сольж байв. Японы цэрэг хатуужилтай байлдахад сэтгэл зүйн хүчин зүйл тодорхой үүрэг гүйцэтгэжээ. Үүний учир нь Лейтед байсан японы армийн явган цэргийн 24 дүгээр дивиз америкийн армид «Батааны махчин» гэсэн хочоор зард гарсан байв. Тэр дивиз 1942 оны дөрөвдүгээр сард Батаан хойгт тэнгис рүү шахагдсан америкийн цэргүүдтэй байлдаж, дараа нь тэднийг бууж өгүүлэн, байлдаан дууссаны дараа олзлогдогсдыг «ялган ангилж» лагерьд харгалзан хүргэж өгч байжээ. Дивизийн цэрэг, офицерууд ингэхдээ олзлогдсон америкчуудын талаар харгис, зэрлэг авирлаж байлаа.

	Өөрийн армийн энэ болон бусад зарим дивизийн талаар америкчууд «онцгой тооцоо» бодно гэдгийг японы командлал мэддэг байсан учир цэргүүдээ ямар ч байлдаанд дайсантай сүүлчийн хүн хүртлээ үхэн хатан тулалдах хэрэгтэй, учир нь тэртэй тэргүй хэнийг ч өршөөхгүй гэж ятгадаг байв. Цэрэгт ийнхүү нөлөөлөхөд нь японы дарга нарт америкийн суртал нэвтрүүлэг тэрчлэн америкчууд гартаа тааралдсан японы цэргүүдийг хэрхэн харгисалж зэрлэгээр залхаан цээрлүүлдэг байсан явдал нэмэр болж байв.

	1948 онд АНУ-д Норман Мейлерийн «Доромжлогсод үрэгдэгсэд» гэдэг роман хэвлэгдэв. Романыг зохиогч дайны жилүүдэд байлдаж буй армийн ангиудад алба хааж, Филиппинд байлдааны ажиллагаанд оролцож, Японд очиж байв. Тэрээр америкийн хуарангийн ахуй, тэнд суурьшигчдын зан суртахуун, санаа сэтгэлийг сайтар судалж, фронт дээр болон дайны дараа цэргүүдийн зан авирыг нэг бус удаа ажиглах боломжтой байв. Америкчууд цэргийн олзлогдогсдыг харгисалсан тохиолдлын тухай Мейлерийн романд өгүүлжээ. Үүнээс нэг жишээ дурдъя «... салаа ойн цоорхойд гарч очив. Эргэн тойрон чимээгүй, сар гийгүүлж байв. Энэ намуун сайхан байгаль амьсгал авах аргагүй бөөлжис хутгам, жигшүүрт үнэртэй огт авцалдахгүй байв. Цэргүүд огиудсаа тогтоон ойн цоорхойд харлан шатаж байсан хэдэн танк руу дөхөж очив. Машины хуягт дээр түүний дэргэд алагдсан япончууд хэвтэж байлаа. Жаахан зайтай ч бас хүүр харагдана. Япончуудыг модонд олсоор дүүжлэн хороожээ. Нэг хүний бүх нүүрийг зэрэмдэглэж, цээжнээс нь бариулдаа хүртэл шигдсэн жад ёрдойж байв, нөгөөх нь цус хурсан, гөлөрсөн нүдээр ертөнцийг «ширтэж» гурав дахийнх нь чих, уруулыг хэн нэг нь огтлон авч явж, шүд нь аймаар ярзайсан харагдана.

	— Манайхны хийсэн ажил гэж Уолсин намуухан хэлэхэд бусад нь чимээгүй байв.»

	Америкийн цэрэгт зуршил болсон өөр аргыг Мейлер хэрхэн дүрслэн бичсэнийг үзье. «...Крофт газар сууж, янжуур татав... Галлахер хажууд нь суугаад, японы цэрэг рүү хяламхийв.

	— Үүнийг эд бад хийгээд явъя гэж тэр гэнэт цухалдав.

	— Битгий яар гэж Крофт зөөлнөөр хэлэв...

	Гэтэл тэд юун тухай ярьсныг ойлгосон юм шиг япон цэрэг сөхрөн сууж, орилон, гонгиносон дуугаар өршөөл гуйж эхлэв. Тэр байсхийгээд л тэдэн рүү өршөөл гуйн гараа өргөж, өөрийг нь ойлгохгүй байгаад цөхөрсөн аятай гараараа газар дэлсэнэ.

	Крофт япон цэргийг анхааралтай харсаар байв... Ямар нэг зүйлийг гүйцээгээгүй мэт хүчтэй сэтгэгдэл түүнийг эзэмдэв.

	Крофт янжуураа харснаа япон цэрэгт өөрийн мэдэлгүй өгөв... Цэрэг янжуурын утааг хомхой залгисан нь агшин зуур болж өнгөрөв. Дараа нь Крофт хавтгай шоколад авч япон цэрэгт өгөв. Тэр өөдөөс нь асуусан янзтай харна. Ид гэж Крофт япон цэрэгт зангахад цаасыг задлан шоколадыг гаргав.

	Крофт япон цэргийг сонжсон янзтай харсаар байв. Цэргийн нүүрээр баярын нулимс урсана... Модон доор суугаад инээнэ. Энэ үед Крофт автоматаа суга татан түүний толгойг онилов. Япон цэрэг түрүүчийг гайхан ширтэв. Түүний нүүр хувьсхийж амжаа ч үгүй байх яг тэр агшинд буун дуу сонстож духан дээр нь цусны хар толбо үлдэв. Цэрэг эхлээд урагш бөхийснөө баруун талаараа гулдайн унав. Түүний нүүрэн дээрх инээмсэглэл хэвээр үлджээ, гэвч энэ нь одоо тэнэг юм шиг санагдуулж байв30».

	Филиппин дэх байлдаан үргэлжлэв. Японы цэргүүд цөхрөнгөө бартал эсэргүүцэж байв. Энэ байлдаанд ялангуяа америкийн флотын эсрэг байлдаанд тэд камиказе гэж нэрлэдэг үхэх тавилантай нисэгчдийн жолоодсон нисэх онгоцыг их хэмжээгээр хэрэглэж байв. Лейте арлын дэргэд холбоотнууд буух үеэр тэдний дайралтын улмаас хэдэн хөлөг онгоц, түүний дотор «Хонолулу», «Острелиа» хүнд крейсерээ алджээ.

	Гэвч японы гарнизонууд унах тавилантай байв. Америкчууд арлыг дараа дараагаар нь эзэлж байв. Тэдэнд филиппиний партизанууд орон нутгийн чөлөөлөх отряд, эсэргүүцлийн нууц арми-хукбалахапын» ангиуд ихээхэн тусламж үзүүлж байв.

	1945 оны эх гэхэд Япон руу америкчуудын давших нь бүр хүчтэй болов. Япончууд хангалттай хүч, ялангуяа хуурай замын цэргийн хүч сөргүүлэн тавьж чадахгүй байв. Тэдний цэргийн нэлээд хэсэг урьдын адил Манжуурт байв.

	1945 оны хоёрдугаар сард америкийн десантчид шургуу байлдсаны эцэст Ивозима арлыг эзлэн авав. Энд байсан нисэх онгоцны буудлууд Япон руу агаарын дайралтаа ихээхэн хүчтэй болгох боломж олгожээ. Окинава арлыг эзлэх операц дөрөвдүгээр сарын 1-нд эхэлжээ.

	Окинавад буулгасан нь Номхон далайд америкийн зэвсэгт хүчний хийсэн десантын хамгийн том операц байв. Десантад 450 мянга гаруй цэрэг, офицер орсон бөгөөд бараг хагас сая хүнтэй энэ армийг татан аваачихад 1200 гаруй тээвэр, десантын хөлөг онгоцнууд дайчилжээ. Армийн ажиллагааг 100-гаад байлдааны хөлөг онгоц, 600 хүртэл нисэх онгоц хангаж байв. Десантчид операцад удтал няхуур бэлтгэж, түүний бүх элементийг боловсруулж буух район секторыг судалжээ.

	Гэлээ ч гэсэн операц маш хэцүү болж өнгөрөв. Десантын ангиуд ихээхэн хохирол хүлээв.» Албан ёсны мэдээгээр 38 мянга гаруй хүнээ алдсанаас 7100 цэрэг, офицер алуулжээ. Түүнээс гадна байлдааны бус хохирол их байсан нь 26 мянга гаруй цэргийн албан хаагчид хүрчээ31.

	Окинавын дэргэд америкийн флот их хохирол хүлээв. 36 хөлөг онгоц живж, 164 хөлөг онгоц түүний дотор нисэх онгоц тээгч 20 гаруй хөлөг, шугамын хөлөг, крейсер хөлөг гэмтжээ. 1900 гаруй нислэг хийсэн японы камиказе нар хамгийн хүнд хохирол учруулсан байна.

	Окинава унасан нь Японы байдлыг эрс муутгав. Одоо японы хотууд руу хийж байсан ихэнх халдлагыг Б—29 хүнд бөмбөгдөгч нисэх онгоцнууд төдийгүй, дунд зайны нисэх онгоцнууд хийх болов.

	Холбоотнуудын хувьд Европын байдал ч нэлээд сайжрав. Зөвлөлтийн Зэвсэгт хүчин гитлерийн армиудыг бут ниргэж дуусган Польшийг хэдийн чөлөөлж, Дорнод Прусст дайсны том бүлэглэлийг устгаж, Унгар, Чехословакт эрх чөлөө авчирч, Австрид оров. Үүний дүнд өрнөдөд англи-америкийн армиудыг гитлерчүүд эсэргүүцэх явдал эрс сулрав. Холбоотнууд дайсны нутгийн гүн рүү үлэмж түргэн урагшлах боломжтой боллоо. Тэд Рейн мөрнийг гаталж, Рурын сав газарт орж 1945 оны дөрөвдүгээр сарын эцсээр Эльба мөрөн хүрэв. Тэнд Торгау хотын дэргэд зөвлөлтийн цэрэг америкийн хээрийн 1 дүгээр армийн түрүүчийн ангиудтай уулзсан юм.

	Зөвлөлтийн армийн байлдааны зам өөр байлаа. Берлинд ороод хагас сая цэрэг, ихээхэн хэмжээний техник бөөгнөрүүлсэн дайсны улайрсан эсэргүүцэлтэй тулгарчээ. Гэвч зөвлөлтийн цэргийг ямар ч хүч зогсоож нэгэнт чадахаа больсон байв. Хүнд бэрх тулалдаанд зөвлөлтийн арми дайсны сүүлчийн хориглолтыг сэтлэн түүний нийслэл Берлинийг эзлэв. Төдхөн Чехословак, Унгарыг чөлөөлж дуусав.

	1945 оны тавдугаар сарын 9 гитлерийн Германыг ялсан Ялалтын өдөр болж түүхэнд оров. Гэвч дэлхийн хоёрдугаар дайн бас л дуусаагүй байв. Алс Дорнодод империалист Япон тэмцлээ үргэлжлүүлж түүний хүч суларсан ч барагдах яагаа ч үгүй байлаа

	 Японы арлуудыг америкийн нисэх хүчин бөмбөгдсөн шумбагч хөлөг онгоц, усан дээрх хөлгүүд эргийн ойролцоо байлдсан, холбоотны цэрэг Бирм, Индонез, Энэтхэг-хятадын хойгт амжилттай байлдсан нь ялалтад хүрэх зорилтыг бүхэлд нь шийдээгүй ч Японы байдлыг улам дордуулсан юм.

	...1945 оны наймдугаар сарын 5-нд японы арлуудын ойролцоо байсан америкийн усан дээрх бүх хөлөг, шумбагч хөлөг онгоцнуудыг байлдааны бүх ажиллагаагаа даруй зогсоож, далайд гарах тушаал өгчээ. Хонсю арлын баруун өмнөд хэсэг рүү түүнчлэн Кюсю, Сикоку арал руу 200 бээрээс дотогш ойртохыг онцгой хориглосон байв. Хэдэн цагийн дараа Марианы арлууд дахь америкийн цэргийн нисэх онгоцны буудлуудаас Б—29 гэдэг хүнд бөмбөгдөгч нисэх онгоцнууд хэдэн бүлэг болж агаарт хөөрөв. «Нисдэг цайзууд» байлдааны журамд орж, Японыг чиглэв. Жагсаалын голд «Энола Гей» нэртэй нисэх онгоц явж байв. Түүний багийн биелүүлэх зорилтыг АНУ-ын агаарын цэргийн хүчний стратегийн нисэх хүчний командлагч генерал Спаатс биечлэн даалгасан байв. Генерал энэ тушаалыг ерөнхийлөгч Гарри Трумэнээс шууд хүлээн авчээ. Энэ нь ямар даалгавар байсныг АНУ-д цөөхөн хүн мэдэж байлаа. Нисэх онгоцонд явсан нисэгчид байлдааны ердийн даалгавар биелүүлэхээр яваа гэдэгт итгэсэн байв. Зөвхөн бусдаасаа илүү хүчтэй гэмээр харагдаж байсан нэг бөмбөг л ер бусын байв. Энэ бол атомын бөмбөг байлаа.

	Хэдэн цаг ниссэний дараа бөмбөгдөгч нисэх онгоцнууд Японы эрэгт дөхөж очив. Энд тэд хуваагдан урьдаас тодорхойлсон байгууламжийн зүг хэсэг хэсгээр нисэв. Эмэгтэй хүний сайхан нэртэй нисэх онгоц Хиросима хотыг чиглэв. Бөмбөгөө чухам энэ хотод хаяхыг тушаасан байв.

	Хиросимаг онц чухал бай гэж үздэггүй байв. Иймээс түүний дэргэд Агаарын довтолгооноос хамгаалах хэрэгсэл бараг байгаагүй юм. Америкийн нисэх онгоц нэг тойров, дахин тойров. Тушаалд заасны дагуу дээд хэмжээний өндөрт тойрч байв. Дараа нь бөмбөгөө хаяв. Бөмбөг доошлоход нисэх онгоц огцом эргэн байнаас түргэн холдов. Ингэхийг ч бас тушаалд заасан байв.

	Энэ цаг, минутад Хиросима нойрноос сэрээгүй байв. Аюул дөхөж байгааг энэ хотын гурван зуу мянга гаруй оршин суугч огт мэдсэнгүй. Хиросима хотын далан таван мянган хүн юу ч мэдэлгүй чигээрээ, хотын дээр америкийн бөмбөг дэлбэрэх тэр агшинд амь үрэгджээ. Агшин зуур дүрэлзсэн хамаг юмыг хуйхалсан гал дэлбэрэлтийн хүчирхэг долгионд амь үрэгджээ. Хот хэрэг дээрээ газрын хөрснөөс арчигдаж, асар том түүдэг, галын там болов. Дэлбэрэлт, түймрийн асар том туяа олон арван километрийн холоос харагдаж байв. Японы эргээс 150 гаруй километрийн зайтай задгай тэнгист байсан америкийн нэг шумбагч хөлөг онгоцны дарга «өрнөдөд тэнгэрийн хаяа бүхэлдээ шатсан юм шиг л байна» гэж тэр өглөө штабтаа мэдээлжээ.

	Гурван өдрийн дараа атомын хоёр дахь бөмбөгийг японы Нагасаки хотод хаяв. Түүний чадал Хиросимад хаясан бөмбөгнийхөөс хоёр дахин их байсан учир Нагасакид бүр их хохирол учирчээ.

	Энэ хоёр халдлагаар хоёр зуун тавин мянган оршин суугч алагдаж зэрэмдэг болов. Энэ зэрлэг ялт хэрэг байлдааны санаа бодлын үүднээс дайны ямар ч шаардлагагүй байв. Энэ нь зөвхөн бусад орон, ард түмнийг америкийн сүр хүчээр айлгах зорилгод үйлчилжээ. Энэ бол энх тайвныг эрхэмлэгч хүчнүүд юуны өмнө Зөвлөлт Холбоот Улсын эсрэг чиглэсэн АНУ-ын харгис бүлгийнхний «атомын улигт» бодлогын эхний нэг алхам байсан бөгөөд энэ бодлогод дэлхийн харгис хүчин тус улсыг «нэгдүгээр дайснаа» гэж ямагт үзэж, ЗСБНХУ, АНУ байлдааны холбоотон, гитлерийн эсрэг эвслийн түнш байсан жилүүдэд ч түүнийг дайсагнасан алхам хийж байлаа. Английн профессор Блэкеттийн хэлснээр Хиросима, Нагасакид атомын бөмбөг дэлбэрсэн нь «дэлхийн хоёрдугаар дайны цэргийн сүүлчийн ажиллагаа байсангүй, харин Оросын эсрэг өдүүлсэн дипломат хүйтэн дайны эхний ажиллагаа байжээ».

	Хиросима, Нагасакийн эмгэнэлт явдлыг бүр тэр өдрүүдэд дэлхий дахинд энгийн номхон хүн амын эсрэг зориуд чиглэсэн аймшигтай ялт хэрэг гэж дүгнэсэн юм. АНУ-ын улс төр, цэргийн дээд бүлгийн зарим төлөөлөгч хүртэл энэ ажиллагааг буруушаажээ. Үүний өмнөхөн нас нөгчсөн ерөнхийлөгч Рузвельтийн шадар туслах адмирал Уильям Леги бичихдээ: «Бид атомын бөмбөг түрүүлж хэрэглэснээрээ ёс суртахууны хувьд дундад зууны зэрлэгүүдийн түвшинд хүртэл доройтсон юм» гэжээ.

	Энэ балмад ажиллагааны уршиг өнөө ч мэдрэгдсээр байна. Хагас сая орчим япон хүн атомын цацрагт хордож, дараа нь мянга мянган хүн туяаны өвчнөөр үхэж, олон арван мянган хүүхэд насан турш тахир дутуу болжээ. Гэтэл америкийн суртал нэвтрүүлэг энэ харгис ажиллагааг японы милитаризмыг салам цохисон, шийдвэрлэх цохилт гэх нь холгүй дүрслэн харуулахыг оролдож байна. Пентагоны хэвлүүлсэн «Эйр оффиссерз гайд» гэдэг нисэх хүчний лавлах бичигт Японы нутаг дэвсгэрт холбоотны цэрэг цөмрөн орох операц явуулалгүй хүн хүч, хөлөг онгоц, нисэх онгоцны хувьд их хохирол хүлээлгүй Японыг үг дуугүй буулгасан баримт нь атомын бөмбөг хэрэглэсний шууд, чухал үр дагавар болсон мэтээр нотолжээ.

	Үнэн хэрэгтээ бүх зүйл тийм байгаагүй юм. Японы хотуудыг атомын бөмбөгөөр бөмбөгдсөн нь шийдвэрлэх ач холбогдолтой болсон мэт зохиомол яриаг америкийн генералууд өөрсдөө ч няцааж байна. Жишээ нь Эйзенхауэр хожим нь бичихдээ «энэ бөмбөгдөлт ямар ч хэрэггүй байсан, холбоотнуудын байдлыг огт хөнгөвчлөөгүй» гэжээ. Генерал Ж. Маршалл, адмирал Э. Кинг болон бусад хүмүүс мөн ийм бодолтой байв. Хэрэв шийдвэрлэх өөр нэгэн үйл явдал болоогүй бол үүний дараа ч дайн бас олон сараар үргэлжлэх байсан юм.

	Зөвлөлт Холбоот Улс холбоотон гүрнүүдийн засгийн газрын тэргүүн нарын Потсдамын бага хурлын шийдвэрийн дагуу ажиллаж, холбоотны үүргээ шударгаар биелүүлэн 1945 оны наймдугаар сарын 9-нд Японд дайн зарлав. Зөвлөлтийн зэвсэгт хүчин японы хуурай замын цэргийн хамгийн байлдах чадвартай, сайтар бэлтгэгдсэн нэгтгэл-Квантуны армийг Манжуурт ахар богино хугацаанд бут ниргэж, Хятадын зүүн хойд нутаг, Солонгосын умард хэсэг, Өмнөд Сахалин, Курилийн арлыг чөлөөлөв. Эдгээр амжилттай ажиллагаа Зүүн өмнөд Ази болон бусад районд үндэсний чөлөөлөх хөдөлгөөний хүчирхэг өсөлтөд түлхэц үзүүллээ.

	Зөвлөлт Холбоот Улсын энэ ажиллагаа империалист Японы эсрэг дайн дуусгахад дорвитой ач холбогдол үзүүлээгүй, үүнтэй үүнгүй Японы бууж өгөхөд тоотой өдөр үлдсэн байсан мэтээр хэрэг явдлыг дүрслэн харуулахыг хөрөнгөтний суртал нэвтрүүлэгчид, завхруулагчид дэмий л оролддог юм. Тэр үед АНУ-ын цэргийн хамгийн дээгүүр албан тушаалд байсан хүмүүсийн мэдэгдэл энэ гүтгэгчдийн нотолгоог няцааж байна. Тэгэхэд АНУ-ын армийн штабын дарга байсан генерал Ж. Маршалл бичихдээ, Оросууд японы эсрэг дайнд орсныг Японыг бууж өгөхөд хүргэсэн шийдвэрлэх ажиллагаа гэж үзэж болно гэжээ. Коммунизм, зөвлөлтийг туйлаас хорсон эсэргүүцдэг У. Черчилль хүртэл «Японы хувь заяаг атомын бөмбөг шийдсэн гэж үзвэл туйлын эндүүрэл болно... Дайнд Орос орон орсноор Япон бууж өгөх явдлыг түргэтгэсэн бололтой» гэж хүлээн зөвшөөрчээ.

	1945 оны есдүгээр сарын 2-нд Токиогийн буланд эскадртай цуг орсон америкийн «Миссури» гэдэг шугамын хөлөг онгоц дээр Япон бууж өгөх тухай актад гарын үсэг зурах ёслол болов. Германы фашизм, японы милитаризмын эсрэг улс түмний явуулсан бараг зургаан жил үргэлжилсэн зэвсэгт тэмцэл гитлерийн эсрэг эвслийн ялалтаар дуусав.

	Дэлхийн хоёрдугаар дайны жилүүдэд АНУ-ын зэвсэгт хүчин гитлерийн эсрэг эвслийн чухал бүрэлдэхүүн хэсэг байв. Бусад орон, юуны өмнө Зөвлөлт Холбоот Улсад тохиолдсон шиг тийм бэрхшээл, гачаалыг үзээгүй АНУ харьцангуй тайван нөхцөлд цэргийн аж үйлдвэрээ өрнүүлж, цэргийн томоохон нэгтгэл ангийг бэлтгэн дайчлах боломжтой байв. Дайны жилүүдэд зэвсэгт хүчинд нь 12 сая гаруй америкчууд алба хааж байв. Тэдний сая гаруй нь негрүүд байв.

	АНУ-ын арми 89 дивизтэй болж цэргийн нисэх хүчин, тэнгисийн цэргийн флотын том хүчин, түүний дотор тэнгисийн явган цэрэг байгуулжээ. Дэлхийн хоёрдугаар дайнд Америкийн Нэгдсэн Улс барагцаалбал 350 миллиард доллар зарцуулсан юм гэж түүхч, эдийн засагчид тооцоолжээ.

	Дайны жилүүдэд АНУ-ын холбооны засгийн газар нисэх онгоц, хөлөг онгоцны үйлдвэр, төмөрлөгийн болон цэргийн зориулалттай бусад үйлдвэр барихад их хөрөнгө төсөвлөж, капиталист пүүсүүдийг санхүүжүүлж, тэднээс татдаг албан татварыг бууруулж, өөр бусад хөнгөлөлт олгож байв. Америкийн ард түмний ихэнх нь энэ дайныг шударга дайн гэж үзэж, засгийн газрыг дэмжиж байсныг далимдуулан капиталист томоохон монополууд дайны нөхцөл байдлыг өөртөө аль болох ашигтай ашиглахын тулд хөдөлмөрчдийг мөлжих явдлаа эрс хүчтэй болгов. Дайны зургаан жилд (1940—1945) эдгээр монопол 58,7 миллиард долларын цэвэр ашиг олсон нь дайнд зарцуулсан гэж үзэж байгаа асар их хөрөнгөний бараг тавны нэг юм. Энэ хөрөнгө нь түрүүчийн зургаан жилд 1934—1939 онд америкийн монополт капиталын олсон орлогоос 36 миллиард доллароор илүү байна. Ялангуяа цэргийн үйлдвэрлэл шууд эрхэлж, цэргийн яамны нийлүүлэгч болж байсан тэдгээр монополын ашиг хонжоо их нэмэгджээ. Дайны жилүүдэд «Женерал электрик» компани өөрийн ашгийг 8 дахин, нисэх онгоцны үйлдвэрийн «Юнайтед эйркрафт» пүүс арав дахин, «Дуглас эйркрафт» 13 дахин нэмэгдүүлжээ. Б—29 бөмбөгдөгч нисэх онгоц үйлдвэрлэдэг байсан «Боинг эйркрафт компани» дээд амжилт тогтоосон байна. Энэ үед түүний цэвэр хонжоо 110 дахин нэмэгджээ.

	Дайн нь америкийн монополуудад асар их нэмүү ашиг олоход тус болоод зогсоогүй юм. Энэ нь капиталист өрсөлдөгчдийнхөө эсрэг амжилттай тэмцэх, эдийн засгийн хуйвалдаан, хутган үймүүлэх явууллагыг туйлын өргөн хэмжээгээр үйлдэж, аж үйлдвэрийн тагнуул хийх боломж олгожээ. Командлалын аль нэг төлөөлөгчид буюу штабынхан байлдааны операц, буудах бөмбөгдөх байг төлөвлөхдөө юуны өмнө цэргийн шаардлага зохистой эсэхийг үл харгалзан, энэ нь өөрсөдтэй нь аль нэг талаар холбоотой бөгөөд хөгжин цэцэглэхийг нь хувьдаа сонирхдог тэдгээр пүүс, компани, монополын эрх ашигт нийцэх эсэхийг үндэс болгон баримжаалдаг тохиолдол цөөнгүй байжээ. Дайны үед зэвсэгт хүчний дээд байгууллагуудад цэргийн албанд дайчлагдаж, шахан хавчих замаар аятай байр эзэлсэн монополуудын шууд гар хөл бологч олон этгээд ажиллаж байсан нь үүнд нэмэр болжээ.

	АНУ-ын коммунист намыг үндэслэн байгуулагчийн нэг нөхөр Уильям Фостер бичихдээ «Уолл-стритийн капиталистууд дэлхийн хоёрдугаар дайны жилүүдэд фашизмыг устгах гэж чармайхдаа дэлхийн нэгдүгээр дайны жилүүдэд «бүх дэлхийг ардчиллын хувьд аюулгүй болгохыг» эрмэлзэн тэмцэж байснаасаа илүү гавиагүй юм. Энэ хоёр дайны алинд ч тэдний хувьд өөрсдийнх нь империалист ашиг сонирхол тэргүүн зэрэгт тавигдаж байв. Дэлхийн хоёрдугаар дайнд тэдний тэмцэж байсан шууд дайсан нь германы фашизм биш, харин тэдний хүчирхэг өрөөлдөгч германы империализм байв. Гэхдээ тэд Зөвлөлт Холбоот Улсыг онцгой дайсагнаж байв. Фашизмын тухайд бол тэд өөрсдөө хороор нь хордсон болохоор түүнийг дайнаар устгахыг хүсээгүй юм32» гэжээ.

	Гэхдээ АНУ-ын монополууд том баячуудад дайн нь аж үйлдвэр өрнүүлэн захиалга ашиг хонжоогоо нэмэгдүүлж, хөдөлмөрчдийн тэмцэл зарим талаар сулрах боломж олгосон бол эгэл жирийн дийлэнх олонх америкчуудад бусад орны ард түмний адил ихээхэн зовлон гачаал учруулжээ. Америкийн хотуудад бөмбөг унаагүй, хүн ам нь агаарын түгшүүр сонсож, түймэр үзээгүй, бусад орны ард түмэнд тохиолдсон шиг, ялангуяа зөвлөлтийн хүмүүс хүнд хүчрийг нь үүрсэн шиг тийм явдал тохиолдоогүй нь үнэн. Гэхдээ америкийн ард түмэн дайнд хохирол хүлээсэн юм. Олон гэр бүл өнчирч олон мянган хүн дайнаас эрэмдэг зэрэмдэг болон эргэж иржээ.

	АНУ-ын цэргийн яамны албан ёсны мэдээгээр бол дайны жилүүдэд 291 557 америк хүн алагдаж, шархны улмаас нас баржээ. Түүнээс гадна арми, флотын 113 842 цэргийн албан хаагчийг байлдааны бус нөхцөлд алдсан байна. Шархтагдагсдын тоо 670 мянгад хүрчээ.

	Энэ хохирол нь Зөвлөлт Холбоот Улсын хүлээсэн хохиролтой зүйрлэхийн аргагүй юм. АНУ өөрийн түүхэн турш 1775—1955 оны хооронд хийсэн бүх дайнд 1 сая 130 мянган хүнээ алджээ. Гэтэл энэ нь 1900—1955 онд автомашины ослоор амь үрэгдсэн америкчуудын тооноос цөөн юм.

	Дэлхийн хоёрдугаар дайнд АНУ-ын зэвсэгт хүчин байлдааны их туршлагатай болсон юм. Тэд хэд хэдэн хослуулсан том операц хийсний хамгийн чухал нь Норманди, Итали, Умард Африкт цэрэг буулгаж Номхон далайн зарим аралд десант аваачсан явдал юм. Тэнгисийн цэргийн флот, агаарын цэргийн хүчин нэлээд туршлага хуримтлуулжээ.

	Дайны үеэр АНУ-ын арми, флотын бие бүрэлдэхүүний тодорхой хэсэг урамтай байлдаж гитлерийн эсрэг тэмцлийн шударга зорилгыг дэмжиж байв. Нийтийн дайчилгааны нөхцөлд эрх баригч бүлгийнхэн, командлал энх цагийнх шиг зэвсэгт хүчнийг тийм нарийн тусгаарлаж чадаагүй бөгөөд чадах гэж эрмэлзээгүй, арми, флотод дэвшилт үзэл, итгэл үнэмшил бүхий хүмүүс орохыг аргагүйн эрхээр нэлээд нэмэгдүүлэхэд хүрсэн нь үүнд зарим талаар тус болжээ.

	Тэдний олонх байлдаанд шалгарч, засгийн шагнал хүртсэн, цол нэмүүлсэн юм.

	Дайн дууссаны дараа харгис хүчин, цэргийн эрхтнүүд тийм цэрэг, офицероос түргэхэн салахын мөн болов. Тэгээд дараах жилүүдэд нь америкийн арми, флотод улс төрийн цэвэрлэгээ «шулмыг ангуучлах» гэгчийг нэг бус удаа хийсэн юм. Зөвхөн 1949—1954 онд АНУ-ын зэвсэгт хүчнээс улс төрийн үзэл бодлын улмаас 590 офицер, улирсан түрүүч, гол төлөв ахмад дайчдыг халжээ.

	Дэлхийн хоёрдугаар дайн манай үеийн агуу их эмгэнэлт явдал болсон юм. Энэ дайн ард түмний ой тойноос хэзээ ч арилахгүй зовлон гамшгийг хүн төрөлхтөнд учруулсан билээ. Гэхдээ дайн зөвхөн хүнд сорилт шалгалт учруулаад зогсоогүй юм. Энэ дайн аймшигт бурангуй хүчний эсрэг шийдвэртэй тэмцэгчдийн хүчирхэг эв нэгдлийн хүч, зөвлөлтийн ард түмний баатарлаг үйлс, ялагдашгүй чанар, ялалт байгуулахад шийдвэрлэгч хувь нэмэр оруулсныг бүх дэлхийд харуулсан юм.

	АНУ-ын ерөнхийлөгч Франклин Д. Рузвельт, дайны жилүүдэд төрийн нарийн бичгийн дарга байсан Э. Стеттиниус, америкийн бусад нэрт хүмүүс Зөвлөлт Холбоот Улсын гавьяаг машид шагшин бахдаж байлаа. Дэлхийн хоёрдугаар дайны жилүүдэд Москвад АНУ-ын элчин сайдаар сууж байсан Д. Дэвис «Зөвлөлт холбоотондоо бид өртэй» гэсэн номдоо «тэдний арми төдийгүй, бүх ард түмэн нь асар их баатарлагаар, урьд үзэгдэж дуулдаагүйгээр амь бие хайргүй тулалдаж байв. Тэдний эрэлхэг зориг, баатарлаг чанарыг дэлхийн бүх шударга хүмүүс шагшин гайхаж байв. Тэдний байгуулсан гавьяа эрх чөлөөний төлөө хүн төрөлхтний тэмцлийн түүхэнд хамгийн яруу тод хуудас болж үеийн үед дурсагдах болно. Тийм ард түмэн, тэдний удирдагчдыг өөрийн холбоотон гэж ярьж байгаагаараа бид бахархдаг юм» гэжээ.

	Өрнөдийн харгис бүлгийнхэн, хөрөнгөтний түүх судлалчид дэлхийн хоёрдугаар дайны түүхийг завхруулж, түүнд Зөвлөлт Холбоот Улс түүний зэвсэгт хүчний гүйцэтгэсэн үүргийг бууруулж харин АНУ, Гитлерийн эсрэг эвслийн бусад хөрөнгөтөн орны арми, флотын оруулсан хувь нэмрийг дөвийлгөхийн тулд аль байдгаа хийж байна.

	Америкийн түүх судлагчдад энэ талаар Цагаан ордноос бүр шууд заавар өгсөн нь хачирхалтай. Үүнд ерөнхийлөгч Г. Трумэн 1950 оны арван хоёрдугаар сард Америкийн түүхчдийн холбоонд онцгой илгээлт явуулж «америкийн түүхчдийн бүтээл нь засгийн газрын бодлогыг мөнхжүүлэн тайлбарлахад түүнд туслах бөгөөд коммунизмтай хийх тэмцэлд асар их ач холбогдолтой юм» гэж онцлон тэмдэглэжээ.

	«Тэнхлэгийн» орнуудыг ялах үйлст америк-английн оруулсан хувь нэмрийг сурталчилсан олон бүтээл дайнаас хойших үед өрнөдөд хэвлэгдлээ. Ийнхүү шагшин магтахын хамт зөвлөлтийн оруулсан хувь нэмрийг бууруулж, манай ололт амжилтыг үл тоомсорлодог байна. Жишээ нь америкийн түүхч X. Болдуины «Дийлдсэн, дийлсэн тулалдаан» гэдэг номд тэр мэргэжилтний үзэж байгаагаар дэлхийн хоёрдугаар дайны төгсгөлийг шийдвэрлэсэн арван нэгэн том тулалдааныг тоочжээ. Энэ жагсаалтад зөвлөлт-германы фронтын ганцхан тулалдаан - Сталинградын тулалдааныг оруулсан бөгөөд түүнийг Номхон далайн Тарава шүрэн арлыг эзлэх талаар америкчуудын явуулсан ажиллагаатай нэг зиндаанд тавьжээ. Москвагийн дэргэд, Курскийн цүлхэнд, Кавказын уулын дэвсэгт, Белорусст, Висла, Одра, Померан, Дорнод Прусст болсон тулалдаан, Будапешт, Прага, Берлиний төлөө тулалдааны талаар ганц ч үг дурссангүй. Мидуэй арлын дэргэд япончуудтай америкийн флотын хийсэн тэнгисийн байлдаан, Нормандид холбоотнуудыг буулгасныг «шийдвэрлэх тулалдаан» гэж зарлажээ.

	Герман, японыг холбоотны нисэх хүчин агаараас бөмбөгдөж, АНУ-д цэргийн үйлдвэрлэл явуулан, Европ, түүнчлэн Зөвлөлт Холбоот Улсад ч зэвсэг нийлүүлж байсан нь «шийдвэрлэх ач холбогдолтой» гэж өрнөдийн уншигчдыг ихэд мунхруулжээ. Германы техникийг гацаасан мэт «оросын догшин хүйтний» тухай «оросын гэтлэн давшгүй тал нутгийн» тухай домгийг мартдаггүй нь мэдээж.

	Зөвлөлтийн эсрэг хамгийн хорсолтой зарим этгээд бүр дайны жилүүдэд Зөвлөлт Холбоот Улсын талаар АНУ, Английн эрх баригч бүлгийнхний явуулсан улс төрийн нийт чиг бодлогыг эргэлзээтэйд үздэг байна. Америкийн түүхч Б. Рассел 1972 онд хэвлэгдсэн «Бас л тодорхойгүй аюул» гэдэг номдоо «АНУ энэ дайнд оролцсоноороо олон улсын улс төрийн бодлогын хувьд хэрэг дээрээ юу ч олж авсангүй. Харин ч АНУ Зөвлөлт Холбоот Улсад тусалснаараа коммунист үзэл суртал бэхжин дэлгэрэхэд дэм болж алдсан юм. Гэтэл нацизм АНУ-ын хувьд тийм ч аюултай үзэл суртал байгаагүй гэжээ. Ийм өөдгүй мэдэгдэл дээр юуг ч нэмж хэлэх вэ дээ?

	...Энэ «музей» Виргини муж улсын Куонтико хотхон дахь Америкийн тэнгисийн явган цэргийн сургалтын гол төвийн дэвсгэрт байрладаг юм. Төвийн багш хошууч Гарольд Слэкумын байшингийн подвалд байрладаг энэ музей офицерууд, тэдний гэр бүлийнхэн зам зуур яваа зарим хүмүүсийн дотор зард гарчээ. Энэ нь хэрэг дээрээ музей гэхээсээ үзэгчдэд зориулсан хувийн томоохон цуглуулга юм. Энэ цуглуулгыг тэр хошууч бүр эртнээс 20 гаруй жил хийж байгаа аж. Өөрийнх нь ярьснаар ямар ч хүч хөрөнгө хайрлалгүй идэвхтэй цуглуулдаг аж. Бас санамсаргүй олдвороос ийнхүү цуглуулж эхэлснээ тэр дурсдаг юм. Дараа нь дон тусч үзмэрүүдийг олж болох газар хаана байна, тэндээс худалдан авч бас одоо америкт мөн тийм багагүй цуглуулгатай болоод байгаа бусад шуналтай цуглуулагчдаас гуйж гувшиж, солио хийдэг болжээ. Тэгээд хангалттай материалтай болсон хойноо 1979 онд музейгээ нээж, өөрийн эрдэнэсийг олны хүртээл болгохоор шийджээ. «Хошууч Слекумын дурсгалын музейд» (үүдний дэргэдэх самбар дээр ийм хаяг бий) орж байгаа хүн болгоныг хар хувцастай, ган дуулгатай, автомат бэлэн барьсан нацистын дүр угтана. Түүнийг хүний дайтай том хийсэн нь бүр аймшигтай болгожээ. Тэр тусмаа түүний тал бүрд гитлерийн вермахтын бүхий л хэрэгслийг тавьжээ. Хананд нь хас тэмдэг бүхий нацистын далбааг өлгөж эс-эс-ийн болон гестапийн хувцас тавьжээ. Нэг хананы дэргэд фашистын армийн янз бүрийн зэвсгийн дээж бүхий том шилэн хорго байна. Тэнд музейн эзний онцгой бахархал болсон суурьт пулемёт байрлуулжээ. Энэ пулемётыг бүр дорнод фронтоос авчирсан гэдэг юм, хурц гэрэлтэй үзмэрийн тавиурт нацистын олон арван тэмдэг, эмблем, медаль байна. Хамгийн голд нь хар хилэн жинтүү дээр нацистын «илд бүхий төмөр загалмай» хаджээ.

	Тэнгисийн явган цэргийн хошууч Слэкум фашистын одон тэмдгийг зүгээр нэг шунан цуглуулдаг хүн биш ээ. Тэр нацизмыг бүр эртнээс үнэнчээр шүтэж, өөрийнх нь хэлснээр энэхүү «чин сэтгэлийн шохоорхолд» бүх амьдралаа зориулжээ. Фашист үзэл санааг шүтээд зогсохгүй, сурталчилдаг этгээд юм. Куантикод болон бусад гарнизонд цөөнгүй байдаг санаа нэгтнүүд нь тэр «музейд» байнга цуглардаг аж. Энд тэд санал бодлоо илэн далангүй солилцож, (фашистажсан хошууч болон түүний цуглуулгын тухай сонины нүүр дүүрэн фото зураг нийтэлсэн «Нэйви таймс» гэдэг цэргийн сонин ингэж бичиж байна) нацист одон тэмдгийг сонирхож, тэдгээрийн түүх фашист райхын толгойлогчдын намтрыг ярилцдаг гэнэ. Тус сонин иймэрхүү явдлын тухай мэдээлэхдээ Слэкумын «чин сэтгэлийн шохоорхол» гэгчид буруутгамаар зүйл байгааг огт олж хардаггүй нь нэн гайхалтай юм. Нацизмын эсрэг байлдаж байсан орны иргэн, залуучуудыг хүмүүжүүлэх ёстой офицер аль эртнээс итгэлтэй фашист, хүнийг үзэн ядах онолыг сурталчлагч болсныг тэр сонин огт ажрахгүй байна. Хошууч Слэкум АНУ-д дэлхийн хоёрдугаар дайны жилүүдэд нацизмыг илээр дэмжиж Америк тив «байлдах ёстой этгээдтэйгээ байлдахгүй байна» гэж энд тэндгүй орилж байсан тэр хүмүүсийг илэн далангүй залгамжлагч болжээ гэж итгэлтэй хэлж болно. Тэд өнөөдөр нацизм, түүний толгойлогчдыг цагаатгаж Гитлер болон түүний бүлгийнхнийг зовсон хүмүүс болгон харуулахын тулд аль байдгаа хийж байна. Гитлерчүүд шатааж, алж талж, хот, тосгоныг газрын хөрснөөс арчиж байхдаа гагцхүү «андуурснаас» болсон хэрэг гэж тэр хүмүүс тун нухацтай мэдэгддэг юм.

	Тэгээд л олон жилийн турш, ялангуяа сүүлийн жилүүдэд нацист райх, түүний толгойлогчдыг элдвээр магтан сайшаасан ном зохиол (америкийн ба орчуулгын) АНУ-ын номын мухлагаар дүүрсэн юм. Тухайлбал, «Адольф Гитлерийн амьдрал, үхэл», «Нацист Германы цэцэглэлт, уналт», «Эд бол СС-ийн сүрт цэрэг» гэсэн бүтээлэрхүү зүйл олон хувь хэвлэгдэж, албин фюрерийн «Миний тэмцэл» ном хэд дахин хэвлэгджээ.

	АНУ-д милитаризм газар авч, коммунизмын эсрэг хорт үзлийг сурталдан, арьсны үзэл лавширсаар байгаа нь хэт барууны үзэл бодол дэлгэрэх туйлын шимтэй хөрс дэвсгэр болж «жинхэнэ америк үзлийг» хамгаалагчдын жанч нөмөрсөн фашист хар харгис хүчнийг илт өөгшүүлсэн хэрэг юм.

	Одоо америкийн хотуудын гудамжинд гартаа нацист далбаа, эмблем барьсан, гитлерийн «дайрагч отрядынхны» хүрэн форм өмссөн хөлчүү залуус бөмбөрийн нүргээн дор маршалж байхыг олонтоо харж болно. Тэдний олонх нь бороохой, төмөр бусад зэвсэг барьжээ. Хажуугаар нь явсан хүмүүс эгдүүцэн дургүйцсэндээ фашист балмад этгээдүүдийг няцаах гэвэл хариу өгөхөөр ийнхүү зэвсэглэжээ. Хүрэн цамцат залуус бол АНУ-д бүр дэлхийн хоёрдугаар дайны өмнө гитлерийн загвараар байгуулсан «Америкийн нацист нам» нэртэй фашист намынхан юм. Нацистууд АНУ-д өөрийн «Дайрагч» сэтгүүл, «Цагаан засаг» сонин хэвлүүлдэг. 1978 оны долоодугаар сард Сан-Францискод гитлерийн райхын толгойлогчийн нэг Рудольф Гессийн нэрэмжит номын «төрөлжсөн» дэлгүүр хүртэл нээжээ. Тэнд гитлеризм, арьсны үзлийн тухай коммунизмын эсрэг зөвлөлтийн эсрэг зүсэн зүйлийн ном дүүрэн байв. Тэгэхэд америкийн хуарангуудад «коммунист, хорлон сүйтгэх шинжтэй хэвлэлийн» тусгай жагсаалтад орсон аливаа утга зохиол (америкийн коммунистуудын «Дейли Уорлд» сониныг уншвал цэргүүдийг онц шүүхээр хэргийг нь таслан гянданд албадан хорино) авчрах, унших, тараахыг АНУ-ын батлан хамгаалах яамны сайдын онцгой шийдвэрээр албан ёсоор хориглосон байхад «Дайрагч», «Цагаан засаг» мэтийн хэвлэлийг цэргийн албан хаагчид уншихыг зөвшөөрч, цэргийн захиалагчдад чөлөөтэй түгээдгийг тэмдэглэх нь сонин юм.

	Фашизм нь арьсны үзэл, хүнийг үзэн ядах бусад баримтлал, урсгалын адил америкийн хуаранд эртнээс бат шингэжээ. Жишээ нь арми, флотын янз бүрийн гарнизонд нацист намын үүр, идэвхтэн өргөн ажиллагаа явуулж байгааг хэвлэлд байнга мэдээлж байна. Энэ нь ялангуяа Өрнөд Германд байдаг америк цэргүүдийн дотор онцгой тархжээ. Тэнд АНУ-аас ирсэн фашист танхай залуусыг нутгийн үзэл санаа нэгт шинэ нацистууд хөл алдан угтдаг аж. ХБНГУ дахь АНУ-ын армийн бараг бүх гарнизонд «Америкийн нацист намын» үүр байдаг. Тэдгээр үүрийн гишүүд германы үйлс нэгтнүүдтэйгээ байнга уулзаж, нацист толгойлогчдын ном, түүний дотор Гитлерийн «Миний тэмцлийг» судалдаг гэж «Оверсиз уикли» сонинд бичжээ. Эдгээр үүрийн толгойлогчид түүний дотор «арми дахь намын удирдах гол байгууллагын» гишүүн түрүүч Пейстэй хийсэн хэдэн ярилцлагыг сонинд бас нийтэлжээ. Дашрамд хэлэхэд үзэл санаа нэгтнүүд нь нийт армийн их хурлаа хэдийн хийж, шинэ гишүүдийг идэвхтэй элсүүлэн, анги, салбаруудад шинэ шинэ байгууллага байгуулж байгаа тухай нууцаа тэрээр сонины сурвалжлагчид ярьжээ.

	Энэ бүхэн америкийн командлалд тодорхой байдаг нь мэдээж. Гэвч арми дахь нацист намын үйл ажиллагааг командлал огт ажирдаггүй нь бүхнээс илт байна. Ийнхүү өөгшүүлж байгааг далимдуулан фашист танхай залуу - офицерууд түрүүч нар мундирийнхээ энгэрт хас тэмдэг зүүж, албан байр, сууцны тасалгаандаа нацистын далбаа, эмблем, фашист толгойлогчдын зургийг хадаж байна. Ингээд ч зогсохгүй байна. ХБНГУ дахь Райн-Майн гэдэг нисэх онгоцны баазад харуул солигдох үеэр хоёр офицер дүрэмд зааснаар мэндчилэхийн оронд «Хайль-Гитлер» гэж гитлерийн маягаар мэнд солилцжээ. Ангийн захирагч энэ тухай мэдсэн хэр нь залуусыг «зохисгүй хошигнолоо» гэж зэмлэсхийгээд өнгөрчээ.

	Гитлерчүүдийг аялдан дагалдагч америкчууд Өрнөд Герман дахь ангиудад л ийнхүү дур дураараа авирлаж байгаа юм биш гэдгийг хэлэх хэрэгтэй. Иймэрхүү байдал АНУ-ын зарим гарнизонд ч байгаа юм. Гавайд байсан явган цэргийн 25 дугаар дивизийн ангиудад «цагаан арьстан иргэдийн нацист намын үүрийн явуулж байгаа үйл ажиллагааны тухай нийт армийн «Страз энд страйпс» сонины нэг дугаарт мэдээлжээ. Үүний өмнөхөн «Оверсиз уикли» сонинд Сан-Диего дахь Калифорний муж улс АНУ-ын номхон далайн флотын тэнгисийн цэргийн гол баазад энэ намын орон нутгийн «зохицуулагч» сүрхий идэвхэжсэн тухай бичсэн юм. Тэр этгээд бол тэнгисийн явган цэргийн чөлөөнд байгаа түрүүч Жеральд Смит юм. Энэ долингоршсон нацист, сонины сурвалжлагчтай ярилцахдаа, гитлеризмийг элдвээр магтаж санаа нэгтнүүд нь «удахгүй хүчээ авч аливаа урвагч либералуудаас шийдэмгий салан коммунистуудтай нэгийгээ үзэж, зөрж зүрхэлсэн болгоны толгойг бяц цохино» гэж үг алджээ.

	АНУ-ын зэвсэгт хүчинд хэт харгис хүчин, фашист нацистуудын ажил явууллага хүчтэй болж байгаа нь орчин үеийн Америкийн хувьд нийтлэг үзэгдэл юм. Фашистууд, арьсны үзэлтнүүд, иймэрхүү «галзуу» бүх этгээд америкийн ард түмний нүүр царайг харуулахгүй нь мэдээж. Гэхдээ Америкт эдгээр хүчний эгнээ тасралтгүй өсөж улам нөлөөтэй болж байна. Барри Голдуотер юм уу, Генри Жексон зэрэг долингоршсон «харцагууд» өнөөдөр түйвээн бусниулах үг хэлж байгаа нь огт санамсаргүй биш гэж бодох хэрэгтэй. Тэд «Коммунистуудтай хэлхээ холбоогоо огт хөгжүүлэхгүй байхыг» АНУ-ын конгресст уриалан АНУ, Зөвлөлт Холбоот Улсын хоорондын харилцаа сайжрахын эсрэг хорлон сүйтгэх ажиллагаа явуулж байна.

	Пентагоны зарим дээд тушаалынхан бүр давардаг аж. Тэд жишээ нь, «өөх тосны тухай биш, их бууны тухай» бодохыг шаардаж (30-аад онд Гитлерийн шаардаж байсанчлан) байна. Өөрөөр хэлбэл фашист үзэл санаанд хордсон Пентагоны энэ дээгүүр албан тушаалт түшмэд социалист орнуудын эсрэг дайнд эд материалын хувьд бэлтгэх явдлыг хүчтэй болгож байна.

	Фашизмын эсрэг эвслийн орнууд Зөвлөлт Холбоот, Улсын шийдвэрлэх үүрэгтэйгээр гитлерийн Герман, империалист Японыг бут ниргэснээс хойш дөчөөд жил өнгөрлөө. Гэтэл өнөөдөр энэ тухай мартагнуулахыг хүссэн хүмүүс АНУ-д, түүний дээд хүрээнийхэнд цөөнгүй байна. Тэд дэлхийн хоёрдугаар дайн түүний явц, төгсгөлийн тухай төсөөллийг элдвээр гуйвуулдаг бөгөөд мушгин завхруулагчид зарим талаар санасандаа хүрч байна. АНУ-ын телевизээр үзүүлсэн «Үл мэдэгдэх дайн» гэдэг зөвлөлтийн ард түмний Аугаа их Эх орны дайны тухай кино сая сая америкчуудын нүдийг нээсэн нь санамсаргүй хэрэг биш ээ. Хамгийн заналт гүтгэгчид ч манай ард түмний байгуулсан гавьяаг бууруулж, фашизм, милитаризмын харгис хүчнийг бут ниргэх хэрэгт гүйцэтгэсэн үүргийн нь тухай түүхэн үнэнийг хүн төрөлхтнөөс нууж чадахгүй юм.

	«Хүн төрөлхтний бүх түүхэнд гарсан дайн дотроос хамгийн их цус асгаруулсан, хамгийн хөнөөлт энэ дайнаар Зөвлөлт Холбоот Улс социалист ололт, нийгмийн тэргүүний байгуулал эрх чөлөө, тусгаар тогтнолоо цээжээрээ хамгаалсан юм... Энэ хүнд хүчир дайны явцад Зөвлөлт Холбоот Улс туйлдаж эдийн засаг, улс төрийн хувьд суларна гэсэн АНУ, Английн харгис бүлгийнхний тооцоо бүтээгүй билээ... Зөвлөлт Холбоот Улс дэлхийн хоёрдугаар дайны явц, төгсгөлийг тодорхойлсон шийдвэрлэгч гол хүчин байв33» гэж «Зөвлөлт Холбоот Улсын Аугаа их Эх орны дайн 1941—1945 он» гэдэг бүтээлд тэмдэглэсэн байдаг.

	Бид нийтийн дайсныг ялах үйл хэрэгт өөрсдийн оруулсан хувь нэмэр, ололт амжилтаа тэмдэглэхдээ холбоотон гүрнүүд, тэдгээрийн ард түмэн, зэвсэгт хүчнийг зохих ёсоор хүндэтгэдэг билээ. Бусдын гавьяа хувь нэмрийг бууруулах гэсэн эрмэлзэл бидэнд харш юм. Фашистын Германы булаан эзлэгчдийг олон ард түмний хамтын хүчээр ялсан. Дайны явцад гитлерийн эсрэг хүчирхэг эвсэл бий болсон. Өрнөдийн холбоотнуудын армиуд дайсанд дорвитой цохилт өгч Польш, Чехословак, Югославын холбоотны цэрэг, Эсэргүүцлийн хөдөлгөөнд оролцогчид эрэлхэг тулалдаж байсан билээ. Гэхдээ чухамхүү зөвлөлтийн ард түмэн, түүний баатарлаг арми дайны гол хүнд хүчрийг үүрч, гитлерийн Герман дараа нь милитарист Японыг ялахад шийдвэрлэгч үүрэг гүйцэтгэсэн юм.

	 


НАЙМДУГААР БҮЛЭГ : «ХҮЙТЭН ДАЙНААС» ТҮРЭМГИЙЛЭЛД

	1948 оны дөрөвдүгээр сарын 18-нд Италид бүх нийтийн парламентын сонгууль болох ёстой байв. Энэ нь тус орныг бүгд найрамдах улс болгон тунхагласны дараах анхны сонгууль байлаа. Фашист дэглэмийг устгаж, Итали улс дайнаас гарсны дараа намжсан харгис хүчин дахин толгойгоо өндийлгөж эхэлсэн хүнд үед тус орон ороод байв.

	Сонгуулийн өдөр гэхэд нөхцөл байдал туйлдаа хүртэл хурцдаад байлаа. Хүн амын ихэнх хэсэг, ялангуяа түүний бэртэгчин давхаргынхан хөрөнгөтний суртал нэвтрүүлгийн хүчтэй нөлөөнд автсан байв. Тэдний үзэл бодолд католик шашны харгис сүм хийд, ард түмний эсрэг хүчинд бүрэн зүтгэсэн Ватикан их хэмжээгээр нөлfөлжээ.

	Фашист хядлагын ба дайны жилүүдэд Эсэргүүцлийн хөдөлгөөyийг тэргүүлж, улс орноо чөлөөлөхөд холбоотны цэргийн амжилтад тус дөхөм үзүүлж үүний ачаар хүн амын дотор нэр хүнд нь ихээхэн дээшилсэн италийн ард түмний дэвшилт хүчин сонгуулийн өмнөх тэмцэлд идэвхтэй оролцож байлаа. Тэд хөрөнгөтнүүд, клерикалууд, газрын эзэд, тэднийг аялдан дагалдагчдад үлэмж эсэргүүцэл үзүүлж тус оронд ноёрхлоо тогтоох гэсэн харгис хүчний төлөвлөгөөг тасалдуулах боломжтой байв.

	Хөрөнгөтнүүд байр сууриа бэхжүүлэх боломж, ард түмний эсрэг тэмцэлдээ түшиглэж болох хүчнийг эрж хайж байв. Тийм хүчин нь америкийн цэрэг, флот болжээ.

	Дэлхийн хоёрдугаар дайн дууссанаас хойш Газрын дундад тэнгист байнга байсан АНУ-ын оперативын 6 дугаар флотын байлдааны хөлөг онгоцнууд дөрөвдүгээр сарын 18-ны шөнө италийн эрэгт дөхөж ирэв. Нисэх онгоц тээгч «Мидуэй», «Провиденс», «Портсмут», «Литтл-Рок» крейсер хөлөг, мина тээгч эскадрын хөлгүүд, харуулын хөлөг, туслах хөлгүүд Неаполь, Генуя, Ливорно, Мессина, Палермо, Таранто боомт болон бусад хотод орж, зогсоолд нь зогсов. Тэдгээр хөлгөөс явган цэргийн тэнгисийн салбар ангиуд, флотын цагдаа нар хуягт тээвэрлэгч, пулемёт бүхий «жийп» машиныг эрэгт буулгажээ. Үүр гэгээрэхэд эдгээр хүчин италийн хотуудын гудамж, талбайд сүр бадруулан гарсан байна. Нисэх онгоц тээгч хөлөг онгоцнууд, эргийн баазуудаас америкийн олон арван нисэх онгоц агаарт хөөрч, Ром болон Италийн бусад хотын дээгүүр нүргэлж байв.

	Зэвсгийн хүчээр илэрхий сүрдүүлсэн явдал нөлөөлж, харгис хүчинд ямар нэг хэмжээгээр дэмжлэг болж сонгуульд яльгүй ч атугай, юутай ч болов олонх болж авахад тус болжээ. Засгийн эрхэнд орсон харгис үзэлтэн, клерикалуудын засгийн газар, хожим нь түүнийг залгамжлагчид тус орныг ардчилсан замаар хөгжүүлэхгүйн тулд бүхнийг хийж, түүнийг ёстой Америкийн Нэгдсэн Улсын «бага түнш» болгосон юм. Итали улс өөрийн нутаг, чухал чухал боомтыг Пентагоны түрэмгий баазын мэдэлд олгож, өөрийн нутагт гадаадын цэрэг байлгахыг зөвшөөрчээ. Энэ бол дайнаас хойших жилүүдэд ард түмний эсрэг Вашингтоныхны санаа бодлыг хэрэгжүүлэхэд АНУ-ын зэвсэгт хүчнийг ашиглаж ирсэн эхний бөгөөд бас эцсийн тохиолдол биш ээ.

	Дэлхийн хоёрдугаар дайны үед америкийн хуурай замын цэрэг, тэнгисийн болон агаарын хүчин олон орны нутагт байрлаж байсан билээ. Олонх оронд нь цэргийн бааз, түшиц газар, нисэх онгоцны буудал, туршлагын талбай, агуулах барьж, зэвсэг, галт хэрэгсэл, техник нөөцөлсөн юм.

	Эдгээр орны ард олон фашист цэргийг эсэргүүцсэн тэмцэлд холбоотны армиудын үйл ажиллагааг дэмжиж байсан. Итали, Франц, Голланд, Бельги, хүйтэн Исланди, халуун Африк, Филиппин, Таиланд, Өмнөд Солонгос, Номхон далайн арлуудад ийм байсан юм. Герман, Японы нутагт холбоотны зэвсэгт хүчний томоохон ангиуд байв.

	Харин дайн дууссан хойно америкийн эрх баригч бүлгийнхэн эдгээр оронд байсан цэргээ хорогдуулах, цэрэг, усан цэргээ нутагт нь буцаахыг яарсангүй. Цэргийн албан хаагчид ч гэр орон руугаа нэг их тэмүүлсэнгүй. Тэд харийн нутагт муугүй амьдарч байв. Янкийн цэрэг, офицерууд хараат орнуудынхаа эдийн засгийн хүнд байдлыг ашиглан «ашиг хонжоо» олж байлаа. Тэд валютаар панз үсэргэж агуулахаас хулгайлсан юм уу, гарнизоны мухлагуудаас хямд үнээр олж авсан эм, хүнсний зүйлийг хүн амд дамлан худалддаг байв. Юм борлуулж олсон мөнгөөрөө зугаацан цэнгэж, архидан согтуурч, цадиггүй авирлаж болж байсан бөгөөд цэргийн цагдаа нар ялагчдын наадмын зүйл гээд тоодоггүй, нутгийн эрх баригчид болохоор ямар ч эрхгүй байлаа.

	Командлал нь цэрэг, офицеруудын цадиггүй авирлахыг өөгшүүлэвч цэргээ зохих ёсоор байлдааны бэлэн байдалд байлгахыг хичээж байв. Гарнизон, ангиудад төрөл бүрийн хээрийн сургууль хийж, шалгалт, үзлэг зохион байгуулж, хуучин зэвсгийг шинээр сольж байв.

	Эзэмшлийн цэргийг шинэхэн техникээр төхөөрөмжлөв. Дайн дууссан атал АНУ-д цэргийн үйлдвэрлэл өндөр хэмжээнд хэвээр байж, зэвсэгт хүчний зардлаа жилээс жилд нэмэгдүүлж байв. Америк, английн цэргийн олзолж авсан зэвсгийг ч устгасангүй. Агуулахад нямбай хурааж, хамгаалалтад авчээ. Ялангуяа Германы эзэмшлийн баруун бүсэд ийм агуулах олныг барьсан юм. Түүнийг эхлээд холбоотны армийн цэргүүд, дараа нь германы хуучин цэргээр байгуулсан харуулын ангиуд хамгаалах болов.

	Тун саяхан фашизмыг ялсан баяр хөөрт умбаж, удтал хүлээсэн энх цаг ирлээ гэж санаж байсан Европ тив Атлантын чанадаас нэн хүчтэй салхилах болсон «хүйтэн дайны» хавирга нэвт салхийг улам хүчтэй мэдрэх боллоо.

	Өрнөдийн суртал нэвтрүүлгийн зүтгэлтний дүнд «хүйтэн дайн» гэсэн нэр томьёог өргөн хэрэглэдэг болж 1946—1947 онд АНУ, Англи болон бусад орны харгис хүчин нийгмийн өөр өөр байгуулалтай улсууд энх тайвнаар зэрэгцэн орших явдал гаргуулахгүйг санаархаж байсны улмаас бий болсон олон улсын байдлыг энэ нэр томьёогоор тодорхойлж байлаа. «Хүйтэн дайны» бодлого нь харилцан ойлгох, хамтран ажиллах үйлсэд дэлхийн хоёрдугаар дайны жилүүдэд гитлерийн эсрэг эвслийн орнуудын олсон тэр тодорхой амжилтыг ч үгүй хийж олон улсын харилцаанд түгшүүртэй байдлыг хурцатгах, Зөвлөлт Холбоот Улс, энх тайвныг эрхэмлэгч бусад орны эсрэг түрэмгийлэл дэгдээх нөхцөл бий болгоход чиглэж байлаа.

	«Хүйтэн дайны» бодлого нь хэрэг дээрээ империалистуудын цэргийн түрэмгий эвсэл байгуулах, зэвсэглэлээр хөөцөлдөх, атомын зэвсгээр сүрдүүлэх, дайны хэнээрхэл дэгдээх, бусдын нутагт америкийн болон бусад орны бааз барих, түүнчлэн дэлхийн эдийн засаг дипломат харилцааг бусниулах явдлаар илэрч байв. Үүний чацуу «хүйтэн дайн» нь АНУ болон бусад оронд дотоодын харгис хүчин довтолгоонд орж, ард түмний эрх чөлөөг дарах, дэвшилт бүх хүчин, юуны өмнө коммунист намуудыг мөшгөх, хядах бодлого байв.

	АНУ-ын цэргийн шахалтаар Италид засгийн эрхэнд харгис хүчин оров. Грекийн ард түмний ардын чөлөөлөх тэмцлийг дарахад америкийн цэргийнхэн их үүрэг гүйцэтгэв. 1945 оноос Өмнөд Солонгост байсан америкийн дивизүүд тус орны энэ хэсэгт засаг төрийн бүрэн дээд эрхийг Вашингтоны шууд гар хөл бологч Ли Сын Маны гарт «өгүүлэв». Америкийн нэрт тоймч У. Липиман хожим нь бичихдээ, «Өмнөд Солонгосын улсыг америкийн зэвсгээр байгуулж, америкийн сүр хүчээр хамгаалж, америкийн зээллэгээр тогтоож байна» гэжээ.

	Америкийн цэрэг Хятадад ч ард түмний эсрэг хүчнийг шууд хамгаалсан юм. Тэнд байсан японы ангиудын зэвсгийг хураахад «туслах» нэрийдлээр 1945 онд тус орны эх газрын хэсэгт буусан АНУ-ын арми, флотын хүчин (нийтдээ 110 мянга гаруй хүн) Чан кайшийн бүлгийнхэн, засгийн эрхийн төлөө тэдний тэмцлийг зэвсгийн хүчээр дэмжих хэрэгсэл болов.

	Вашингтоны харгис бүлгийнхэн шинэ дайнд бэлтгэх чиг шугамыг илэрхий баримтлав. Бүр 1947 оны гуравдугаар сард ерөнхийлөгч Трумэн конгресст явуулсан илгээлтдээ ЗСБНХУ-ын бүх бодлого, манай ололт амжилт, бусад орны ардчилсан хүчний ялалтыг Америкийн Нэгдсэн Улс болон нийт «чөлөөт ертөнцөд» шууд заналхийлсэн хэрэг гэж дүрсэлж байв. Хожим нь «Трумэний номлол» гэж нэр авсан энэ илгээлт коммунизмын эсрэг хийрхэл, «хүйтэн дайныг» шинээр хүчтэй болгохын дохио байлаа. Европ, Ази, тухайлбал Турк, Грек дэх харгис дэглэмүүдэд америкийн зэвсэг нийлүүлэх явдлыг эрс нэмэгдүүлж, Ойрх Дорнод болон бусад районд империализмын байр суурийг хүчтэй болгох алхам хийжээ.

	«Трумэний номлол» нь дэлхий дахинд улс төрийн уур амьсгал ихээхэн муудахад хүргэв. «Маршаллын төлөвлөгөө» (уг программыг зохиосон АНУ-ын төрийн нарийн бичгийн даргын нэрээр нэрлэгдсэн) гэж ихэд зард гарсан, «гадаад улсуудад тусламж үзүүлэх улигт программ» бас энэ кампанид багагүй ач холбогдолтой байлаа. Энэ бол хараат орнуудад америкийн капиталын эдийн засаг, улс төрийн ноёрхлыг хүчтэй болгох империалист программ байв.

	АНУ-ын ивээлээр, түүний идэвхтэй оролцоотойгоор Умард Атлантын түрэмгий эвсэл - НАТО-г байгуулсан нь ард түмний эсрэг империализмын энэ бодлогын зүй тогтолт үр дүн байлаа. Милитарист энэ эвслийг байгуулах тухай гэрээнд 1949 оны дөрөвдүгээр сарын 4-нд Вашингтон хотод гарын үсэг зурсан юм.

	АНУ-ын эрх баригч бүлгийнхэн, Пентагоныхон эвсэл байгуулаад бүх байгууллагад нь удирдах албан тушаалд оров. Гэрээнд гарын үсэг зурсны дараа америкийн харгис хүчин энэ эвслийн орнуудад, түүнчлэн Европ, Ази, Латин Америкийн бусад зарим улсад «цэргийн тусламж үзүүлэх хуулийг» конгресст шургалуулав. «Туслах» нэрийдлээр хараат орнууд, тоглоомын дэглэмүүдийг зэвсэглэж, дэвшилт хүчин, үндэсний чөлөөлөх хөдөлгөөнийг дарахаар цэрэг байгуулж, шинээр түрэмгийлэл үйлдэх хүч хуримтлуулж байв. Империалистуудын цэргийн түрэмгий бас хэдэн эвсэл — СЕАТО, СЕНТО, АНЗЮС зэргийг байгуулсан нь ийм зорилготой байлаа.

	«Хүйтэн дайны» бодлого дэлхий ертөнцийг шинэ шинэ ноцтой хүндрэлд оруулж байв. Олон улсын харгис хүчний өдөөн хатгалга улам аюултай болж, түгшүүртэй байдал ихэслээ. Империалистууд Зөвлөлт Холбоот Улс тэргүүтэй энх тайван, ардчиллын лагерийн эсрэг шууд түрэмгийлэл үйлдэх чиг шугам баримталж, «хүйтэн дайнаас» зэвсэглэн халдахад шилжихэд бэлэн байлаа.

	Харгис хүчний төлөвлөгөө биелэх тавилангүй байв. Үүний гол шалтгаан нь Зөвлөлт Холбоот Улс, ах дүү социалист орнуудын сүр хүч нэмэгдэж, дэлхий дахинд хувьсгалт хүчин идэвхжин бас Вашингтоныхон цөмийн зэвсгийг ганцаар эзэмшин, бүр шийдвэрлэх давуу байдалтай болох гэсэн тооцоо нурсан явдал юм. Зөвлөлт Холбоот Улс, нийт социалист хамтын нөхөрлөлийг айлган сүрдүүлэх гэсэн бодлого түүнийг зохион байгуулагчдад хүссэн үр дүнг нь өгөхгүй, дэлхийд ноёрхох гэсэн хорон санааг хэрэгжүүлэхэд дөхөм болохгүй гэдгийг Зөвлөлт улс атом, халуун цөмийн зэвсгийг амжилттай туршсан явдал дэлхий нийтэд итгэлтэй харуулсан юм. АНУ «оногдошгүй» байх, дэлхийн шинэ мөргөлдөөн гарвал АНУ өөрийн нутгийг цохилтоос зайлуулж чадна гэсэн тооцоо ч бүтэлгүй болжээ.

	Энэ бүхэн болон бусад зарим хүчин зүйл Вашингтоныхныг дагаж мөрдөж байсан цэргийн номлолын зарим үндэслэлийг өөрчлөхөд хүргэсэн юм. Гэхдээ империализмын мөн чанар, түүний ард түмний эсрэг зорилго, санаархал өөрчлөгдөшгүйн адил тэр номлолын мөн чанар хэвээр үлджээ.

	Дэлхийд бий болсон нөхцөл байдал, хүчний харьцаа ардчилал, социализмын лагерийн хувьд тасралтгүй ашигтай өөрчлөгдсөөр байгаа нь АНУ-ын эрх баригч бүлгийнхэн, цэргийн командлалыг өөрийн бодлогыг явуулах шинэ шинэ арга зам улайран эрж сүвэгчлэхэд хүргэжээ. АНУ энэ бодлогын гол зорилгыг орхилгүй, юуны өмнө дэлхийн хамгийн чухал бүс нутагт баттай эзэгнэх, хараат орнуудад түшиц газраа бэхжүүлэх, үндэсний чөлөөлөх хүчний тэмцэл, олон түмний хувьсгалт хөдөлгөөнийг дарахыг хичээв. Энэ нөхцөлд хязгаарлагдмал буюу орон нутгийн дайн, «дам» түрэмгийлэл, «сэм» шургалан нэвтрэх мэтийн явууллагыг улам ихээр тэргүүн зэрэгт дэвшүүлэх болов.

	1950 оны зургаадугаар сард өмнөд солонгосын тоглоомын армийн командлал цэргээ гэнэт олноор нь шилжүүлэн байрлуулж эхлэв. Дивизүүдээ байрлаж байсан газраас дараа дараалан нууцаар зайлуулж, вагон, автомашинд ачин, шинэ байрлалд татан аваачиж байлаа. Шилжүүлэн байрлуулсан чиглэл нь барагцаалбал ганц умард зүгт, нутгийн 38 дугаар зэргэд, социалист орон Бүгд Найрамдах Ардчилсан Солонгос Ард Улс оршдог нутгийг чиглэжээ. Зургаадугаар сарын дунд гэхэд хилийн дэргэд хэдийн өмнөд солонгосын 10 хүртэл дивиз - америкчуудын сургаж зэвсэглэсэн лисынманы армийн шилдэг нэгтгэл ангиудыг бөөгнөрүүлжээ. Цэргийн «тусламжийн» нэрийдлээр өмнөд солонгосын цэргийг бодитой түрэмгий хүч болгоход АНУ-аас авсан олон арван сая долларыг зарцуулжээ.

	Зургаадугаар сарын 24-ний шөнө өмнөд солонгосын дивизүүд түнэр харанхуйгаар хил рүү дөхөн очиж, үүр хаяарахад умар зүг хөдөлжээ.

	Түрэмгийлэгчдийн эхний цохилтыг БНАСАУ-ын Ардын армийн хилчид хүлээв. Дорхноо нийт 38 дугаар зэргэдийн дагуу байлдаж эхлэв. Түдэлгүй байлдааны дивизийн ангиуд хилчдэд туслахаар очив. Умард Солонгосын нутгийг түргэн эзлэх гэсэн тооцоо бүтсэнгүй.

	Ардын армийн ангиуд дайсны халдлагыг няцаагаад, сөрөг давшилтад оржээ. Тэдний цохилтод америкийн генералуудын төлөвлөгөө сүйрэв. Тоглоомын армийн бүхий л ажиллагааг Алс Дорнод дахь АНУ-ын зэвсэгт хүчний штаб төлөвлөн бэлтгэж, генерал Макартур биечлэн сайшаасан байв. Өмнөд солонгосын цэрэг түүнд «их бууны зуушны» үүрэг гүйцэтгэжээ. Тэдний тусламжтайгаар Пентагон БНАСАУ-ыг богино хугацаанд эзлэн авч тэгснээрээ ЗСБНХУ, БНХАУ-ын хилээс холгүй Азийн энэ бүс нутагт байрлалтай болж авахаар тооцоолж байжээ.

	Өмнөд солонгосынхон улам хүчтэй болж байсан Ардын армийн түрэлтийг тогтоон барьж чадахгүй болохоор Вашингтоныхон зэвсэгт хүчнээ байлдаанд оруулав. Зургаадугаар сарын 27-нд АНУ БНАСАУ-ын хот сууринуудыг бөмбөгдөж, буудаж эхлэв. Дараах өдрүүдэд нь Япон, Филиппин, Гавай болон бусад районоос ирсэн хөлөг онгоцнуудаар хүч нэмэгдүүлсэн америкийн 7 дугаар флот нийтдээ операцад оролцох болов. Солонгосын усанд америкийн нисэх онгоц тээгч дөрвөн хөлөг онгоц, шугамын хоёр хөлөг, хүнд тав, хөнгөн долоон крейсер хөлөг, мина тээгч эскадрын зуу орчим хөлөг, АНУ-ын тэнгисийн цэргийн флотын олон арван туслах хөлөг байлаа.

	Шударга тэмцэл хийж байсан Ардын армийн цэргийн эсрэг байлдаанд флот, агаарын цэргийн хүчний араас АНУ-ын хуурай замын ангиуд ч оров. Америкийн тэнгисийн явган цэргийн 1 дүгээр дивиз байлдаанд түрүүлж орогсдын нэг юм. Энэ дивизийг АНУ-д зэвсэгт хүчний хамгийн сайн бэлтгэгдсэн шигшмэл нэгтгэлийн нэг гэж үздэг юм. Хөрөнгөтний хэвлэл, цэргийнхэн түүний дайчин замнал үнэн худал амжилтыг элдвээр сурталдаж, цэрэг, офицерт нь онцгой цаасан малгай өмсгөдөг юм.

	Дэлхийн хоёрдугаар дайны жилүүдэд энэ дивиз Номхон далайд олонтоо байлдаж явав. Тэр дивиз Соломоны Шинэ Британи аралд бууж, Пелелиу, Окинава арлыг эзлэх операцад оролцжээ. Дашрамд хэлэхэд сүүлчийн энэ буултаар дивиз америкийн нийт зэвсэгт хүчний хувьд дайны туршид үзэгдээгүй их хохирол хүлээсэн нь түүний зарим хороо цэргийнхээ тэн хагасаас илүүг алдаж, 1 дүгээр хорооны нэг батальон бие бүрэлдэхүүнийхээ 71 хувийг алджээ.

	Энэ дивизийн ангиудаас 1945—1949 онд Хятадад байлдааны олон ажиллагаа явуулж, хятадын ард түмний эсрэг тэмцэхэд нь гоминданыханд тусалж байсан явдал түүний ялт хэргийн дансанд багтана. Тус дивиз тэр үед Бээжин, Тяньзинь, Зиньхуа болон хятадын бусад зарим хотыг эзэлсэн АНУ-ын зэвсэгт хүчний газар уснаа явагч 3 дугаар корпусын бүрэлдэхүүнд орж байжээ. Үндэсний чөлөөлөх хүчний эсрэг хийсэн олон байлдаанд дивиз оролцож, залхаан цээрлүүлэх операц явуулж, гарнизоны алба хааж байв.

	Тэгтэл Солонгост дайн гарав. Тэнгисийн явган цэргийн 1 дүгээр дивизийг Ардын армийн ангиудтай хэд байлдсаны дараа ар талд гаргаж өөрчлөн байгуулжээ. Дараа нь тэр дивиз Инчхоны дэргэд болон десантын операцад (1950 оны есдүгээр сар) оролцож, фронтын зүүн хойд хэсэгт байлдаж, арван нэгдүгээр сард хүнд ширүүн байлдааны дараа Чхосинийн усан сангийн хавьд бүслэгджээ. Дивиз энэ бүслэлтээс арай гэж гарсан байна. Түүнийг амруулахаар явуулж дахин өөрчлөн байгуулжээ. Дивиз огт байлдах чадваргүй болсон байв.

	1951 оны фронтын байдал америкчууд, тэдний «холбоотны» хувьд маш хүнд хэвээр байв. Тэнгисийн явган цэргийн 1 дүгээр дивизийг дахин байлдаанд оруулав. Түүний эгнээнд туршлагатай ахмад дайчид цөөн байлаа. Вонжугийн хавьд Хэнсон-Хончений дэргэд, Янгу мөрөн дээр ширүүн байлдахад дивиз дахин их хохирол хүлээжээ. Тус дивиз америкийн армийн бусад нэгтгэл «холбоотны» ангиудтай хамтран Ардын армийн хориглолтыг сэтэлж, умар зүгт давших ёстой байсан 1952 оны нэгдүгээр сард ч түүнд золгүй явдал учирчээ. Энэ бол дайны ялалт байгуулах гэсэн америкчуудын сүүлчийн оролдлого байсан юм. Энэ оролдлого, түүнчлэн солонгост империалистуудын явуулсан бүхий л балмад ажиллагаа сүйрсэн нь тэднийг хэлэлцээний ширээнд суун өөрийн ялагдсаныг хүлээж дайныг зогсоох тухай ардчилсан олон нийтийн шаардлагыг зөвшөөрөхөөс аргагүй болгожээ.

	АНУ-ын тэнгисийн явган цэргийн 1 дүгээр дивизийн оролцсон операцууд 1950—1953 онд Солонгост америкийн нийт армийн явуулсан ажиллагааны нийтлэг жишээ юм. Энэ нь өөрийн үйл хэргийг үнэн зөв гэдэгт бат итгэсэн, шийдэмгий иймээс ч онцгой хатуужилтай эсрэг этгээдтэй явуулсан хүнд бэрх байлдаан байсан юм.

	Солонгосын дайн АНУ-ын түүхэнд шившигт хуудас болсон юм. Энэ бол энх тайвныг эрхэмлэгч ард түмнийг илэрхий түрэмгийлсэн, ард түмний зүгээс ямар ч дэмжлэг хүлээгээгүй Ли Сынманы дампуурсан бүлгийнхнийг цэргийн хувьд шууд дэмжиж, америкийн жад, их бууны тусламжтайгаар нийт Солонгосыг булаан эзлэхийг оролдсон хэрэг байв. Түрэмгийлэл бүрэн сүйрэв. Империалист бусад гүрэн, юуны өмнө Англи улс дэмжсэн боловч АНУ «солонгосын асуудлыг» дайны замаар шийдэж, зорилгодоо хүрч чадсангүй.

	Америкийн зэвсэгт хүчин Ардын армиас тооны хувьд ихээхэн давуу байв. Гэлээ ч гэсэн амжилт олсонгүй. Солонгост үйлдсэн эхнээс аваад эцсээ хүртэл адал балмад ирээдүйгүй түрэмгийллийг нь АНУ-д хүн амын өргөн давхаргын зүгээс ойлгож дэмжээгүй юм. Энэ нь америкийн цэргийн биеэ авч явах, энэ «бузар дайнд» тэдний хандах хандлагад нэлээд нөлөөлжээ. Тэдний ихэнх нь урамгүй байлдаж, өөрийн үүрэгтээ хааш яаш хандаж байв.

	«Урагшлан давшихыг оролдож, бүтэлгүй сөрөг довтлохын хамт эцэс, төгсгөлгүй ухрахад цөхрөнгөө барж, санаа сэтгэл алдагдсан нь цэргүүдэд ямар ч сайн юм өгсөнгүй, тэдний ирээдүйг гунигтай болгож байв. Цэргүүд ямар нэг толгойг эзлэх юм уу, уулын давааг тогтоон барихаар тулалдаж үхэхдээ, ялагдвал золгүй явдал болно, амжилт оллоо ч эцсийн ялалт байхгүй, яагаад гэвэл энэ толгойн цаана бас толгой бий, давааны цаана бас даваа бий гэдгийг урьдаас мэдэж байлдаж байв. Манай армийн хувьд дайн шавар шавхай, цаснаас өөр юу ч болсонгүй» гэж «АНУ-ын армийн товч түүхэнд» цэргүүдийнхээ тэр үеийн санаа сэтгэл ямар байсныг тодорхойлон бичжээ.

	Америкийн арми энэ дайнд их хохирол хүлээсэн юм. Илт дарагдуулсан албан ёсны мэдээгээр АНУ Солонгост 157,7 мянган хүнээ алджээ. 20 мянга гаруй хүн олзлогдсон байна. Техникийн хувьд бас их хохирол хүлээжээ. «Нью-Жерси» гэдэг шугамын хөлөг онгоц, «Сент-Пол», «Жюно» гэдэг крейсер хөлөг, мина тээгч эскадрын хэдэн хөлөг, харуулын хөлөг онгоцнууд байлдаанд гэмтжээ. Мина тээгч эскадрын «Уок» хөлөг онгоц, мина шүүгч хэдэн хөлөг, бусад хөлөг онгоц минад болон эргийн батарейн галд сөнөжээ. Ширүүн байлдаан болсон хийгээд албыг муу зохион байгуулсны улмаас «Орискани», «Боксер», «Уосп», «Энтиетам», «Велли Форж» зэрэг хөлөг онгоцны хүмүүс үрэгдэж, техникийн хохирол учирсан том явдал гарчээ.

	Фронтод хүнд ялагдал хүлээж, ихээхэн гачаал үзэж дайны төгсгөлийг өөрт ашигтайгаар шийдвэрлэх чадваргүй байсан хийгээд солонгосын хүн ам дайсагнаж байсан нь олон америк цэргийн хувьд сэтгэл санаагаар унах, гутрангуй үзэл төрүүлсэн төдийгүй дайсныг хорсолтойгоор үзэн ядах, арьсны өнгөөр ялгаварлан гадуурхах учир утгатай дээрэм тонуул хийхэд хүргэжээ. Энэ бүхэн нь олноороо цадиггүй авирлах, хүч хэрэглэх, гэмт хэрэг үйлдэхэд хүргэж байв. Командлал нь ч өөгшүүлж байлаа. «Бид аль болох олон солонгос хүн устгахыг сонирхдог байв» гэж Солонгос дахь америкийн цэргийн командлагч генерал Мэттью Рижуэй мэдэгджээ.

	Солонгост америкийн арми аймшигтай харгислал үйлдсэн нь дэлхий нийтийг хирдхийлгэсэн юм. Зэвсэглэн халдагсад энгийн номхон хүн амыг бөөн хүчээр бөмбөгдөж, хотыг эвдэн сүйтгэж, тосгодыг галдан шатааж, химийн зэвсэг, бүр бактериологийн зэвсэг хэрэглэсэн нь онцгой жигшил төрүүлжээ. «Нью-Йорк таймс» сонины сурвалжлагч Баррет Солонгосоос бичихдээ «...Эвдрэл сүйтгэлийн ихээхэн хэсэг байлдааны хувьд шаардлагагүй зүйл байв. Энгийн тайван номхон оршин суугчид мэгдэн сандарч саяхан гэр орон нь, сургууль, мухлаг байсан зүйлээс үлдсэн нурмыг нүдэндээ итгэхгүй ширтэж байв» гэжээ.

	Вонсан, Хамхын, Хыннам зэрэг БНАСАУ-ын том хотууд бараг бүрэн сүйдэж, тус улсын нийслэл Пхеньянд их хохирол учирчээ.

	Зэвсэглэн халдагсад олон улсын конвенц, хэлэлцээр хүнлэг бүх хэм хэмжээг балмадаар зөрчин, цэргийн олзлогдогсод болон гартаа тааралдсан энгийн хүмүүсийг олноор нь алж байв. Кожедо арал дээрх цэргийн олзлогдогсдын лагерийг ёстой «үхлийн фабрик» болгож харуулууд нь дур зоргоор авирладгаас болон өлсгөлөн, өвчнөөр хэдэн мянган хүн үхжээ. Солонгост империалистуудын үйлдсэн түрэмгийлэлд нийтдээ 1 300 мянган солонгос хүн хэлмэгдсэн байна.

	Солонгосын дайн нь дэлхийн хоёрдугаар дайн дууссаны дараа америкийн империализмын үйлдсэн анхны зэвсэгт том түрэмгийлэл байв. Үүний араас цэргийн бусад өдөөн хатгалга, түрэмгий ажиллагаа дагаж, энх тайвныг эрхэмлэгч орнуудад шинээр халдаж байв.

	Жишээ нь, 1945—1969 онд АНУ болон түүний зэвсэгт хүчин пентагоны онолчид «хямралын байдал» гэж хуурамчаар нэрлэдэг халдлагад есөн удаа «биечлэн оролцсон» нь үнэн хэрэгтээ шууд түрэмгийлэл байв гэж 1970 оны нэгдүгээр сард Пентагоны «Командерз дайжест» гэдэг албан ёсны мэдээллийн сэтгүүлд мэдээлжээ. Сэтгүүлийн мэдээгээр бол АНУ байлдааны ажиллагаа, «дам» түрэмгийлэлд найман удаа «хэсэгчлэн» оролцож цэргийн эвсэл дэх түнш нартаа болон хараат орнуудын харгис дэглэмүүдэд тусалж байв.

	1954 оны Гватемалд ерөнхийлөгч Арбенсийн хууль ёсны засгийн газрыг америкийн хөлсний этгээдүүд түлхэн унагасан нь ийм «хэсэгчлэн оролцохын» жишээ болсон юм. Байлдааны ажиллагаанд АНУ-ын зэвсэгт хүчин биечлэн оролцоогүй. Гэхдээ гватемалын ард түмний эсрэг хувьсгалын эсэргүүчүүдийн адал балмад ажиллагаанд шийдвэрлэгч үүрэг гүйцэтгэжээ. «Халдан довтлох» арми гэгчийн бүх бэлтгэлийг америкийн хөрөнгөөр, америкийн цэргийн сургагчид хэрэгжүүлсэн нь тодорхой. Арбенсийн эсрэг хуйвалдаан хийж хууль ёсны ардчилсан засгийг түлхэн унагасан нь Пентагон, ТТГ-ын үйлдсэн ажиллагаа мөн. Тийнхүү «хэсэгчлэн оролцсон» тухай яриа нь ердөө халхавч төдий зүйл бөгөөд үүнийхээ тусламжтайгаар Вашингтон империалист зорилгоор үйлдсэн цэргийн ажиллагааныхаа тоог цөөрүүлэхийг оролддог байна.

	1956 онд америкийн зэвсэгт хүчин Газрын дундад тэнгис, Ойрх Дорнодод үйлдсэн ажиллагаагаар арабын орнуудын эсрэг англи-франц-израилийн түрэмгийлэл дэгдээхэд тус болжээ. Энэ дайнд империалист гүрнүүд арабчуудад, юуны өмнө Египетэд хөгжлийн замаа сонгон авч нийгэм, эдийн засаг, улс төрийн өөрчлөлт хийхэд нь саад учруулахыг санаархсан юм. Түрэмгийлэгчид египетийн нутгийг булаан эзэлж, Египетээс Суэцийн сувгийг булаан авч тус орныг дахин колоничлоход илэрхий найдлага тавьж байв.

	АНУ энэ удаад ч түрэмгийлэлд биечлэн оролцсонгүй. Гэхдээ арабын улс түмний эсрэг хуйвалдааныг чухам тус улс толгойлж байсан нь бүхэнд тодорхой байв. Харин зэвсэгт хүчин нь түрэмгийлэгчдийг дэмжиж байгаагаа элдвээр харуулж, арабын орнуудад шахалт үзүүлэн, өдөөн хатгасан халдлагад хэлмэгдэгсдэд тусламж үзүүлэх гэсэн энх тайвныг эрхэмлэгч улсуудад саад учруулж байв.

	Иймэрхүү олон тохиолдлын адил Пентагоныхон Ойрх Дорнодын орнуудад сууж байсан «америк иргэдийн амь нас, эд хөрөнгийг хамгаалах шаардлагатай» байсан тухай нотолгоо дэвшүүлэв. Энэ шалтгаар АНУ египетийн эрэгт бараг бүх 6 дугаар флотоо аваачиж, Александрид тэнгисийн явган цэргээ буулгажээ.

	Энэ аюултай ажиллагаа ноцтой хүндрэл болох дөхөв. Зөвхөн энх тайвныг эрхэмлэгч хүчний тэмцэл, энх тайвныг сэргээх талаар Зөвлөлт Холбоот Улсын баримталсан хатуу байр суурь түрэмгийлэгч этгээдэд санаархлаа хэрэгжүүлэх боломж олгосонгүй.

	1958 оны долоодугаар сард Ойрх Дорнодын байдал дахин эрс хурцдахад АНУ арабын орнуудын эсрэг түрэмгийлэлд бүр биечлэн оролцож, Пентагоны зэвсэгт хүчин английн цэргийн хамт Ливан, Иорданд зэвсэглэн халдаж, эдгээр улсын нутагт цэргийн том нэгтгэлүүдээ оруулсан юм.

	Энэ удаад вашингтоныхон зэвсэглэн оролцсоноо аятай харагдуулах шалтаг зохиож олохыг ч бодсонгүй. Тэр өдрүүдэд Пентагоны албан ёсны төлөөлөгч мэдэгдэхдээ «Ливан улсад коммунизм нэвтрэн орох аюул заналхийлж байв. Үүний өмнөхөн коммунистууд хөрш орших Иракт дийлсэн юм. Энэ районд коммунистуудын байр суурь цаашид хүчтэй болохыг бид гаргуулж болохгүй» гэжээ. Тийм эрээ цээргүй мэдэгдэл нь АНУ-ын албан ёсны чиг бодлогыг тусгаж байв.

	Вашингтоны тушаалаар Пентагоныхон «Блю бэт» — «Цэнхэр сарьсан багваахай» гэдэг томьёолсон нэртэй операц боловсруулав. Зэвсэгт халдлага долоодугаар сарын 15-нд эхлэв. 6 дугаар флотын хөлөг онгоцнууд, нисэх хүчнээр халхлуулан Бейрутын ойролцоох ливаны эрэгт десантын тээвэрлэгчдээс генерал С. Уэйдийн командалсан тэнгисийн явган цэргийн оперативын 2 дугаар бригадын ангиудыг буулгав. Тэд түшиц газрыг булаан эзэлж, нэмэлт хүч буулгахад түүнийг бэлтгэн, юуны өмнө хүнд техник — танк, гинжит хуягт тээвэрлэгч буулгахад түүнийг бэлтгэжээ.

	Хэдэн өдрийн дараа Ливан руу АНУ-ын хуурай замын цэрэг, агаарын цэргийн хүчний ангиуд, гол төлөв ХБНГУ-д байрладаг америкийн хээрийн 7 дугаар армийн ангиудыг явуулжээ. Түүнээс гадна АНУ-аас тусгай зарим салбар ангийг татан аваачжээ.

	Аян замын корпус ливаны бүх боомт, нисэх онгоцны буудал, тээвэр, холбоо, олон нийтийн мэдээллийн хэрэгслийг хяналтдаа авав. Америкчуудын тусламжтайгаар ливаны харгис хүчин улс төрийн эсрэг этгээдүүдээ хэрцгий мөрдөн хавчив. «Ливан улс аажмаар хоёр дахь Солонгос шиг болов. Тэр үнэхээр яг Солонгос шиг болоогүй ч ингэх боломж тун ойр байв» гэж америкийн цэргийн түүхч Р. Хэйнл бичжээ.

	Энх тайвныг эрхэмлэгч хүчнүүд шийдвэртэй эсэргүүцэж Зөвлөлт Холбоот Улс бат тууштай байр суурь баримталсан нь имперпалистуудын дээрх төлөвлөгөөг хэрэгжүүлэхэд хаалт саад болжээ. 1958 оны есдүгээр сарын эцэс гэхэд Пентагон Ливанаас цэргээ гаргаж, зэвсэгт оролцоогоо зогсоохоос өөр аргагүй болжээ. Гэхдээ энэ орны ардчилсан хүчинд нэгэнт цохилт өгсөн бөгөөд дэвшилт бүлгийнхэн байр сууриа сэргээхэд их хүч гаргах шаардлагатай болсон байлаа.

	60-аад онд Алс Дорнод, Зүүн-Өмнөд Азийг анхаарах явдлаа Вашингтоныхон дахин хүчтэй болгов. АНУ-ын харгис хүчин Европ, Африк, Латин Америкийн орнуудын хэрэгт урьдын адил хөндлөнгөөс оролцож байв. 1961 онд кубийн эсрэг зэвсэглэн халдсан нь бүтэлгүй болж Киншаса нийслэлтэй Конгод мөн Европын хэд хэдэн социалист улсын хилийн дэргэд өдөөн хатгалга үйлдсэн нь үүний нотолгоо юм. Гэвч Пентагоны түрэмгий бодлогын хүндийн төв ямар ч болов Азид, түүний зүүн ба зүүн өмнөд бүс нутагт шилжив.

	Бүр 1961 онд тэр үед АНУ-ын дэд ерөнхийлөгч байсан Л. Жонсон нэг удаа үг хэлэхдээ «Америкийн Нэгдсэн Улс Номхон далайд удирдах үүргийг өөртөө авах ёстой» гэж мэдэгджээ. Хоёр жилийн дараа 1963 оны арван нэгдүгээр сард Жон Кеннеди алагдсаны дараа ерөнхийлөгчийн тушаалд түүнийг залгамжилсан Жонсон «азийн (буюу номхон далайн) номлол гэгчийг бүрэн гаргасан нь мөн чанар нь мөнөөх «АНУ Ази тивд өөрийн үүргийг номхон далайн гүрний хувьд биелүүлэх шийдвэр төгс» байх тухай томьёололд чиглэж байв.

	АНУ Ази, Алс Дорнодын орнуудад зэвсэгт хүчнээ тасралтгүй нэмэгдүүлж, цэргийн баазаа олон болгож, бусдын эргийн дэргэд таван хошуут судалтай далбаа бүхий «эргүүлийн» нисэх онгоц, хөлөг онгоц нь ихээхэн идэвхжив.

	АНУ бас Энэтхэгийн далайн сав газрыг ч эзэмшиж эхлэв. Америкийн цэргийн дээд бүлгийнхэн Энэтхэгийн далайд бас Газрын дундад тэнгис дэх 6 дугаар флот, Номхон далайн баруун хэсэг дэх 7 дугаар флот шиг сүрдүүлэх, түрэмгийлэх тийм хүчинтэй байнга байх «туйлын шаардлагатай» гэсэн асуудлыг ч хөндөж байв. АНУ-ын тэнгисийн яам, тэнгисийн цэргийн хүчний ерөнхий штабт оперативын 5 дугаар флот нэртэй тийм нэгтгэл байгуулах нарийн төлөвлөгөө боловсруулжээ. Энэ төлөвлөгөө нь тухайн үедээ шинэ флотыг бүрдүүлэх хөлөг онгоц олдоогүй, байлдааны хангамж байгаагүйн улмаас хэрэгжээгүй юм.

	Энэ үед Ази, Алс дорнодод АНУ-ын хуурай замын цэргийн бүлгийг ихээхэн хүчтэй болгож, тоог нь 500 мянгад хүргэжээ. Энэ цэрэг Япон, Өмнөд Солонгос, Тайвань, Филиппин болон бусад орон дахь янз бүрийн хэдэн зуун жижиг баазыг тооцохгүйгээр америкийн цэргийн 200 гаруй том баазад түшиглэж байна.

	1969 онд Москвад болсон Коммунист, ажилчны намуудын олон улсын зөвлөгөөнөөс энэ бодлогод тодорхой үнэлэлт өгсөн юм: «Зүүн өмнөд ази, Алс дорнод бол империалистууд түрэмгийллийн болон цэрэг дайны балмад бодлого явуулж байгаа нэг гол газар болж байна. СЕАТО, АНЗЮС, АНУ-Японы хоорондын аюулгүйн гэрээ гэгч байгаагаас гадна америкийн зэвсэгт хүчнээс Номхон далай, Энэтхэгийн далайн баруун өмнөд хэсгийг үнэн түрэмгийлэн эзэлсэн байна. Энэ бүх систем юуны өмнө Азийн социалист орнууд, үндэсний эрх чөлөөний хөдөлгөөний эсрэг, мөн түүнчлэн энэ нутаг орны цэргийн эвсэлд нийлж нэгдээгүй, төвийг сахисан улсуудын эсрэг чиглэжээ34».

	АНУ-ын харгис бүлгийнхэн Зүүн Өмнөд ази, Алс Дорнодыг онцгой анхаарахдаа урьд ярьсанчлан бусад район, тухайлбал Латин Америкийг мартсангүй. 1965 оны зун Бүгд Найрамдах Доминикан Улсад үндэсний чөлөөлөх хувьсгал гарч харгис хунтыг түлхэн унагав. Вашингтоныхон бачимдав. Ерөнхийлөгч Жонсон энэ үйл явдлыг «цөөн коммунистуудын явууллага» гэж яаран зарлаж, энэ нь «АНУ-ын аюулгүй байдалд заналхийлж байна» гэж мэдэгдээд 2 дугаар флотын хөлөг онгоцнуудаа Доминиканы эрэг рүү даруй явуулжээ. Хөлөг онгоцнуудаас тэнгисийн явган цэргийн ангиуд буулгав. Тэдэнд хүч нэмэгдүүлэн АНУ-аас шинэ шинэ ангиуд ирсээр байв. Төдхөн зэвсэглэн халдагсдын цэргийн тоо хэдэн мянган цэрэг, офицер болжээ. Тэд тус орны дотоод хэрэгт илэрхий оролцож, үйлдвэрчний эвлэлийн байгууллагыг хөөн тарааж, удирдагчдыг нь баривчлан заримдаа бүр зэвсэг хэрэглэн харгисалж байв. Бүгд Найрамдах Доминикан Улсад хувьсгалыг нухчин дарж, засгийн эрхэнд Вашингтоны гар хөл бологчдыг дахин тавив.

	Түрэмгий бодлого явуулах нь цэргийн төсөв, олон хүнтэй армийн зардлыг тасралтгүй нэмэгдүүлэхийг шаарддаг юм. АНУ-ын харгис бүлгийнхэн, монополт капитал, хууль тогтоох байгууллага, засгийн газар дахь тэдний гар хөл бологчид энэ хэрэгцээнд хөрөнгө хайрладаггүй юм. Хэрэв 1949 онд цэргийн байгууллагын хэрэгцээнд төсөвлөсөн холбооны засгийн газрын төсөв 13,1 миллиард доллар (холбооны төсвийн бүх зардлын бараг 30 хувь орчим) байсан бол 1953 онд бүр 51 миллиард долларт хүрсэн нь төсвийн гуравны хоёр илүү хувь болжээ.1961 он гэхэд АНУ-ын зардал бүр 60 миллиард доллароос давж цаашдаа жилээс жилд нэмэгдсээр ирэв.

	Зэвсэгт хүчний тоо эрс нэмэгдэв. Дэлхийн хоёрдугаар дайн дууссаны дараа цомхотгосон байсан зэвсэгт хүчин 1953 онд жагсаалын цэрэгт 3,5 сая, зохион байгуулалттай бэлтгэл хүчин, үндэсний гвардид 4 сая орчимд хүрчээ. Хуурай замын цэрэг 20 байнгын дивиз тусгай хороодоос бүрдсэн 18 бүлэглэл, нисэх хүчин 100 орчим жигүүр, тэнгисийн цэргийн флот 400 гаруй хөлөг онгоцтой болж тэнгисийн явган цэргийн гурван дивизтэй байв.

	Америкийн харгис хүчин шинэ шинэ адал балмад явдалд улайран бэлтгэж, түгшүүртэй байдлыг зүсэн зүйлээр хүчтэй болгон ардчилсан орон, ард түмнүүдийн энх тайванч аливаа санаачилга, аюултай сөргөлдөөнийг эцэс болгох гэсэн хүчний аливаа оролдлогыг жад мэсийн хүчээр эсэргүүцдэг юм.

	Социалист орнууд, юуны өмнө Зөвлөлт Холбоот Улсын эсрэг чиглэсэн империалистуудын хорлон сүйтгэх ажиллагаа асар их далайцтай болов. Үзэл суртлын хорлон сүйтгэх ажиллагаа, улигт «сэтгэл зүйн дайныг» империалист гүрнүүдийн төрийн бодлогын хэмжээнд хүртэл өргөмжилжээ. 1951 онд АНУ-ын конгресс «аюулгүй байдлыг харилцан хангах хууль» гэгчийг батлав, тэр хуульд тухайлбал социалист орнуудын эсрэг хорлон сүйтгэх ажил явуулахад 100 сая доллар зарцуулахаар заажээ. Дараа жил нь мөн ийм хэмжээний хөрөнгө зарцуулж түүнээс хойш жил бүр давтагдаж байна.

	Энх тайвныг үзэл суртлын талаар хорлон сүйтгэхийг оролдогчдын төв байр нь 1953 онд байгуулагдсан АНУ-ын мэдээллийн агентлаг (ЮСИА), олон улсын суртал нэвтрүүлгийг улам төвлөрүүлэх, түүнийг хүчтэй болгох зорилгоор 1978 онд АНУ-ын Олон улсын холбооны удирдах газар болгон өөрчилжээ. Америкийн харгис бүлгийнхэн, монополт капитал, цэрэг-аж үйлдвэрийн цогцолбор дэлхийд түгшүүртэй байдлыг дээд зэргээр хүчтэй болгох, социализмыг дотроос нь задлан бусниулахыг оролдож энх тайвныг эрхэмлэгч орнуудад «сэмээрхэн хувьсгалын эсэргүү явдал» гаргахыг тэдгээрт даалгажээ. Энэ зорилгоор ЮСИА «америк маягийн амьдралыг» дээд зэргээр сурталдах, социализм, ардчиллыг зогсолгүй гүтгэн, коммунизмыг эсэргүүцэх үзлийг сурталдах ёстой. «ЮСИА» хүйтэн дайны давалгаанд төрсөн юм» гэж энэ агентлагийн нэг удирдагч Т. Соренсен хүлээн зөвшөөрчээ.

	Дэлхийн харгис хүчин социалист орнуудын эсрэг тагнах явдлаа зүйл бүрээр хүчтэй болгон тагнуул туршуулаа илгээж урвагч хөлсний этгээдийг элсүүлдэг юм. 1960 оны тавдугаар сард америкийн тагнуулын «У—2» нисэх онгоц тагнуулын нислэг хийснийг дэлхий дахин мэднэ. АНУ-ын зэвсэгт хүчний офицер Френсис Пауэрсийн жолоодсон энэ нисэх онгоцыг Свердловскоос холгүй зөвлөлтийн зенитийн пуужингаар харваж, Пауэрс манай шүүхээр хэргээ таслуулсан юм. Бусад орны дээгүүр ч ийм нислэг хийдгийг тэр тагнуулч мөрдөн байцаалтын үед болон шүүх хурал дээр хүлээсэн юм. Америкийн тагнуулын дэлхий нийтийг хамарсан шинж чанар, империалист тагнуулын байгууллагууд ЗСБНХУ, түүний цэргийн сүр хүчийг онцгой сонирхож байдаг мэдээг тэр нотолжээ.

	Ард түмний эсрэг харгис хүчний иймэрхүү ажиллагаа олон улсын уур амьсгалыг ноцтой муутгав. Дэлхийн янз бүрийн бүс нутагт нөхцөл байдал хурцадлаа. Ялангуяа Европ, Ойрх Дорнодод байдал түгшүүртэй байна. Ази тивд, ялангуяа түүний зүүн өмнөд хэсэгт үүлс улам харанхуйлсаар байна. Энд илэрхий аюултай мөргөлдөөн болох шинжтэй байлаа.


ЕСДҮГЭЭР БҮЛЭГ : ПЕНТАГОНЫХОН ЭНЭТХЭГ ХЯТАДЫН ХОЙГТ

	«Дананг дахь баазын эргэн тойрны «аюулгүй байдлын бүсийг» цэвэрлэх тухай тушаалтай холбогдуулан энэ чухал баазаас таван километрийн зайтай оршдог, партизанууд түшиц газраа болгон ашиглахад тохиромжтой Камле, Тяусон тосгодыг устгах операц явуулав. Тэнгисийн явган цэргүүд бүхнийг шатаах, бүхнийг устгах, бүхнийг алах тушаал авав».

	«...Нэгэн вьетнам хүн далангаар явж байв. Тэр зэвсэггүй байв, гэхдээ түүний байдал тэртэй тэргүй надад таалагддаггүй болохоор би түүнийг араас нь буудлаа. Тэднийг харангуутаа бид бууддаг нь ингэснээрээ дуулгавартай болно байх гэснийх. Биднийг алуурчид гэж битгий бодоорой. Бид тэнгисийн явган цэргүүд».

	«...Манай хөвгүүдээс хэн нэг нь алагдсан байвал бид аливаа ухаан бодлоо алддаг юм. Вьетконгчууд амьд хүн гэж бид бодохоо больдог. Бидний хувьд тэд ердөө л устгах хэрэгтэй адгуус юм».

	Дээр дурдсан эшлэлийг төрөл бүрийн сонин, цахилгаан мэдээний агентлагуудын мэдээнээс авчээ. Энэ нь вьетнам нутагт олон жил түрэмгийлэл, дээрэм тонуул үйлдэх үед АНУ-ын зэвсэгт хүчин ямар аймшигт ялт хэрэг өдүүлж байсныг өгүүлж байна.

	Вьетнамын дайн нь Зүүн-Өмнөд Азид америкийн империализмын үйлдсэн бүх түрэмгийллийн адил дэлхийн хоёрдугаар дайны дараах хамгийн том зэвсэгт мөргөлдөөний нэг болсон юм. Энэ бол Энэтхэг-хятадын хойг, түүнтэй залгаа бүсэд үндэсний чөлөөлөх хөдөлгөөнийг дарахыг зорьж, ард олонд хувь заяагаа шийдэх бололцоог ямар ч болов олгохгүй байхыг санаархсан шүдээ хүртэл зэвсэглэсэн империалист гүрний огтхон ч нууж халхлаагүй зэвсэгт халдлага байлаа. Вашингтоныхон байр сууриа хадгалж, империалист ашиг сонирхлоо хангахын тулд ямар ч хүчирхийлэл, ямар ч хууль бус, дур зоргын явдлаас буцахгүй гэдгийг дэлхий нийтэд дахин дахин харуулсан билээ.

	Вьетнамын адал балмад явдал АНУ-ын түүхэнд цар хэмжээгээр хамгийн том, хамгийн удаан үргэлжилсэн, хамгийн их хөрөнгө зарцуулсан, цус асгаруулсан дайны нэг байсан юм. Энэтхэг-хятадын хойгт нийтдээ 15 жил гаруй үргэлжилсэн америкийн зэвсэгт халдлага үйлдэхэд Америкийн Нэгдсэн Улсад эд материал, хүн хүчний асар их зардал шаардагдсан юм. Бүр засгийн газрын албан ёсны мэдээгээр бол түүний үйлдсэн зөвхөн шууд зардал 146 орчим миллиард доллар болжээ. Америк улс Энэтхэг-хятадын хойг дахь байлдааны ажиллагаанд 50 мянгаад хүнээ алуулжээ. Түүнээс гадна 10 мянга гаруй хүн байлдааны бус нөхцөлд (гол төлөв нисэх онгоц, авто машины ослоор) амь үрэгдэж, 300 мянга гаруй цэрэг, офицер шархаджээ.

	Вьетнамд алагдсан америкийн анхны цэргийн албан хаагч нь 1961 оны арван хоёрдугаар сарын 22-нд Сайгоны дэргэд амь үрэгдсэн 4 дүгээр зэргийн мэргэжилтэн Жеймс Томас Дэвис байв гэж Пентагоны бүртгэлд тэмдэглэжээ. Пентагоны албан ёсны бүртгэлд «Вьетнамд алагдагсад» гэсэн буланд хамгийн сүүлд бичигдсэн хүний нэр ч тодорхой. Тэр нь хурандаа Уильм Ноулди байв. Энэ хоёр нэрийн хооронд олон жилийн дайн, олон мянган бусад хүний нэр - америк, вьетнам, таиланд, өмнөд солонгос, австрали, шинэ зеланд, камбож, лаос, филиппин хүний нэр бий.

	Түрэмгийлэгчид олон зуун мянган цэрэг, офицероо алдаад зогсоогүй юм. Вьетнам нутагт, намаг, ширэнгэ ой, уул даваа, тутаргын тариан талбайд америкийн байлдааны олон арван мянган техникийн төмөр хэрзийн үлдсэн билээ. Ганцхан нисэх онгоц, нисдэг тэрэг гэхэд АНУ дайны жилүүдэд 8500 гаруйг алджээ.

	Гэхдээ Вашингтоныхон энэ адал балмад явдлаас болж санаа сэтгэл, улс төрийн талаар асар их хохирол хүлээсэн нь энэ бүх хохирлоос илүү юм. Энэтхэг-хятадын хойгт хийсэн дайн АНУ-ын хувьд түүний түүхэнд хамгийн удаан үргэлжилсэн төдийгүй, хамгийн бузар, хамгийн нэр хүндгүй дайн байсныг Америкийн хөрөнгөтний улс төрийн зарим том зүтгэлтэн ч зөвшөөрөхөд хүрчээ.

	Энэтхэг-хятадын хойгт эхлээд Вьетнамд, дараа нь энэ бүс нутгийн бусад оронд цэрэглэн халдсан нь юуны өмнө энд идэвхжиж байсан үндэсний чөлөөлөх хөдөлгөөнд, ард олны эх оронч тэмцэлд империализмын тал барьсан, Вашингтоны гар хөл бологчдын засгийг түлхэн унагах боломж олгохгүй байхад чиглэжээ.

	АНУ бүр 1955 онд Энэтхэг-хятадын хойгоос францын цэрэг гарч, вьетнамын ард түмэн эцсийн бүлэгт өөрийн асуудлыг өөрсдөө шийдэх бололцоотой болов уу гэмээр үед Өмнөд Вьетнамын хэрэгт цэргийн хүчээр илэрхий оролцож эхэлсэн юм. Пентагоноос тэнд аваачсан «цэргийн тусламж, дэмжлэг үзүүлэх олон хүнтэй бүлэг» өмнөд вьетнамын тоглоомын эрх баригчдын цэргийг «коммунист шургалан нэвтрэх явдалтай тэмцэх аргад» даруй сургаж эхэлжээ. Эхлээд 350 хүнтэй байсан энэ бүлэг 1960 оны дунд гэхэд 700 гаруй хүнтэй болоод байв. Энэ бүлэг техникийн том баазтай байсан бөгөөд «цэргийн тусламжийн» тухай хуулийн үндсэн дээр АНУ-аас ирж байсан цэргийн асар их барааг зарцуулж байв.

	Эх оронч хүчний үйл ажиллагаа эрс хүчтэй болж, Өмнөд Вьетнамын үндэсний чөлөөлөх фронтын (ӨВҮЧФ) идэвх дээшилсэнд сэтгэл түгшсэн Цагаан ордныхон 1961 оны хавар «партизаны дайн, партизаны эсрэг байлдааны хэдэн зуун мэргэжилтэн» гол төлөв «тусгай томилгооны цэргийн» офицер түрүүч «ногоон малгайтнуудыг» тийш нь явуулах шийдвэр гаргасан юм гэж «Арми таймс» гэдэг цэргийн сонинд мэдээлжээ. Тэр жилийн эцэс гэхэд Өмнөд Вьетнамд америкийн 3200 цэргийн албан хаагч хэдийн очоод байв. «Зөвлөхийн бүлгийг» Сайгонд штабтай зэвсэгт хүчний онцгой командлал болгожээ.

	Түрэмгийллийн энэ шатанд Энэтхэг-хятадын хойг дахь АНУ-ын цэргийн албан хаагчдын тоо харьцангуй их биш хэвээр байж, үйл ажиллагаа нь ёс шиг тоглоомын засгийн газар, түүний армийг тал бүрээр дэмжих асуудлаар хязгаарлагддаг байв. Аажимдаа америкийн цэргийн албан хаагчдын тоо нэмэгдэв. 1962 он гэхэд 10 мянга илүү гарч 1964 онд бүр 22 мянга гаруй болжээ. Тэдгээр «зөвлөх», «мэргэжилтнүүд» өмнөд вьетнамын арми, цагдаа, байнгын ангиудыг ялангуяа залхаан цээрлүүлэх ажиллагаагаа албан ёсны эрх баригчдын нэрлэдэгчлэн «партизаны эсрэг байлдаан», «нутгийн хүн амыг илбэн тохинуулах» зэрэг асуудлыг бүрэн хянадаг байв.

	Гэвч Вашингтоны зүгээс цэргийн элбэг дэлбэг тусламж үзүүлж байсан боловч эх оронч хүчний хөдөлгөөн хүчтэй болсоор байв. ӨВҮЧФ дараа дараалан ялалт байгуулсаар байв. Тэгээд Вашингтоныхон Вьетнамын ард түмнийг хувь заяагаа өөрсдөө шийдвэрлэх боломж олгохгүйн тулд шууд зэвсэглэн халдаж, цэргийн хүчээ ашиглах шийдвэр гаргалаа.

	1965 оны гуравдугаар сарын 8-ны үүрээр өмнөд вьетнамын эрэгт америкийн флотын томоохон хүчин хэд хэдэн газраар дөхөж ирэв. Асар том тээвэрлэгчдээс десантын хэдэн арван хөнгөн хөлөг онгоц, газар уснаа явагч хуягт тээвэрлэгч, буулгагч бусад техник усанд тавив. Тэнгисийн явган цэрэг, их буу, танк, пуужингийн суурь бүхий десантын бүлгүүд эрэгт дараа дараалан очив. Үүний чацуу Дананг, Камрань болон бусад боомтод армийн ангиудыг ч буулгаж хэд хэдэн нутагт агаарын десант, голдуу нисдэг тэргээр десант буулгажээ. Тэд ӨВҮЧФ-ын цэрэг идэвхтэй байлдаж байсан районд чухал чухал зам, гүүр, гарам, холбооны зангилааг эзлэн авав.

	Вашингтоныхон дээрмийн ажиллагаагаа «аргагүйн эрхэнд авсан арга хэмжээ» хууль ёсны зүйл мэт харагдуулахыг хичээсэн юм. Америкийн суртал нэвтрүүлэг Тонкины буланд «БНАВУ-ын байлдааны хөлөг онгоцнууд америкийн 7 дугаар флотын мина тээгч эскадрын хоёр хөлгийг дайрч өдөөн хатгалга» үйлдсэн мэтээр үүнтэй холбогдуулан «Энэтхэг-хятадын хойгт АНУ-ын эрх ашиг, аюулгүй байдлыг хамгаалах» «шаардлагатай» болсон мэтээр шуугиан дэгдээв. «Тонкины будилаан нь» урьдаас бэлтгэсэн өдөөн хатгалга л байсан юм. Олон жилийн дараа энэ хуурамч зүйлийг илчилсэн Пентагоны нууц баримт бичиг хэвлэлд гарснаар баримттай нотлогдсон билээ.

	1965 оны тавдугаар сараас аравдугаар сард Өмнөд Вьетнамд агаарын десантын 173 дугаар тусгай бригад, явган цэргийн 1, агаарын десантын 101, нисэх хүчний хөдөлгөөнт 1, явган цэргийн 25 дугаар дивиз, хуурай замын цэргийн их буу, инженер, саперын хэд хэдэн нэгтгэл бусад нэгтгэл анги түүнчлэн тэнгисийн явган цэргийн нэмэлт хүчин буулгажээ. Мөн оны эцэс гэхэд вьетнам нутагт америкийн бүр 190 мянгаад цэрэг, офицер очоод байв. Тэдний тоо 1968 онд 550 мянгад хүрчээ (энд төрийн департамент, Тагнуулын төв газар, АНУ-ын мэдээллийн агентлаг, Вашингтоны бусад газар зэрэг Сайгоныг ёстой дүүргэсэн асар олон ажилтныг оруулаагүй юм.)

	Ясны харгис хатуу, зэрлэг арга хэмжээ авч, вьетнамын ард түмний зандалчин гэж зард гарсан генерал Уильям Уэстморлендоор тэр цэргийг командлуулжээ. Уэстморлендын захиргаанд байсан Өмнөд Вьетнам дахь америкийн цэргийн командлалын бүрэлдэхүүнд хээрийн хоёр нэгтгэл байгуулжээ. Тэдгээрийн хамт хоёр дивиз, нисэх хүчний хоёр жигүүр, хангамжийн ангиудыг багтаасан тэнгисийн явган цэргийн газар уснаа явагч (десантын) нэгтгэл ажиллаж байв.

	Зэвсэглэн халдагчдын цэрэг (Өмнөд Вьетнамд америкчуудаас гадна бас өмнөд солонгос, филиппин, бусад зарим орны армийн ангиуд байв) өмнөд вьетнамын дивизүүдийг тэнгисээс АНУ-ын 7 дугаар флот (175 хөлөг онгоц, 700-гаад нисэх онгоц) бараг бүхлээрээ дэмжиж байв. Энд АНУ-ын агаарын 7 дугаар арми (1000 гаруй нисэх онгоцтой) бүрэн бүрэлдэхүүнээрээ, хуурай замын цэргийн нисэх хүчний ангиуд байлдаж байв. Дайны цар хэмжээ өргөжихийн хэрээр байлдааны операцад Филиппинд байрласан агаарын 13 дугаар армийн зарим анги, түүнчлэн Гуам, Таиландад байрладаг стратегийн нисэх хүчний командлалын «Б—52» гэдэг олон бөмбөгдөгч нисэх онгоц оролцож байлаа.

	Вьетнамын дайн улам өргөжив. Өмнөд Вьетнамд зэвсэглэн халдсан нь «удахгүй амжилтад» хүрнэ гэж ерөнхийлөгч Жонсон, батлан хамгаалах Яамны сайд Макнамара, төрийн нарийн бичгийн дарга Раск болон америкийн төрийн бусад зүтгэлтэн олон арван удаа мэдэгдэж байв. Гэвч ялалт ирсэнгүй. Харин ч Өмнөд Вьетнамд зэвсэглэн халдагчдын байр суурь муудаж, ардын эсэргүүцэл нэмэгдсээр байв.

	Өмнөд Вьетнамын нисэх онгоцны буудлуудаас өдөр бүр тээврийн хүнд нисэх онгоц агаарт хөөрч, Америкийг чиглэн одно. Ширэнгэ ойд, тутаргын талбайд цааш харсан, минад дэлбэрсэн буюу овжин тавьсан урхинд орсон, эрх чөлөөний төлөө тэмцэгчийн мэргэн суманд оногдсон хүмүүс тусгай гялгар хүүдийнд орж эдгээр нисэх онгоцоор «нутаг руугаа нисдэг байв». Шударга бус дайнд амиа алдсан америкийн цэргүүдийг эдгээр хүүдийгээр АНУ руу эхнэр, эцэг эх, эгч дүү нарт нь тасралтгүй аваачиж байв.

	Нисэх онгоцнууд алагдсан хэсэг хүний хүүрийг Америкт хүргээд, шинэ сэлбэг хүч авч эргээд Вьетнам руу ниснэ. Вьетнамын нядалгааны газар зогсолтгүй ажиллаж байв.

	1968 оны эхээр хүлээх хохирол, бүтэлгүй явдал улам ихсэж буйд дургүйцсэн америкчуудын дуу хоолой улам чанга сонстох үед Цагаан ордныхон Сайгонд байсан Уэстморлендыг генерал Крейтон Абрамсаар солих шийдвэр гаргажээ. Албан тушаалаасаа огцорсон, дайныг шатлан өргөжүүлэхийг улайран баримтлагч генерал Уэстморленд америкийн элчин сайдын яаманд болсон үдэлтийн цайллага дээр АНУ Вьетнамд хийж буй дайнд ялах тавилангүй гэж аль хэдийнээ хэнд ч ил болсон зүйлийг хүлээн зөвшөөрчээ.

	Гэвч вашингтоны стратегичид ийнхүү хүлээн зөвшөөрснийг дагахыг хүссэнгүй. Түүгээр ч барахгүй «Вьетнамын асуудлыг дайны хүчээр шийдвэрлэх арга олох» гэж улайран оролджээ. Пентагоны хамгийн харгис, үнэхээр мунхаг ажиллагааны нэг нь Өмнөд Вьетнамд химийн дайнаа хүчтэй болгосон явдал юм. Зэвсэглэн халдагсдын арми тариачдын тариан талбайн бүх тариалан, ургацыг устгаж, партизануудыг ширэнгэ ойд нуугдах газаргүй болгохын тулд ой модыг напалм, цагаан фосфороор шатаан, гол мөрөн, нуур цөөрмийн усанд химийн хорт бодис цацах тушаал авчээ. Ингээд ч вьетнамын ард түмнийг мохоож чадсангүй. Ард түмэн шийдвэртэй тэмцлээ үргэлжлүүлж, зэвсэглэн халдагсдад тэдний тоглоомын этгээдүүдэд хүчтэй цохилт өгсөөр байв.

	Вьетнамын ард түмний баатарлаг тэмцэл, тэдний шударга үйл хэргийг социалист орнууд, юуны өмнө Зөвлөлт Холбоот Улс их хэмжээгээр дэмжсэн нь түрэмгийлэгчдийн мунхаг ажиллагаанаас хүчтэй байлаа.

	АНУ 1968 оны тавдугаар сард Парис хотноо БНАВУ-ын төлөөлөгчидтэй урьдчилсан хэлэлцээ хийхэд хүрэв. Мөн оны арван нэгдүгээр сард энэ орныг америкийн нисэх хүчин бөмбөгдөх явдлыг зогсоосноо зарлав. Энэ нь түрэмгийлэл бүр зогссон хэрэг биш байсан нь мэдээж. Вьетнам нутагт америкийн хагас сая гаруй цэрэг, байлдааны асар их хэмжээний техник байсаар байв. Өмнөд Вьетнамын ширэнгэ ойд ямар ч гэм буруугүй хүмүүс үрэгдэж, тосгон суурин шатаж байв.

	Парисын хэлэлцээ маш удаан хэцүү бэрх болж байв. Энэ завсар АНУ-ын зэвсэгт хүчин, тэдний тоглоомын этгээдүүд Өмнөд Вьетнамд байлдааны ажиллагаагаа үргэлжлүүлж, хөрш орнуудынх нь эсрэг өдөөн хатгалга үйлдэхээр зэхэж байв.

	1970 оны дөрөвдүгээр сарын 30-нд АНУ Вьетнамын хөрш Камбожийн төвийг сахисан байдлыг зөрчив. АНУ Камбожийн нутагт цэргээ оруулж камбожийн эх оронч хүчний эсрэг сайгоны армитай хамтран байлдав. Зэвсэглэн халдагсад хот, тосгоныг устгаж ой мод, тариалан шатаж, энгийн номхон оршин суугчдыг буудаж байв.

	Энэ түрэмгий ажиллагааг дэлхий даяар түүний дотор америкийн ард түмний ихэнх эсэргүүцсэн учир хоёр сарын дараа АНУ Камбожийн нутгаас цэргээ гаргахад хүрчээ. Гэхдээ Камбожид сайгоны тоглоомын армийн олон хүнтэй нэгтгэл, түүний ангиудад байсан америк «зөвлөхүүд» үлдсэн юм. Энд ТТГ-тай хамтран эх оронч хүчний эсрэг харгислал үйлдэж байсан америкийн армийн «тусгай томилгооны цэргийн» нууц салбарууд байлдаж байв. Америкийн нисэх хүчин Камбожийн нэлээд нутгийг удтал бөөн хүчээр дайрсаар байв.

	1971 оны хоёрдугаар сард америкийн зэвсэгт хүчин Энэтхэг-хятадын хойгийн өөр нэг улс - Лаосын эсрэг илэрхий түрэмгийлэл үйлдэж эхлэв. АНУ Камбожид дээрмийн ажиллагаа явуулж байсны адил Өмнөд Вьетнамд хийсэн дайныхаа турш урьд ч Лаосын эсрэг дээрмийн ажиллагаа үйлдэж байв.

	Энэ ажиллагаагаа өргөжүүлэн, Лаосын эх оронч хүчинд БНАВУ-тай хожим нь Бүгд Найрамдах Өмнөд Вьетнам Улсын хувьсгалт засгийн газартай харилцаагаа бэхжүүлэхэд нь саад учруулахыг санаархан Вашингтоныхон шууд зэвсэглэн халдахаар шийдэв.

	Америкийн их буу, нисэх хүчний дэмжлэгтэйгээр давшиж байсан сайгоны цэргийн том хүчин Өмнөд Лаост оров. Эдгээр ажиллагааг Өмнөд Вьетнам дахь АНУ-ын цэргийн штаб, тоглоомын цэргийн штаб, ангиуд дахь америк офицеруудын зэрэгцээ лаосын харгис хүчинд туслуулахаар Пентагоны илгээсэн 12 мянгаад «зөвлөх» удирдаж байв.

	Энэтхэг-хятадын хойг, нийт Зүүн Өмнөд Азийн талаар империалист хүчний түрэмгий санаархал хувиршгүй байгааг 1972 онд дахин нотлов. Вьетнамын асуудлыг дайны замаар шийдвэрлэх оролдлогоо ирээдүйгүйг мэдэж  АНУ түрэмгийллээ «вьетнамчлах» гэгч тал руу нэлээд хэлбийлгэсэн нь удирдах үүргээ хадгалсан хэвээр байлгаад байлдааны ажиллагааны гол хүнд хүчрийг «холбоотондоо» үүрүүлжээ.

	Юуны өмнө «азийнхныг азийнхны эсрэг албаар дайтуулахад» чиглэсэн улигт «гуамын номлолд» үндэслэсэн «вьетнамчлах» стратеги империалист түрэмгийллийг цаашид үргэлжлүүлэн өргөжүүлэх бодлогод нь нийцэж байв.

	Тэр үед АНУ-ын батлан хамгаалах яамны сайд байсан М. Лэйрд «Чухамхүү хүнээр олон Азид бид батлан хамгаалалтын шаардлагаа хангахад аль болох олон хүн гаргахыг азийнханд уриалах ёстой. АНУ-ын үүрэг нь шаардлагатай бол мэргэжлийн тусламж үзүүлэхэд оршино» гэж эрээ цээргүй мэдэгдэж байв. Вашингтоныхон өөрсдийн ажил явууллагыг энх тайвныг эрхэмлэсэн мэдэгдлээр нуун халхавчилж, олон нийт, түүний дотор өөрийн орны олон нийтийг мэхлэхийг оролдов. АНУ Зүүн Өмнөд Азид байсан хүчнээ ялигүй хорогдуулав. Гэхдээ үүний чацуу сайгоны армийг 1, 2 сая цэрэг, офицертой болгож америкийн цэргийн бараг бүх хүнд зэвсгийг түүнд шилжүүлжээ. Лаос дахь ард түмний эсрэг дэглэмийн цэргийг 65 мянгад, Камбож дахь пномпенийн дэглэмийн цэргийг 200 мянгад хүртэл нэмэгдүүлжээ.

	Дайныг «вьетнамчилсан» үзэл суртлын хорлон сүйтгэх ажиллагааг эрчимтэй өрнүүлсэн нь америкчуудад хүсэн хүлээсэн үр дүнг өгсөнгүй. Тэд санаархлаа хэрэгжүүлэх шалгарсан аргыг дахин шүүрч цэргийн хүч хэрэглэв.

	1972 оны дөрөвдүгээр сараас америкийн нисэх хүчин, түүний дотор нисэх онгоц тээгч онгоцнууд БНАВУ-д халдаж эхлэв. Өмнөд Вьетнам, Лаос, Камбожийн чөлөөлөгдсөн нутгийг хүчтэй бөмбөгдөв. Америкийн нисэх хүчнийг эрчимтэй ашиглаж байсан нь зарим үед сард 4 мянган нисэх онгоц-нислэг болж байв. Ханой, Хайфон, БНАВУ-ын бусад хотыг дайрахад В—52 бөмбөгдөгч нисэх онгоцыг анх удаа ашиглав. Гэвч «нисдэг цайз» их хохирол хүлээж, үүний улмаас багийнхны байлдах санаа сэтгэл эрс унасан явдал америкийн командлалыг уг ажиллагаанаас татгалзахад хүргэжээ.

	Энэтхэг-хятадын хойгт АНУ-ын үйлдсэн түрэмгийлэл дэлхий дахинд улам бүр өргөн жигшил дургүйцэл төрүүлэв. Империалист халдлагад хэлмэгдэгсдэд дэвшилт хүчин тал бүрийн тусламж үзүүлсээр байв. АНУ-д дайныг зогсоох асуудал улс төрийн амьдралын хамгийн хурц асуудал болов. Зарим сенатч, конгрессын гишүүн хүртэл Зүүн Өмнөд Азид Вашингтоны хийсэн дайн, явуулсан нийт бодлогыг буруушаасан мэдэгдэл хийх болов. 1972 оны наймдугаар сарын эхээр сенат Энэтхэг-хятадын хойгоос америкийн бүх цэргийг гаргах тухай шийдвэрийг олонхын саналаар батлав. Дараа нь төлөөлөгчдийн танхимын гадаад хэрэг эрхэлсэн комисс ч ийм тогтоол гаргав. Хууль тогтоох эрх баригчдын энэ хоёр шийдвэрийг Цагаан ордныхон янз бүрийн ов мэхээр дарагдуулж дөнгөсөн ч тэдгээр нь харгис хүчинд ноцтой сануулга болсон юм.

	Тэр хооронд Америк, БНАВУ-ын төлөөлөгчдийн Парис дахь хэлэлцээ үргэлжилсээр байв. Бий болсон нөхцөл байдлын эрхээр АНУ хэд хэдэн асуудал, юуны өмнө дайн зогсоох асуудлаар хэлэлцэн тохироход хүрэв. Хоёр тал зохих хэлэлцээрт гарын үсэг зурахаар тохиролцжээ. Гарын үсэг зурах ёслолыг 1972 оны аравдугаар сарын 31-нд хийхээр товлосон байв. Гэтэл энэ хугацаа болоход америкийн тал гарын үсэг зурахаас татгалзаж, Вашингтоныхон вьетнамчуудаар буулт хийлгэхийг бас дахин оролджээ. Энэ оролдлого нь нурахаар америкчууд дахин цэргийн сүрдүүлэг хэрэглэв. Арван нэг, арван хоёрдугаар сард америкийн нисэх хүчин Ханой, Хайфонд олонтоо халдаж, БНАВУ-ын гүүр, далан, даланлиг, усан техникийн бусад байгууламжийг бөмбөгдөв. Энэ нь Вашингтонд амжилт авчирсангүй. Харин түүний нисэх онгоцны хохирол дээд хэмжээнд хүрчээ.

	1973 оны нэгдүгээр сард Парист хэлэлцээний шинэ үе эхэлсэн нь Вьетнамд гал зогсоож, энх тайван байдал сэргээх тухай хэлэлцээрт нэгдүгээр сарын 27-нд гарын үсэг зурахад хүргэв. Вьетнамын ард түмний амь бие хайргүй тэмцэл, тэдэнд социалист орнууд, юуны өмнө Зөвлөлт Холбоот Улсын үзүүлсэн тал бүрийн тусламж, олон улсын эв санааны хөдөлгөөн харгис хүчний санаархлыг тасалдуулав.

	Пентагон энэ дайнд шигшмэл цэрэг, жагсаалд байсан зэвсэгт хүчнийхээ ихээхэн хэсгийг турхирчээ. Зэвсэгт халдлага ид гаарч байхад түүнд АНУ-ын хуурай замын цэргийн байлдааны бүрэлдэхүүний гуравны нэг гаруй, тэнгисийн явган цэргийн шугамын хүчний гуравны хоёр илүү, армийн нисдэг тэрэгний гуравны нэг, тактикийн нисэх хүчний нисэх онгоцны 40 хүртэл хувь, агаарын цэргийн хүчний стратегийн бөмбөгдөгч нисэх онгоцны бараг тэн хагас оролцож байв.

	Вьетнам нутагт дайны жилүүдэд нийтдээ 2,5 сая цэрэг, офицер очиж байжээ. Энэтхэг-хятадын хойгийн усанд янз бүрийн үед америкийн флотын нисэх онгоц тээгч цохилтын бүх хөлөг онгоц, байлдааны бусад хөлөг онгоцны ихээхэн хэсэг холхиж байв.

	Америкийн статистикт өөр тоо баримт ч дурджээ. Жишээ нь, Энэтхэг-хятадын хойгт, үндсэндээ Өмнөд вьетнамд идэвхтэй байлдаж байх үед зөвхөн нисэх онгоцоор нийтдээ 8 сая орчим тонн бөмбөг, бусад галт хэрэгсэл хаясан нь дэлхийн хоёрдугаар дайны жилүүдэд бүх фронтод америкийн нисэх хүчний хаяснаас бараг гурав дахин их юм. Энэтхэг-хятадын хойгт нийтдээ зэвсэглэн халдагсад бараг 14 сая тонн бөмбөг, сум, мина, гранат, бусад галт хэрэгсэл хаясан нь Хиросимад хаясан бөмбөг шиг 700 атомын бөмбөгний тэсрэх хүч чадалтай тэнцэх юм.

	АНУ Вьетнамд түрэмгийлэл үйлдэхдээ энэ орныг цэргийн асар том туршлагын талбай болгож тэнд байлдаан хийх цэрэг-онолын үзэл баримтлал, арга барилыг шалгаж, цэрэг зохион байгуулах, тэднийг ашиглах, харилцан ажиллах асуудлыг боловсруулан төрөл бүрийн зэвсэг, галт хэрэгслийг туршиж байлаа.

	Америкчууд дайныг шатлан өргөжүүлсэн бүр эхэн үед эсрэг этгээдээ санаа сэтгэлээр унагахыг санаархан, эсэргүүцэх зоригийг нь мохоохын тулд галан мөндөр буулгажээ. Америкийн цэрэг вьетнамын түрэмгийллийн үеийнх шиг галт хэрэгслийг байлдаанд хэзээ ч ингэж их хэмжээтэй хэрэглэж байгаагүй юм. Тус орны бүхэл бүтэн район цулгуй бүс болж асар их нутгийн ой мод шатан, тариан талбай устаж, суурин газрууд эвдрэн сүйдэж байв. Ямар ч, бүр жижиг байлдааны ажиллагаанд ч асар их галын хүч хэрэглэж амьтай голтой юм юу ч үлдэхгүй дээ гэмээр болгодог байсан юм. Ялангуяа напалм, цагаан фосфор мэтийн хэрэгслийг өргөн хэрэглэж байв.

	АНУ-ын зэвсэгт хүчний командлал вьетнамын дайны үед шинэ хийцийн олон зэвсэг, байлдааны техникийг туршиж, хэд хэдэн туршилтын загвар, бүтээлийг шалган үзжээ. Өмнөд Вьетнамд байлдаж буй армийн дэргэд зэвсэг, байлдааны техникийн туршилтыг хянаж, илэрсэн согог гэмтлийг бүртгэх ажил дагнан эрхэлдэг олон бүлэг байнга ажиллаж байв. Вьетнамд байлдааны нисэх онгоц, нисдэг тэрэг, нисдэг тэрэгний зэвсгийн дээж, нисэх хүчний хөдөлгөөнт тээврийн болон бусад шинэхэн хэрэгсэл, газар уснаа явагч танк, нисэх онгоцны бөмбөг, пуужин, их бууны сум, мина, ажиглалт, холбооны систем, гол мөрний зарим загварын хөлөг, десант буулгах техник зэргийг туршиж байв. Автомат винтов, шинэ гранат шидэгч, гал шидэгч, бие бүрэлдэхүүнийг хамгаалах хэрэгслийг тал бүрээр шалгажээ.

	Биед хүнд гэмтэл учруулдаг, их өвдөлт үүсгэдэг, сэтгэл санаанд айхтар нөлөөлөн, ухаан алдуулдаг хэрэгслийг туршихад онцгой анхаарч байв. Тухайлбал, тугалган сум биш харин 2,5 сантиметр орчим урт жижиг төмөр сумаар галладаг А—15 («Армалит») гэдэг автомат винтовыг «ногоон малгайтны» цэрэг тал бүрээр шалган туршжээ. Энэ зэвсэг харьцангуй богино зайд галлах боловч харваж буй сум нь хүний биеийг онохдоо хэсэглэдэг тугалган сумны гэмтлээс илүү аюултай урж тасчсан хүнд шарх үүсгэдэг юм. Энэ сумаар гар юм уу, хөлдөө шарх олоход л цус алдаж эсвэл ухаан алдаж хүн үхэж болох юм гэж цэргийн «Арм д форсиз жорнэл» сэтгүүлд бичжээ.

	Энэтхэг-хятадын хойгт АНУ-ын нисэх хүчний хэрэглэж байсан нисэх онгоцны хэт хүнд бөмбөг жишээ нь «дейзи каттер» («хонин нүдэн цэцгийн хадуур») юм уу, «чизбургер» («чалчаа») бөмбөг нь вьетнамын ард түмний сэтгэл санаанд нөлөөлөн айлгахад зориулагджээ. Тэдгээр бөмбөг дэлбэрэхэд хөл бөмбөгийн талбайн дайтай газрын барилга, ой мод устана. Шүхрээр хаядаг 7 тонн орчим жинтэй нисэх онгоцны фугас маягийн «Блю—82» гэдэг бөмбөг Вьетнамд туршсан «шинэ зүйл» болжээ. Энэтхэг-хятадын хойгт нисэх онгоцны ердийн бөмбөг, юуны өмнө фугасын, хэлтэрдэг, шатахууны түүнчлэн энд анх туршсан үрлэн, бортоготой «жүржийн», «хан боргоцойн» гэх мэтийн бөмбөг өргөн хэрэглэж байв. Тэдгээрийн ихэнх нь задгай газарт хүмүүсийг хөнөөхөд зориулагджээ.

	Цэргийн хэвлэлд бичсэнээр 1971—1972 онд америкчууд вьетнам нутагт «нэг талын үйлчилгээтэй эвдэж алахад зориулагдсан янз бүрийн хийцийн электрон аппарат өргөн хэрэглэж байв. Эсрэг этгээдийн бие бүрэлдэхүүн байрлаж байгаа буюу шилжин байрлаж байгаа гэж таамаглаж буй районд үнэр, дулаан мэдрэмтгий эргүүлийн тусгай нисэх онгоц, нисдэг тэргэнд дохио дамжуулдаг аппарат мэдээлүүр байрлуулна. Нисэх хүчин тийм мэдээлэл аваад, дараа нь бөмбөгдөж, их сүйтгэл түймэр тарьж хүн ам ихээр хэлмэгддэг юм.

	1968 оны гуравдугаар сарын 16-нд өмнөд вьетнамын Сонгми (Милай) тосгонд америкийн цэргүүд хэрцгий яргалал үйлдсэнийг бүх дэлхий мэднэ. Пентагоныхон гарцаагүй баримтад тулгагдахаараа «илбэн тохинуулах ажиллагаа» явуулж байсан «Америкал» дивизийн явган цэргийн 11 дүгээр бригадын «С» сумангийн бие бүрэлдэхүүн огтхон ч шаардлагагүй байхад бүх хүн ам 500 гаруй хүнийг хөнөөснийг хүлээн зөвшөөрөхөд хүрчээ. Ялангуяа нэг салаан дарга дэслэгч Уильям Колли «гойд шалгарч» 109 хүнийг өөрийн биеэр буудсан байна. Түүний шадар туслах түрүүч Майкл Бернхардт ч цөөнгүй хүнийг устгажээ. Энэ алуурч дараа нь «Нью-Йорк таймс» сонины сурвалжлагчид ярихдаа «Тосгоны оршин суугчдын ихэнх нь эмэгтэйчүүд, хүүхдүүд, цөөн тооны хөгшид байсан юм. Тэднийг бүгдийг нь бүлэг болгож дараа нь автомат, пулемётоор буудсан. Энэ бүхэнд 15—20 минутаас илүү хугацаа ороогүй. Хожим нь юу ч үгүй болтлоо шатсан тосгоноор явж байхдаа хүүрэн овоо харсан» гэжээ.

	Энэ аймшигтай ялт хэргийг нүдээр үзсэн өөр нэг этгээд ярихдаа, «Дэслэгч Колли шуудууны дэргэд зогсож байв. Шуудуунд эмэгтэйчүүд, хүүхдүүд хэвтэж сөхрөн уйлж байсан. Дэслэгч автомат буу атгаж байв. Тэр инээх аядсанаа гохоо дарав. Тайван, эрэмбэ дараалалтай, богино ээлжээр галлаж байв. Намайг түүн рүү дөхөж очиход дэслэгч эргэж харснаа Мидло гэдэг цэрэг бид хоёрыг үлдсэн оршин суугчдыг цуглуулахыг шаардсан. Бид тэднийг тосгоны захад намаг руу хөөн аваачсан. Олонх нь хөхүүл хүүхэдтэй эмэгтэйчүүд, жараад насны ганц өвгөн байв.

	Колли бидэн рүү дөхөж ирээд

	— Юундаа хулчийгаа вэ? Нэг ч хүн амьд гарахааргүй бүгдийг ал! гэж орилов.

	— Хүүхдүүдийг ч гэсэн үү? гэж би асуув.

	— Тийм хүүхдүүдийг ч гэсэн гэж дарга хариулаад, эхэлж гал нээсэн.

	Энэ бол аймаар юм байв. Дэслэгч олон арван хүн алсан» гэжээ.

	Сонгмид болсон эмгэнэлт явдал дэлхий нийтэд тодорхой болоход америкийн цэргийн удирдлага дэслэгч Коллийг шүүхэд аргагүйн эрхэнд өгчээ. Гэхдээ тэд энэ зэрлэг явдал нь гунигтай ч гэлээ цорын ганц гарсан, америкийн армийн хувьд нийтлэг биш зүйл гэж олон нийтэд үнэмшүүлэхийг оролдож байлаа. Колли өөрөө сэтгэл санааны хэт ачааллын улмаас ухаан нь самуурсан хагас өвчтэй хүний дүр гаргав. Энэхүү илэрхий бүтэшгүй нотолгоог америкийн бэртэгчнүүд ч зөвшөөрөхөөс татгалзжээ. Долоо хоног тутмын «Тайм» сэтгүүлд үүнийг хүлээн зөвшөөрөөд «Сонгмид болсон явдлыг сэтгэл мэдрэлийн өвчтэй хүмүүс л үйлдсэн гэхэд хэн итгэх вэ. Тэгээгүй юм, эд бол нутагтаа Огайо юм уу, Вермонтод хаа нэгтээ байвал хүүхдийг алах нь битгий хэл догшин харьцахыг сэтгэхийн аргагүй гэж үзэх америкийн тийм жирийн хөвгүүд юм. Гэлээ ч гэсэн америк цэргийн хувцастай энэ хөвгүүд Сонгмид хүмүүсийг аймшигтайгаар хөнөөж, дайныг эсэргүүцсэн жагсаалд оролцогчид бүгдээрээ нийлээд дүрслэн үзүүлж чадахааргүй тийм байдлаар Вьетнамд америкийн үүргийг харуулав» гэж бичжээ.

	Сонгми бол ийм хэрцгий явдлын цорын ганц жишээ огт биш болох нь тодорхой. Зөвхөн 1969—1970 онд америкийн цэрэг, тэдний сайгоны хөлсний этгээдүүд өмнөд вьетнамын Микхе, Баланган, Госу зэрэг олон тосгон, гацаанд ийм аймшигтай ялт хэрэг өдүүлсэн юм. Жишээ нь, Вьетнамын эртний нийслэл Хьюэ хотыг ийм хувь зохиол дайрчээ. 1970 оны гуравдугаар сард эх орончид энэ хотыг бараг бүрэн чөлөөлөхөд америкийн нисэх хүчин, их буу тэр хотын хороолол бүрийг эрэмбэ дараатай эвдэн устгасан байв. Хотод хэдэн мянган шатаагч бөмбөг, напалмтай чингэлэг хаяжээ. Хьюэ хот балгас болсон байв.

	Өмнөд Вьетнамын Бенче гэдэг өөр нэг хотыг америкийн командлал «энгийн хүн амын хохирлыг тооцохгүй бөмбөгдөн шатаахыг» тушаасан байв. Хотын бүх хүн амыг устгаж, нэг ч байшин үлдсэнгүй.

	Америкийн олон цэрэг захирагчдынхаа иймэрхүү тушаалыг биелүүлж, «бусадтай нийлж» байсан төдийгүй харийн орны хүмүүсийг арьсны өнгөөр ялгаварлан үзэн ядаж, адгуусны араншин гарган, зэрлэгээр харьцаж өөрсдийн санаачилгаар ялт хэрэг үйлдэж байсан билээ.

	...1969 оны зургаадугаар сарын нэг өдөр Б—57 гэдэг нууц дугаартай (Данангт штаб нь байдаг) америкийн армийн маш нууц салбарын захирагч хошууч Дэвид Крю дээд штабаасаа «Тагнуулч Тай Хак Чуеныг сэжиглэх хэрэгтэй» гэсэн тушаал авчээ. Тагнуулч Чуеныг тэр өдөр баривчилж нойрсуулдаг эм их тунгаар уулган, Сайгонд хүргэжээ. Тэнд түүнийг хэдэн цагийн турш шалгаан байцаасан байна. Тагнуулч нөгөө талд ч ажиллаж байна гэсэн мэдээ Б—57 салбар захирагддаг Пентагоны нууц албанд ирсэн байжээ. Тэр завсар Вашингтоноос «Тагнуулчийг онцгой сэжиглэх хэрэгтэй» гэсэн шинэ тушаал иржээ. Энэ бол ял оноосон хэрэг байв. Чуеныг тэр шөнөдөө устгажээ.

	Дараах явдал болоогүй бол энэ баримт архивд нууц чигээрээ хоцрох байсан юм. Чуен сайгоны засгийн газрын улс төрийн тагнуулын газрын онцгой итгэл хүлээсэн хүн байжээ. Вашингтонд үүнийг дэндүү орой мэдсэн байна. Будилаан үүсэхийг яагаад ч болов аргалж, өмнөд вьетнамын «холбоотнуудаа» тайвшруулахын тулд «золигт гаргах хүнийг» эрж олохыг тушаажээ. Хошууч Крюг золионд гаргаж, шүүхэд шилжүүлжээ. Шүүхийн хурал нууц байдалд болсон ч Б—57 болон онцгой томилгооны бусад нууц салбарын үйл ажиллагааны зарим нарийн ширийн зүйл тодорхой болжээ.

	Эдгээр салбар АНУ-ын армийн «тусгай томилгооны цэрэг» гэгчид харьяалагддаг юм. Тэр үед тэд Энэтхэг-хятадын хойгт төдийгүй, Өмнөд Солонгос, Таиланд, Тайвань, Япон, түүнчлэн Өрнөд Европ, Латин Америкийн хэд хэдэн орон, дэлхийн бусад районд байрлаж байв. Тэдгээр салбар зэвсэгт хүчний бүрэлдэхүүнд ордог төдийгүй, Пентагон болон ТТГ, вашингтоны бусад газрын төлөө ажилладаг юм. Тэд улс төрийн хорлон сүйтгэх ажиллагаа үйлдэх, далдуур хорлох, өдөөн хатгалга үйлдэх, айлган сүрдүүлэх өөрийн ар талд тагнуул хийж, залхаан цээрлүүлэлт үйлдэх гол зорилготой байдаг юм.

	Пентагоныхон социалист улсуудын хил дээр өдөөн хатгалга үйлдэхдээ «тусгай цэргийн» салбар ангиудыг удаа дараа ашиглаж Гватемал, Панам, Колумби, Латин Америкийн бусад оронд эх оронч хүчнийг харгислах, Конго, Грек бусад улсад харгис бүлгийнхнийг дэмжихээр илгээж байв.

	Гэхдээ эдгээр хүчнийг Пентагон Энэтхэг-хятадын хойг ялангуяа Өмнөд Вьетнамд маш өргөн ашиглаж байв. Нийт дайны туршид, түүнээс бүр өмнө ч АНУ Энэтхэг-хятадын хойгийн нутагт «тусгай томилгооны» хамгийн том ангиудтай байв. Эдгээр бүлгийн зарим салбар «Альфын баг» гэгчийг эх орончид идэвхтэй ажиллаж байсан нутаг, уулын суурин, районд ӨВҮЧФ-ын эсрэг хорлон сүйтгэх ажиллагаа, аллага хядлага хийлгэх улс төрийн учир шалтгаанаар аллага хийх, хүн амыг «илбэн тохинуулахад» зориулагдсан сайгоны армийн туслах ангиудад хүмүүсийг элсүүлэхээр аваачдаг байжээ.

	Вьетнамд байлдааны ажиллагаа дууссаны дараа Пентагоныхон «тусгай томилгооны цэргийн» нууц салбарын нэлээд хэсгийг бас хэсэг хугацаагаар тэнд байлгаж, хорлон сүйтгэх, харгислах, улс төрийн учир шалтгаанаар аллага хийх, ажил тасалдуулах, «сэтгэл зүйн дайны» ажиллагаа явуулахад ашиглаж байв. Энэ нууц салбарууд Вьетнам нутгаас хамгийн сүүлд явсан юм. Тэднийг Окинава, Филиппинд аваачиж, хорлон сүйтгэх ажиллагаа үйлдэх, янз бүрийн өдөөн хатгалга үйлдэхэд энх тайвны дайснууд идэвхтэй ашиглаж байна. Тэгэхдээ зөвхөн Зүүн өмнөд Ази, Алс Дорнодод ингэж байгаа юм биш ээ.

	1975 оны дөрөвдүгээр сард вьетнамын нутгийг гадаадын зэвсэглэн халдагчид, тэдний тоглоомын этгээдүүдээс бүрэн цэвэрлэсэн билээ. Сайгоныг чөлөөлсөн нь өмнөд вьетнамын эх орончдын байлдааны хамгийн том ажиллагаа байв. Ард түмэн улс орныхоо жинхэнэ эзэн боллоо. Нэгдмэл Вьетнам улс - Бүгд Найрамдах Социалист Вьетнам Улс үүсэн байгуулагдав.

	Лаос, Камбожийн эх орончид харийн булаан эзлэгчид, тэднийг аялдан дагалдагч орон нутгийн этгээдүүдийн дарлалыг таягдан хаяж, Бүгд Найрамдах Ардчилсан Лаос Ард Улс, Ардчилсан Камбожи Улс байгуулагдав.

	Энэтхэг-хятадын хойгийн улс түмэн империализмыг ялахад дэлхий дахины дэвшилт хүчин их хувь нэмэр оруулсан бөгөөд тэдний талархал дэмжлэг чухал ач холбогдолтой байлаа. Ялангуяа Зөвлөлт Холбоот Улс, социалист бусад орон энэтхэг-хятадын хойгийн эх орончдын төлөөнөө их зүйл хийж, тулалдаж буй ард түмнүүдэд эдийн засаг, улс төрийн төдийгүй, цэргийн тусламж үзүүлсэн юм.

	Энэтхэг-хятадын хойгт америкийн империализмын хийж байсан бузар дайныг дэлхий дахин түүний дотор Америкийн ергөн олон нийт зүй ёсоор буруушааж, энэ дайн Америкийн Нэгдсэн Улс, түүний зэвсэгт хүчний нэр хүндэд сүйрлийн цохилт болсон юм. АНУ, америкийн арми, флот «ардчилсан» шинж чанартай болох тухай домог Вьетнам, Лаос, Камбожийн ширэнгэ ой, уул, тутаргын тариан талбайд дахин замхарсан юм.


АРАВДУГААР БҮЛЭГ : ХАРГИС ХҮЧИН ДАВШСААР БАЙНА

	Японы Окинава аралд ой дотор өндөр хашаагаар хүрээлсэн жижиг тосгон бий. Худагтай төв талбайн эргэн тойронд хэдэн арван жижиг байшин ойр ойрхон байрлажээ. Тэдний цаадтай өргөн саравчтай ахлагчийн байшин харагдана. Тосгоноор туранхай тахиа шороо бужигнуулан хэсүүчилнэ. Байшингуудын сүүдэрт тутаргын сүрлээр сүлжсэн өргөн хүрээтэй бүрх малгайтай уйдсан хүмүүс үүрэглэнэ.

	Энэ бол үнэндээ тосгон биш, харин АНУ-ын армийн бие бүрэлдэхүүн байлдааны болон сэтгэл зүйн тусгай бэлтгэл хийдэг америкийн армийн сургалтын тусгай төв юм. Вьетнамын дайны жилүүдэд, дайн дууссаны дараа Пентагоныхон Окинава, Өмнөд Солонгос, Өрнөд Герман, Панамд мөн өөрийндөө Вашингтоноос холгүй хэд хэдэн тийм тосгон байгуулсан юм. Тэдний гол зорилго нь бие бүрэлдэхүүнийг ер бусын нөхцөлд амьдрах, ажиллахад дасах үйл явцыг түргэсгэх, цэрэг, офицеруудыг харийн нутагт алба хаах, хал үзүүлэх, нутгийн хүмүүст үл итгэх, өдөр бүр сонор сэрэмжтэй, сэжиглэж байх үзэл санаа шингээхэд оршино.

	Энэ «тосгонд» болон бусад иймэрхүү сургалтын төвд цэргүүдийг «улааныхны хорон санааг» таньж мэдэх, харийн орны нам гүм тосгоны гадна талдаа тайван, нойрмог байдалд автан төөрөгдөхгүй байхад сургаж байна. Үнэхээр ч энэ тосгонд гаж сонин, гэнэтийн явдал цэргүүдийг хүлээж байдаг юм.

	Ахлагчийн байшин нь гэнэт сайтар далдалсан пулемётын байр, худаг нь «партизаны газар доорх нуувчид» хүрэх нээлхий, унтаж буй навсгар цэрэг нь дайсны тагнуул, нэг байшингийн дутуу онгойсон хаалга нь мина болох зэрэг явдал тохиолдоно.

	«Коммунист партизанууд» байшин, гудамжийг яаж минажуулдаг, дайсныг дөхөж ирэхэд нуугддаг бараг анзаарагдамгүй хаалтыг хэрхэн ашиглаж тэр нуувчаасаа яаж довтолдгийг сургагч нар зааж үзүүлнэ. Ингэхдээ энэ бүхнийг «гүйцэд сайн» мэддэгээ заавал тэмдэглэнэ. Учир нь Энэтхэг-хятадын хойгт эсвэл түүнээс урьд Солонгос, Филиппинд юм уу, өөр оронд энэ бүхэнтэй өөрсдөө нэг бус тулгарч байсан хойно тийм байхаас яах вэ.

	Ийм маягийн сургалтын төв бие бүрэлдэхүүнийг гүнзгийрүүлсэн байлдааны бэлтгэл, тусгай сургалтад хамруулах төдийгүй, санаа сэтгэл-сэтгэл зүйн талаар боловсруулахад зориулагдана. Тэдгээрийг Пентагон өөрийн оронд ч, гадаадад ч байгуулжээ. Тэдгээрийн ихэнхийг дагнасан буюу бие бүрэлдэхүүнийг ширэнгэ ой, уул, халуун бүсийн, эсвэл умард туйлын нөхцөлд байлдах аргад сургана. Сургалтын хэд хэдэн төв нь цэргүүдэд «коммунистуудад олзлогдох вий» гэдгээс үхтлээ айх үзэл шингээхэд зориулагджээ. Жишээ нь, Оклахома муж улс дахь армийн Форт-Силл гарнизоны сургалтын төвд бие бүрэлдэхүүний «олзлогдвол тэсвэртэй байх чанарыг дээшлүүлэх» зорилгоор коммунистуудад олзлогдсон юм шиг цэргийн олзлогдогсодтой харьцах зүсэн зүйлийн аргыг зааж өгнө. Олзлогдогсдыг угтах, шинээр ирсэн хүмүүсийг нэгжих аргыг цэргүүдэд үзүүлж, үл дагагсдыг зодох арга, эсэргүүцэж зүрхэлсэн этгээдүүдэд хэрэглэх аргыг үзүүлнэ.

	Сургаж байгаа бүх хүмүүсийг маргааш нь өглөөний 4 цагт босгож «коммунистуудын олзны хүмүүс» болсныг зарлаад лагерийг тойрон зүдэргээнт гүйх марш хийлгэнэ. Үүний дараа цэргүүдийг хэсэг хугацаанд талбайд бороо, аагим наранд зогсоогоод бүдүүлгээр доромжлон, өшиглөж шоронгийн өрөөнд хөөж оруулна. Энд хүмүүсийг тарчилгах хэрцгий аргыг цэргүүдэд үзүүлнэ. «Коммунист формоор» хувцасласан офицерууд олзны хүмүүсийг элдвийн жигшүүрт ёс гүйцэтгэхийг албадаж, шалгаан байцааж бүдүүлгээр доромжлон «бусдад нь сургамж болгон» хэн нэгнийг таазнаас хөлөөр нь дүүжилнэ. Нэлээд хэдэрлэсэнд нь бүр хүнд шийтгэл хүлээлгэх бөгөөд тэднийг торх, хайрцаг хог бүхий устай том нүх голд нь байдаг хашаанд оруулна. Хүмүүсийг хог руу бүдүүлгээр түлхэж, хөдлөхийг ч хориглон хажууд нь байгаа «коммунист байдалтай» хувцасласан офицерууд англи, орос үг хутган элдвээр доромжлон хашхирч сүрдүүлнэ. Учир нь «коммунистуудад олзлогдвол» өөрсөдтэй нь тэгж харьцах юм байна гэдгийг тэд ямагт мэдэрч байх ёстой гэнэ.

	Сургалтын эцсийн өдөр цэрэг бүр «улааныханд олзлогдон үхэх сүүлчийн хормоо үзэх» ёстой онцгой хичээл явуулдаг нь санаа сэтгэлд нэн хүчтэй нөлөөлөхөд зориулагджээ. Сургалтад орж буй хүнийг тагтай будаггүй авс голд нь тавьсан тасалгаанд оруулна. Цэргүүд ээлж дараалан тэр авсанд орж хэвтэхэд тагийг нь хааж, сургагчид гутлынхаа өсгийгөөр авсыг цохиж, «коммунистуудад олзлогдоод» тэсэж гараагүй хүмүүсийн шарилыг шороогоор булж буй мэт чимээ дуурайлган үйлдэнэ. Санаа сэтгэлд ингэж нөлөөлөх нь сургалтад орсон хүнийг айлгах, түүнийг олзлогдсонд орвол байлдаанд үхсэн дээр гэсэн санаа бодолд дасгах тодорхой зорилготой юм.

	АНУ-д цэргийн албан хаагчдыг бэлтгэхдээ тэдний байлдах хатуужлыг дээшлүүлэх арга хэмжээ авахын чацуу дайсанд хатуу хандах, хүний ёсноос гадуур загнах, бусад ард түмнийг үзэн ядах, ямар ч ялт хэрэг үйлдэхэд бэлэн байх үзлийг цэрэг, офицеруудад шингээхэд их анхаарал тавьдаг юм. Жишээ нь, АНУ-ын армид тогтсон дүрэм ёсоор, цэргийн бүх албан хаагч цэргийн олзлогдогсод, дайсны энгийн хүн амыг байцааж чаддаг байх ёстой. Энэ бэлтгэлийн нэн чухал элемент нь эрүүдэн шүүх чадвар юм.

	Тухайлбал, АНУ-д хэвлэгдсэн «Америкчуудын нүдээр» гэдэг номд тэнгисийн явган цэрэг Чак Онантай хийсэн яриаг эш татжээ. Калифорний муж улсын Кэмп-Нендтон дахь сургалтын төвд тэднийг суралцаж байхад нь асууж байцаах арга заах хичээл дээр хуягт тээвэрлэгчийн радио нэвтрүүлэг юм уу, бүхээгийн цахилгаан сүлжээний тэжээлийн зааврын динамо мэтийн туслах хэрэгслээр хэрхэн тамлахыг сургажээ. Бас хүний хумсыг хэрхэн сугалж, химийн зарим бодис хэрэглэхийг үзүүлдэг байж. «Нисдэг тэрэг хэрэглэх нь байцаалтад сайн үр дүн үзүүлдэг гэж бидэнд ярьсан юм. Ингэхийн тулд хэсэг олзлогдогчийг авч нисдэг тэргэнд суулган агаарт хөөрч дараа нь зөрүүдэлсэн нэгийг авч нисдэг тэрэгнээс хаяна. Ингэхэд үлдсэн хүмүүс даруй өчгөө мэдүүлнэ... Бас олзны хүнийг нисдэг тэрэгнээс дүүжилж моддын оройгоор нисэж болно. Модны мөчир тэр хүний биеийг урахад нэлээд бууж өгөмтгий болдог гэж ярьсан» хэмээн Онан хэлсэн байна.

	Бие бүрэлдэхүүнийг сургах, түүний байлдааны болон тусгай бэлтгэл нь үзэл суртлын хувьд боловсруулахтай байнга хослуулдаг ажээ.

	Энэ зорилгоор улс төрийн хувьд хуурч мэхлэх, худал мэдээлэх зүсэн зүйлийн арга, хөрөнгөтнүүдийн мэдэлд байгаа суртал ухуулгын бүх аппарат, бүх арга хэрэгслийг ашиглана.

	Үзэл суртал, санаа сэтгэл-сэтгэл зүйн боловсруулалт нь цэргийн албан хаагчдын ухамсарт суртал нэвтрүүлгийн нэг л хэв маягийг лав шингээн бататгаж, цэрэг, усан цэргийн мэргэжлийн дадал барилыг хүчтэй болгоход тус дөхөм үзүүлэх ёстой. Өөрөөр хэлбэл, мэргэжлийн цэргийн албан хаагчдыг сэтгэдэггүй автомат, цэргийн хувцастай хиймэл хүн болгоход чиглэнэ.

	Иймэрхүү бэлтгэл үр дүнд хүрч байна. Тэдгээр нь америкийн цэргийн албан хаагчдын дийлэнх олонход нийтлэг болсон коммунизмыг эсэргүүцэх милитарист, арьсны үзлийн санаа бодлоор төдийгүй, тэдний санаа сэтгэл биеэ авч явах байдал, өдөр тутмын ажил хэргээр илэрч байна.

	...Өрнөд Германы Майны Франкфурт хотод нэг ийм явдал болжээ. Шүдээ хүртэл зэвсэглэсэн хэсэг дээрэмчин банкны орон нутгийн салбарт халдав гэсэн мэдээ цагдаагийн нэг хэсэгт шөнө нь иржээ. Хэрэг гарсан газарт цагдаа нар очиход халдагсад гар буу, автоматын шөргөн галаар угтсан байна. Буудалцаан хэдэн цаг үргэлжилж өглөө болсон хойно л цагдаа нар дээрэмчдийн эсэргүүцлийг дарж дөнгөжээ. Тэдний хоёр нь алагдаж, арван хоёрт нь цагдаа нар гав зүүсэн аж. Гэтэл тэр дээрэмчид бүгдээрээ хотын ойролцоох америкийн холбооны цэргийн 32 дугаар батальоны цэргийн албан хаагчид байжээ.

	Дээрэмчдийг 2 дугаар сумангийн түрүүч П. Кордеро толгойлсон байна. Тэр дээрэмчдээ жилийн урьдаас бүрдүүлж эхэлжээ. Халдагсад ангиасаа хулгайлсан юм уу, бусад дээрэмчдээс худалдан авсан (АНУ-ын цэрэгт түвэг орохгүй) зэвсгээр зэвсэглэж, арав гаруй удаа дээрэм хийж, том хотын бүхэл бүтэн районыг айлгаж байжээ. Харин алба хааж байх цагтаа бол үлгэр жишээ цэргийн албан хаагчид тооцогдон командлалынхан нь ам сайтай байдаг байв. Ялангуяа түрүүч Кордеро ХБНГУ-д ирэхээсээ өмнө Вьетнамд хоёр жил байлдсан тэндээс хоёр медаль авчирсан үлгэр жишээ дайчин гэгдэж байжээ. Шүүх энэ бүхнийг харгалзсан бололтой, дээрэмчдэд нэн өршөөлтэй хандаж, гарнизоны шоронд багахан хугацаагаар хорьж, мөнгөн торгууль ногдуулахаар яллан, цэргийн албанд нь үлдээжээ.

	Америкийн цэргийн албан хаагчдын дотор, ялангуяа гадаад орнуудад байрлаж буй ангиудад гэмт хэрэг гарах явдал ямагт нийтлэг үзэгдэл байсан, одоо ч хэвээрээ байна. Эдгээр оронд жил бүр 20—25 мянган эрүүгийн гэмт хэрэг гарч «хэргийн эзэд» нь АНУ-ын арми, флотын бие бүрэлдэхүүн болж байгааг «Юнайтед Стейтс ньюс энд уорлд» сэтгүүлд мэдээлжээ.

	Америкийн цэргийн албан хаагчдын дундаас гэмт хэрэг их гарч байгаагийн нэг шалтгаан нь тэдний дотор архидан согтуурах, мансууруулагч бодис хэрэглэх явдал онцгой тархсан явдал юм. Энэ бүхэн нь нийгмийн эдгэшгүй эмгэгт аль хэдийн баригдсан америк нийгмийн бүтээгдэхүүн мөн. Европ дахь америкийн цэргийн командлагч байсан генерал Дэвисон мэдэгдэхдээ «мансууруулагч бодис хэрэглэх асуудал манай нийгэмд бүхэлдээ сэтгэл их зовоосон асуудал болж байна. Архидан согтуурахын адил энэ асуудал одоо манай орон, манай армид тахал шиг тархаж байна» гэжээ.

	Архидан согтуурагчид мансууруулах бодис хэрэглэгчид байх нь цэргийн байлдааны өндөр бэлтгэлд огт тус болохгүй байтал командлал энэ асуудлыг ажрахгүй байна гэж хэлж болохгүй. Статистикийн албан ёсны мэдээнээс үзвэл 1977 онд армиас 3 мянга гаруй засаршгүй архичныг халжээ. Архины эмчилгээ, мансууруулах бодисын эмнэлгийг цэргийн байгууллага жилээс жилд өргөжүүлж байна. Архичид мансууруулах бодис хэрэглэгчдийг илрүүлэх, албадан эмчлэхэд зарцуулсан зардал нэлээд нэмэгдэв. Гэлээ ч гэсэн энэ асуудал АНУ-ын зэвсэгт хүчинд жилээс жилд улам хурц асуудал болсоор байна.

	Архидан согтуурах, мансууруулах бодис хэрэглэх явдал газар авсан нь АНУ-ын арми, флотын ёс суртахуун улс төрийн хүч нөөцөд аюул учруулаад зогсохгүй байна. 1978 оны аравдугаар сард Английн Холи-Лохийн баазад байгаа Зөвлөлт Холбоот Улсын баруун хойд хилийн ойролцоо цөмийн пуужингаар байлдааны эргүүлд оролцож буй америкийн пуужин тээгч атомын шумбагч хоёр хөлөг онгоцны бие бүрэлдэхүүнийг шалгаж үзэхэд дараах жигшүүрт байдал илэрчээ... Үүнд: бие бүрэлдэхүүний тэн хагас гаруй, түүний дотор офицеруудын хагас нь хөлөг онгоц боомтод байхад төдийгүй, эргүүл хийж явахад мансууруулагч бодис хэрэглэдэг байна. Зарим тэнгисчин бүр байлдааны харуулд байхдаа мансууруулах бодис хэрэглэж байгаад баригджээ. «Сэн Хьюстэн», «Натан Хейл» шумбагч хөлөг онгоцон дээр мансууруулагч бодисыг хоногийн ямар ч цагт худалдахад бэлэн хүмүүс, тэр хүмүүсийн ярьснаар бол мансууруулах бодисгүй бол амьд явж чадахгүй тэнгисчид байгаа ажээ. Гэтэл тэдний олонх нь пуужингийн удирдах самбарын дэргэд харуулд гарч хөнөөн сүйтгэх аймшигт хүчтэй зэвсгийн харвах оньсон дээр гар нь тавиастай байх ёстой гэмээр алба хаадаг юм.

	АНУ-ын зэвсэгт хүчний бусад ангитай адил командлалын төв, харуулын алба, нисэх онгоцны жолооны ард, пуужин тээгч атомын шумбагч хөлөг онгоцнуудад засаршгүй архичин, мансууруулагч бодис хэрэглэгчид, сэтгэл санаа эрүүл биш хүмүүс олон байгаа нь дэлхий дахины сая сая хүмүүст ноцтой аюул заналхийлж байгаа юм.

	Арми бол нийгмийн хэв юм. Тэгвэл америкийн нийгэм антагонист гүнзгий зөрчилд идэгджээ. Баян капиталист орон АНУ-д «онцгой үндэстэн» - үгээгүй хоосон, ядуу хүмүүс 30 сая орчим байна. Нийгмийн энэ хөрс дэвсгэр дээр америкийн зэвсэгт хүчинд ч гэмт хэрэг газар авч хүмүүс аж төрөх ёс, нийгмийн бүх институт эрх баригч бүлгийнхэнд итгэх итгэлээ алдаж оюун санааны нь хоосрол хүчтэй болж байна.

	Харгис бүлгийнхэн энэ байдлаас гарах арга хайхдаа милитаризмыг хүчтэй болгон, коммунизмыг эсэргүүцэх үзэл, их гүрний дээрэнгүй суртал нэвтрүүлэг, арьсны үзэл, бусад ард түмнийг үзэн ядах үзлийг дэвэргэж байна. Тэд олон улсын тавцанд намжмал байдлын үйл явцыг булшлах, хүн төрөлхтнийг «хүйтэн дайны» үед буцааж оруулах, Пентагон болон НАТО-гийн штабууд дахь харгис дайнчдын гар хөлийг чөлөөтэй сул болгохыг чармайсаар байна. Социалист орнуудын эсрэг үзэл суртлын хорлон сүйтгэх ажиллагаагаа хүчтэй болгох гэсэн санаархал, «сэм хувьсгалын эсэргүү явдлыг» дэлгэрүүлж, социализмыг дотроос нь задлан бусниулах оролдлого улам дэлгэрч байна.

	Америкийн харгис хүчин гадаад бодлогын түрэмгий чиг шугам баримтлахдаа урьдын адил арми, флот далайн чанад дахь цэргийн бааз, түшиц газар, хорлон сүйтгэх алж хядах салбар ангиуд, Пентагоны суртал нэвтрүүлэгт урьдын адил найдлага тавьж байна.

	АНУ-ын харгис бүлгийнхэн шинэ дайнд эд материалын хувьд бэлтгэн, зэвсэглэлээр хөөцөлдөхийг дэвэргэн, дэлхий дахинд цэрэг, баазуудаа байлгахдаа иймэрхүү бодлого нь «зөвлөлтийн цэрэг дайны аюулын» өөдөөс арга буюу авч байгаа арга хэмжээ мэтээр намжмал байдалд империалист биш, социалист улсууд саад тавьж байгаа мэтээр үнэмшүүлэхийг оролдож байна.

	Эдгээр гүтгэлгээр халхавчлан АНУ зөвхөн дайнаас хойших жилүүдэд дэлхийн янз бүрийн нутагт олон арван удаа түрэмгийлэл дэгдээж тэсрэх аюултай байдал бий болгон цэргийн өдөөн хатгах сургууль хийж ирлээ. Ойрх Дорнодын түгшүүртэй байдал Вашингтоны буруугаар олон жил намжихгүй, тэнд сүүлийн үед АНУ, Израил, Египетийн эрх баригчдын салангид хуйвалдааны уршгаар нөхцөл байдал улам ээдрээтэй болов. Энэтхэгийн далай, түүнтэй залгаа бүсийн түгшүүртэй байдал улам нэмэгдэж байна.

	АНУ Ираны эсрэг түрэмгий ажиллагаа үйлдэж, Афганы хувьсгалын дайснуудыг илэрхий дэмжиж байна.

	Олон улсын харгис хүчнийг толгойлсон АНУ-ын империалист бүлгийнхэн, цэрэг-аж үйлдвэрийн хамслын эзэд, зэвсэгт хүчин, хууль тогтоох байгууллага, засгийн газрын аппарат дахь тэдний гар хөл бологчид хүн төрөлхтний хүсэл эрмэлзлийг хайхарч үзэхийг хүсэхгүй, түүхийн үйл явцыг ухраах гэж оролдож байгааг энэ бүхэн болон бусад баримт үнэмшилтэй гэрчилж байна. ЗХУКН-ын XXVI их хурлын материалд өгүүлэхдээ: «Империализмын хамгийн түрэмгий бүлгийнхний бодлогод адал балмад явууллага, шунахай явцуу зорилгынхоо төлөө хүн төрөлхтний амин чухал эрх ашгийг хөсөрдүүлэхээс үл буцах явдал бүр ч эрээгүй илэрч байна. Тэд дэлхий дахинд гарч байгаа дэвшилт өөрчлөлтийн замд саад тотгор хийж, улс түмний хувь заяаг атган шийдвэрлэж байсан хуучин ролио эргүүлэн олж авах гэж үнэхээр бүтэшгүй юманд санаархаж байна35» гэжээ.

	Гэтэл хамгийн хүчирхэг, баян, зохион байгуулалттай хөрөнгөтнүүд ч алдаатай бодлого явуулж, зөвхөн зэвсэгт хүч, шахан сүрдүүлэхэд найдлага тавивал дөнгөн данган тэсэж чадахаа ч байна гэдгийг амьдрал гэрчилж байна.

	Зөвлөлт Холбоот Улс энх тайванч, ленинч гадаад бодлого тууштай явуулж, энх тайвны аугаа их программыг биелүүлж байна. Энэ бол цаг зуурын биш, харин социализмын байнгын чиг шугам юм.

	«Бид нөгөө этгээдээс цэргийн хувьд давуутай болохыг хичээгээгүй, хичээх ч үгүй. Энэ бол манай бодлого биш. Гэвч бид бас бусдыг өөрсдөөсөө тийм давуу хүчтэй болгоход хүргэхгүй. Тиймэрхүү оролдлого хийх, түүнчлэн бидэнтэй хүчээр түрээ барих байр сууринаас ярих гэвэл огтхон ч явуургүй юм36» гэж ЗХУКН-ын XXVI их хурал дээр онцлон тэмдэглэжээ. Империалист лагерь тогтнож, харгис хүчин түрэмгий бодлого явуулж, энх тайвны дайснуудын коммунизмын эсрэг хорт үзэл хэвээр байгаа нөхцөлд бид байлдааны бэлэн байдлаа бууруулах эрхгүй бөгөөд хаанаас ч гарлаа гэсэн дайсны ямарваа өдөөн хатгалгыг няцааж, өдөр бүр дээд зэргээр сонор сэрэмжтэй байх ёстой.

	 

	

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

